
		  *  *  *
Сышә аӡә дасит сыцәамҭаз,
Сгәылак иакәхап гәаагӡан:
«Дарбан ҭаха сызымҭаз?»
Сыбжьы нҭысцеит сгәааӡан,
Ашә ааимысԥаан аҟыԥҳәа,
Уа сааҭгылеит аҽыҩҳәа –
Абҳәашәҭ еиԥш длаша-лашо
Дгылан ассир иалашоу.
Сыгачамкшьа џьабымшьан,
Ас сақәгәыӷуаз џьыбымшьан…
Уа, саԥсам быҩналара,
Исылшома бнаалара?
Скәымраҿ даарагь ԥхараӡам,
Амала акгьы схараӡам,
Ҵәымӷҵас сгәы балаҵан,
Сгәы бышҭыхац бҭыхаӡон,
Сыԥхыӡ бшалац балаӡан,
Исаҭәамыз сбырҟаҵон.
Шәахәаҵас  бнасыхәаԥшит,
Уаҟа схы насыкәаҽит.
Ҩ-ӡиак реиԥш быблақәа
Риаҵәара сахәаҽит.
Аԥсеивгаха сымҭакәа
Баасацәажәеит аҭмақәа, –
Уа, еицрабҵеит аԥырҳәа
Кәиц хәыҷык, имыцәацкәа
Сгәаҵа иҭаршәыз аарлаҳәа.

МУШЬНИ АҲАШБА

АШӘАХСҬА

Ажәабжь

Ҽнак, Очамчырантәи  Аҟәаҟа саауан. 
Амра амшын инӡаалауаны еиԥш, адәыӷба 
астанциаҿы саакылсит. Аперрон инадҵны 
ишындәықәлараҵәҟьа игылан аелектричка. 
Сшьапқәа аасырццакын, раԥхьаӡа саазыхьӡаз 
авагон сынҭалеит. Аӡәырҩгьы ҭан иара. Еиҳарак 
аҿар ракәын. Аҽны мҽышан. Асабша ауха 
зыҩныҟақәа рышҟа иааз Аҟәатәи астудентцәа 

хынҳәны, ринститутқәа рышҟа ицон. Уеизгьы аҭыԥқәа маҷымкәа иҟан…
Сахьааҩналаз, авагон агәҭаншәа аӡәы аԥенџьыр ааигәара дтәан. 

Ажәабжь ссирк имҳәакәа дыҟамызт, ауаа жәпа идеизаланы иӡырҩуан. 
Иаргьы уаҩы лахҿыхк иакәын. Ажәа ԥшӡа иҿан. Ибжьы аҳаҷа-ҳаҷаҳәа 
игон. Сахьихәаԥшуаз – уаҩы аԥшьк, знырҳара дууз аӡә иакәын. Қәралагьы 
– даара ҩынҩажәаҟа шықәса ихыҵуазар ҟаларын. Уаҳа дыҟамызт.

– Сузар, арахь уааи, Сузар! – иҳәан, аӡәы ибжьы аасықәиргеит, сахьтәара 
ҳәа иҭацәыз аҭыԥқәа срылаԥшуа сахьгылаз.

Снаԥшызар, абар Ҭарасхан. Абраҟа ауаа зыдеизаланы иҟаз ауаҩ 
диватәан. Ипортфель ишьамхқәа ирықәкны икын. Иаргьы дааскьашәа иун, 
абри ицәажәауа итәаз ауаҩи иареи рыбжьара аҭыԥгьы аасызҭаирцәит. 
Ишысҳәаз еиԥш, сара сахьгылазгьы аҭыԥқәа маҷӡамызт, аха  дансыԥхьах, 
снеип  сҳәан, сааины, рыбжараҵәҟьа саарыбжьатәеит.

– Шәеибадыр, ари сара дысҩызоуп, ддукатуп, иаргьы саргьы Аҟәа 
ақалақь аҟны адукатцәа рколлегиаҿы амаҵура ҳалоуп, – иҳәан, абри 
ауаҩ сиирдырит Ҭарасхан.

– Заур, анџьныр-шахтиор, – ҿааиҭын, сара сышҟагьы иарӷьа напы 
ааиҵыхны иааирххеит иара. –  Тҟәарчалынтә саауеит. Уаҵәы ашьжьымҭан 
Аԥсны аиҳабыра рыҟны еилацәажәарак ыҟоуп… Убра сҽаласырхәырц 
исыԥхьан… амҩа сықәуп.

Инапы ааимысхын, ҳнеибартәақәеит.
– Адукатцәа уаа цәгьаӡам, – даҿын Заур, сара дысҿаԥшуа, – урҭ ауаа 

қьиацәа моу, агәаҟра ианақәшәалак, ацәгьауцәаҵәҟьагьы рыхьчоит!..
– Усҵәҟьа ишакәым ала урыхцәажәартә иҟаӡам адукатцәа, – иааимас-

кит саргьы, ари ауаҩ иажәақәа сгәы иааҵасын, – урҭ аиаша аилыргара 
иацхрааҩцәоуп, – сҳәан, сылаԥш ааихызгеит.

Иблақәа ҟәысҟәысуа, аламала аӡә дыхзырԥшылауаз  уаҩымызт иара. 
Иаразнак сылаԥш иҽааҵиган, ҳаԥхьа итәаз ауаа днарылаԥшит.

– Ари ауаҩ ддукатҵәҟьазаап уажәнатә ахыхьчара дшалагаз ала, – иҳәан, 
дагьааԥышәырччеит.

Заур иҽырхықәымҵакәа ицәажәашьақәа рыла, сгәы ааздыскылаша 
аӡә иакәны дсымбеит иаразнак.

– Ҵаара ԥхашьарам, иарбан шахтоу узхылаԥшуа? – иҳәан, абри ауаҩ 
диазҵааит, игыланы иӡырҩуаз, аҿар иреиуаз аӡәы…

– Сароу? Мап, сара Тҟәарчал аус зуӡом, даҽаџьарантәиуп…
«Аԥсны аус зымуа нџьнырк, шахтиорк Аԥснытәи аиҳабыра реи

лацәажәараҟны дызхырҭаххарыз? Ҳәара аҭахымызт, абри ауаҩ ихы зди-
кылауа дилаҟаӡам, – аасгәахәт сара. – Аха иҟалалоит џьоукы-џьоукы, дара 
ззымдыруа ауаа ианрылашәалак, ҵара дук рымоушәа, мамзаргьы маҵура 
дук иахагылоушәа, дара злаҟам ала рхы ианахцәажәалауа, ианбақьлауа. 
Убарҭ иреиуоу аӡә иакәымкәа дыҟам иара абри ауаҩгьы. Дбақьлааит,  
сара исцәагозеи!» – абасгьы нрықәысҵеит Заур иажәақәа.

Сара абри ахәыцра саланаҵы, иара ацәажәара далагахьан. Сара 
срыхьӡаанӡа дызлацәажәауаз ажәабжь анагӡара даҿын уажәы. Уажәы-
уажәы алафқәа аалаԥсауа, абырсҟаҩык итәаз-игылаз ауаа зегьы ихага-
ланы иман.

Ҳаԥхьаҵәҟьа, асқам аҟны дтәаны дӡырҩуан ԥҳәыск. Хәбаҟа-фбаҟа 
шықәса зхыҵуаз ҷкәына хәыҷык  длыцын лара. Абри аҷкәын џьарак 
дакуамызт, ахәыҷқәа зегь реиԥш аҵәы дахан, анахь дцон, арахь да-
ауан, дгьежьуа-дхынҳәуа авагон дҭан, лара уажәы-уажәы ихьӡ ҳәаны 
изҿылҭуан.

– Уабацеи, нан, Наур, арахь уааи, арахь! Хара умцан, мамзар мым уа-
фоит, – длыршәон лара, убри аамҭазгьы уаҩы ибаратәы иҟан абри сгәыла 
ишҟа ллымҳақәа шкыдыз.

Ус, ҳелектричка ааҟәарҽарын, Тамшь астанциаҿы иаакыдгылеит. 
Ахәыҷы иан дналԥырҵын, адәыӷба аҭаларҭа ашә аҟны дкәыкәыцыкәуа, 
амаа дахауа дадгылан.

–Ди, ди, Мым, Мым! – арҵәаа ааҭиргеит Даур дахьгылаз. Сыҷкәын 
дзыршәазеи ҳәа  агылахаҵәҟьагьы даламгӡакәа, Даур дыҩуа, дыҩуа 
дааины иан лкалҭ иҽнылаиршәит. Илабжышқәа пҟыш-пҟышӡа, иԥштәы 
ихыгга аҵәыуара даҿын иара. – Мым, Мым! – ҳәа дҵәаауа ашә ашҟа инап 
хәыҷқәа ирххауан.

– Уара мыжда, аҳ иԥсы уӷроума, узыршәазеи? – дылгәыдлыҳәҳәалт лара 
лхәыҷы, – умшәан, сыԥсы зысҭаша, умшәан, Мым ҳәа егьыҟаӡам, умшәан! 
– лыҷкәын дылгәыдырӷәӷәалауа иргәыбзыӷра даҿын.

Абри ахәыҷы абасҟак дзыршәарыз еиԥш иибазеи ҳәа, ҳашьҭахьҟа 
ҳаахьаҳәны ҳнаԥшызар, авагон ашә аартны дааҭалеит ԥҳәыс ҿак, аӡәы 
имахәар даҵагыланы длыманы.

Аҵабырг ауми исҳәаша, абри аԥҳәыс иааҩналгалаз ауаҩ санааиҿаԥш, 
Даур асаби иакәым, иара сара схаҭагьы схәы-сжьы ааилагылеит азныказы. 
Иара уахьихәаԥшуаз – аукы, еинаалак иакәын, аԥшреи асахьеи згымыз 
аӡә иакәзар ҟаларын данеибгаз. Уажәы уааиҿаԥшны угәы мыҭрысырц 
залшауамызт. Ихы-иҿы зегьы ҟәаҟәаса иҟан. Ахәра аҭыԥқәа  иара иныз 
рыла, абри ауаҩ дааҳәынҷаны, астол днықәҵаны, акәац анырҵаауа еиԥш 

даарссауа дрымазшәа акәын дшыҟаз. Мацәарҟәарак иадамзаргьы џьара 
дахьеибгаз ҳәа ҭыԥк амамызт ихы-иҿы. Иблақәа акы зынӡа иҭыхын. Иара  
аҭыԥ ҭаӡны, иҭашәашәаӡа, лента еиқәаҵәала иҭаҿаҳәан. Егьи ааԥшуан, 
аха аблалашара ацәцахьан, акы абауа иҟамызт.

– Унан, уан дукәыхшоуп, Самԥал иоума узыцәшәаз! – лҳәан, аԥҳәыс 
лхәыҷы ихы лнапы аақәылшьит. – Уи дтаташьуп, дмымӡам, дтаташьуп… 
– лажәақәа абасгьы нарыцылҵеит.

Ахәыҷгьы ихы иан лыжәҩахыр иахьықәыз иаадихын, иблақәа 
днырцәыҵыԥшшәа ашә шыҟаз днаԥшит.

Алашәи иара ицыз аԥҳәыси ахьааҩналазҵәҟьа, армаратәи аган аҟны, 
иҭацәыз сқамк инықәтәеит. Рыбӷақәа ҳара иҳаиархан. Уи нахыс иара 
ихы-иҿы ҳара иаабарҭаны иҟамызт.

Абри аилаҩеилас хәыҷы иааҳалалаз ашьҭахь, ԥыҭраамҭак ҿымҭӡакәа, 
доусы ҳхәыцрақәа ҳрыланы ҳтәан. Иҿы ааихеикит сара сгәылагьы. Аԥҳәыс 
лхәыҷы даалыжьжьан, убрыгьы лҭыԥ аҟны днатәеит.

– Абырсҟак рыцҳарас дзықәшәазеи абри ауаҩ? – сажәақәа аӡә ишҟа 
имырхаӡакәа, ҿаасҭит сара, абри Самԥал даарыцҳашьан.

– Уи сара сыблақәа рҿаԥхьаҵәҟьа иҟалаз акоуп, – лҳәеит ахәыҷ иан, 
лыҷкәын иаҳа иаарманшәаланы лшьамхы дааныртәалауа, иара абри 
аамҭазгьы лхы сара иаасеиарханы. – Абар, шьҭа жәабаҟа шықәса ҵуазар 
ҟалап, ҽнак Аҟәа ақалақь аҟны, Лакоба иулица саныланы слеиуан. Хәшак, 
шьақарк аасхәап ҳәа агастроном шыҟаз сцон. Аҽны амш бзиан. Амра 
каххаа иԥхон. Аулица атротуарқәа иаарнымӡалауа ауаа мҩасны ицон, 
иаауан. Уажәы-уажәы амашьынақәа аҿыв-сывҳәа иаасаҩҟьон…

Аԥсуа школа саавсны, амҩа ааихысҵәан, аклуб саавалеит. Абри аамҭазы 
абанк зыҩноу аҩны дааваҵәины, инапқәа ашыршырҳәа иҟьо,  дыҩуа, сара 
сшыҟаз иҿааихеит аӡәы. Маика иаҵәак ишәны, амаӷрақәа змам иреиуаз 
акы. Ауаа рыжәпара далсны дахьаауаз имахәарқәа хәбабисаӡа избон. 
Икәа еилаҳәарак шҭаз аҟара  мҩашьауа, илгәыгәӡа иҟан, иаргьы уажәы-
уажәы имышьхәылҵ ала иааидирӷәӷәалон. Ишԥашәасҳәари, арԥыс наӡак, 
аукы, уаҩаԥшьк, абри шәара шәеиԥш уаҩы наӡа-ааӡак иакәын, – лҳәан, 
сгәыла дааихәаԥшит.

– Бзиарак сыдшәымкылауеи, – иҳәеит сгәылагьы мчылагьы дааԥы
шәырччашәа иун. Аха сара сызҿаԥшыз убри ауаҩ иԥштәы иԥсаххьан, 
дцәышҟаҟараӡа дыҟан, игәы акы ишамырҭынчуаз аҟара инубаалартә 
еиԥш, дахьтәазгьы аҳәыҵәыҳәыҵәра даҿын. 

Иара дшааиуаз саргьы даасаҩҟьеит, – «ашахтиор» ихыршшарақәа 
ираҭалымкыкәа, лажәақәа налыгӡауан ацәажәара  иаҿыз аԥҳәыс, – убри 
аминуҭ азыҵәҟьа абанк аҩны даавҵны, арҵәаа, арҵәаа дыҳәҳәо, абри 
ауаҩ дишьҭаланы лҿаалхеит ԥҳәызбакгьы.

– Аа, абааԥсқәа, дышәмышьҭын, дышәмышьҭын! Сеимҵәаны дцоит 
шәымбои, даанышәкыл, даанышәкыл! – абас дыҳәҳәо, дӷьаҵәыӷьаҵәуа, 
еилаҭыруа аулица ианыз ауаа драшьапкуан лара.

Убри аҽны убасҟаҩык абраҟа иақәшәаз ауаа рахьтә дарбанзаалакгьы, 
абри шәара убра шәнеины ак ҟашәҵазар аиҳа, аӡә ак ааиҟаимҵаӡеит 

абри ауаҩ дааныркыларц азыҳәан. Доусы иахьаарықәшәаз рҽаанкыланы 
изыԥшуан, иара дыҩны дцон, ауаа рыжәпара далсны, лара дӷьаҵәы-
ӷьаҵәуа дишьҭан, аха ани дихьӡауа дыҟазма!

Ус, нырцәтәи аганахьала иааиуаз ҷкәына қәыԥшк, аулица ааихиҵәан, 
абри аԥҳәызба даалԥыххылт.

– Ибыхьзеи, иҟалазеи? – длазҵааит иара.
Абри арԥыс Самԥал иакәын.
Зегь аӡә акоманда ааҳзыҟаиҵазшәа ҳаахьаҳәит. Самԥал ибӷа ҟьаҟьаӡа 

ҳанкыдыԥшылеит.
– Ишысҳәаз еиԥш, Самԥал убри аамҭазы ҷкәына қәыԥшӡак иакәын, 

– лажәақәа налыгӡауан асаби иан, –  ҿыц ихәы аара иаҿын. Ҵаӷак, еилҟьа-
еилӷәыцәк, амца иаҩызаз еибагак иакәын.

– Абанк аҟны сааин, аусуцәа руалафахәы иамысхыз аԥарақәа жәаа-
нызқь мааҭ мҵарсны игеит, ухаҵами, абааԥсы, сеимҵәаны дцоит умбои! 
–  ауеимадаҳәа дҵәыуон аԥҳәызба.

Ашырҳәа ишьхәақәа даарықәгьежьит ари арԥыс. Али-ԥси рыбжьара 
дыҩны днаишьҭалеит иара. Убри  аминуҭ азыҵәҟьа ишызбауаз даҽа ҩыџьа 
арԥарцәагьы ауаа рыжәпара иаалҵын, еибарсны абарҭ ирышьҭалеит. 
Амҵарсҩы дышиашаз апарк дынҭалан, Русҭавели ихьӡ зху акинотеатр 
днаҩсын, ахаҳәгәара дынкыдыззалеит. Агәара днықәлауаны еиԥш, 
Самԥалгьы дааихьӡеит. Аха амҵарсҩы ииулакгьы убри аамҭазы егьи аган 
ашҟа иҽналирҩрит. Самԥалгьы иҽаакыдмырхалаӡакәа, дууаӡа дыԥан, наҟ 
дынҭаԥалеит:  Арҭ ирышьҭаланы инеиуаз арԥарцәа аҩыџьагьы аарыхьӡеит. 
Шьҭа хҩык ауаа дабарышьҭуеи, дыркит сгәахәт сара. Ҳара ҳакәшаны 
ҳнеиаанӡа иҟалаша ҟаланы иалгахьан. Ҳахьнеиз ашьаҟәада иҿашы 
Самԥал ҿыцха дкажьын, егьырҭ ахҩыкгьы еиманы иахьцаша ицахьан.  
Абас, арԥарцәа аҩыџьеи амҵарсҩи ааицхырааны. Самԥал изыруз жәбоит. 
Ицәа ӡы аанамгауа, ҳәызбала деиӷрыжәжәа дықәырҵеит, зеиӷьаҟаӡамыз 
арԥыс! Иблақәа ак ҭырхит. Егьигьы уи ашьҭахь алашара ацәыӡит. 
Аҳақьымцәа ирулакгьы иԥсы еиқәдырхеит, аха изхәарҭагәышьозеи, арԥыс 
бзиахә дуаҩыбжаны дынхеит…

Ҳвагон аҟны иааҭынчрахеит. Уажәраанӡа ҿааихакык ҟазымҵауаз 
сгәылагьы деиқәԥсы дтәан. Самԥал ихьыз азалымдара даара ҳгәы иа-
лан.

Абри аламҭалашәа шәҟәык саԥхьауан сара.  Бруно Иасенски ҳәа иеицыр-
дыруаз шәҟәыҩҩык иҩымҭан иара. Абраҟа сахьтәаз иаасгәалашәеит.

«Урцәымшәан уара уҩызцәа, урҭ иагьа ианузеицәахауагьы учарҳәара  
ауп ирылшауа. Урцәымшәан уара уаӷацәагьы. Абарҭгьы иагьа иану
зеицәахауа, ушьроуп ирылшауа. Узыцәшәалаша – зегьы ззеиԥшу ауаа 
роуп. Убарҭ, зегь ззеиԥшқәоу ауаа, ҭынч ишахәаԥшуа, ҭынч ишақәшаҳаҭу, 
рыблақәа рҿаԥхьаҵәҟьа ишырбауа, акгьы шахырымҳәаауа ауп адунеи 
зегь аҟны ачарҳәарагьы шыҟалауа, ауаа рышьрақәагьы шыҟалауа», 
– иҳәон Бруно Иасенски.

«Адунеи аҟны иҟоуп ҩ-категориак ауаа, – иҳәон иара убас анаҩс. 
– Џьоукы ргәы зызҭоу, ихаҵаны ирымоу аус иазықәԥоит, ирымазкуа иры-
маркуеит. Иаарылшауа зегьы рыла иаҿуп убри шьақәдырӷәӷәарц. Егьырҭ 
есқьаангьы аган ашҟа игылоуп, ианакәызаалакгьы кақәчаараки шәытараки 
роуны иҟалаӡом, дара ишырҳәалауа еиԥш, ишцалакгьы ацәқәырԥақәа 
ирыхгыланы ицоит, аԥсҭазаара рзымариоуп, инхоит-инҵуеит абри апри-
нцип ала:

– Ҳцалап ҳахькылнагалакгьы:
Ихәымгароуп абри еиԥш аԥсҭазаашьа!!!»
Ааи, ихәымгароуп!
Убас, зегьы ззеиԥшыз уаа гәарҭак ҭынч игыланы абри азалымдара 

ишахәаԥшуаз, ҳџьам злам, ҳамҳаҵә залаҳҵарызеи ҳәа рҽаанкыланы 
ишыԥшуаз, рыблақәа рҿаԥхьаҵәҟьа арк иреиӷьыз арԥыск дҟәаҟәаса 
дықәырҵеит. Дара рымаха еибга, рышьаха еибга, иахьагьы иҿаԥха-ҿачча
уа, гәнаҳак змам реиԥш адәы иқәуп… Ус акәымкәа, убарҭ зегьы убасҟан 
рҽааибадыркыр, рымчқәа ааиларҵар, абри арԥысгьы деибга-дызҩыда 
дынхауан, зԥарақәа мҵадырсызгьы, лԥарақәа аалыздырхынҳәуан, ацәгьа 
зузгьы днышьҭагәа дыкны, иаԥхьаҟа даҽа цәгьарак изымуа дҟарҵауан… 
Абас схәыцуа стәан сара.

Аелектричка ҟәарҽаруа иҩеиуан. Самԥал имҩаныза аԥҳәыси иареи 
нахьхьи, авагон анаӡараҿы итәан, рыбжьқәа ныҵакшәа акы иалацәажәон. 
Ҳара ҳашҟа иааԥшуамызт, ҳара ҳаҟасгьы гәаарыгӡаӡомызт… Ҳара   зегьы 
иҳаҳаз ажәабжь ҳамҽхакны ҳаман, ҳгәы аҵа аҟнынӡа илеин, иҭыхауа 
иҭан. Уажәы-уажәы Самԥал ибӷа ҳанкыдыԥшылалон. Дрыцҳаҳшьон 
дақәымшәараны азалымдара иақәшәаз афырхаҵа. Даҽаӡә иакәым, 
ҳара ҳагәҭыха Даур аԥшқаҵәҟьагьы инырит. Уи иан лкалҭ дааныҵын, 
уажәы Самԥал иаԥхьа дгыланы дихәаԥшуан. Уажәраанӡа еиԥш Самԥал 
заҵа дицәымшәарыз, уи инапы аагӡаны, иара ихы иаақәишьыргьы цәгьа 
ибауамызт. Аӡәызаҵәык, абри исыватәаз «анџьныр-ашахтиор» дҳәыҵәы-
ҳәыҵәуан, уажәы-уажәы исааҭ ааҭигауан, днахәаԥшуан, иҽааиҵыхны, 
ихы нырнааны, Самԥалраа ахьтәаз дыԥшуа, днаханы, ҩаԥхьа иџьыба 
илҭеиҵалон.

Ажәакала, абри «ҳанџьныр-ашахтиор» идақәа зегьы еибархаха иҟан. 
Абар, ичҳара ахыжжра иалагахьан, егьагӡамызт.

Абри еиԥш аамҭазы ҳвагон дааҭалеит аелектричка абригадир, имундир 
аҳәынҵәрақәа цыӷьцыӷьуа.

– Ҳелектричка агхауама? Ианаамҭоу илеиуоушь Аҟәа ақалақь аҟны? 
– иҳәан, сгәыла ибжьы ааиҵыхны абри абригадир диазҵааит.

Абри ауаҩ ибжьгьы геит, ацкы аҳәаха абригадиргьы дааламыгӡаӡакәа, 
аҟыгә-ҟыгәҳәа ишьхәақәа авагон ахыӷәра иаақәыкшауа, аӡәы иҿааихеит 
ҳара ҳахьтәаз ихы ақәкны. Сихәаԥшызар – абар инапқәа еиҵыхны 
иаԥхьаҟа ирхха, ишьапқәа ахьирыгылауаз цқьа дахьақәымшәауаз аҟнытә 
дынҭаҳа-ааҭаҳауа, дааиуеит Самԥал ихаҭа! Амҩан дназгәыдҳалауаз 
уааи сқамбӷеи днапыршьышьуа днараҩсуа, али-ԥси рыбжьара ҳара 

ҳахьтәазҵәҟьа даакылҟьеит. Абри сгәыла дахьтәаз ахьышәҭҳәа дҩагылеит. 
Иԥсны ихьшәашәаӡа Самԥал изҭаз изблак иаразнак иааибгахазшәаҵәҟьа, 
сгәыла дахьгылауаз ишьҭыбжьқәа рыла дымҩашьаӡауа, иҩнапыкгьы рыла 
наҟ-ааҟ ижәҩахырқәа ааидикылеит. 

– Уара уоума, – иҳәан, диазҵааит иара ибжьы ҿацаӡа, – ҳелектричка 
агхауама, ианаамҭоу илеиуоушь Аҟәа ақалақь аҟны ҳәа уажәраанӡа абраҟа 
иҵаауаз?

– Мап, ааи… Сара сакәын… – сгәыла иҿы иааҭыҩит аарлаҳәа ажәақәак. 
Иара деихаԥсы дгылан. Аԥхӡы хьшәашәа иқәнаҭәауан. Инапқәа хьы-
дышьшь иваԥсан.

Абас, абри ауаҩ уаҳа иҽимырцәгьаӡауашәа аниба, Самԥал иеидырӷәӷәа
ла иикыз ажәҩахырқәа аауишьҭын, абри «ҳанџьныр» иарӷьа напы 
ижәҩахыр иахьаалҵуазҵәҟьа инҭарс, иҩнапыкгьы рыла иааимлагәа 
иааникылеит. Инапқәа неимда-ааимдауа дышлеиуаз акәымкәа, ахәда 
аҟнынӡа длаӡеит. Ицнапык ала имаӷра ааиртлан, дҩахауа, дҩахауа 
имышьхәылҵ аҟнынӡа иааҵаиркәакәеит. Заур имахәар ахәы хәбабисаӡа 
иааԥшуан. Иара абри амахәар шьышьуа днықәлеит Самԥал. Иԥси-иԥси 
еихьӡауамызт. Игәы аҭҳара-ҭҳара еиҵасуан. Амахәар еиԥхьышьшьаауа 
иқәыз инацәкьарақәа ақыџьқыџьра иаҿын. Ҳәара аҭахымызт, уажәраанӡа 
иибахьаз дыргак дашьҭан иара уажәы. Аԥхьа даалаган, азымҩатәырахь 
еиԥхьишьшьаауан, зегь хәыц-хәыц еимидеит. Нас иикыз анапы 
ааирҵәиин, днапыршьышьуа егьи аган днықәлеит. Самԥал ирҵәииз 
инапы ихьызшәагьы иааирҳәшәа иуит Заур, аха убри аамҭазы али-ԥси 
рыбжьара сылаԥш нақәшәеит, амышьхәылҵ инаркны ихәхәаӡа ԥсыӡак 
егьаагымхакәа, ҵаҟа илашьҭыз шәахсҭак цәхаԥшь-цәиаҵәаӡа.

Днапыршьышьуа дықәын Самԥал. Абар, ашәахсҭа аҟны днеит 
шааҳҳәауаз, ҩаԥхьа даақәгьежьаауан, даԥырҵны иҿынеихауан. Зны 
хыхь ала давсуан, даҽазнык – ҵаҟала. Аха ашәахсҭа инацәкьарақәа 
ақәшәауамызт.

Самԥал инацәкьарақәа ашәахсҭа иазааигәахацыԥхьаӡа, Заур иԥштәы 
иԥсахуан, аԥхӡы хьшәашәа иқәнаҭәауан.

Абас знык, абас ҩынтә… Аҵыхәтәан иаауишьҭит Самԥал иикыз ана-
пы.

– Саҭамзааит, аҩыза! – иҳәеит Самԥал. – Ауаҩы знык ибжьы 
анышьақәгылалак, шамахамзар, еицакуам, рҳәоит. Саргьы убри агәра ганы 
сыҟоуп. Аха ус сҳәеит ҳәа, зыбжьқәа еиԥшу ауаа ҟаларцгьы алшауеит. Ари 
ҳдунеи дууп. Ишудыруа еиԥш, х-миллиардҩык инареиҳаны ауааԥсыра 
ықәынхауеит уи. Абырсҟаҩык ауаа ахьыҟоу ҩыџьа рыбжьқәа еиԥшхаргьы 
изџьашьатәхарызеи! – имчқәа аакәадахан, маҷкгьы даагарыгаҽеит, 
идақәеи иареи еибархха иҟамзи! Луанытә даақәыԥсычҳан, иажәақәа 
рынагӡара дналагахит Самԥал.

– Сара зымшала абас суаҩыбжахаз ибжьы, – даҿын иара, – убри 
еиԥшуп даараӡа. Аха уи имышьхәылҵ инаркны инап ахәда аҟнынӡа 
ихәхәаӡа ашәахсҭа анын. Иҩызцәа ҳахьӡаанӡа, иареи сареи аиқәԥара 

2. "Алашара", №3, 2013

ҳахьаҿыз сылаԥш ақәшәеит ицәхаԥшьааӡа. Иахьеиԥш исгәалашәоит 
убри ибжьы. Иагьа уургьы, Аҟәа ақалақь уалжьны ушысмышьҭуа удыруа-
зааит, анысҳәа, иара иаҳәызба ааҭиган, уажәраанӡа уара ишуҳәаз еиԥш, 
«Аҟәа ақалақь, – иҳәан, – иахьарнахыс ублақәа рыла иубараны уҟам!» 
– абасгьы нациҵеит, убри аминуҭ азыҵәҟьагьы иаҳәызба аамҩаниҵан, 
ашыҩҳәа сыбла инҭеикшеит. Аҵырҵырҳәа иаамацәысны, сыблақәа ам-
цабз нрыҵыддызшәа збеит. Ус егьырҭ иҩызцәагьы ааҳахьӡеит, уи нахыс 
исзыруз ҳәа акы сыздыруам… Ҳәызбала исысуан, исысуан напыла, шьа-
пыла… Сырхәахәон… Сырҟәаҟәон, аха сара иреицәа-иреиӷь акы еилыс-
каауа сыҟамызт, ацәа хаа сынҭанагалазшәа сҩышьӡа скажьын… Амала 
ибжьы, убри аахысгьы слымҳа ишҭаҩыц иҭаҩуеит. Ааи, убжьы сажьеит. 
Саҭамзааит!.. Сычҳара маҷхеит!

Абасгьы иҳәан, ишьхәақәа даарықәгьежьит. Иара ицыз аԥҳәызба 
имахәар днаҵагылахын, длыманы ашә шыҟаз лҿыҩалхеит. Ицеит 
индәылҵны егьи авагон ашҟа. Заургьы, абарҭ ауаа авагон инҭыҵны, ашә 
ныдырҵаанӡа, ишьамхқәа аҟәараҟәараҳәа еиҵасуа дышгылаз дгылан. 
Даргьы цеит, иаргьы ахыԥыҳәа асқам иҽнықәижьит.

– Аа, – иҳәеит иара, – абасоуп ауаҩы дышҩашьауа, егьызхараӡам 
ауаҩԥсы аус дшақәиршәауа, – ихгьы дҩаханы, сыблақәа днархыԥшылеит. 
Иара изыҳәан сгәы иаанагауаз еиликаарц иҭахын… Аха сара илаҿысымҭ
ӡеит ҵаҟа сыԥшуа стәан. Ашьҭахь иара илаԥш аасхиган, егьырҭгьы 
днарҿаԥшит, аха урҭгьы рхы-рҿқәа иара дзеигәырӷьарыз еиԥш егьыр-
зихымкааит…

Иҭынчрахеит…
«Нас, сџьам злам, сымҳаҵә аласҵарым ҳәа стәарызма саргьы? – 

схәыцуан сара. – Зегьы ззеиԥшу ауаа реиԥш аганахь сгыларыма? Ацәгьа 
зуз ауаҩы дшызбауа доусышьҭрыма? Егьырҭ ауаагьы ацәгьа рзула ҳәа 
имҩа аасыртрыма? Ишцалакгьы ацәқәырԥақәа ирыхгыланы ицақәо 
срылагыланы сцаларыма саргьы?»

Абас сара схәыцрақәа сышрылаз ҳелектричка аныҟәашәа аармаҷуа-
аармаҷуа, Дранда астанциа иаавалеит. Сгәыла ишьапԥынҵа ныҵишьын, 
ҳзықәтәаз асқам иааҵигеит ичамадан. Адәыӷба дҭыҵырц иақәимкыкәа 
дыҟамызт, аҽырхиара даҿын.

«Сцалап сахьнанагалакгьы ҳәа акәу? Хәымгароуп убри еиԥш 
аԥсҭазаара!» – схәыцрақәа саарылҵит иаразнак.

Абри аамҭазы сгәыла ичамадан аашьҭыхны, дҩагыларц азы инапы 
нагӡаны амаа ааникылеит.

– Уабацои? – сиазҵааит сара. – Аҟәаҟа сцоит умҳәазыз?
– Ааи, ус сгәы иҭан, аха уаха Дранда сыуак иҟны сыԥхьарц сыӡбеит, – 

саҭеикит иара, ииҳәаз ажәақәа рыгәрагара иара ихаҭагьы рацәак имамкәа. 
Агылара иҽазкны, ичамадан амаа ианкны сҩахап ҳәа иҽаназикуазҵәҟьа 
снапы насыгӡан, ачамадан злеикыз инапы инақәсырӷәӷәеит. Иара 
ҵаҟантәи иџьымшьқәа дынрыҵыԥшны даасзыԥшит. Иблақәа цырцыруа, 
амца қьоуқьадҵәҟьа рыҵҟьауан.

Абри аамҭазыҵәҟьа Ҭарасхангьы дҩагылан, инапы аагӡаны, Заур 
ижәҩахыр иаақәирӷәӷәеит.

Иҟаҳҵаз ааиамхацәгьахан, ичамадан амаа ааушьҭны, ихы дҩаханы, 
дааҳалаԥшит Заур. Итәазгьы игылазгьы – зегьы алтарра еиԥш ихәхәаӡа 
имҩа иангылан.

Абарҭ зегьы иблақәа аархигахын, ҩаԥхьа даасҿаԥшит Заур. Аха… 

Агәалашәарақәа

Амрагыларахьҟа абгахәыҷқәа ууазар – 
ақәа ауеит…

1918 шықәса…
Ҿыц Аҟәатәи арҵаҩра асеминариа санҭалаз ашықәсан акәын. Мчыб-

жьыкгьы мҵыцызт адкыларатә екзаменқәа ҳаарылганы, аҵара ҳналагазар 
аахыс. Аҽны аԥсуа бызшәа азы аҵатәхәы ҳаман. Аҵәҵәа ианас, ҳара зегьы 
ҳакласс аҟны ҳаизаны ҳтәан, ҳарҵаҩы ҳаизыԥшын.

Ус, рогожатә костиум шкәакәала деилаҳәаны, уаҩы шәпа-жәпак, уры-
ла иҵегь ицындаз ҳәа ззуҳәарыз, зыуаҩыбжара иахысхьаз аӡәы, икласс 
журнал  иҩыҵракны дааҩналеит. Иԥаҵа џарџарқәа ҟәашшӡа ишлахьан, 
ихахәи ижакьеи нықәкны исан. Иара ихы-иҿы ашьеи ахши реиԥш 
еилыԥхаауан. Адруҳәа зегь ҳҩеихаҵгылеит. Иара шәтәақәа иҳәан, икласс 
журнал наганы астол инықәиҵеит. Иҽааиҵыхны днаҳалаԥшын, асқам 
даахан, астол днахатәеит.

Ари Дырмит Гәлиа иакәын.Ҳашьҭыбжьқәа анеиқәтәа ашьҭахь, иара 
иаԥхьа астол иқәыршәыз акалам аақәихын, ижурнал аартны, ҳажәлақәа 
ахьаныз акакала дрыԥхьо иҿааихеит. Зыжәла иҳәоз ҳҩагылауан, иара 
иблақәа ааиҵыхны днаҳахәаԥшуан, ажурнал аҟынгьы ак аниҵон. Абас 
иҟалеит иареи ҳареи раԥхьатәи ҳаибадырра.

Ус, ҳанеибадырқәа ашьҭахь, иара дҩагылан, иаацәыригеит аԥсуа 
бызшәазы ҳара ҳазхысраны иҟоу атәы. Аԥсуа милаҭ шжәытә милаҭу, 
аԥсуа жәлар аҭоурых ду шрумоу, ихаз ҳәынҭқарра ӷәӷәаны ианшьақәгылаз 
аамҭакгьы шрымаз иҳәан, аԥсуа жәлар рҭоурых дналаланы акыраамҭа 
дцәажәон.

– Аха Аԥсны иахылаԥшуаз ауаа хыс ирымамызт ахатәҩыра аԥшьгара, 
аҵарадырра рыжәлар рзы аиҿкаара, – дахашшаауан Дырмит аҵара 
азыҳәан абас  ҳаиҵаханы ҳахьыҟаз. – Ишыжәдыруа еиԥш, аԥсуа алфавит 
ҳауижьҭеи макьана хынҩажәа шықәса роуп иҵӡо. Аха иара абри аамҭа 
аҩнуҵҟагьы аԥсышәала аԥхьареи аҩреи рырҿиара, ашколқәа рыхтра 
уи аҟара рхы азцом убарҭ аусқәа знапы иану ауаа. Абарҭқәа ирыхҟьаны, 
ҳара уажәы арҵага шәҟәқәа рзы даара ҳмаџьаноуп, изыҩуа еиҳагьы 

имаҷуп… Даараӡа акыр злоу ҵараиурҭоуп аԥсуаа ҳзы абри асеминариа, 
– дақәгәырӷьауан иара. – Абраҟа иалгауа аԥсышәала аԥхьареи аҩреи 
иагымкәа ирдура иҟалароуп, иҟалароуп аԥсуа  литературагьы аԥсуа 
культурагьы рырҿиара иаҵәатәышьаҟақәаны. Абас ишәеигәыӷуеит аԥсуа 
жәлара… Шәаргьы абри шәаԥсаны шәҟаларц азы ҳара абраҟа ишәаҳҭауа 
аҵатәхәқәа иагьа ибзианы ишәҵаларгьы, иахәауа џьышәымшьан, –  
ҳгәаҳҽаниҵон иара, – иҵегь аус утәуп. Еиҿышәкаалароуп алитературатә 
кружокқәа, еизыжәгалароуп ажәлар рҳәамҭақәа, ажәаԥҟақәа, ацуфарақәа, 
ахьӡыртәрақәа, алегендақәа, алакәқәа. Шәаргьы шәҽазышәкыроуп убарҭ 
шәырҿыԥшны ажәеинраалақәа, ажәабжьқәа рыҩра.

Абас ҳабжьеигон Дырмит Гәлиа.
Иара абраҟаҵәҟьа доусы иаадыруа ҳҳәо ҳалагеит. Саргьы исаҳахьаз 

ажәаԥҟақәак сгәалашәан, ирасҳәеит. Даҽаӡәы ацуфарақәа игәалашәеит.
– Амш аныбааԥсхауа ҳара ҳҟны излардыруа анысҵар ҟалауоу? – иҳәан, 

дазҵааит Кәасҭа Гамсаниа.
– Ишԥаҟамлои, ибзиами! – азҵаара зҭиз игәы аазҭеиҵеит Дырмит 

Гәлиа.
– Ҳара ҳҟны, – иҳәеит иара, – амш бааԥсы аныҟало имҩашьо алҩала 

ирдыруеит ҳаҭаҳмадацәа.
– Иранаҳәозеи алҩа? – иааџьеишьеит иара идтәалаз ҷкәынак, 

дагьаацәыҵаччеит.
– Алҩа цәажәаӡом, ҳәарас иаҭахузеи, аха алҩа шиашоу хыхь ихам-

лауа, ҵаҟа ишьҭалауа ианалагауа – ақәа ауеит, – иҳәеит Кәасҭа, иҩыза 
днаихәаԥшны.

– Иҵабыргуп, – Кәасҭа ииҳәаз дақәшаҳаҭхеит Дырмитгьы. – Абарҭ 
реиԥшқәа ишәаҳахьоу зегьы анышәҵала… 

– Сара ишәасҳәап амш аныбзиахауа ҳара ҳҟны ишырдыруа! – ҿааиҭит 
Гьаргь Гәбаз дахьтәаз.

Гьаргь рацәак аҵара бзиа избоз аӡә иакәмызт. Қәрала ҳара ҳаҵкыс 
такәы деиҳан. Арԥысра иҽазикуан. Ианакәызаалакгьы ибзианы 
иҽеилеиҳәон. Иԥҷаҷарқәа аушьҭны, иԥшӡаӡа иԥхьаҳәаны иман. Ажәакала, 
аҽырбара дханагалауан.

– Ҳара ҳҟны амрагыларахьҟа абгахәыҷқәа ууа иалагар, амш еилагоит, 
уеизгьы-уеизгьы ақәа ауеит! – иаашьақәирӷәӷәеит Гьаргь.

– Ибзиоуп Гәбаз, – иааизымчҳаит Дырмит, – уи шәара шәзыҳәан им-
рагылароуп, аха шәнаҩс инхауа рзыҳәан имраҭашәараӡами? Урҭ амш 
анеилахәо злардыруазеи?

Ҳара зегьы акыркырҳәа аччара ҳаналага, Гәбаз иамхацәгьахан, иблақәа 
аацәыркшаԥаны днаҳалаԥшит…

– Абри еиԥш иҟоу ракәымкәа, ажәытәуаа игәарҭахьоу, иԥыршәахьоу 
роуп иеизыжәгалаша, шәтетрадқәа ирнышәҵалаша, – иҳәан, ҩаԥхьа 
дааҳалабжьеит Дырмит.

… Абас, абри аҽны инаркны реизгара ҳалагеит ажәаԥҟақәа, ацуфарақәа, 
ахьӡыртәрақәа. Доусы иааҳгәалашәауаз акакала ҳтетрадқәа ирнаҳҵауан, 
аԥсуа бызшәа аҵатәхә аҟны ицәырганы ҳрыԥхьон, иаҳа ирацәаны, иаҳа 

еиӷьны еизызгауа ҳәа ҳаицлабуан. Иҟан ажәлар рырҿиамҭа аизгара аус 
даара зхы азцақәаз, иацԥыҳәаны иашьҭалақәаз, иара саргьы исгәалашәаз 
ажәаԥҟақәа ҩынҩажәа раҟара стетрад ианҵаны иназгеит. Акызаҵәык 
– абри алитературатә кружокқәа еиҿышәкаалароуп ҳәа Дырмит Гәлиа 
дызҿыз иаргьы уаҳа аҭыӡшәа иҳәомызт, ус иаавахашәа иҟан…

Аҧсны еиҕьу дгьыл ыҟаӡамзаап!..

Аҽны сабшан. Аҵыхәтәантәи аҵатәхәқәа аҩба иҳамаз рыбжьара 
аимҟьаразы иҳаԥхьо, акыркырҳәа аҵәҵәа иасит.

Ҳарҵаҩы, ижурнал астол иаақәихын, «бзиала!» иҳәан, ашә шыҟаз 
иҿынеихеит, ҳаргьы аҟәҟәа-ҿҿаҳәа ҳпартақәа рхышәқәа еикәарҽуа 
ҳҩагылеит, акласс ҳандәылҵны, ҳшьапқәа неиҵаҳхырц, ашҭа ҳнықәларц 
азы. Абри аамҭазыҵәҟьа, акласс еиҳабырақәа руак аҟнытә ҵаҩык, ҳакласс 
ашә ааимԥааны  дааҩнашылеит.

– Уаха, ахәылԥазы, ачаи ашьҭахь аҩбатәи акласс аҟны аизара ҳамоуп, 
аԥсышәала аԥхьареи аҩреи здыруа аӡә шәҽагшәмырхакәа шәлеи! 
– иҳәеит абри иааҩналаз аҷкәын, днаҳалаԥшын.

– Закәызеи иуҳәаз?
– Иарбан еизароу зуҳәаз?
– Ианба, ианба? – иааиларыԥсеит, ару игоз иалаҩны, арԥыс ииҳәаз 

змаҳаз аҵаҩцәа.
– Уаха, – иҳәеит иара ҩаԥхьа, – аԥсуа литературатә кружок еиҿаҳкаарц 

ҳгәы иҭоуп, ачаи  ашьҭахь шәлеи аҩбатәи акласс аҵара ахьырҵо. 
Ишәаҳама? – абасгьы азҵаара нациҵан, зегьы ишеилыркааз аҟара агәра 
анига, дындәылҵны дцеит.

«Аа, – аасгәахәт сара, – еиҿышәкаала алитературатә кружокқәа ҳәа 
Дырмит Гәлиа дызҿызгьы абри зӡбахә ииҳәаз акәхап…»

Аҽны абри аизара схы ишҭаз иаасырхәлеит. Ахәылԥаз, ачаи анаажә 
ашьҭахь, саргьы, џьара сҽаакыдмырхалаӡакәа, аҩбатәи акласс аҵара 
ахьырҵоз, аҩбатәи акорпус ашҟа сцеит.

*  *  *
Асеминариа иҭаз, аҩбатәи акласс аҟны итәақәаз аҵара ахьырҵо 

ауадаҟны сахьааҩналаз, иеизашаз еизахьан. Уаа ҩажәи жәохәҩык, 
ҩынҩажәаҩык раҟара тәан уа. Саргьы снеин, ашьҭахьшәа  џьара 
снарылатәеит. Сшыԥшыз акәымкәа, арԥыс наӡааӡак, форма маҭәала 
деилаҳәаны, иџьаз маҟабз ҟьаҟьа «СУС» (сухумская учительская семина-
рия) ҳәа анны, аҟәбас маҟа имӷаз икьаҿ аӡарақәа ааиднакылауа, апартақәа 
раԥхьа иахьазеиԥшыз игылаз астол дахагыланы, ҳааирӡырҩит.

– Иахьа абра  шәыззеизаагаз алитературатә кружок еиҿаҳкаарц азы 
ҳаицәажәап ҳәа ауп, – иҳәеит иара. – Иааиша ааит ҳәа сыҟоуп.  Мап 
ахышәымҳәаауазар, ҳаизара ахы азҭаша аӡә ихьӡ ҳҳәап хантәаҩыс!

– Шьаликәа иакәзааит, Шьакаиа!
–  Антон Шьакаиа, Антон! – иааиларԥсахт абжьқәа.
– Уаҳа аӡәыр икандидатура ықәшәыргыларц шәҭахызар? – иҳәан, 

деиҭаҳазҵааит иара, аха, «иазхоуп, абжьы  аҭ, шьҭа абжьы аҭ!» –  ҳәа 
ианааиларыԥса, иара даабжьажьашәа, днаԥшы-ааԥшуа, иааигәара игылаз 
аҵаҩцәа даарылаԥшит. Ус, насҭхашәа игылаз ҷкәынак, ари иҳәалахара 
зыхҟьаз еиликаазар акәхап, дааины Антон днаивагылан, – «Антон Шьакаиа 
ҳаизара ахантәаҩыс далаҳхырц иақәшаҳаҭқәоу шәнапы шәҩах!» – иҳәан, 
абжьы иҭараҟны инықәиргылеит. Зегь ҳаицҿакны абжьы иаҳҭеит.

Антон Шьакаиа ҳәа зыхьӡ рҳәазгьы иара аԥхьа ҳаазырӡырҩыз ихаҭа 
иакәзаарын. Абжьы анирҭа, аизара днахагылан, инагӡо иҿынеихеит. Иара 
ажәа шалеигалаз ала, убасгьы далаҳхит аизара апротокол ҩны ишьҭызхшаз 
даҽаӡәгьы маӡаныҟәгаҩыс ҳәа, аха хьыӡҳәала абри иоуп иалаҳхыз ҳәа 
сҳәаратәы еиԥш дысгәалашәом уажәы. Абри  ашьҭахь ишьақәҳарӷәӷәеит 
ауха ҳазлацәажәараны иҟаз азҵаара: «аԥсуа литературатә кружок 
аиҿкаареи анапылаҩыратә журнал аҭыжьреи».

– Ишыжәдыруа еиԥш, аҟәатәи аурыс школқәа, шамахамзар, зегь 
рыҟны еиҿкааны ирымоуп алитературатә кружокқәа, – ҳааирӡырҩын, 
иажәахә аҟаҵара дналагеит Антон Шьакаиа. – Убарҭ акружокқәа рыҟны 
аҵаҩцәа иаха иаҳа иагәылаланы иҭырҵаауеит аурыс литература, 
аурыс шәҟәыҩҩцәа дуқәа – Александр Пушкин, Лев Толстои, Миха-
ил Лермонтов, Николаи Гоголь уҳәа убас еицырдыруа ашәҟәыҩҩцәа 
егьырҭгьы рҩымҭақәа, аамҭа-аамҭала рышколқәа рыҟны иқәдыргылоит 
аинсценировкақәа, апиеса хәыҷқәа… Сара сгәанала, ҳара еиҿаҳкаараны 
иҟоу акружок, убарҭ иреиԥшымкәа, иҵегь аџьабаа зҭаху кружокқәоуп. 
Избан акәзар, аурыс литературатә кружокқәа иҭырҵаалаша, изыԥхьалаша 
ашәҟәқәа рацәоуп, иқәдыргылаша апиесақәа ҵҩа рымаӡам. Ҳара ҳакәзар, 
Дырмит Гәлиа иҩымҭа ашәҟәы хәыҷқәа ҩба заҵәык роуп сахьаркыратә 
литературас иҳамоу – «Ажәеинраалақәеи ахьӡыртәрақәеи» ҳәа хыс из-
моуи «Арԥызбеи аԥҳәызбеи рышәҟәы» захьӡуи.

Абри ашьҭахь ажәахәҟаҵаҩ дааҭгыланы иҳаиҳәеит абас еиԥш 
аҭагылаазшьа иҳамоу аԥсуа интеллигенциа зегьы ишҳаднаҵауа – аԥсуа 
литература аҟаҵареи иара арҿиареи рзыҳәан доусы иааҳалшауа аказы 
ҳхы ҳамеигӡарц, ажәабжьқәеи ажәеинраалақәеи рыҩра зылшауа аӡәыр 
дҟалар, ирыҩларц, арҭ реиԥшқәа рыҩра злымшауа егьырҭ зегьы  аԥсуа 
жәлар рҳәамҭақәа, рырҿиамҭақәа – алакәқәа, алегендақәа, ахьӡыртәрақәа, 
ажәаԥҟақәа, ацуфарақәа, аԥсуаа игәаҭаны ирымоу аҳәахьақәа еизырга-
ларц, ртетрадқәа ирынҵаны, уаха иалаҳхуа аредколлиаҟны инаргаларц, 
џьарак еизыркларц.

– Шәазхәыци, – иҳәеит иара, – абраҟа ҳтәоуп уаа ҩынҩажәаҩык 
рыҟнынӡа. Абарҭ зегь ҳацԥхьаӡа есымза лакәк-лакәк, ажәаԥҟак-ажәаԥҟак 
мацара ҳтетрадқәа ирынҵаны иаагаларгьы, шықәсык аҩнуҵҟа шаҟа том 
ҳауазеи?!

Антон абарҭ ажәақәагьы иҳәеит, саргьы абри еизаагаз алакәқәеи 
алегендақәеи шәҟәны икьыԥхьны, ацәа жәпақәа рыхҟьаны, еизызгаз  

абарҭ ауаа роуп ҳәа ҳахьыӡқәа хьтәы нбанла ицырцыруа ирынҵаны, 
асеиминариа абиблиотекаҟны Макс Иванич ишьқаԥқәа ирҭагылаз аҟара 
сгәы ааӡеит. Убас аԥсы ахаҵаны иҳәон Антон Шьакаиа ииҳәоз,  убас агәра 
ганы дыҟан иара напы злеикуаз аус анагӡара!

– Абарҭ иааҩқәо ажәеинраалақәеи ажәабжьқәеи, еизаагауа аԥсуа 
жәлар рырҿиамҭақәеи, ирҽеины, ибзианы ихҩылааны, анапылаҩыратә 
журналқәа ирынҵауа, есымза знык-знык еиҵамкәа иҭҳажьлароуп!

Абас иаахиркәшеит Антон иажәахә.
Антон Шьакаиа ишьҭахь ажәа амхны ицәажәеит акласс еиҳабырақәа 

рыҟны аҵара зҵоз аҵаҩцәа: Миха Чалмаз, Ақыбеи Маан, Ҭарасхан 
Лагәлаа, Меқьҭи Амҷба, Колиа Маан, убас егьырҭгьы. Арҭгьы Антон иа-
леигалаз ажәа иадгыланы иқәгылеит. Аҵыхәтәан, абри аизараҟны зегьы 
ҳаиқәшаҳаҭны иҳаӡбеит есымза знык-знык анапылаҩыратә журнал 
ҭҳажьларц, иалаҳхит иара ажурнал ҭзыжьлаша  аредакциатә коллегиа-
гьы, Шьакаиа Антон хадас дрыҭаны. Раԥхьаӡатәи аредколлегиа ашҟа 
иалаҳхқәаз дрылан Ӡаӡ Дарсалиагьы. Аредакциатә коллегиа ирыдаҳҵеит 
ажәабжьқәеи ажәеинраалақәеи ҩны ирзаазгауа ирымхны ирыхәаԥшларц, 
ирыгу-ирыбзоу гәаҭаны идырҽеиларц, анапылаҩыратә журнал иҭрыжьуа 
аҟынгьы ианырҵаларц. Алакәқәеи, алагендақәеи, ахьӡыртәрақәеи, убас 
абарҭ реиԥш аԥсуа  жәлар рырҿиамҭа  иеиуоу егьырҭи ҩны иаазгауа аӡәыр 
дҟалауазар,  убарҭгьы иаарымхны ажурнал  ианырҵаларц рабжьаагеит.

Аимак-аиҿак ҟалеит иара ажурнал хьӡыс иаҳҭара азыҳәан азҵаара 
анықәсыргала. Еиуеиԥшым ахьыӡқәа аларгалеит жәпаҩык. Зегьы акака 
рҳәо ианалага, уажәраанӡа ҿымҭӡакәа итәазгьы, ари аизара иалашь-
цылан, доусы иахьтәаз акака аларыԥсон. Аха аҵыхәтәан, ҳаиҳараҩык 
ҳаиқәшаҳаҭны ҳазаангылеит «Ашарԥы-Еҵәа» аҟны.

Аредколлегиаҟны иааргоз аҩымҭақәа ирыхәаԥшны ианрыдыркы-
лалак, ибзианы ихҩылаатәын. Абри аҟны «Ашарԥы-Еҵәа» ацхыраара 
дуӡӡа арҭон Аҟәатәи Ашьхарыуаа рышкол иалганы, асеминариа иҭалаз 
аҵаҩцәа. Урҭ, шамахамзар зегьы рнапҩымҭақәа ԥшӡан, ранбанқәа ҟәазны, 
иҭҭәаа-ҭҭәааны, алар еиԥш иеиҟара-еиҟараны иҟан. Зегьы иаарылукаартә 
иԥшӡаны иҩуан Данил Аҳашбеи Иаша Шариеи…

Абас, асеминаристцәа-аԥсуаа абри аухатәи ҳаизараҟны ашьапы ҳкит 
раԥхьаӡатәи анапылаҩыратә журнал аԥсышәада аҭыжьра.

Дырҩегьых агазеҭ «Аԥсны Ҟаԥшь» аредакциаҿы

Иун мза быжьба аҽны Обком апрезидиум аилатәарҿ ирыхәаԥшраны 
иҟан агазеҭ «Аԥсны Ҟаԥшь» аҭыжьра аус ашьақәыргылашьа аиӷьтәрази 
иара аредакциа аилазаара арӷәӷәарази акомиссиа иаларгалаз 
ауснагӡатәқәа. Саргьы исыԥхьан, снеит. 

Убри аҽны акәын сара раԥхьаӡагьы акомпартиа обком аилатәараҿы 
саннанагазгьы. Уажәраанӡа агазеҭ аҭыжьреи, уи аҟны иҳагхоз-иҳабзахози 

зегь Аҵаразы жәлар  ркомиссариат акәын знапы ианыз, иахылаԥшуаз. 
Аԥара шазоурышьҭуазгьы иара убри акомиссариат абиуџьет ала акәын.

Обком апрезидиум аилатәара мҩаԥигон усҟан уи маӡаныҟәгаҩыс 
иамаз Г. Стуруа. Иармарахьшәа, иара дицәыхарамкәа, егьырҭ зегьы 
дырҿаԥшуа, кресло дуӡӡак дықәтәан Н. Лакоба. Арҭ аҩыџьагьы зыдтәалаз 
астол иадгылаз астол цынгылаҟны наҟ-ааҟ, дара-дара еиҿаԥшуа итәан: 
С. Ҷанба, В. Ладариа, Ер. Дамениа, Ҳ. Шамба уҳәа егьырҭгьы.  Арҭ обком 
апрезидиум ачленцәа ракәын. Урҭ инрыҟәгашәа аҭӡамцқәа рааигәара 
итәан дырҩегьых ауаа рацәаҩӡаны – жәлар ркомиссарцәа, обком аппарат 
аусзуҩцәа уҳәа убас егьырҭгьы. Саргьы снеины, иҭацәыз ҟәардәк снаханы, 
абарҭ снарылатәеит.

Обком акультупропҟәша иахылаԥшуаз Валиа Хуциев ажәа ирҭан, 
дҩагылан, апрезидиум иреиҳәеит агазеҭ «Аԥсны Ҟаԥшь» аредакциа 
аҭагылазаашьа ҭырҵаарц иалырхыз акомиссиа ражәахә.

– Акомиссиа агазеҭ «Аԥсны Ҟаԥшь»  ахьҭрыжьуаз ицан, ирымаз-
ирыхӡыз, ирыгыз-ирыбзаз зегь ҭырҵааит, – иҳәеит иара. – Мчыбжьык 
ахьтә, жәамш рахьтә знык-знык роуп иахьа уажәраанӡа «Аԥсны Ҟаԥшь» 
шҭыҵуа.

В. Хуциев ишиҳәаз ала аринахысгьы абас агазеҭ аҭыжьра иаԥсам ҳәа 
азырҳәеит акомиссиа. Акомиссиа Обком апрезидиум аҟны ажәа адырга-
леит есхымш знык-знык иреиҵамкәа агазеҭ «Аԥсны Ҟаԥшь» ҭыжьлатәуп 
ҳәа, убри аҭыжьра зылшаша аштатқәагьы аҭаны, иақәнагауа аԥарагьы 
рзоушьҭны, иара агазеҭгьы Аҵаразы жәлар ркомиссариат иалхны, хазы 
ишьақәыргылатәуп ҳәа.

– Акомиссиа ажәалагалақәа  аредакциа асметагьы, обком апрезидиум 
иақәырҵаша ҳәа ҳгәы иаанагаз апроектгьы кьыԥхьны, обком апрезиди-
ум ачленцәа ишәаҳҭан, ишәымоуп, шәаԥхьазар акәхап, – иҳәан, иажәа 
даалгеит В. Хуциев.

Абри ашьҭахь С. Ҷанба ажәа аарымихын, иреиҳәеит аԥсуа нхаҩыжәлар 
рыҟнынӡа, дара рыбызшәала апартиа ажәа рызназгауа ҳәа абри агазеҭ 
«Аԥсны Ҟаԥшь» акәымзар даҽак шрымам.

– Мчыбжьык аҟнытә знык ада изҭымҵуа агазеҭ – иагьгазеҭым, иа-
гьжурналым, – иҳәеит иара. – Абри агазеҭ ианырҵо аматериалқәа рыр-
хиара ишаҿу, иандырхиалакгьы аҭыжьра ишазыҟарҵауа, ианҭыҵлакгьы 
аԥошьҭеи аԥхьаҩи  рыбжьара амҩа ишықәу жәохә мыш иреиҵамкәа 
аамҭа цоит, иара иану ажәабжьқәеи астатиақәеи ажәуеит. Убри аҟнытә, 
иазыҟаҵоу акадрқәа ҳауаанӡа акәзаргьы, макьана мчыбжьык ахьтә ҩынтә 
иреиҵамкәа иҭыҵуа иҟаҳҵароуп, ԥаралагьы, кадрлагьы иеиқәҳаршәароуп, 
– иҳәан, В. Хуциев иажәақәа аашьақәирӷәӷәеит иара.

– Аԥсуа нхаҩы изҳаит, – иҳәеит Н. Лакоба. – Уи аҵара зыԥсоу идыруа 
далагеит. Ихшара ашкол ашҟа идәықәиҵо, иара аҵарадара арӡырҭа  
акружокқәа рышҟа дныҟәо, уажәы шамахамзар, дхәыҷы-дду аԥхьареи 
аҩреи здыруа аӡәы-ҩыџьа ахьыҩнам ҩнаҭак аԥшаара уадаҩуп. Иҭзыжьша 
ауаа ҟалозар, сақәшаҳаҭуп акомиссиа ирҳәаз… Аԥара ҳаԥшаап, уи 

убриаҟара иуадаҩым, – абасгьы нациҵеит иажәа аҵыхәтәан иара.
– Сара сгәаныла, – иҳәеит Г. Стуруа, – иахьа акомиссиа иаларга-

лаз аусмҩаԥгатәқәа ирыцҳамҵауазар, акы  ҳазрыгырхауа иҟам. Ҳара  
аԥсышәала агазеҭ есымша иахьҭҳажьлаша ҳхы ақәкны аус аауазроуп. 
Акадрқәа иахьа иҳамамзар, уаҵәы иҳауп. Абас, Москватәи аинстиут далган  
аӡә дааит. Шықәсык, ҩышықәса рыла даҽа ҩыџьагьы ҳзааираны иҟоуп… 
Иҳадаҳкылап акомиссиа иаларгалаз апроект, – иҳәан, иаахиркәшеит  
Г. Стуруагьы.

Аҽны зегьы еиқәшаҳаҭны ирыӡбеит:
а) Агазеҭ «Аԥсны Ҟаԥшь» Аҵаразы жәлар ркомиссариат иалхны, иара 

ахатә биуџьет аҭаны, хазы ишьақәдыргыларц:
б) есымчыбжьа ҩынтә-ҩынтә иҭрыжьларц;
в) ишьақәдырӷәӷәеит иара аредакциаҟны аус зуша ауаагьы: С. Ҷанба 

– редакторс (ауалафахәы имоуа), М. Ҳашба – аредактор ихаҭыԥуаҩыс, 
Н. Ҭаркьыли, И. Папасқьыри, М. Гадлиеи – литературатә усзуҩцәас 
(аҵыхәтәантәи аԥшьҩыкгьы ауалафахәы роуа)».

*  *  *
Адырҩаҽны агазеҭ «Аԥсны Ҟаԥшь» аредакциаҿы ҳаиниеит Валиа 

Хуциеви, Симон Бжьаниеи (уанӡатәи аредактор), сареи. Абраҟа Симон 
Бжьаниа аредакциа  иамаз-иахӡыз шәҟәыла ишьҭыхны сара исиҭон, сара 
иара иҟнытә исыдыскылон. Валиа Хуциев – аҭареи-адкылареи ркомиссиа 
реиҳабыс Обком аҟнытә даарышьҭны дыҟан. «Аԥсны Ҟаԥшь» аредакциа 
иатәуп ҳәа абри аҽны Симон Бжьаниа исиҭеит, сара исыдыскылеит акыр 
инықәсхьаз дес ҟәардәки, марқьафҭраки, каламки, пресс-папиеки, зынӡа 
– 7 мааҭки бжаки рыхә. Абри азы иахәҭаз актқәа хԥа ааҟаҳҵан, ҳахҩыкгьы 
ҳнапқәа рыҵаҩны, ҳацыԥхьаӡа акака аагеит. 

Абас, иара абри аҽны инаркны есымчыбжьа ҩынтә-ҩынтә «Аԥсны 
Ҟаԥшь» ҭыжьуа ҳҿынаҳхеит Нестор Ҭаркьыли, Иван Папасқьыри, Мышьа 
Гадлиеи, сареи.

3. "Алашара", №3, 2013

ЗКАЛАМ ЦҲАФЫРУАЗ  АПОЕТ

Кьыршьал Чачхалиа изкны иуҳәаша рацәоуп. 
Уи ԥсабарала ипоетыз иакәын. Иҟазшьа злаҟаз ала 
– милаҭтә поет иашахаҭан. Исатира, ииумор жәлары 
ирзааигәан. Ихаҭа днықәгыланы данаԥхьозгьы, 
оумашәа аԥсы ахаҵаны даԥхьон. Иахьагьы ибжьы 
саҳауа џьысшьоит:

Ахьажь абаҳча аиҳабыс,
Ишыҟарҵах сеидру, иҟарҵеит.
Ишааиз, иҭнацан аҟармаҵыс,
Аҟәраани аҵларкәыкәи аанагеит.

Иаалаган ашәа ҿыцқәа аԥырҵеит,
Анота ианҵаны иҭрыжьт.
Амузыка аҩит ҳәа анырҵеит,
Ахьажь композитор ҟыж-ҟыж!

Аҵларкәыкә иатәуп ажәақәа,
Иқәгылан ашәа аҳәоит аҟәраан.
Абаҳчаҿы иҿалаз ашәыр-хкқәа,
Мчыбжьык ала иалгеит ирҭаан!..

Кьыршьал Чачхалиа згәы аартыз поетын.Ус иҟоуп иажәеинраалақәа 
реиҳаракгьы – мыцхәы иаартуп, мыцхәы ажәеизадала иҩума уҳәогьы 
иҟоуп. Ирацәаҩын иԥсы анҭаз «иахьыхьӡиртәуаз» азы изгәаауаз, амҩан 
дырԥыларгьы исатира зықәкыз шәаны имҩахыҵуан…

Апоет Кь. Чачхалиа иара дзыԥсаз иара идыруан. Ишысҳәахьоу еиԥш, уи 
дпоет  хаҭан, ижәлар рымаҵ аураҿы апоетра еиҳау даҽак шыҟамгьы агәра 
игахьан. Уи бзанҵык амаҵура дуқәа, аҭыԥ хәажажақәа дрышьҭамлацызт, 
алитература зкариера алаҟазҵоз дреиуамызт. Маӡала дцәыҵатәан, шьо-
укы-шьоукы ашьыц ҳарамқәа реиԥшгьы, ашәҟәы-ҟьашьқәа, анонимкақәа 
иҩызцәа рзы иҩны иалеиҵомызт. Ииҩуаз жәеинраалан. Дибангьы да-
анхомызт зҽырҩашьан, цәгьамзар бзиа ҟазымҵоз ашәаргәында! Кь. 
Чачхалиа  игәаԥхаз дигәаԥхон, игәамԥхаз – дигәаԥхаҵәҟьомызт, аҟама 
аҿеиԥш анаҳә-ааҳәра, алабз-ҩабзра иламызт. Иара зегь реиҳа иуадаҩыз 
ажанр инапы  злалакыз ала, ҳлитератураҿы  дзаҵәын изуҳәар алшоит. 
Азаҵә ианакәызаалак иқәыӷәӷәо аидара хьанҭоуп, ашьҭыхра уадаҩуп. 
Убас шакәызгьы,  Кьыршьал ду дызҵаз аидара иахьынӡаилшоз ламыс-
ла,  уаҩрала имҩанигеит, наунагӡагьы иԥсы ҭаны даанхеит ҳдоуҳатә 
ԥсҭазаараҿы.

В. Амаршьан

КЬЫРШЬАЛ  ЧАЧХАЛИА

       САРА САХЬЫНХО

Сара сынхоит сышьха тәылаҿ,
Иахьылбааҽҽо арҩаш хьшәашәа,
Ҧшәымас  амра ахьыҟоу стәылаҿ,
Ҧсра ахьақәым Дырмит иашәа.

Сара сынхоит амшын ҿықәаҿ,
Ацәқәырҧ былгьо  иахьыхәмаруа.
Сара сынхоит ацитрус тәылаҿ,
Амандарина ахьыџарџаруа.

Сара сынхоит меигӡарахда,
Аҩы џьбара ахьеиқәырҭәо,
Аҧсшәа ахьуарҳәо меижьарада,
Иуеигәырҕьан рнапқәа ахьурҭо.

Сара сынхоит ҽыбҕа иалиааз,
Аҽҟазацәа дуқәа ртәылаҿ,
Нарҭ Сасрыҟәа ду дахьалиааз,
Амца-шыра зкуаз напыла!

Сара сынхоит ашьхеи агеи
Инеиужьӡан иахьеиҽырбо,
Амшыни, амреи, аҳауеи
Агәабзиара ахьырчаҧо!

Сара сынхоит абри атәылаҿ,
Аешьара ацҳа ахьхырҵо,
Гәыла ибеиоу с-Аҧсынтәылан,
Аҧсуа кәымжәы ахьыршәырҵо!

         АЧҲАРА

Акыр дкыдырҟьеит,
Акыр дықәрыкшеит,
Аха акымзарак
Акгьы рылымшеит.

Алаф илырхуан,
Аҵәқәа иларҵон.
Уаҩы ишимаҳац
Амитә илаӡон.

Ицәшәо иалагеит,
Акы иамго ҳәа.
Ивагылеит
Иҭахцәа ракәушәа.

Дырҽхәо рҿынархеит, –
Уахьгьы иҽеимҭеит.
Ражәа рыхәлахеит,
Уаҳагьы ҿырымҭит.

Имҵагьыжьыз
Русқәа башахеит,
Избан акәзар,
Кыр зычҳаз диашахеит.

  ИСХАРОУЗЕИ
        /Ашәа/

Лассы-лассы бысгәалашәоит,
Шаҟа схәыцра балоузеи!
Амацәыс еиҧш бысҿалашоит,
Шаҟа ба блашароузеи!

Бзиа бызбоит, ишҧасҳәари...
Уаҳа ҳәашьас иамоузеи?
Ба бҿы исымҳәар иабасҳәари,
Ишсабҳәара, исхароузеи?

Ааҧын ааит! Иҧшӡарахеит,
Амш шаҟа иҧхарроузеи!
Бысзалымхуа сгәы балахеит,
Ишҧазури, исхароузеи?

Ашәҭқәа ҿалеит ибыбышӡа,
Шьыри, шаҟа иҧшӡароузеи!
Ҧхыӡла бызбоит схы анықәысҵа,
Ишҧасҳәари, исхароузеи?

Быда ихәарҭам сыҧсҭазаара,
Ишҧазури, бҳәаруазеи?
Ба боуп, сымыш, са смазара,
Иҳәа, мшәан, исхароузеи?!

		  * * *

Шаҟа ҵуазеи, мшәан, сара,
Шьҭа Ҧақәашь сымнеижьҭеи,
Аҭәа-ҵла ду амҵа убра
Ҧсшьараҳәа сымтәеижьҭеи?

Шаҟа ҵуазеи, иара убас,
Ҳхәышҭаара сымбеижьҭеи?
Сгәышҧы наҭаны уаҩҵас
Сыҽҳәа самырҧхеижьҭеи?

Шаҟа ҵуазеи, шаҟа ҵы,
Схәыҷра ара исымбеижьҭеи?
Иацы акәызшәа збоит, иацы –
Ҳарҭ ҳаиҟәнагеижьҭеи...

Асаби дҭаацәарахеит,
Иҵуазеи ҧҳәыс дааигеижьҭеи!
Ихшаз ашкол ахь ицахьеит,
Урҭ сара исымбеижьҭеи!

Аҳ, сажәызаап сара шьҭа,
Акыр ҵуеит сышлеижьҭеи.
Санынҭаҧш сан ллакҭа –
О, схәыҷхеит иахеижьҭеи!

БЗИА УЗЫЗБО УБРИАЗАМИ, ТҞӘАРЧАЛ!

Сыҧсҭазаара абраҟа адацқәа аҳазар,
Абраҟа сааӡазар, абраҟа сызҳазар,
Саҵагылазар абраҟа са суал –
Нас бзиа узызбо убриазами, Тҟәарчал!..

Абраҟа скаҳазар, абраҟа сгылазар,
Аха усгьы Тҟәарчал сыргылазар,
Ахра, ашьха смааҧсакәа санхал,
Нас бзиа узызбо убриазами, Тҟәарчал!

Абраҟа суаҩхазар, абраҟа сыҩуазар,
Абраҟа сгәаҿы амца еибакуазар,
Уара улашараха сгәаҵа уанҭал,
Нас бзиа узызбо убриазами, Тҟәарчал!..

Иреиҕьу сышықәсқәа усҭеит уара,
Шьҭа сыуаҩыбжара сахысуеит сара,
Сгәы аарты уааины! Усҭ ацаҧха!
Иубап сашәақәа – излоу ашьаҧха!

Уара убзиабара иахылҵыз абра
Сара исылшоит ҧхьаҟа агара.
Убриоуп сгәырҕьара, убриоуп сара смал,
Нас бзиа узызбо убриазами, Тҟәарчал!

Уара са усашәоуп, сгәаҵаҿ уиит,
Уара сгәаҿы ухыҵит, уахьынтә уҧрит...
Иҟам мазарак, иҟам ҽа малк  –
Абзиабара аҵкыс еиҕьишьо Кьыршьал!

АҦСРА, АҦСРА ИАНАДАМХА...

Сцәа иҭасыгӡаз маҷума,
Исхызгаз рацәоуп.
Са исзырҳәахьоу мачхәума,
Сақәшәахьеит еицәоу.

Аха сааиуеит сҩашьамкәа,
Гәыҕра рацәа змоу.
Саҕа ҟадыџь сиашьапкуа  –
Сибааит ҳаҕоу!

Аҧсра,
Аҧсра ианадамха  –
Акгьы нмыжь сымцац.
Сызҿыз сымч анақәымха  –
Сыҷкәын ма дсыхьӡап!

Аҧсра мшынҵас снылалап  –
Сналаҳап аӡмыжь.
Аха сшыҟаз шәгәалашәап  –
Сымцеит акгьы нмыжь!

ЕИМАРКУАЗЕИ?

Кыҷын иман аҳәақәа,
Хәыҷи дуи жәабаҟа.
Уи изгылан аҳәаҭра,
Ахыбгьы еиҧшын аматра.

Аҳәаҭраҿ аҳәақәа ҿыҿуан,
Иашан, улымҳақәа ҵырхуан.
Кыҷын исҭеит азҵаара:
–  Ирылалазеи абанҭ убра?

Еимаркуазеи уҳәақәа,
Хәыҷгьы дугьы жәабаҟа?
–  Ус дук рыман ҳәа егьызбом,
Аиашами, усызжьом.
Еимаркуеит, –  иҳәеит иара, –
Зегьы агәҭаны  аиара!

      		 *   *   *
Абгахәыҷ аҟара ҵысхә зырҧыҧхьада,
Аха уи иамҭаны хчыкгьы збахьада?
Абгахәыҷы ҽхәон: кәҷышь зааӡахьада!
Аха сара саҟарагьы кәтыжь зфахьада!
– Ҵабыргуп, уара уаҟара кәтыжь зфахьада!
Аха уара уаҟарагьы икыдырҟьахьада!

СЕИДЫҞ МГӘАЦӘАТЫҞ

Иахьа дашьуп,
Уаҵәы дашьуп,
Ихы ихьуеит,
Игәы хәашьуп.

Иус еиҵахоуп,
Иус еилажьуп,
Ихы ларха
Ҵаҟа дкажьуп.

Абас Сеидыҟ
Мгәацәатыҟ  –
Иҩнаҭа иагым
Аҟыҟ-ҿыҟ.

Иҧҳәыс Ҳаным
Илҳәоит: “Уаанҿас,
Ҧхашьароуп уажәшьҭа,
Уаагыл уаҩҵас!”

Аха дықәҧоит,
Дыҧоит деиҵас,
Дцәаҧҽыгахан
Дҟалеит абас.

Аҩыжәра иахҟьан,
Ауал ирҳаит,
Иареи Ҧшьҟани
Жәаха иеицәҳаит.

Уажә даазқәылаз
Игом иҟыҟ-ҿыҟ...
Сеидыҟ иҩызцәа,
Џьоук аҩыжәцәа,
Иҟашәымҵалан
Абри аҩызцәа!

Мамзар шәагоит –
Абри иахьакәым...
Насгьы дшәыхәом
Шәара аҳақьым!

РАМАДАН ИЧАМАДАН

Абар, арҧыс Рамадан
Ишьҭыхны ддәықәлеит ичамадан...
Днаҧш-ааҧшын, цқьа деимдан,
Аҭыҧгьы иауит зеиҕьаҭам.

Иметра ҩышьҭыхны адәқьан
Дныҵагылеит Рамадан.
Мызкгьы мҵыцкәа, игәаҧхан,
Иргыларц далагеит ахан.

Иҵит даҽа ус мызкы  –
Ишыбзиаз иразҟы...
Абас сарҳәеит џьоук жәаха:
Дыкны дыргеит деимырхха...

       АМАӠА

Аӡыхь  ахықәан,
Лыҧҳал наргылан,
Нас дааҭгылеит
Ишызбоз ҧҳәыск...

Лҩызак даанкылан,
Абар, инеидгылан,
Иалацәажәон
Имаӡаз уск...

–  Маӡоуп ибасҳәо,
Бара ибасҳәоит,
Даҽаӡәы иласҳәом
Лыгәра ганы.
Быкәа-бмаҕра иҭасҳәоит,
Ари еиҭасҳәоит,
Еиҭаҳәатәыс ибысҭом
Уи џьара иганы!

 –  Иауазеи, бхаҵкы сцеит,
Ашәындыҟәра иҭасҵеит,
Ацаҧхагьы аҿасҵеит,
Ашә асыркит...

Аӡә иласҳәо сыҟоума,
Са сыбзамыҟәума! – 
Ишынеиҧырҵыз еиҧш,
Лара дыццакит...

Лгәыла илалҳәоит:
 –  Маӡоуп ибасҳәо,
Бара ибасҳәоит,
Еиҭаҳәатәыс ибысҭом
Уи џьара иганы.

Иахьа аӡәы исалҳәеит,
Ибымҳәан ҳәа салҳәеит,
Аха бара ибасҳәоит  –
Быгәра ганы!..

4. "Алашара", №3, 2013

ТЕРЕНТ ҶАНИА

Аҧсҭазаара  цалап  ишцац...

Ажәабжь

Уи аҽны мҽышан. Ақалақь аҿы ауаа рацәамызт, аха иҟазгьы рыб-
жьы мыргаӡакәа уск-уск ирҿын. Шьоукы ҩнык аҟнытә даҽа ҩнык ахь 
аҩнымаҭәа ҩнаргалон, шьоукы – заа иааганы идыргылаз амашьынақәа 
ирықәырҵон аҟәардә инаркны ачысмаҭәа аҟынӡа иаарымԥыхьашәоз 
зегьы. Ахацәа, шамахамзар зегьы, ар рымаҭәа ршәын, автоматқәа рыжәҩа 
иахшьын. Уахьырҿаԥшуаз акы еигәырӷьозшәа убон, аха уи аҵаҟа иҵәахын 
наунагӡа уаҟа зҭыԥ ылзхыз, атса еиԥш, анаҟә еиԥш ихьанҭаз агәырҩа. 
Иеибадыруаз аибашьцәа анааиҿаҳалак, аӡәы «Аиааира» ҳәа ҿиҭуан, 
егьи уи ацынхәрас аҟәҟәаҳәа ажәҩан ахь ахысра далагон. Ус иҟан урҭ 
раԥсшәаҳәашьа, реицәажәашьа.

Аҩнқәа ирыцраз амца ыцәахьан, рхаҳәҵәаҳәқәа ма ибылхьан, ма ихах-
хала улаԥш иҵашәон. Аха ҩнқәак макьанагьы ихәхәаӡа алҩа рхылҵны, 
алар еиԥш ииашаӡа ажәҩан ахь ицон. Ажәҩан рыцҳа! Инеишьҭаргылан 
ихысуа рхызаҵәқәа зегьы уахь ицон,  алҩа еиқәаҵәагьы уахь ауп иахьцоз. 
Мшәан, уаҟа ажәҩан аҿы акәӡами иахьыҟоу ҳара ҳгәыӷра? Ажәҩан аҿы 
акәӡами дахьыҟоу ҳара ҳаԥсҭазаара зегьы реиҳа ианшәарҭоу, зегьынџьара 
ҳара иаҳзаартушәа иҟоу ҳамҩақәа анаклак, ҳшьамхы аҽыҩҳәа инарс-
ны, ҳхы зықәкны ҳматанеиуа Ҳшаҩы? Нас изҳархәашьуазеи уи идунеи, 
ижәҩан?

Аҟәа рыцҳа! Шықәсык аԥхьа акьанџьа еиԥш еилаҳәа-еилаца иҟаз 
аҳҭынра, уажәы алахь еиқәын, амҩақәа ҭаԥыҽҽын, амҩаҿы алампақәа 
рыхқәа рхыцҟьаан икаԥсан. Аҵлақәа цәҩажәӡа игылан. Урҭ ауаҩытәыҩса 
иеиԥшын, ари аӡын бааԥс аан аиха рықәыркит. Ауаҩы агәырҩа даражәыр 
алшоит. Иҟалоит аҵлақәагьы, аиха аасҭагьы изықәгылоу адгьыл ахьаа 
иарҩозар, иҟалап, ҳара урҭ ахьаанҳажьыз ргәырҩозар, иҟалап ҳамцар 
ада ԥсыхәа амамкәа ианыҟала, ҳара икаҳҭәоз алабжышқәа урҭ рыԥсы 
еиқәнархап ҳәа ԥшак иааганы ирыҵанаҭәозар. Аха аԥсуаа рылабжышқәа 
даара иҵаауп. Урҭ ҳара ҳаԥшреи ҳашықәсқәеи шырбылуаз аиԥш инҳажьыз 
аҵлақәа рԥашәқәагьы рбылуан.

Заҟа гәаҟра иақәшәахьоузеи ари ақалақь рыцҳа! Заҟаҩы раҳәақәа кны 
иазыҵҟьахьоузеи! Заҟантә абӷашшара иасхьоузеи! Аха мчык еиқәнархон, 
ахықә аҟынӡа инаган иархынҳәуан, аԥсеивгара анаҭахыз аамҭазы, 
ашьхарахьтә иасуан иԥсҭаҵагаз, ашьапы иаақәзыргылоз ҳауа хәыҷык. Усҟан 
аԥсуа ихәышҭаара аҟынӡа днаӡаны, ихәышҭаара ааиҵыхны дныҽҳәатәон. 
Уи иагәылԥшны, ажәҩан анҵәцоу адгьыл иқәыԥхо аеҵәақәа реиԥш, 
иԥаџьԥаџьуа иаацәырҵуан акәицқәа. Урҭ аԥсуа ихәышҭаара аиқәырхага, 

игәы арԥхагақәа ракәын. Урҭ гәыӷран. Урҭ рыԥсы ҭанаҵы рыԥсы ҭазаауан 
ԥшьынҩажәи зеижәҩык аишьцәа, зыԥсадгьыл ахьӡала ианықәԥоз иҭахаз 
ахацәагьы, агара иахатәаны зысабицәа рҟырҟы зырбааӡоз анацәагьы. Урҭ 
асабицәа ирабжьыргон лассы ирызҳарц, ираамҭамкәа ихацәахарц, аҳәа 
ркырц. Аԥсадгьыл ахьчара иазоужьӡамызт аамҭеи аҭыԥи. Ача зманы иааиз 
амашьына – Аҟәа акәызшәа збон. Иара иазыԥшны итәаз реиҳараҩык 
уажәыҵәҟьа уи инажәланы еимыжәжәа иқәырҵарашәа иҟан. Зҭоурых 
ԥсадгьыл ахь ацара иахьымӡаз ауаа ача иаргәаҟуан – амла иакуан. Аха 
уаҟа игылан даҽашьоукгьы – Аԥсны ада даҽа ԥсадгьылк змамыз, ашьац 
аҟара илаҟәыз, зышьҭыбжь мгаӡоз абыргцәа, аҳәса, аҿар.

Амашьына амҩаду ааихнаҵәан, иаахаҵәины, ауаа еишьҭагыла иахь-
гылаз аҽааннакылеит. Зхы иахәоз зегьы неигәҭас-ааигәҭасын, аԥхьатәи 
аҭыԥқәа аанаҳкылоит ҳәа иааидыӷәӷәалеит, аха ари иалҵуаз гәазҭаз 
аруаҩ ҩынтә-хынтә аҳауахь дхысит. Убриакәхеит. Уаҳа аишьҭагыла 
еиламгаӡакәа, дасу рчахқәа рыманы рыҩныҟақәа рахь рҿынархеит. 
Аишьҭагыла иқәгылаз ажәак-ҩажәак рҳәазаргьы, урыс бызшәала акәын 
ишырҳәоз. Абжьааԥны гыршәамзар ажәак зымҳәоз аҳәсеи ахацәеи, згәы 
шны иҟаз аԥсуаа рыҷкәынцәа рыԥсахы иадмыргарц азы, бзиа ирымбоз, 
иҵкьыҵкьаршьоз абызшәала ицәажәон. Уимоу, аԥсышәала ицәажәарц 
иаҿызгьы ҟалеит. 

Аишьҭагыла аҵыхәахьшәа зҭыԥ аанызкылаз аԥҳәыс қәыԥш, жәаа-
зежә шықәса ракәхарын илхыҵуаз. Уи лхы-лҿы даара иԥшӡан, ауаҩы 
ажәала изеиҭамҳәоз еинаалашьак лыман. Аԥсҭазаара иамоу ахаара 
зегьы лара илырҭазшәа дгәыкын. Иаԥшьы-еиқәараз лыхцәы, ақаруа 
еиԥшыз лыблақәа, лхы-лҿы ианаалоз лԥынҵа, аҵәца иаҩызоу зыхәда, 
арҭ зегьы даҽа шамҭаны, даҽа ныханы дҟарҵон. Ас иҟаз аԥҳәыс қәыԥш 
дызбаз ахаҵа иага дҽырбаҩызаргьы, иага дԥагьазаргьы, дааҭгыланы 
длыхәамԥшыр ҟалаӡомызт.

Уи ашәы лшәын, аха изыхҟьазаалакгьы оумашәа лцәа ианаалоз ари 
ашәҵатәы иацәылҵәахырц лҭахын аԥсҭазаараҿы лара гәнаҳак лымамкәа 
дҟазҵоз, лара ԥсабарала илымаз аԥшӡареи агәыкреи ирыцырҵоз, шаҭара 
ззымдыруа ԥстәык аалԥыларгьы, лара лышҟа шьаҿак ҟанаҵаанӡа ахызаҵә 
аиԥш алаԥш цәгьа аахазшәа иаанызкылоз акы – уи лцәалтәымкәа дыҟан. 
Избан, мшәан. Дзацәыԥхашьазеи уи аԥҳәыс қәыԥш лыԥшӡара. Ажәытәӡан 
зны, ижәытәӡоу Бырзентәыла аԥшӡара аконкурсқәа анымҩаԥысуаз, 
ахәшьацәа раԥхьа асаби дызгәыдкылан агәыԥҳәыхш иҿазҵоз анацәагьы 
цәырҵуазаарын. Аха араҟа иҟаз даҽакын – амашьына иақәыз ачахқәа 
рхыԥхьаӡара маҷхон, уи иазыԥшыз рхыԥхьаӡара иацлон.

– Ача нҵәар ҟалап, шәааи, абыргцәеи зцәазтәым аҳәсеи ауҳажьып! 
– ҿааиҭит зԥаҵа зҿабаба иҟаз агыруак ишьҭахь днаԥшны. 

– Абыргцәеи зцәазтәыми реиԥш ҳаргьы ҳҿы рҟьоуп! – ирхианы 
илымазшәа аҭак ааҟалҵеит иҩаҩаӡа, зхаԥыцқәа ҵыжәжәараӡа игылаз 
ԥҳәыс быргк.

Аӷьалпал аҿынанахеит.

Уи аамҭазы, аҵықь-аҵықьҳәа еимсаны аишьҭагыла авараҿы иаангыле-
ит даара иқәсхьаз «Запорожецк». Уи ашьҭыбжьхҽыга ахьамамыз акәхап, 
ааигәа узгыломызт.

– Уа мшыбзиа, Баҭал! – ашә ааиртын, иавтомат иазқәынҵа дааҭыҵит 
зжакьа зҿарбаба иҟаз арԥыск. Уи ицынхәрас, ача зқәыз амашьына 
иахылаԥшуаз Баҭал, илеишьҭаргылан дхысит. Насоуп иангәеиҭаз ани 
аԥҳәыс қәыԥши ахәыҷқәеи ахысбжьы иацәшәаны ргәы шыҭрысыз.

– Шәышԥаҟоу, ашвеицар жәлар! – аишьҭагыла иалаз ауаа реиҳараҩык 
шагырцәаз дырны аҵәы нарылеиҵеит «Запорожец» иааҭыҵыз арԥыс.

Уи зхиҳәааз аилкаара уадаҩӡамызт. Аԥсны аибашьра ҟалаанӡа, 
агырцәеи ақырҭцәеи имҩаԥыргоз амитингқәа рҿы рыбла ашьа хыҵәало 
ирҳәон, ари адгьыл аԥсуааи аурысқәеи рзықәцар, рыԥсҭазаара Анцәа 
ишиҳәара ишыҟало, малла-шьалла Швеицариа иқәынхо ауааԥсыра 
ишреиӷьхо. Аха аԥсуаа рԥырхаган. Аишьҭагыла иқәгылаз неиҿаԥшы-
ааиҿаԥшит, аха акгьы рзымҳәеит. Амҩаду агәҭа ианыршәлан ҩыџьа 
аԥсуа солдаҭцәа иаарцон амаамынқәа рҭакырҭаҿы абџьарла еиқәных 
зҽыҵәахны итәаз фҩык ақырҭцәа. Аԥсуаа ақалақь рнапахьы ианаарга, урҭ 
наҟгьы-арахьгьы царҭа рымамкәа иқәхазар акәхап, амаамынқәа рҭакырҭа 
аадыртын, уахь иҭалан иҭатәеит. Зынҭрыс амаамынқәа уамашәа ибаны 
акаҭа акәакь инадыӷәӷәалеит. «Закәи, мшәан, арҭ ауаа ирҭаху?! Иацы 
абџьар ҳақәкны ихысуан, уажәы иааины, ҳхаҵкы камыршәуа иҳадтәалеит» 
ҳәа ргәы иаанагозар акәхарын, аха рҿы ирзарҳәомызт.

– Удырҩатә еиӷьхааит! – ҿааиҭит Баҭал иаарцоз аҷкәынцәа рышьҭахь 
игылаз арԥыск ихы наиқәкны.

– Макьана ҳабаҟоу! Арҭ асолдаҭцәа рыԥсы мыждақәа еиқәдырхарц 
азы амаамынхарагьы раҭәаршьоит! – ҟаиҵеит аҭакс.

Аиашазы, заҟа иџьашьатәузеи, адунеиаҿтәи ажәларқәа рахьтә 
афырхаҵаразы ҳара иҳацназго уаҩ дыҟаӡам, аԥсҭазаара иамоу абзиарақәа 
зегьы хыҵхырҭас ирымоу ҳара ҳауп ҳәа абадақь асра иашьцылахьоу 
ауаа, ахаҵара ахьаҭахыҵәҟьоу ианнанагалак, иаабахьоу ракәӡамкәа, 
аарҩара иқәнакыз аҵла абыӷьқәа реиԥш иканӡоит, ирыцҳахоит, уимоу, 
ԥсабарала Анцәа ириҭаз роурагьы иагхоит. Абас акәын дшыҟаз арҭ афҩык 
ирылыҳәҳәозгьы. Уи еицыз дреиҳабызар акәхап, алым ззааигәахаз 
ашьабсҭа аҵысҵысра ишалаго еиԥш, аԥсуаа рхацәа даннықәыԥш, иабџьар 
агәаҩарахь иршәит. Иҩызцәагьы рабџьарқәа карыжьит, ақыџьқыџьра 
иалагеит. «Ҳара ҳахьаауаз ҳаздырӡомызт, сашьа, аихамҩа хьчатәуп ҳәа 
ҳаҳәан ҳааргеит. Ҳшәымшьын, сшәыҳәоит, ҳшәымшьын! Ҳаԥсы ҭаны 
ҳаанхар, шәара шәхәура ҳҭалоит», – ҿааиҭит ирылҳәҳәоз, нас ишьамхы 
наирсын, иаԥхьа игылаз аруаҩ имагәқәа инапы рыкәыршан, игәыдикыло 
далагеит. Аруаҩ ибон уи аиҵалара дшаҿыз. Егьырҭгьы рԥыза ихәаԥшын, 
рыҽкаршәны рылахь-рыџьымшь рӡатәуа иалагеит.

– Шәгыл! – днарықәыҳәҳәеит аруаҩ, – абџьар кны ауаҩ илахь-иџьымшь 
иӡатәӡом.

Уажәы ахаан акы ҳацәшәап, ҳарҳап ҳәа иҟамыз, Аԥсны аԥшәмацәа 

ҳара ҳауп ҳәа Аҟәа иалахысуа, уи иалахаз хәыҷи дуи рӡыӡо иныҟәоз 
ақырҭуа ируаа, рԥаҵақәа рҿарбабаны, алымт иаганы ақалақь иалган 
инаргон аԥсуаа рыҷкәынцәа. Урҭ рымаҭәақәаҵәҟьагьы – аҳәаанырцәтәи 
шәҵатәын, аҳәаанырцәтәи шьаҵан, аха убырҭгьы иахьахәҭам ианнана-
галак, рыԥшшәы цон, иҩазахон.

Уи аамҭазы амашьынаҿы иршоз ача зынӡа иагхо иалагеит. Аишьҭагыла 
аладахьшәа игылаз аԥҳәыс ԥшӡа лыблақәа ҭаа уахь дыԥшуан. Лара лзы 
чахык иаҵанакуаз даара ирацәан. Уи рыԥсы еиқәнархон дыззыԥшыз 
лысаби, лара. Иҟалап ари ачах хәыҷӡа иазыԥшыз аҽаӡәы дыҟазҭгьы.

Аԥхьашәа игылаз быргк даарылҵын, аҵыхәахь дцаны, лнапы данкны 
дааиган, аҭыԥ аҿы днаиргылеит.

– Абра бгылаз, дад! Ҵаара ԥхашьарам, бара бақырҭуоума? – длазҵааит 
уи.

– Мап, мшәан! – иаахҵәашәа аҭак ҟалҵеит зцәазтәымыз.
– Баԥсуоума? Баурысума?
– Мап! Мап!
– Нас, бызусҭда бара?
– Сара снемкоуп! – дааԥышәарччашәа ааҟалҵан, нас лылахь 

ааиқәылҵеит зцәазтәымыз аԥҳәыс қәыԥш.
– Анцәа саҭоумҵан, ара иумбара дарбану?! Сара с-Саратовтәуп, 

ҩынҩажәа шықәса раԥхьа арахь саанагеит. Аихамҩа шьҭаҳҵон, Фиодор 
сыхьӡуп! – иҳәан, аҵыхәахь дцаны, лара дахьгылаз аҭыԥ ааникылеит.

Ашьыжьтәи аҳауа иалыҩны иаанагон зыбжьы цахьаз, лара лхала 
лакәым, аҳауагьы алабжыш иазыргоз ԥҳәыс еиҭамҳәак лыбжьы. Уи араҟа 
еишьҭагылаз изларҳәоз ала, ахԥатәи лыҷкәынгьы дҭахазаап, дҭахеит Аҟәа 
аӷа даналырцоз аҽны. 

– Уашьцәеи уареи шәеиқәшәозар акәхап, шәана! Аԥсҭазаара 
иаҭахымхаз, аха анышә иамгаз, шәана! Заҟа сгәырӷьазыз, шәана! Адунеи 
зегьы сара истәыз џьысымшьоз, шәана! Шәара шәҟынтәи сабик сашҭа 
дықәзар, шәара шәхаҭыԥан уи сихәаԥшларын, шәана! Мшәан, аԥҳәысаагара 
абаҳацәцои, Аԥсны ахьчароуп аус злоу ҳәа сашәҳәон, шәана!  Уаха аҩны 
аӡә шәыҟамызҭгьы, егьырҭ мыцәаӡакәа идыршон, шәана! Уажәы шәара 
аӡәгьы шәаныҟам, сара сыцәарыма, шәана! О, гәырҩак Аԥсны иацәганы 
шә-гәырҩак анацәа ирызҭаз, шәана... Амыткәмабжьы ахҿа аиԥш изаҳауаз 
зегьы ргәахы иалалон. Заҟаҩы рашҭақәа ирҭыҩуазыз ас иҟаз амыткәма. 
Аха ари амыткәма анааиқәтәалак, анахьынтә-арахьынтә иуаҳауан «Аиааи-
ра» ҳәа еиқәҿызҭуаз аҷкәынцәа рыбжьы. Угәы иаанагарын иахьа аԥсуаа 
«шьыжьбзиа-хәлыбзиа» ҳәа ианааиԥылоз жәытәнатә аахыс иеибырҳәоз 
ажәақәа рхашҭын, урҭ рхаҭыԥан «Аиааира» ҳәа рҳәо иалагеит. 

Баҭал дзықәтәаз ахаҳә даақәҵын, аишьҭагыла иқәгылаз даарыдгылан, 
днарылаԥш-аарылаԥшит. Раԥхьа аишьҭагыла аҵыхәантә аԥхьаҟа иааскьа-
ган ача зқәыз амашьына ааигәа идыргылаз аԥҳәыс қәыԥш дналҿаԥшит. Нас 
днаскьарц иақәикит, аха мчык ихан дааннакылазшәа ибеит. Аԥхыӡ далаз 
џьишьеит. Ихәы-ижьы ааилагылеит. Дгылоуп дадырсызшәа. Дхьанҭахеит. 

Даҽазныкгьы дхьаҳәны дналҿаԥшыр иауазеи?! Аха, дзааҳәӡом. Ларгьы 
дгәалҭеит. Ԥхьаҟа дшыԥшыц дыԥшуан. Зегьакоуп аԥырԥырҳәа мцак 
налыхҟьеит. Гәыла илымҵәахырц акы дашьҭоуп, ажәҩан аҟнытә иалшәан 
лаԥхьа икамшәаз ак шьҭылхыр лҭахуп... 

Баҭал деимлагәа дызкыз амчқәа дааурыжьын, ԥхьаҟа иԥшуаз аԥҳәыс 
ԥшӡа лызқәа дынкыдыԥшылеит.

– Ельза! – ишилшоз дыҳәҳәан, днышьҭыԥраауазшәа лышҟа иҿы
неихеит...

* * *
Амза аиҩхаа иҭаршәны, зымҵәыжәҩақәа еиҵыхны инеиуаз ала

ҳәа еиԥшын. Уи зны-зынла аӡиас иӡаашәалаз ахаҳә еиԥш аԥҭақәа 
инарылашәкәа ицон, аҵхгьы аалашьцан, арацәаххыреиԥш еиқәаҵәахон. 
Аха аԥҭа еиқәаҵәақәа ианаарылҵлак, аԥсы агарц иалагон. Еиқәԥон 
алашьцареи иареи, аха уажәы  алашьцара амч иаҳа иӷәӷәан. Амзеи алашь-
цареи еинышәашьа рымаӡамызт, избанзар руак – аԥсабараҿы иҟалеит 
алашара ҟанаҵаларц, егьи ԥсҭазаарас иамаз алашьцара аҟаҵара акәын. 
Акы ԥсҭазаарас иаман адунеи арԥшӡара, егьи ԥсҭазаарас иаман адунеи 
закәу ауаҩы имбо аҟаҵара.

Абзарбзан ахқәа ахьыԥжәоз адгьыл арҵысуан. Урҭ анҭҟәацлак ажәҩан 
ашьеи аҳәынҵәеи агәыдҭәало џьушьарын. Акгьы зхарам, гәнаҳа змам ад-
гьыл рыцҳа! Заҟантә игәаҟхьоузеи, заҟантә еилаҩынтны ишьҭыҵхьоузеи! 
Заҟантә иркәабахьоузеи, иара аиԥш акгьы зхарам ауаатәыҩса ршьала!

Баҭал гәаныла еиликааит иԥсы шҭаз. Ибла ааиртыр иҭахуп, аха ил-
шом, ицәыхьанҭоуп. Иахатәи ақәабаа-сабаа аӡиас аԥшаҳәаҿы ихигеит. 
Дҵысӡом. Идгьыл ахьанҭара зегьы игәы иқәушәа ибоит. Еибахеибафо ине-
иуа Гәымсҭа абжьы зны-зынла илымҳа инҭасуеит, аха аҵх ҵәца аан ажәҩан 
иалшәан ижжаӡа зҿаазхо аеҵәа анҿыцәаауа аиԥш, уи абжьгьы ицәыӡуеит. 
Ааигәасигәа аӡиас ас иҭҭәааны иҟамлаӡац. Изыҟалеи, мшәан, абас?! 
Уи згәылсуа атәыла абас иахьеиҩнашоз азы хьаас иҟаҵаны иканаҭәаз 
алабжышқәа ракәзар аҭра иазымкуа иҟазҵаз? Ах, Гәымсҭа, Гәымсҭа! 
Заҟа ирацәаӡоузеи уара иудыруа, аха узцәажәаӡом рыцҳа! Ҳара ҳакәзар 
– уара убызшәа ҳзеилкаауам! Уара акызаҵәык ауп иудыруа. Уангәаалак, 
илеимаҭәаны, ухышхыҵәаны, уеилахәашь, укәал иҭаршәны амшын ахь 
уҿыноухоит. Амшын еиҳа иҭбаауп, иҵаулоуп, уа еиҳа иаманшәалоуп уара 
угәамҵрақәеи ҳара ҳаграқәеи рыҵәахра. 

Уи аамҭазы, шәагаала имаҷыз ԥҳәызба еиқәак еиду амилаҭқәа 
реиҿкаара анапхгаҩы ИУДа ду дныҩналан, иаԥхьа инықәылҵеит урыс 
бызшәалеи англыз бызшәалеи еилыхха иҟаз анбанқәа рыла икьыԥхьыз 
қьаадқәак. Уи Аԥсны аиҳабыра ирҩыз шәҟәын. Бутрос Гали ибла 
ааиҵыхны, инықәырԥшшәа ақьаадқәа инархиган, насҭха днарыхеит. 
Иҟалап иахьынтәааз дырны уажәыҵәҟьа дрыхәаԥшырц иҭахымхазар. Аха 
дук мырҵыкәа, дзыԥхьаз ақәҵарақәа аанижьын, Аԥснытәи анык лышәи 
илымҳа аҟынӡа инеины дарҿыхазшәа, дласны аԥҳәызба иаԥхьа иқәылҵаз 

ақьаадқәа англыз текст аарылихын, даԥхьо иҿынеихеит. . . . «Бџьарла 
еиқәных иҟаз ақырҭцәа рырқәа Аԥсны ианақәла аахыс ҳара изныкымкәа-
иҩынтәымкәа ашәҟәы ҳашьҭит шәара напхгара зышәҭо Еиду амилаҭқәа 
реиҿкаарахь. Ҳара ҳгәы иаанагон ҳабжьы шәаҳап, ҳаилышәкаап ҳәа. 
Аха, рыцҳарас иҟалаз уи ауп, Еиду амилаҭқәа русҳәарҭаҿы ацхыраара 
иаргәаҟуа рыбжьы рмаҳаӡозаап, аӡә ихьаа дара ирзеилымкааӡозаап. 
Қырҭтәыла агәаԥхарала Аԥсны иҟан аҳәаанырцәтәи аиҿкаарақәа 
рхаҭарнакцәа маҷымкәа, аха урҭ ицаргьы иааргьы ирҳәоз акызаҵәык 
акәын: шәара Қырҭтәыла аилазаашьа еилажәгарц шәаҿуп, уи ҳара 
ҳзақәшаҳаҭхом ҳәа. Шәара гәхьаас ишәымоу Қырҭтәыла аилазаашьа ахье-
илааго ауп, шәара хьаас ишәымаӡам ақырҭцәа хыԥхьаӡарала имаҷу аԥсуа 
жәлар ҳазшаз ириҭаз рзинқәа ахьеиларго. Шәара шәзыцәшәо ақырҭцәа 
Аԥсны иҟоу аҭыԥ хазынақәа, адгьыл чашәқәа, Амшын еиқәа рцәыӡыр 
ҳәа ауп, шәара шәацәшәаӡом зыԥсадгьыл зхы ақәҵаны, шьала икәабаны, 
арыцҳара дуқәеи азалымдарақәеи ирцәыхьчаны иахьа уажәраанӡа иааз 
аԥсуаа милаҭк раҳасабала шәара шәхаан, шәыбла ишабо иқәӡаар алшап 
ҳәа. Инырҵәоуп зықьҩыла ауаа, жәанызқьҩыла аԥсуаа хҵәаны ицеит... 
Абри зегьы ҟарҵеит шәара шәзыдгыло аҳәынҭқарра  иахшаз...

Аҵыхәтәантәи амшқәа рзы ҳара ҳазлаԥшыз ахҭысқәа Аԥсни Кавкази 
ршьапы иқәнаргылеит, ажәлар рычҳара хыҵит. 1992 шықәса, декабр 
14 руха, агәыҳалалратә цхыраара ҟазҵоз Урыстәылатәи аҳаирплан 
Тҟәарчалнтә ақырҭуа еибашьцәа рнапаҿы иҟаз Тҟәарчал иахыԥраан 
ишцоз, аракета агәыдҵан иларышьҭит... Уи иахҟьаны иҭахеит ҩажәаҩык 
инарыцны ахәыҷқәа, ахацәа, аҳәса, ахәцәа, аҳақьымцәа, амедицинатә 
еиҳәшьцәа. . . Убас шакәугьы, ООН аганахьала агәыӷра ҟазҵо ажәак 
иадамзаргьы аӡәгьы иаҳаӡом. Уи, иаартны иаҳҳәозар, аӷа агәалаҟара 
инаҭоит. Ҳара агәра аагоит иахьатәи Қырҭтәыла ауаажәлар рылагылара 
азин шамам. Ашьаарҵәыра зыхьшу анапхгаҩы, жәларык рықәхра хықәкыс 
иҟазҵаз ауаҩы абас иҳараку аусҳәарҭахь дрыдыркылазар, уи иаанаго, 
ари аусҳәарҭагьы иара ицәа ахоуп ауп...

Ҳгәы иаанагоит Ашәарҭадара Асовет аилатәараҿы знык иадамзаргьы 
ари азҵаатәы цәырҵып ҳәа, уи аилазаараҿы Қырҭтәыла ахьалоу зынӡа 
ишахәҭам еилкаахап ҳәа».

* * *
Баҭал дахьышьҭаз аҭыԥ лашьцаран, ахьҭа ҩнан, аха иара иқәыз ахыза 

агәабан аиԥш ижәпан, ихьанҭан, ахьҭа изгәаҭаӡомызт. Дзыниалаз аӷәтәы 
цәарҭа, иаарласны иҟаҵаз ак акәхарын, ианыз аӷәқәа ак ахыҳәҳәон, ак 
аҵыҳәҳәон. Убас ишыҟазгьы, ашьапқәа анышә иаларсын, ауаҩы иага 
дгәаҟны днаҳәы-ааҳәуазаргьы, аҷытбжьы гаӡомызт, еиқәҟаца игылан.

Иара даанаԥшы-ааԥшит. Дабашьҭоу, мшәан? Ижәҩахыр акәын мпахь-
шьыла еиқәыҿаҳәоуп, аҩны ауасхырқәа оумак иҳаракӡам, ицәарҭа аханы 
игылоуп ашьа злататоу ацахақәеи ашьаршьаф ԥжәахақәеи зну гәаблаак. 
Аварақәа рҿы ашьапқәа аҵаргыланы, ашьалашьын зыхгоу аӷәқәа ирылхны 

игылоуп напыла иҟаҵоу шкафқәак. Ашкафқәа рҿы еихаргыла-еиҵаргыла 
иҭагылан абанкақәа: урҭ ари аҩны аԥшәмацәа аӡын азы идырҵәуаз ана-
шеи апамидори ракәын. Шьҭа еиликааит уи аҩны аҵаҟа дшышьҭаз. Ганка-
хьы икыдгылан аҽага, абаҳа, аҳәҳәага, ахәархь уҳәа ауаҩы зда дхәарҭам 
амыругақәа. Ари аҩны аҵа шакәызгьы, ицқьаӡа еилырган. Баҭал иарӷьа 
нап наиҵаирсын, аарла игәышԥы аашьҭыхны зынӡа иҭшәаз, аха асаркьа 
зҭасаз кылҳарак ашҟа ихы нарҳәны дынцәыҵыԥшит. Дахьыҟаз ҳәа ак-
гьы изеилымкааӡеит. Ибоит иԥсы шҭоу, аиод афҩы иаҳауеит. Зны-зынла 
ихаҿы шьапышьҭыбжьқәак гоит. Идыруеит, ҩнык аҿы дыҟоуп. Еиликаауеит 
знапаҿы дыҟаз ақырҭцәа ракәызҭгьы, дыршьхьазаарын. Нас изусҭцәада 
ақырҭцәа зхы аҭыԥаҿы уи иԥсы еиқәзырхаз? Иԥсы еиқәдырхарц акәу, 
ддыргәаҟларц акәу? 

Ижәҩа еиқәыҿаҳәа диоуп. Илацәа еиқәыԥсоит. Имч маҷуп. Ана-ара 
ахысыбжьқәа гоит. Зны инеишьҭаргыланы, зны хрыжь-хрыжь. Цқьа 
изеилкаауам акәымзар, ихарамкәа ӡиаск ашьҭыбжьгьы гоит. Иҟалап 
ӡиасымзар. Илымҳақәа дыржьозар. Иҟалап уи дангәаҟуаз илҵуаз ашьа 
ҳәыҳәк нылаԥалан, ашьапы ырԥсаан, иан лыҩнашә аҟынӡа инаӡаны аџьар 
сахьа аннаҵазар. Уи иаанаго, быҷкәын иԥсы ҭоуп, ҳазшаз инапы дануп 
ҳәа акәын. Убри инаркны аҳәыҳә ашьапгьы наӡаӡа ауаҩы ишьала ишәны 
инхон, аҷкәынгьы аиааира иман дхынҳәуан.

Аха макьана издырӡом дахьыҟоу. Ӡиаск ашьҭыбжь илымҳа аҟынӡа 
инеиуеит. Ӡиасхарыма, мшәан, уи?

Убри аамҭазы аҳаирпланқәа аууы рыхга рҿаархеит. Есааирагьы иара 
дахьышьҭаз иазааигәахаз аҟара рышьҭыбжьқәа цәгьахон. Баҭал иды-
рит Гәымсҭа иацәыхарамкәа дшыҟоу. Уи акәзаап аӡиас ашьҭыбжьгьы 
илымҳа аҟынӡа изаауаз. Аҳаирпланқәа цон еишьҭагыланы, аха аҩны 
ианахыҳәҳәоз аршәаа абжьы нрыжьуан, нас, наҟ, џьара, аӡәгьы дахь-
нымхоз, ар ахьгыламыз, абџьар ахьыҟамыз, асы ахьықәжьыз ашьхарақәа 
абомбақәа рықәыжьны, ихынҳәны Бомбораҟа ицон. Уиала урҭ инарыгӡон 
ҩ-уск. Ганкахьала, аԥсуаа рыцхраауан, меигӡарахда абомбақәа ақырҭуа 
инапаҿы иҟаз Аҟәа иаларыжьуан. Даҽаганкахьала, акгьы зхарамыз ажәлар 
еиқәдырхар рҭахын.

Аҳаирпланқәа рҿанаархалак, дгьыли жәҩани еилаҩынтуан, ақырҭуа 
бџьарс имаз зегьы рҭырҟьара иалагон. Еибарҵәаауан зыԥсы ҭаз зегьы. 
Иҵәуон зыԥсы ҭаз зегьы – адгьыл иҵаз, абна илаз.

Аҩны аҵаҟахь уназгоз ашә хәыҷ аартны  рҿаархеит ҩыџьа. Аӡәы 
– шықәса ҩынҩажәа лхыҵуазар ҟаларын, егьи – жәибжь-жәаа шықәса 
лхыҵуан. Аӡӷаб қәыԥш илышьҭалан мардуанла илбаауаз аԥҳәыс, 
ахыӷәраҿы иаалыртыз ашә напыла еиҭах аҭыԥ аҿы иныҟалҵан, цәгьара 
ҳәа акгьы ҟамлаӡазшәа ихәны ишьҭаз иҿаԥхьа даагылеит. Ус ҟарҵон 
есшарԥазы, ма есҵхыбжьон ани аԥҳаи.

Шьҭа агәра ргахьан игылаз аҳаирпланқәа урҭ рыҩны абомба 
шақәырмыжьуаз. Аха уи уақәгәыӷны аҩны узлатәари! Ииашоуп, араҟагьы 
ишәарҭам ҳәа узҳәом, аха зхы зыхьчо Анцәагьы дихьчоит рҳәоит. 

– О, ҳчымазаҩ дааԥшит! – лҳәеит Мариа дцәышӡа.
Баҭал дааԥышәырччан, илацәақәа неиқәиԥсеит. Уи иаанагоз «сааԥшит» 

акәын. Шьҭа иара еиликааит арҭ аҩыџьа ирыбзоураны иԥсы шеиқәхаз, 
аха изеилкаауамызт урҭ закәытә милаҭқәаз. Агырцәа ма ақырҭцәа рахь 
иузырхомызт, кавказаа иреиԥшӡамызт. Маҷӡак игәы рызцеит Балтика 
иқәынхоз ауаа. Убригьы ицәа дҭанарӡыӡеит, избанзар Аԥсны аибашьра 
ҟалазар аахыс урҭ ақырҭцәа ирыдгыланы, аҵлақәа ирықәланы, икылкаан 
аԥсуаа иреихсуан, ахысыҩцәа зегьы ӡӷабцәан, роура-рыҭбаара наӡа-
ааӡан, иԥшӡан. Урҭ «Аколготка шкәакәақәа» ҳәа ирышьҭан. Баҭал оумашәа 
ибон абас аԥшӡара икны иагоз аӡӷабцәа, икылатәан, рыцҳашьарада, рыбла 
ааихмырсыӷьӡакәа аԥсуаа иахьреихсуаз. Заҟа еинымаалаӡозеи аԥшӡареи 
ауаҩшьреи, аԥшӡареи абџьари! Урҭ рыбжьара иҟоу зегь ҭацәу џьишьон, 
урҭ рыбжьара амра ада акгьы мԥхоз џьишьон. Аԥшӡара – хаз иҟоу, аха 
здаҟам рҿиамҭоуп, уи аԥсабара ада даҽакы иахылҵӡом. Аԥшӡара лашара-
зар, абџьар – лашьцароуп. Аԥшӡареи уаҩы иԥсҭазаара иарбаны ахысреи 
ианакәызаалакгьы еицәыхаран, аха дара еизааигәартәит. Изыҟоузеи, 
изыҟоузеи, мшәан, абас! Аԥшӡара ааигәара – абџьар?!

Баҭал ииҳәара издыруамызт. Арахь дшаанагаз атәы лаԥшҵашәарақәак 
иарҳәоит, аха урҭ еиԥхьытта ицоит, изеидкылом. Арахь даазгаз ари 
аԥҳәыси аӡӷаби ракәхап, аха изларгәаӷьи? Уаҳа аӡәыр дыҟоума дара 
ирыцхрааз? Азныказы ибӷа дныхтәаларц далагеит, аха Мариа днаидых-
хылан, лнапы игәы инықәлырӷәӷәеит.

– Уҵысыр ҟалаӡом! – адҵа илҭозшәа ҿаалҭит лара. – Ари сыӡӷаб Ельза 
лоуп, дудыруазааит. Сыҷкәын Виктор, иахьынӡаздыруа, Гәымсҭа анырцә 
деибашьуеит. Ҩымз раахыс ихабар смаҳаӡац! – ҿаалҭит, лыблақәагьы 
аацәаакит. Нас инацылҵеит: – Виктор Германиа дыҟоу џьыршьоит. Аибашь-
ра ҟалаанӡа мызқәак шагыз, ҳауацәақәак ааԥхьара ирҭан, уахь дцеит. 
Аԥсуаа рыр рҿы дшыҟоу урҭ афашистцәа ираҳар, уахык ала ҳаҩнгьы 
ҳаргьы ҳаццышәыртәуеит.

– Исыбаргәузеи, Мариа, шьҭа сымԥсыр ҟалап.
Убри аамҭазы аӷьеҩҳәа аԥшаҳәа тҟәацит, амацәыс маҟаҵас инакәшан, 

иааԥытлеит. Икаҳаит бомбак, даҽакы. Ҭынчрахеит. Дгьыли жәҩани ане-
илала, аҳаирпланқәагьы мраҭашәаратәи аҳауа иналаӡ ицеит. – Абас ауп 
есыуаха, есшарԥазы... Шьҭа абџьарла аиҿахысра иалагоит, – лҳәеит акцент 
змамыз урыс бызшәала ицәажәаз, уажәраанӡа ҿымҭӡакәа дахьылбааз 
игылаз Ельза.

Баҭал иааигалашәеит ԥшыхәрак аан дытҟәаны, аҵла дылбааганы аԥсуаа 
рыштаб аҿы инеигаз аԥҳәызба. Уи Мильва лыхьӡын. Абни акәакь аҿы игы-
лаз Ельза дызлалеиԥшыз маҷмызт. Дкахәхәа дыҟан, лыхцәы еиқәаҵәан. 
Ахьҭеи аԥшеи злымсуаз, иԥхаӡа иҟаз акалготка шкәакәа лышьан. Маҷк 
илыгын. Зынӡа дқәыԥшын, иҟаларын ашкол даналгаз уажәакәзар. 
Иҟаларын лани лаби рхы хҵәа илышьҭазар, игәырҩозҭгьы. Иҟаларын 
ҳашьцәа ақырҭцәа ирыцхраатәуп, аԥсуаа урҭ рыдгьылқәа рымырхуеит 
ҳәа амц илжьазар. Иага ус акәзаргьы, изларылшеи уи дызхылҵыз ани аби 

ахьы иаҩызаз ҳәа ззуҳәаша аԥҳәызба ацхыраара ҟалҵап ҳәа ақырҭцәа 
рахь лышьҭра? Ахьы заҟа иԥшӡоузеи, аха уи иалырхуа амацәаз еиԥшны 
рнапы иахарҵоит ашҳам злоугьы, ақьиара злоугьы.

Дук мырҵыкәа, Ельза ишылҳәаз аиԥш иҟалеит. Еишьҭаргыланы 
ахысыбжьқәа рҿаархеит. Уи акәакь аҿы дахьгылаз, ллымҳақәа кны 
даалаҟәит. Ахысыбжьқәа еиҳа-еиҳа иӷәӷәахон. Игон аҩны рацәак 
иацәыхарамкәа иҟаз хәык аҟнытәи. Уа иқәгылаз абџьар лассы-лассы 
иҭҟьаӡомызт, аха ашьҭыбжь цәгьан, адгьыл арҵысуан. Нырцәынтәи иаауан 
аҭак. Ишиашаз ани ахәы аҵаҟанӡа инаӡаны иԥжәон. Аҳаракыра “алахь” 
ԥыжәжәаны иканаԥсон. Ус иҟан ԥыҭраамҭак, нас абџьар дуқәа аангылан, 
автоматқәа аусура иалагеит.

Мариеи Ельзеи зыҩназ аҩны ҩбаны еихагылан. Аҩбатәи аихагыла 
иамаз аԥенџьырқәа ԥыххааса иргахьан аиҿахысрақәа, аха актәи аихагы-
ла – асаркьақәа ԥҽын акәымзар – еибган. Уахь шамахамзар абџьар ахы 
знеиӡомызт, избанзар уи иаԥырагылан ажәытәтәи баа-ԥҽыхак. Иҟалап 
уи абаа зны ахьыхьчаразы идыргылахьазҭгьы.

Аҩны аҵаҟа жны, цементла ишьыхны иҟаҵан. Аԥхын, иага ишоура-
заргьы, уаҟа ихьшәашәаран, аԥшәмацәа ауҭраҭых ааӡара бзиа ирбон, апо-
мидор, анаша, апырпыл, акәыкәбаа инадыркны, уаҟа ирҵәны ирымҵәахуаз 
акгьы ыҟаӡамызт.

Баҭал раԥхьа илацәақәа анаахит ибеит: араҟа, ари аҩны, аибашьра 
амца ишалагылазгьы, аԥшәмацәа ахыҵны имцаӡеит, уахьынаԥшлакгьы 
ицқьаӡа иҟан зегьы.

Мариа лани лаби Гәымсҭаҟа иааит иаҳхысыз ашәышықәса хынҩажәатәи 
ашықәсқәа рзы. Уаанӡа дгьыл харак аҿы иҟан, аџьатә армиа иалан. 
Аџьынџьтәылатә еибашьра дуӡӡа иалагаанӡа, Феликси Лизеи Вол-
га аԥшаҳәаҿы инхоз ҭаацәаран. Инхон зегь реиԥш. Адгьыл чашә 
ирнаҭон арыц, аӡиас ирзаанагон аҳауа, дара ракәзар, аашьара закәыз 
рыздырӡомызт. Мыцхәы иҳаракымызт рыҩны, идуцәамызт, есышықәса 
еиуеиԥшым ашәыгақәа рыла еиҵарԥхьаны акьыр ахьшьны иахысуан. 
Ршәырқәа ракәзар – еилырганы, есԥхынра ихьыдхәо аҵәа рҿалон, ацақәа 
иҟаԥшь-ҟаԥшьӡа, рыфҩы лаҳалаҳауа харантә иуаҳауан. Рашҭақәа хәыҷын, 
аха ихны иҟаз ӷәы ссала иҭахкаан, насгьы жәҩан ԥшшәыла ишәын. Аҩнаҿы 
шамахамзар зегьы рбызшәала еицәажәон. Усҟан аҳәаанырцәынтә ша-
махамзар асасцәа ааӡомызт, аха хыцҩыцқәак анааиуазгьы «Анемеццәа 
рҳаблахь» иргон. Нас аколнхара ахантәаҩы исасцәа дрылагыланы, ишьи-
ишьи еиқәҵо ус иҳәон: «Ҳара ҳтәылаҿы, милаҭс иҟоу зегьы пату рықәуп, 
аҳәынҭқарра урҭ ацхыраара рнаҭоит, ирхаҵгылоит. Уи ус шакәу агәра 
ргоит рынхашьа-рынҵышьа збаз зегьы».

Аха аҳәынҭқараа абас изхылаԥшуаз ажәлар, Аџьынџьтәылатә еибашьра 
ду ианалага, уахык-ҩахак рыла ишьҭԥааны Сибреи Казахстани рышҟа 
иргеит. Харас ирыдыз ак акәын – арҭ анемеццәа Урыстәыла иизаргьы, 
ианаҭаххалак дара ртәқәа ирыдгылоит. Абласаркьа иҳәан аиԥш, абга иага 
иуааӡаргьы абга шьа шалац инхоит.

Ахысыбжьқәа шааихсыӷьыз еиԥшҵәҟьа, Мариеи Ельзеи мардуанра 
рзызуаз акьыба ала ишылбааз аиԥш, инеишьҭагылан еиҭах аҩада иха-
леит. Апол иамаз аҭаларҭа ашә надыркын, ауарҳал нақәдыршәит. Ишеит. 
Оумашәа иҭынчрахеит зехьынџьара. Уажәеиԥш ицқьаны Гәымсҭа ашьҭыбжь 
абжьааԥны игаӡомызт. Уи леиуан еиқәыцәашьха, ахаан зҽызымԥсахуаз 
аҟазшьа аҭаны, ахаан зҽызымԥсахуаз абызшәала аҟәара иацәажәо, аҩада 
иахагылан иааԥшуаз Аҟәа аԥшаҳәа аҿыӡәӡәаан, излаҟьашьу зегьы аманы 
ицозшәа аҿаԥшылара цәгьаны.

Убасҟан аҩада ашьҭыбжьқәа рацәахеит. Ԥшьҩык ақырҭуа еибашьцәа 
аҩны иааҩнаххын, имҵаа-имԥшаа иааимырдеит. – Ма аӡы ҳшәыржә! 
– днарықәыҳәҳәеит реиҳабшәа иҟаз. Амҿтәы хҩа зхаршәыз аведра ани 
аԥҳаи хыхь излахалаз ашә аҿы иқәгылан. Аибашьҩы аҵәца шибазҵәҟьа 
Мариа иаалымижәан, аведра ахьгылаз днеины ахҩа аахихын, аҵәца 
ҭшьны ижәит. Ельза дцәышӡа аведра зықәгылаз ашәахь днаԥшит. Уаҟа 
аҭаларҭа шамаз аибашьҩы игәы азцазҭгьы, ангьы аԥҳагьы еидҿаҳәаланы 
иргон. Аха уи адагьы аҩны аҵаҟа иҵәахны ирымаз аԥсуа еибашьыҩгьы 
рыбла шааԥшуаз дааҭыганы дкыдҵан дыршьуан, ма дырҳәазаны рыштаб 
ахь дыргон. 

Баҭал еиликааит зегьы, аха ихы дзахәомызт.
Ақырҭуа еибашьцәа руаӡәк ишәаны игылаз аӡӷаб лҿы днеин, лԥынҵа 

кны дахеит.
– Ахәыҷы улыламкьысын! – дҩаҵҟьеит ан, – уи уара дуԥҳазар алшоит! 

Иуаҳама?
– Аибашьра, мамаша, бара зыӡбахә бымоу аҵасқәа азеилкааӡом. Ҳара 

аԥсуаа ҳраӷоуп, урҭ ҳара ҳаиашьара раҭәарымшьеит! – ҿааиҭит ҽыҵга 
дук ахьӡ иҳәозшәа иҽхыршәааны, – убри аҟнытә аԥсуаа ирыдгыло зегьы 
ҳара ҳазҭахым роуп.

Баҭал ихаԥыц аҿҿа ыҵгон. – Изыԥсоузеи абџьар, изыԥсоузеи, анаџьал-
беит!

– Уи шәара шәус ауп, ҳара ҳалашәымгалан! – ҿаалҭит лара.
– Ақырҭуа дгьыл аҿы инхо дарбанзаалакгьы ма дақырҭуазароуп, 

ма араҟа ишьапы алихыроуп! – аиҿыхара ихы налеиҵеит ицарц 
зҽазыҟазҵахьаз аиҳабы.

– Уара угәанала Германиа инхо ақырҭцәа зегьы сара сашьцәа 
анемеццәа ааизаны иалырцароуп... Ус акәӡами иуҳәо? Шәара шәеиҳабы 
Берлин днаганы «Адемократизм» ҳәа иреиҳаӡоу аҳамҭақәа анирҭо – уи 
даара ибзиоуп. Уи азын аума ҳара Аԥсны ҳзалышәцо?! – аибашьҩы 
дааиҿагылеит Мариа.

– Бара боурысӡами? – Мариа Аԥсны шылҳәаз изеилымкааӡакәа 
дҵааит.

– Сара сзакәу абра иануп! – астол амгәа аалыртын, лпаспорт 
наимҵалкит.

Аибашьҩы лышәҟәқәа илаԥш нархиган, иҩызцәа дәылҵырц 
нарыдиҵеит.

Баҭал имаз ахәра аасҭагьы ицәыхьанҭан бџьарла еиқәных иааиз 
ақырҭцәа ани аԥҳаи ари адгьыл ааныжьны ицарц ахьрабжьыргоз.

– Ибаҳауама, мамаша, ҳара асасцәа даара бзиа иаабоит, аха иахьа 
даҽаамҭак ҟалеит! – еилажәжәа-еилаԥԥы, ажәа иалаз анбанқәа реиҳарак 
ырԥшқо, аԥшәмаԥҳәыс илзеилымкаауа акы лзеиҭеиҳәарц иҭахызшәа 
игәы ҭыӷьӷьааны дцәажәон, анаџьалбеит, излашьҭихуазеи ари абџьар ҳәа 
ззуҳәаша ҳәа икьаҿӷәыӷәӡа иҟаз солдаҭк.

– Иахьа ари Анцәа иҳаиҭаз ажәытәӡатәи ҳадгьыл ҳмыхьчар, аԥсуаа уи 
рыманы аурысқәа рахь ицоит. Қырҭтәыла – ақырҭцәа рзын ауп изыҟоу, 
ибаҳауоу, мамаша? Анцәа ишаны адәы иаақәиҵаз зегьы рхатәы дгьылқәа 
риҭеит. Араҟа – ақырҭцәа иртәуп, ана – аурысцәа.. . Шәаргьы тәылак 
шәатәымкәа иҟаларым, – ҿааиҭит акьаҿ.

– Ааи, ааи, зегьы ирымоуп рыԥсадгьыл! – иааиларыԥсеит егьырҭгьы. 
Мариа ахьышәҭҳәа иаалгәалашәеит дызхысыз-дызнысыз. Уи ҭоурыхла 

ԥсадгьылс илымаз Германиа акәын, аха ажәытәӡа зны лабацәеи урҭ 
рабацәеи хҵәаны Урыстәылаҟа иааит. Иҟаларын аԥсҭазаара бзиа 
иашьҭазҭгьы, иҟаларын шәара агәамҵразы адунеи шәықәзааит ҳәа 
рылахь анцәа ианиҵазҭгьы. Нас, хар рымамкәа инхо-инҵуа ишаауаз, 
Урыстәыла даҽа ԥсҭазаарак ҟалеит. Рырахә-рышәахә, рыдгьылқәа, 
рмазара рхы иакәыхшаны ари аԥсҭазаара ҿыц иарҭеит. Аха уи ныжьны 
џьаргьы имцаӡеит. Аԥхӡы ԥхьаҳәо, аџьабаа гәхьаас имкӡакәа ишааиуаз, 
аибашьра ду иалагеит.

– Алемсааи аурысқәеи реибашьраҿы Урыстәыла инхо анемеццәа 
ахыган Абжьаратәи Азиаҟа ианырышьҭуаз. Мариа усҟан зынӡа дхәыҷын. 
Уи лан Фрида Мари абнаршәырақәа рҿы аҵлақәа ԥҟаны аӡиас ахь изыр-
былгьоз аҳәса дрылагылан аус луан. Лаб Гельмут инахарамкәа иҟаз шь-
харак аҵаҟа ашахта дыҵан. Абна ԥызҟоз аҳәса рхәыҷқәа даара зықәрахь 
инеихьаз ҭакәажәык дырхылаԥшуан. Урҭ ахәыҷқәа дрылан Мариагьы. 
Аҭакәажә ахәыҷқәа ргәы иалыргарц лҭахӡамызт. Аха илылшозыз, – урҭ 
амла иакуан...

– Ибасҳәаз баҳама! – иҽхыршәааны Мариа длықәҟааит ахаҵа.
– Умыҳәҳәан, сдагәаӡам, исаҳаит! – лҳәеит лара.
Акьаҿ напыла уи аганахь дналыцәхасын, дышиашаз аҩныҟа 

иҿынеихеит. Ауадақәа еимидеит, ашкаф ааиртын, акгьы ҭагыламшәа ани-
ба, ишилшоз ашә кыдиҟьеит. Ибызшәала дыцәҳауан, «арахь иқәнамгало 
дарбану» ҳәа акәхарын иаанагоз. Ельза аҩны «асасцәа» шыҟаз ангәалҭа, 
аӡы злаалгоз лведра налываргыланы аҩны аҿаԥхьа, дук хара имгакәа 
игылаз абаа аԥҽыха лыҽнавалкит. Ажәытәӡа зны, ари абаа ҳаракын, 
аҭыӡқәа нахьхьынӡа инаӡон, аха аамҭа ихнажәжәо мацара иагхеит. Уи 
иахьчон хԥа-ԥшьба хыбра. Уажәы, наҟ-ааҟ аиҿахысра ианалага ауп Мариа 
агәра анылга ари ажәытә баагьы зныкымкәа-ҩынтәымкәа лыӡӷаби лареи 
рыԥсҭазаара шахьчахьоу. Уи илҭахын Ельза даашьҭыхны арҭ аиҿахысрақәа 
ахьыҟамыз џьара дцар, аха уаҟагьы дзыхьчоз, илыцхраауаз ҳәа аӡәгьы 
длымамызт, уахь, ақалақь агәҭахьы аԥсҭазаара еиҳагьы еицәан. Зны лара 

лыблала илбеит абга  акәымзар зыԥсы ҭоу ауаҩы ихаҿы изаамго хҭыск. 
Шьыжьаахыс дзышьҭаз ачахы лыман аҩныҟа дышцоз, ҩыџьа асолдаҭцәа 
ԥҳәызба хәыҷык аӡәы лымаҭәа ԥыжәжәаны лцәаԥҽра иаҿын. Уи дыҳәҳәон, 
лыбжьы цахьан, аха дыҳәҳәон, баша дыҳәҳәон, аӡәымзар-аӡәы – ауаагьы 
аруаагьы уахь ихьаԥшӡомызт, ма ишәон, ма ус иҟаз асахьақәа ирышьцылан 
иҟан, ақәҿырҭӡомызт. Мариа уи анылба, уахь лҿыналхеит.

– О, шәара, абгақәа, шәара агәы зызҭам! – ахаҳә шьҭԥааны дырзыҭрыст 
лара, аха аԥхьа игылаз игәыдылҵаанӡа шьапҿаршә ныҟалҵан, ҿыцха 
дцаны дкаҳаит. Илкыз ачахы аӡӷаб лцәа ԥызҽуаз асолдаҭ иааигәа 
икашәеит...

Ахәылԥаз Мариа аҩныҟа днеит лхы-лҿы цәыԥԥны, алабжыш дага-
ны, аҽынтәи амш зықәлырӡыз ачахы лымаӡамкәа. Уи агәра лгеит: урҭ 
агәамҵразы адунеи шәықәзааит ҳәа Анцәа рылахь ианиҵаз ала иҟан.

Баҭал иаҳауан ақырҭцәа рӷьалпалбжьы. Иԥсахы еибакуан. Аха амч 
имаӡам, абџьаргьы имаӡам.

Ақырҭцәа цазар акәхап. Мариа ишылцәыхьанҭазгьы, ашьшьыҳәа 
аҩнаҵаҟа дназгоз акьыбала ҵаҟа дналбаан, Баҭал ихаҿы игылаз засқам 
аҿы часак зныз ачанах ҵәыцак ачаи надыргыланы инықәлыргылеит. 
Агәабан еиԥш ихьанҭаӡа иҟаз ихыза аган даахан, ихәра аҿаҳәагақәа 
аԥыртлара далагеит.

– Сабаҟоу сара? Шәызусҭада шәара?! – еибгаз имахәар аиарҭа ины-
ларсны дҩыҵыззарц далагеит Баҭал.

– Ҳароу? – маҷк лхы-лҿы аалашазшәа ибеит иара. – Ҳара ҳуаауп, 
уаас ҳаршьом акәымзар! – илашазшәа иҟаз аԥҳәыс лхы-лҿы еиҭах 
иааиқәаҵәахеит. – Сабаҟоу уҳәама? Умыццакын, убригьы еилукааран 
уҟоуп. Уара, излазбо ала, иахьеи уаҵәи џьаргьы уццакӡом. Ҳара – сыӡӷаби 
сареи аихатә бахҭа ҳҭакуп. Царҭа ҳамаӡам! – ҿаалҭын, дыччазшәа 
ҟалҵеит.

Баҭал оумашәа ибон иимбац-имаҳац аԥҳәыс амардуан даҿало-ды-
лбаауа имаҵ ахьылуаз. Иахьагьы, аибашьра аилашымҭазы, ауеи-ауеи 
уаҩҵас ианеихамҵгыло, ианеицәшәо, аӡәы ихырҟьаны даҽаӡәы арыцҳара 
дақәшәар аналшо аамҭазы, иҟазаап аӡәы изы даҽаӡәы исыхьлакгьы 
сыхьааит ҳәа ихы ианазиҳәо. Баҭал агәра иго далагеит изымдыруаз, 
аха, изыхҟьазаалакгьы иара аԥсҭазаара имазарц зҭаху шьоук рнапаҿы 
дшыҟаз. Мшәан, аԥсҭазаара зегьы ирзеиԥшми? Ари адгьыл ҳара иаҳтәуп 
ҳәа иааз атәымуаҩгьы, уи зхы-зыԥсы ақәҵан изыхьчо аԥшәмагьы... Аха 
иҟоуп хыԥашьа змам ԥҟарак: уара аӡәы изинқәа имсхуеит ҳәа уаналага, 
иԥсҭазаарагьы имухыроуп. Уи аԥсҭазаара иманаҵ изинқәагьы ихьчоит, 
иуиҭаӡом. Даҽакала иаҳҳәозар, аԥсадгьыл аҟны аҟазаара изин.

Абри ашьҭахь ҩымш заҵәык роуп ицаз. Баҭал иԥшшәы еиӷьхеит, ииарҭа 
дықәтәо далагеит. Лассы-лассы иара ишҟа дылбааны, ма чак изынлыжьуан, 
ма ҵәыцак аӡы изықәлыргылон Ельза. Баҭал иакәзаргьы иблақәа аалыдха-
лон. Нас гәаныла ихы дахыччо далагон. «Ҳаи, уара агмыг, аԥсреи абзареи 
рыбжьара угылоуп, арахь аԥҳәызба убла лыдхалоит. Анцәа уаҭеимҵааит 

уҩызцәа аԥсадгьыл ахьӡ ҳәаны ахы ианаҿало, уара улаԥш аԥҳәызба 
иахьлыдхалаз азы!»

– Сабаҟоу сара, шәызусҭцәада шәара ҳәа усазҵаахьан, сыҷкәын, 
иуасҳәап, усмырааԥсозар! – лҳәан, дналагеит. Аха лажәа даламгацкәа, 
аҩнаԥхьа акы ԥжәеит. Аԥҳәыс лылахь-лыџьымшь лӡатәын, немец бызшәала 
дхәыҭхәыҭуа далагеит. Аԥшаҳәа зегьы еилаҩынтуан, хыхь иҟоу ҵаҟа ицон. 
Адгьыл аидара ақәҳацыԥхьаӡа, агәы кылжәан ишьҭнахуан. Акылҳарақәа 
рҟнытәи аҩны аҵаҟа иҵалон ацәаҟәа еиԥшыз лашарақәак. Уи иақәҳауан 
анышәи, ахаҳәи, аԥслымӡи, уажәы-уажәы агара аиԥш иҵысуан. Мариа 
дыҭрысын, лыӡӷаб лахь дхаларц акьыба днадыххылт, аха уи арахь дшы-
лбаауаз анылба, даангылт. Зшьамхқәа ҵысҵысуа, зыц еихамгылоз Ельза, 
дшәаны, дахьыццакуаз акәхап, акьыба далҩырны ҵаҟа дықәҳаит. Мариа 
лгәы иаанагеит лыӡӷаб дхәуп ҳәа. Зызнапык зхы иаҵаҵаны, Аԥсны ак-
гьы ҟамлаӡазшәа аҭуан иаҵаԥшуа ишьҭаз Баҭал, аӡӷаб дышкаҳаз аниба, 
дааиҵаӷәӷәан, ацәарҭаӷәы днықәтәеит. Еимгеимцарак ҵаанӡа Аҟәантә 
Гәымсҭаҟа рхы рханы ахысра иалагеит ақырҭцәа рабџьарқәа зегьы. Шьҭа 
уаҟа иҟаз аилкаара уадаҩын... Аибашьра цон...

Мариа лгәы иаанагон ахысрақәа ааихсыӷьыр, ақырҭцәа аӷьалпал 
шьҭыхны еиҭах ана-ара игылаз аҩнқәа ирыкәшаны реимдара иалагон ҳәа. 
Аха иага иԥшызаргьы, ус акгьы ыҟаӡамызт. Аԥшаҳәа инацәыхаран, ашьхара 
аҵаҟа алҩа еиқәаҵәаӡа ихалон, уи иагәылҟьон еиқәаҵәаӡа иҟаз амцабз. 
Асолдаҭцәа зегьы еибарыҩны уахь, ақалақь акасы еиқәаҵәа ахазыршәыз 
алҩа аҭыҵырҭахь ицон. Еибарҵәаауан амца зырцәоз амашьынақәа...

Баҭал ихалагьы идырит иҟалаз. Ашьха ашьапаҿы игылаз ахыбраҿы 
абылтәы ҵәахын. Ара аибашьра ҟалаанӡагьы ирҭиуан абылтәы, аха 
усҟан ари аҵәахырҭа еиҳа имаҷын. Ақырҭцәа Аҟәа рнапаҿы ианаарга, 
аҵәахырҭа дырҭбааит, ашьха ыҵжааны абылтәы аҵәахырҭа ҟарҵеит. 
Уахь иааиԥмырҟьаӡакәа инеиуан ар рмашьынақәа, атанкқәа, аибашьыга 
атехника, нас, былтәыла рҽеибыҭан аԥсуаа рабашьра ицон.

Аӷацәа абылтәы ахьырҵәахуаз аҭыԥ аԥсуа еибашьцәа ианеилыркааз 
ааигәаӡа ауп. Уи ахьыҟаз, уахь неишьас иамаз, заҟа ԥжәага аҵаҵатәыз 
азыҟаҵара, нас уи амца ацраҵаразы имҩаԥгатәыз аусқәа реиҿкаара 
Баҭали Ибрагими рнапы ианын. Урҭ ибзианы ирдыруан ари аҵәахырҭа 
иаҵанакуаз, ирдыруан уи ԥжәазар, – аԥсуаа рыр акраамҭа аԥсеивгара 
шырнаҭоз. Уажәы иҟалеит дара злагаз аус. Дызгылом акәымзар, дкәашар 
иҭахын. Ихашҭит дахьыҟаз, ихашҭит ихьаақәа. Ииарҭа дылатәан аҳәҳәыҳәа 
аҵәуара далагеит. 

– Изԥырымжәозеи, мшәан, абылтәы аҵәахырҭа? Иззыԥшыда аштаб 
аҿы? – хьаас иман Баҭал. – Ибрагими сареи ҳадҵа наҳагӡеит. Убла 
аҵәыршы ҭакызар ианумбоз, ақәабаа-сабаа еималан ианлеиуаз, ацгәыԥсы 
адәахьы ианузкамыршәуаз аамҭазы аҵәахырҭа аварақәа ирыкәыршан 
арԥжәагақәа шьҭаҳҵеит, агәамсам рықәыжьны иаҳҵәахит. Аимадақәа 
ҳаманы архәара ҳавсын, иаҳа иаҳшәарҭамыз ҭыԥк аҿы ҳҽаанаҳкылеит. 
Уажәшьҭа аштаб аҟынтәи иҟарҵоз адҵа ҳазыԥшын. Дук мырҵыкәа 

арациа иҳанаҳәеит: Ибрагим адҵа дазыԥшны уаҟа дтәаз, уара ирлас-
ны ухынҳәы ҳәа. Сара сҩыза инапы аасырӷәӷәан, ажәак иамҳәаӡакәа 
сиԥырҵит. Уиижьҭеи хымш ҵуан, аха иԥжәап ҳәа ҳара ҳаззыԥшыз 
абылтәы аҵәахырҭа, аҭыԥаҿ ишгылац игылан. Уахь еишьҭагылан инеи-
уан азениткақәа зықәгылаз амашьынақәа, атанкқәа, аибашьыгақәа, нас 
былтәыла рҽеиқәыршәаны аибашьрахь ицон. Урҭ бџьарла ирыхьчон дара 
иртәымыз адгьыл! Издыруада аԥжәагақәа рышьҭаҵараан ак агҳажьзар! 
Ибрагими сареи ҳхарала рыцҳарак ҟалазар? – абас иҟаз азҵаарақәагьы 
ҭаха ирҭаӡомызт Баҭал. – Мап, мап,  ҳара иахәҭаз зегь ҟаҳҵеит. Иҟалап 
аштаб аҿы акы иазыԥшызҭгьы. Уаҟа, абылтәы аихшарҭаҿы зны-зынла 
аибашьыга атехника ахыԥхьаӡара акыр иацлоит. Убри акәзар иззыԥшыз! 
Аха дабаҟоу Ибрагим! Акымзарак сгәалашәаӡом. Схаҿы иаанхаз сахьақәак 
роуп. Ухынҳәы ҳәа адҵа шсоузҵәҟа, аӡиас аҿықәахь сҿынасхеит. Знык 
иара аҟынӡа сызнеизҭгьы, нас аӡәымзар-аӡәгьы сизгәаҭаӡомызт. Аха 
алашара сымпыҵышәшәеит. Нас сара сахь рхы рханы иҭҟьо иалагеит 
бџьар хкыс иҟоу зегьы. Аӡиас ашҟа сымҩа кын. Аӡахыга машьына аиԥш 
аԥшаҳәа зегьы абџьар иаҵданы иаман. Абџьар иарыԥхуан аԥшаҳәа. 
Сара исгәалашәоит акы: ахысрақәа маҷӡак ианааихсыӷь, сызваиаз ахаҳә 
ааныжьны, сҳәазо шьҭахьҟа, аԥсарахь сҿынасхеит. Нас сарӷьажәҩа хьы-
дашьшь снапгьы сываҳаит. Уаҳа акгьы сгәалашәаӡом: заҟа сҳәазаз, заҟа 
ашьа сылҵыз. Ахьаа сызцәырҵит. Иԥхаҵәыԥхаҵәо ашьа сарбааӡон...

Алҩа ажәҩан иаҵакнаҳан, еиҳа-еиҳа аҽеиҵыхны алашарақәа 
ахьыҟаз аҭыԥқәа аҵәахуан. Ана-ара атанкқәа агәақь-агәақьҳәа ак-
гьы иақәымкӡакәа Гәымсҭа аганахь иҭҟьон. Урҭ ирышьҭарххны, иҟалоз 
ааҭгылара набжьаршәны, ахысра иалагон автоматқәа. Амца зкыз иақәкны 
аӡыршәгақәа аус руан. Амца арцәагақәа ҩба-хԥа ус игылан. Ирызҭаз аӡы 
нҵәазар акәхап, ааигәа-сигәа аӡы аҭгарҭақәа ыҟаӡамызт.

Дук мырҵыкәа Гәымсҭа наҟтәи аԥшаҳәа аҟнытәи рҿаархеит аԥсуаа 
рабџьарқәа рышьҭыбжь. Урҭ рӷьырак амца зкыз аобиекти уи акәша-
мыкәша игылаз ахыбрақәеи ирықәкын. 

Баҭал идырт урҭ закәыз. Урҭ Ибрагими иареи рҩызцәа рхысыбжьқәа 
ракәын Ҿааихак змамыз абџьарқәа реижәылара иагәылыҩны уи иаҳаит 
абомбакажьга аҳаирпланқәа рышьҭыбжьгьы. Урҭ ҩба-ҩбала Гәымсҭа 
аҟәатәи аԥшаҳәа аҟынӡа иааӡон, аха ауаа реиланхарҭеи ақырҭуа ару-
аа ртәарҭақәеи ирықәмыжькәа, аԥшаҳәа иахыкәшаны аҳаракырақәеи 
аԥсҭақәеи абомбақәа нарықәыжьны, агеи ашьхеи рҵысуа, адәқәа рҿы 
адгьыл гәылжааны Бамбора иҟаз Урыстәылатәи абазахь ихынҳәуан. 
Урыстәылатәи арқәа ркомандаҟаҵаҩцәа ибзианы еилыркаауан ақырҭцәа 
зҿыз аибашьра иараапкыз агыгшәыг ахымҩаԥгашьа шамаз, акыр 
жәашықәсақәа раахыс урҭ атәыла дуӡӡаҿы ирымаз аҳра рхы иархәаны, 
Аԥсынтәыла аԥшәмара иааныркылаз, аԥсуаа рқырҭуатәра ишаҿыз, аха 
убри аамҭазы дара ирҭахӡамызт икарыжьуа абомба қырҭуак идамзаргь 
аӡә дашьыр...

Баҭал изгәамҭаӡакәа, акгьы имыхьӡозшәа даақәтәеит, мчы ԥхак илалеит, 

илахь-иџьымшь иӡатәит.
– Ари ҳара ҳтәқәа роуп, сан! – ҿааиҭит дааԥышәырччашәа. Илабжыш-

гьы иӡамҩа инадлан аҿаанахеит.
Мариа дҩагылан, аҭӡаҿы икнаҳаз, асахҭан иалхыз арҭмаҟ аҿы аартны 

иааҭылгеит еилаҳәарак. Уаҟа иҭан лара лыԥшәма Гельмут ибамбапалта. 
Иаалыршәшәан, инаганы Баҭал ижәҩа инахылшьит. – Ахьҭа уҽоумыркын, 
нан? – нацылҵеит аҵыхәтәаны.

Баҭал апалта азганк ааиҵихын, дахәаԥшызшәа ҟаиҵеит, аха илашьцан, 
дабахәаԥшуаз...

– Сара сыԥшәма Гельмут ихьӡын! – ҿаалҭит ԥыҭрак ашьҭахь. Лар-
гьы илдыруан, Баҭалгьы идыруан уажәымзар-уажәы ани ирхагьежьуаз 
аҳаирплан рхыбра ашҟа икәлаауа бомбак ланашьҭыр шалшоз, аха макьана 
Анцәа ихьчон, макьана иԥшын. – Уи итәоуп ари абамбапалта. Мариа иҟаз 
аҵаақәеи аԥша ҵәыҵәи ахьҭа иларҵахьан, игәы уашәшәыран. 

Мариа ахаангьы илхашҭӡомызт лыԥшәмеи лареи уаҟа ирхыргаз, уи аҵаа 
заҟа илахаз, заҟантә аԥсра абла иҭаԥшыз. Урҭ лак аҟара пату рықәӡамызт, 
урҭ уаас иԥхьаӡаӡамызт, избанзар аибашьра иаҿыз Германиа анемец 
жәлар иреиуан. Ианаацәылашоз инаркны аҵлақәа рыԥҟара иалагон 
ахацәа, ҳара шьыбжьонынӡа ҳаихақәа кны, урҭ рыцқьаны ишьҭаҳҵон, нас 
алабақәа рыҵарԥан, иркәымпылны џьарак еидаҳҵон. Ҳара иаҳхылаԥшуаз 
Захар Карл-иԥа даара дуаҩы гьангьашын, аус зуаз аҳәсақәа днаҳалс-
ааҳалсны, ҳцәа-ҳжьы ҭибӷыҷаауан, ҳтәарҭақәа дрысуан. – Аус жәула 
акәымзар, – ихәда иахшьыз автомат инапы нақәкны иацәиршәон. 
Зны, аус ҳацызуаз, ԥшра-сахьалагьы ибзиаз Марҭа даахҭеикын, – ба-
ала, ҳаицәажәароуп! – ҳәа диман абарак ахь иҿынеихеит. Ҳара ҳгәы 
иазымычҳаит уи лҵәуара, лшьамхы арсны иҿаԥхьа дшыматанеиуаз. 
– Марҭа улҟәаҵ, улҟәаҵ Марҭа! – иааиларԥсеит аҳәса рыбжьқәа. Иара уи 
гәхьаас имкӡакәа, хынтә ажәҩан ахь дхысит. Марҭа аҵәыуара даҟәыҵын, 
уаҳа ажәак мҳәаӡакәа иаԥхьа дҩагылан лҿыналхеит. Уи иԥаҵақәа аӷан, 
иҩежьын. Ампыл иаҩызаз ихы-иҿы аханы аашьышь аблақәа реиԥш 
иҟаз блақәак изҭан. Урҭ ԥхашьаӡомызт. Уажәы-уажәы ибзи иқьышәи еи-
хьишьуан. Еиҳараӡак аус зуаз аҳәсақәа данырзааигәахоз. Уи ицын маҟа 
еиқәаҵәак зыхәда иахаршәыз ла дук. Цқьа ахәаԥшха змаз ауаҩы имбар 
ауӡомызт урҭ аҩыџьагьы – илагьы иаргьы ԥышәлагьы блалагьы ишеиԥшыз. 
Иара иалихуаз аԥҳәыс алагьы дадыруан. Ирҳәоит, уи аҽнышьыбжьон 
лхаҵа ишибоз ԥҳәыск амш лылеигеит ҳәа. Аӡәы имҳәаргьы уи агәра 
угартә иҟан. Ҳара ҳзыҩназ абарак аҿы маӡа ыҟаӡамызт. Наҟгьы-арахьгьы 
ахылаԥшцәа зегьы еиԥшын. Ҟазшьалагьы уаҩышьалагьы.

Аха Мариа илхашҭӡомызт даҽакгьы. Уи ари амш ҟалоит ҳәа дыҟаӡамызт. 
Шарԥазык, абна аԥҟарахьы ацаразы ҳанааишьҭагыла, НКВД адыргақәа 
змаз амаҭәа зшәыз хаҵак ибжьы рдуны ус ҳаиҳәеит: «Ажәлар шәхаҵкы! 
Асовет еиҳабыра иҟарҵаз ақәҵарала, иахьарнахыс шәара зегьы шәхы 
шәақәиҭуп!»

Ҳара уи ииҳәаз агәра шаҳамгаз анеиликаа, даҽа ҩынтә ибжьы рдуны 

иҳалеиҳәеит. Нас ҳәҳәарахеит ҵәыуарахеит. Дасу ҳбаракқәа рахь ҳаиханы 
ҳҿааҳхеит. Зегьы иаҳзеиԥшны хара игылаз ашьышьмаҭраҿы ишьапқәа 
ҭыҳәҳәо дхәырны дҭагылан Захар Карл-иԥа. Абас зыԥсаҭа шкәакәахаша 
Хрушьчов ахақәиҭра анҳаиҭа, иаҳаулакгьы Аԥсныҟа ҳааит. Араҟа уи иԥсы 
ҭалеит, имч иацлеит. Иахьанӡа иԥсы ҭазаргьы сҭахын, аха иамугәышьеит, 
ԥшьышықәса раԥхьа игәы аангылан дыԥсит. Изхысҳәааз, ари апалта иара 
итәоуп. Даара ирацәангьы ишәимҵаӡацызт, ицәа ахыскаауеит, рыцҳа. Аха, 
уажәы ақырҭцәа рнапаҿы ҳаныҟала, ари апалта рбар хымԥада исцәыргон. 
Иаалбаазган, еилаҳәаны арҭмаҟ илҭасҵан, абра икнасҳаит. 

– Даара ибзиоуп! – иҳәеит Баҭал. – Сара санцо хымԥада инсыжьуеит, 
мамаша! – нациҵеит аҵыхәтәаны.

– Сара аӡәы ишәиҵаз, дзырԥхаз амаҭәа ахаангьы ишәысхӡом! – ҿаалҭит 
Мариа. – Даҽаӡәызҭгьы, иаҳҳәап, дақырҭуазҭгьы, исҭаӡомызт. 

– Избан?
– Избанзар, уара удгьыл ухьчоит, иара – дымҵарсҩуп. Сара сашьцәа 

ирыхьыз рыхьуеит даргьы, аха уаанӡа заҟа рыцҳара ҟарҵараны иҟоузеи, 
заҟа шьа карҭәаран иҟоузеи? – Баалеи, Ельза! – Мариа ашьшьыҳәа 
дҩагылан, амардуан даҿалан лҿыналхеит.

Аҵх акыр иласкьахьан, нахьхьи, ашьхара ашьапаҿы иҭҟьаз амцеи 
алҩеи еиқәтәахьан, аҳәылыҳәа илеиуан асы. Ауадақәа рҿы агәамсам 
ҩнажьын. Мариа илҭахымхеит ацәашьы алыркыр, лцәарҭаҿы днеины 
лгәабан дааҩахан, ихьанҭаӡа иҟаз еихалыхк Ельза иналлыркит. Абри 
наган Баҭал иҭ! – ҿаалҭит лара уи аҷкәын ихьӡ аҳәара дашьцылахьазшәа, 
илзааигәазшәа. Ельза акгьы мҳәаӡакәа, еиҭах алаӷәра иқәыршәыз ауарҳал 
аашьҭылхын, асахҭан хҵәаха ахы дааханы, аҩнаҵаҟахь дназгоз аҿышәҭ 
аартны ҵаҟа дынҭалеит.

– Ҳаи, сбыкәыхшоуп, ҳаи, закәытә гәырӷьароузеи исзаабгаз! – лнапы 
днамҵасын агәыӡра далагеит Баҭал. Уи уажәы акгьы ибаӡомызт, акгьы 
дацәыԥхашьаӡомызт. Уи имч ҭалеит, ихәра акәзаргьы кьылк амаӡамкәа 
иӷьазшәа ибеит. Уи аиааира агәра игеит. Закәытә мчузеи иамоу, анаџьал-
беит, ари аиха хәыҷы, аиха хьанҭа иамоу. Уи иара зны – дзықәгәыӷуаз, 
дзыхьчоз, ижәлари иареи ршьа злаиуаз абџьарын. Атапанча имоуп 
– агәыӷра имоуп. Шьҭа акгьы гәхьаас икӡам. 

Ельза лнапқәа имылхырц далагеит, аха иара ирӷәӷәаны ианааникыла, 
акгьы лымҳәаӡеит, ииарҭа лҽаақәылкит.

Иацы уи ҵәыцак азна аӡырши ча-саки лыман данылбаа, дааҟәымҵӡакәа 
длыхәаԥшуан. Иԥсы еиқәхо-еиқәымхо издырӡом, арахь лара дигәаԥхеит. 
Лцәажәашьа, лыблақәа, лыхцәы – зны иааникылаз аестонка дигәалаиршәон, 
аха аестонка лаасҭа Ельза иаҳа дгәыкын, дразын, иааҭкааны илымҳәозаргьы, 
аиаша закәыз еилылкаауан. Баҭал уи данлыхәаԥш инаркны идырит иара 
изы лхы дшамеигӡо, иара деибга-деизҩыда иҩызцәа рахь дхынҳәыр 
шылҭахыз. Ари бзиабароуп ҳәа аҳәара иҭахымызт, аха ибон зхы 
изамыхәо, уажәы-уашьҭан дзықәшәо ззымдырӡо, Христос иеиԥш ахаҳә 
ҭӡы иадчаԥалоу ауаҩгьы абзиабара изцәырҵыр шилшо. Абас иԥшӡоу 

аԥҳәызба аԥсабараҿы даныҟоу, аԥсабарагьы ԥшӡахоит. 
Абзиабара зыԥсы ҭоу зегьы ргәаҿы иҟоуп, уи ыҟоуп ҳара иаабо 

алашараҿы, аҳауеи ҳареи ҳабжьараҿы, аҳауа зҩыда акәыбры алԥааны 
зхәыҷқәа ирзаазго ажәҵыси уи аԥшқақәеи рыбжьараҿы, ажәҩан икыду 
аеҵәақәа рыбжьараҿы. Урҭ анеихәлаччо ирдыруеит рыԥсы шҭоу, рыбзиа
бара ацәашьқәа каххаа ишарку.

Ельзеи Баҭали сааҭқәак ракәын ирымаз, аха иахьа уажәраанӡа ахьына 
аиԥш иашаз рыԥсҭазаара зныкала ихаахазшәа рбеит...

Мариа еилылкаауан зегьы. – Анцәа дрымазар, аибашьра еилгоит, дар-
гьы еиқәшәоит. Нас аԥсҭазаара цап ишцац...

Аҳәылыҳәа илеиуан асы. Ари адгьыл аҿы аибашьра ыҟаӡамызшәа 
иҭынчран. Иаха ақырҭцәа ироуз ааха, адәи ашьхареи иқәдырԥхоз ала-
шарагьы ирныԥшуан. Баҭал дҳәазаны амашьынамҩа ааихиҵәан, аҵла 
ашьапы иҽадҵан, ишьҭахьҟа днаԥшит. Ельза дадырсызшәа дахьаангылаз 
дгылан...

* * *
Аиҳабыра рыҩны аҿаԥхьа еизаны, иааԥса-икараха, рыхқәа, рнапқәа 

еиқәыҿаҳәа-еихаҿаҳәа, рхырҿқәа аԥаҵа иарганы, иааиԥмырҟьаӡакәа 
ахысра иаҿын ари ақалақь раԥхьа иалалаз аруаа. Акгьы зхарамыз ахан 
рыцҳа зцәажәомызт, изыҳәҳәомызт акәымзар, иқәгылан ихәаарц аҭахын: 
«шәанаџьалбеит, схәашхәаша сзықәышәҵозеи, сара сыҩныҵҟа шәара 
ишәԥырхагоу аӡәгьы дтәаӡам, урҭ иац-жәацы иқәҵит» ҳәа.

Аҭыӡқәеи аԥенџьырқәеи рыла абџьарқәа рыхьнырҳаланы ахан 
ахыбрахь ихалон аҷкәынцәа. Заа ахыбрахь инеихьаз аӡәы, изшьапык 
харҟәала иҿаҳәаны, егьи ишьапала, хазы аԥсуа бираҟгьы кны, дықәԥраа 
акәашара даҿын. Ана-ара игон «Аиааира» ҳәа ҳәаны, аҟәҟәаҳәа ажәҩан 
иалахысуаз рыбжьы. Закәытә мчузеи иамоу аиааира! Зықәҩыла ҷкәыни 
ӡӷаби рыԥсҭазаара қәыԥшқәа згаз аиааира. Ахан хьыҵәцарақәа ццышәха 
иҟазҵаз, анацәа ашәы ршәызҵаз, аҟармаҵыс ашәаҳәара иаҟәызхыз 
аиааира. Зны-зынла ауаа дара-дара еибашәиуеит. Аибашьра акәӡами, 
мшәан, ишәитәу?!

– Уаала, иҟоу аабап! Издыруада рыԥсы ҭазар! – ҿааиҭит Ибрагим 
иааигәа игылаз Баҭал дизааигәаханы.

Баҭал иҿаԥшылара иаҳәеит ари азҵаара дшазыԥшыз. Ар, гәыԥ-гәыԥла 
рҽеидкылан Мрагыларатәи афронт ахь игаз амҩа ианылан рҿынархеит. 
Аӷьӷьа-агәгәаҳәа рцәа иааҭагьежьын, урҭ инарышьҭалоит атанкқәа, 
азениткақәа, артеллериатә хысгақәа. Зықәрахь инеихьаз аҳәсақәа иро-
уз агәырӷьара иахҟьаны аҳәҳәыҳәа, агараҿ зан лгәыԥҳәыхш зыгханы, 
еиҵақьны иҵәуоз асаби иеиԥш, рылабжыш рзынкыломызт. Урҭ, анацәеи 
абацәеи, макьанагьы раԥхьаҟа ишьҭан аҵәыуара аамҭа, макьанагьы цқьа 
еилыргаӡамызт иԥсызи инхази, аха уажәы гәырӷьаран, агәырӷьара ауп 
ари ашҭа ду иқәгылаз ахан абылра зыхҟьазгьы.

Баҭали Ибрагими еимырдеит зегьы – Гәымсҭа аԥшаҳәа инаркны 

аиланхарҭа ҿыц аҟынӡа. Ахыбрақәа реиҳарак амца ркын, алҩа еиқәаҵәаӡа 
ирхылҵуан. Аихагылақәа рыҵаҟантә иҵыҵуаз кьоушәоуқәак ракәзаргьы 
Мариа дрыздырӡомызт. Ана-ара ахысбыжьқәа гон. Аандақәак рҟны шьо-
укы ахьӡахьан «иаанкылоуп» ҳәа анҵара.

– Закәытә рыцҳароузеи?! – ииҳәо иҿамшәеит Ибрагим, нас ихылԥа 
ааихихын, аҩыра иахьшьуа аныхра далагеит. Адырҩаҽны, ақалақь 
акомендатураҿы Баҭали Ибрагими адҵа рырҭеит; Баҭал инапы ианырҵеит 
Аҟәа иҟаз ахымхәацәеи, абыргцәеи, фатәыда-жәтәыда иаанхаз зегьы рзи 
Аԥсны анапхгара рыдҵала ача ахьыршоз дахылаԥшларц...

...Баҭал дзықәтәаз ахаҳә даақәҵын, аишьҭагыла иқәгылаз днарыдгылан, 
днарылаԥш-аарылаԥшит. Раԥхьа аишьҭагыла аҵыхәантә аԥхьаҟа дааскьа-
ган ача зқәыз амашьына ааигәа идыргылаз аԥҳәыс қәыԥш дналҿаԥшит.  
Нас днаскьарц иақәикит, аха мчык ихан дааннакылазшәа ибеит. Аԥхыӡ 
далаз џьишьеит. Ихәы-ижьы ааилагылеит. Дгылоуп дадырсызшәа. . . 
Дхьанҭахеит. Даҽазныкгьы дааҳәны дналҿаԥшыр иауазеи?! Аха дзааҳә
ӡом. Ларгьы дгәалҭеит, аха агәра лзымгеит. Ԥхьаҟа дшыԥшыц дыԥшуан. 
Лшьа-лда еиҳа иласны аус руа иалагеит. Гәыла илымҵәахыц акы дашьҭоуп, 
ажәҩан аҟнытә иалшәан лаԥхьа икашәаз ак шьҭылхыр лҭахуп. Лшьапы 
зықәгылаз адгьыл дақәыӷәӷәоит.

Баҭал деимлагәа дызкыз амчқәа дааурыжьын, ԥхьаҟа иԥшуаз аԥҳәыс 
лызқәа дынкыдыԥшылеит. 

– Ельза! – ишилшоз дыҳәҳәан, дышьҭыԥраауазшәа лышҟа иҿы
неихеит. 

Ааи, уи Ельза лакәын, шықәсыбжак аԥхьа, алашьцара иҽалак, дҳәазаны, 
амҩа ааихҵәаны, ахаҳә иҽавакны данаахьаҳә игылан иԥшыз Ельза...

2011–2012 шш.   

ГЬАРГЬ ГӘЛИА ДИИЖЬҬЕИ 100 ШЫҚӘСА ҴИТ

ГЬАРГЬ ГӘЛИА

АӠЫХЬ АХЬХЬАҲӘА ИШААИЦ ИААИУЕИТ

Ажәабжь

Уи дхынҳәит. Дхынҳәит аҩныҟа. Иԥсы 
ҭаны. Игәы бзиа, ихы бзиа. Кьыск џьара 
имаӡамкәа.

Ус рҳәон зегьы. Ландрыԥшь иахагылоу ашь
хақәаҵәҟьагьы ираҳауан арҭ ацәажәарақәа. 
Ԥагьа иааԥшуан урҭ алада, Цан ҳәа изышьҭаз 
аӡиас зылсны инеиуаз арха дгьылқәа рахь.

Абарҭ арха дгьылқәа рҟны акәын анап
сыргәыҵа ианӡало иахьышьҭаз Ландрыԥшь 
ақыҭагьы. Аԥсны ахсаалаҟны уи ыҟам зынӡагьы, 
иҟам зыӡбахә ҳҳәо арҭ ашьхақәагьы, ани 
аӡиас хәыҷгьы. Зегь реиҳа угәы иалакьакьа-
ша – ахсаалаҟны иабоуԥшаагәышьо ахьхьа-
ахьхьаҳәа инеиуа аӡыхьгьы. Аха уи иаҳа 

ухаҟны иааугартә иҟоуп, избан акәзар, иара 
убриаҟара ихәыҷӡоуп, анс еиԥш иҟоу аӡыхьқәа зегьы ахсаалаҟны  иа-
зырбахуада. Аӡиас ыҵхәраа иахьааиуеи нас имҩахыҵны  аҽахьарӡуеи 
ирыҵаркуа гәасҭоит ҳәа уалагар иҟоузеи, шьаҿақәак роуп. Ари аӡыхь 
шааиуа здыруа ахӡыӡоит, иахылаԥшуеит, еимазыжьуа ак ҟалар ҳәа ишәаны 
рнапқәа нахаркуеит акәымзар, акгьы агәхьаа зымкуа, агәгәа зыхга арахь 
иаабжьалало атрактор рныҟәцаҩцәа аӡәы днахыҩрыр, есс, иааимаԥсаны 
уаалгоит аӡыхь. Нас, зегь акоуп, арахь џьара иҩыҵхәраашт, аха уи даҽа 
зҵаароуп…

Аӡыхь амҽхак абасҟак иагьхәыҷызааит, ахсаалақәа шьақәзыргыло, 
агеодезистцәеи, уимоу, ақыҭан адгьылқәа зшәо ауааи ргәаанагарала,  
зынӡа акагьы аҵанамкӡозааит, аха ишәҳәараны иҟоузеи шәара ахьхьаҳәа 
иааиуа аӡыхь иахыҩны Бахи Уеббери рмузыкақәа шәлымҳа иааҭаҩыр? 
Сара абарҭқәа зысҳәо аамҭа афактор  ҳара ҳӡыхь хәыҷ азы изаҟаразаалак 
ҵак шамам шәеилсыркаарц азоуп. Абрантәи унаԥшны иузгәамҭо, 
инахараӡоу аамҭак азы иҩыҵхәрааит уи, еиқәтәашьа змам аҿара абжьы 
ахаҵаны ашәаҳәара иналагеит, иагьышәаҳәалоит иара ус наунагӡа.

Аха хыхь иаасҳәаз зегьы изаҟаразаалак акгьы  рыҵаркӡом, аӡыхь 
ахаҭа злассиру иадкылаҵәҟьаны уахәаԥшуазар. Уи агьама ауп. Аӡыхь 
агьама. Рацәак инеиҵымхкәа иаҳҭаху ааркьаҿӡаны иаҳҳәарц азы  абраҟа 

ҳҽаанаҳкылап: адгьыл иҵхәрааны иааиуеит ацха. Машәыршәа исҿашәаз 
џьышәымшьан шәара ари ажәа: ацхоуп сара сызҿыҵәҟьоу. Аилкааразы, 
ҳәашьа сзаҭозар, абригьы нацысҵап: ҩнуҵҟала ауаҩы дзырлашо, ацхеиԥш 
игәырԥсаҳәагоу, иахьатәи аҵарауаа иҳадыргало ахәшәқәа зегьы иреиӷьу, 
иԥсҭаҵагоу аӡыхь кәеикәеи.

Абри аӡыхь ссир  днахагыланы леирыӡ азна ааҭылтарц лҽаныназылкуаз 
асаркьеиԥшҵәҟьа лхаҿсахьа  аалнарбап ҳәа лгәы иаанагомызт аблаҭыԥха 
Капа Џьниа-ԥҳа.

Убри аамҭазы, ашырҳәа лышьҭахьҟа даахьазырԥшыз лылаԥш 
ааршаҟьшаҟьеит, лышьхәа даақәнаргьежьит. Ашьабысҭа шәаны 
ианыҩҭрысуа ишԥаҟало? Уи ҳара ибзиаӡаны иаадыруеит аԥсуа  фольклор 
аҟнытә.

Уи инапаҿы ачабра икын иааҵысыз аԥша иаршәыршәыруа, ҳамҭак 
аҳасабала ианынеилыркыз аҽнеиԥшҵәҟьа иҿыцҳаҳараӡа, ицқьаӡа.

Иҩнуҵҟатәи иеилаш-еилагәаҟрак ааинмырԥшӡо, иаабац, рацәак  
зҵазымкӡо уск далацәажәозшәагьы аҿааирхеит:

– Сахьцалакгьы исыцын, сгәы иадын сахьцалакгьы, Термез инаркны  
Кандагарынӡа.

– Абасҵәҟьа иҿыцҳаҳараӡоу?
– Ас еиԥш иҟоу аҳамҭа хьчатәыми. Урҭ ашьхақәа рҟны ҳавтоматқәа 

ҳгәыҵарӷәӷәа ишаҳахьчоз аасҭагьы.
Капа  лҽаалыриашеит, лҽаалырҽеит, икахәхәа илықәыз лыхцәқәа 

лышьҭахьҟа иааиалгеит.
Ҵабыргыҵәҟьаны, ачабра  анынеилыркыз аҽны ишыҟаз еиԥш иҟан, 

даҽазныкгьы иазгәаҳҭап, иҿыцҳаҳараӡа, ицқьаӡа.
– Ибгәалашәома – дҵааит иара дгәыбзыӷӡа.
– Исгәалашәоит.
– Абасоуп, нас, аусқәа шыҟоу, – иҳәан, афгантәи аҭакар  зыԥшшәы  

зыхнаҟьахьаз игимнастиорка аџьыба иаарҽны ачабра нҭеиҵеит Омар 
Арыҩҭаа.

Абри ачабра  анаалымихуаз зны, ҩышықәса уажә аԥхьа, дҟамлацшәа 
дыхцәышааӡа лаԥхьа дгылазҭгьы, уажәы уи арахь дааԥшуан, ахәышҭаара 
амца иашәыз ашәхеиԥш ихаҿы  хыгьежьааӡа, деиқәҟаца, аџь ҵлеиԥш 
дыӷәӷәаӡа, дхаҵаханы.

– Иҟаҳҵарызеи ҳара шьҭа? – дҵааит уи, ишиҭахыз еиԥш ибжьы 
изҭымкаакәа  дагьааихәлахеит.

– Уи шԥеилкаатәу, Омар?
Дзызҵаауаз инагӡаны еилкаашьа  лзамҭозшәа  лҽааҟалҵеит. Абас 

рхы мҩаԥыргон анкьа-анкьаӡа зны, Нарҭаа дуқәа рхаан. Ажәакала, 
рҽеиҭаркуам урҭ, аҳәсахәыҷқәа, ҿааихак змаӡамкәа иҵхәраа иааиуа 
аӡыхь аҽшеиҭанамкуа аиԥш.

Мызкы аҟара акәын иҵуаз Омар дхынҳәижьҭеи. Даазлагылаз иқыҭа 
данналҵуаз еиԥшҵәҟьа, ишибац, иара ишидыруаз, ҽааиҭакрак амаӡамшәа 
иҟан. Арахь, иага умҳәан, ҩы-шықәса дуӡӡа нҭакәкәа ицахьан.

Иаара иадҳәалаз аишәа-чараҟны, иҳамбаӡакәа  ҩы-шықәса ниакәкәа 
ицеит ҳәа ибжьы анааирга, Омар иааџьеишьеит. Ихы дназҵааит иара 
усҟан: «Ҩы-шықәсоу?» Унацәақәа нхаурҟәалари акалендар  унахәаԥшыр 
излауанаҳәози рыла, ҵабыргны, ҩы-шықәса ракәын иҟаз. Инареиҳамкәа, 
инареиҵамкәа. Аха аус аҟны? Инықәҵаны цқьа  унарыхәаԥшыр? Мцы 
аламҵакәа иҟаз шыҟаз ҳәо уҿааухар? Ҩы-шықәса дуӡӡа аԥслымӡ-цара  
уҽыларӷәӷәан, ахрақәа  урҿакнаҳаны, ашьа улагыланы, аԥхӡы улхәаҭа. 
Абарҭ роума ҩы-шықәса ҳәа ҳазҿу. Ҩы-шықәса заҵәыку?

– Мцуп ишәҳәо! – ааиҿҟьеит Омар.
Зегьы иааџьаршьеит арԥыс ас иажәақәа  ахьааимпыҵҟьаз. Иара Омар 

ихаҭагьы цәгьашәа иааџьеишьеит. Иара уаҵәҟьа ибз днацҳаит: аиҳабацәа 
дуқәа тәан уаҟа, ас ишабалак уцәажәар ауазма!

Реилибакаара, реиқәшаҳаҭра, гәыла-ԥсыла реизааигәара иадырган 
ақыҭа магазин аҟны иаахәаны иааилыркыз уи ачабра. Уи ус шакәыз идыру-
ан иара. Убасҵәҟьа, иара иеиԥш, изызҳәаз, иаҵанакуаз заманала иеилыл-
каауан лара лхаҭагьы. Изаҭахузеи араҟа инавакәараҵа-аавакәараҵаны 
ацәажәара. Иҟаз шыҟаз ами ҳара ҳазлацәажәо…

Дихәаԥшуа дгылан лара уажәы. Ииҳәарц ииҭахыз иныԥшуа дааԥшуан 
иаргьы. Лыблақәа  дырхыԥшыло. «Дхаҵахаҵәҟьаны данаақәгылаз 
абыржәоуп, – лҳәан лгәы дааҭацәажәеит Капа. – Иаурагьы иацлеит, 
дыӷәӷәа-ҟацаӡа дгылоуп…» Абас дхәыцуан Капа. Иазгәоуҭаша даҽакгьы 
ыҟан араҟа: абарҭ аҩы-шықәса рыла иажәа иркьаҿит, иааилеицалеит, зда 
ԥсыхәа  ыҟам рыда акгьы иҿамшәо. Уаанӡа, аиаша ҳҳәар ами, ҿааихак 
имамызт, ибз дасуа иҿааихалон.

– Ибҳәозеи, нас, Капа?
Лхы аалалырҟәын, лыбжьы лызҭымкааауа даацәажәеит:
– Сара исҳәаша сымҳәахьеи. Усҟан исҳәаз аҟны сыҟоуп иара 

уажәгьы.
– Абас ауп! – иҳәеит иара, дышнеиуаз, амахә еиԥш, аҿаҩҳәа иажәа  

ааҿахжәазшәа. Алаҳа амахә ауп ус, аҿаҩҳәа иааҿахжәало.
Ахьхьаҳәа иааиуаз уи аӡыхь ахықәан Омар анаҩс ииҳәаз ажәақәа, 

даара изызхәыцыз, дҵаҟаҵарак иаҩызаз ажәақәан. Нахьхьи, хараӡа, иа-
хьеибашьуаз ашьхараҟны, аҟәҟәаҳәа еишьҭагыланы  зҿаазхаз, автомат 
иҭыҟьҟьоз ахызаҵәқәа иреиԥшын:

– Ҳанхоит ҳәа ҳалагом баргьы саргьы араҟа!
Илзеилымкааит ииҳәаз иаҵанакуаз. Еилкаашьасгьы иамоузеи, мшәан, 

ари? «Ҳанхоит ҳәа ҳалагом баргьы саргьы араҟа!..» Иабыкәу, нас? Ара 
ҳанхаргьы, аха иабыкәу, иабыкәу? Иабаҟоу даҽаџьара ҳашьхақәа иреиԥшу 
ашьхақәа, иабаҟоу ари аҩыза аӡыхь, ари аҩыза адгьыл? Иарбан ҭыԥу, 
иарбан тәылоу? Адгьыл…

– Адгьыл? – илахь ааимарџахәны дҵааит Омар. – Иарбан дгьылу?
– Абри адгьыл, – лҳәан, лнапы неиҵыхны даанаԥшы-ааԥшит Капа.
Омар  дааԥышәырччеит:
– Ибызҭада бара ари адгьыл? Ҳколнхара ахантәаҩы Гьаргь 

Мықәбоу?

Изҵаара аҭак ҟамҵакәа лаԥшыла  дааимылдеит. Иԥаҵақәа уамашәа 
ишинаалоз  уажәоуп иангәалҭа.

Ус, иаалырҟьаны, лгәы  ааҭлырцәажәеит ахәышҭаара иахылаԥшуаз, 
анкьаӡа зны аҭаацәара хыс иамаз, гәыс иазҭаз, лара дзыхшаз, абиԥарақәа 
инеимда-ааимдо иааргоз аҟазшьа бзиақәа зегьы рхадараҿы игы-
лаз, ашәарах шьны иаазгоз, агыгшәыг ирҿагылаз  ахаҵаҵәҟьагьы  
дымҩақәызҵоз Аԥҳәыс. Аӡыхь иаҵалыргылаз леирыӡ лхашҭны, акы  
дынҭанагалеит. Лыхшыҩ еилыкка иҟазарц ахьлыхәҭаз анаҩсангьы, 
ԥхьаҟатәи рыԥсҭазаара иадҳәалаз зҵаарақәак рыҭира  шылуалызгьы 
дназхәыцит. Ачабра баша илымҭаӡеит лара усҟан, иаргьы баша аҳамҭа  
аулиркых. Реицынхашьаз ирыбжьарҵаз еиқәшаҳаҭрак иаҩызан абарҭқәа 
зегьы.

– Изакәыхзеи уажә уара иуҵалаз? – дҵааит Капа. – Изакәызеи имцхә
ны, иуԥырхаган, иаҭахымкәа иубо уара араҟа? Аҩны-агәара? Ачаиҿыхга 
амашьына акәу? Тракторзар? Ашкол? Ателефон? Акаҭран  знырҭәаланы 
аранӡа иааргаз амҩа акәзар? Балонла иаҳзаарго газу? Иарбан?!

Ихы кны даагылеит иара,  афранцыз пиеса ықәзыргылаз аԥсуа театр 
аҟны ихәмаруа актиор ишыҟаиҵо акәымкәа, агәра угартә, избан акәзар, 
ихы ихьҵәҟьон уажәы.

– Уԥши, уара, аҟәҟәаҳәа  аҿшаалырхаз. Автомат иҭыҟьҟьоз ахы
заҵәқәагьы ас рыбжьы улымҳа  ҵнахуамызт.

– Арахь ҳазлаҟақәоу ҳәа уҽхәо уаагылахьан, – иааималкит. – 
Иухашҭма?

– Иамоузеи, нас, уи? Иара уажәгьы  ҳазлаҟақәоу сырхыҽхәо саагылар 
сылшоит. Урҭ ракәым аус злоу.

– Излоузеи, уара, аус? Иҟалазеи? Иузхымгода?
– Ҳколнхара ахантәаҩы снаихәаԥшны саанхом, – иҳәеит Омар, 

– иҟалаҵәҟьаз бҭахызар. Ицәа дамкуа ицланы...
– Уи иқәраҟны дыҟоуп.
–Имашьына? Уигьы акрахыҵуама? Еиқәаҵәаӡа, ицырцыруа… Уаҩ  

изхымго ибарбаррақәа? Иузхымго идҵақәа? Сантәо, сангыло, схы анны
қәысҵо, санылаҵо, санырашәо?.. Абарҭқәа зегьы рзы  сиазҵаалароума?

Илаҳауаз агәра лзымго, лыблақәа ҭырхаха, дгыланы  дизыӡырҩуан.
Иара иажәа наигӡон, дааицрашәаҵәҟьаны:–Сааҭбжак аҟара  

аконтораҟны даатәоит. Нас амхурсҭақәа рахь иҿынеихазшәа ааҟаиҵоит, 
арахь, дҩагыланы, фара-жәрак ахьыҟоу дааццакуеит. Еишәак даахыҵыр 
– даҽа еишәак ахь иҿынаихоит. Уи дфырхаҵоуп, уи ддепутатуп, уи 
дхантәаҩуп, уи даԥшәымоуп. Арахә реиԥш, дҳашьҭагыланы дааиуеит, 
иҷынгьы кны. Сара? Сызусҭада сара? Дызусҭада саб? Бара?

– Ашколаҟны аусура салагоит, – лҳәеит Капа, дхаакәакәараӡа, лыбжьы  
зҽырдагәаны игылаз Омар илымҳа аҟынӡа имнеиуа.

– Аусура баҿыз, нас, ашкол аҟынгьы! Сара? Сызлагозеи абри сара? 
Ахантәаҩы даҽа орденкгьы иоуаанӡа ҳәа, хҩаха ҟамҵаӡо аӷьара схызаап. 
Ус акәу?

Омар даалаҟәын ӡык ааиҿиршеит, игәырԥсаҳәагаха ҿамҩақәакгьы 
лалбааидеит.

– Бара макьана бқәыԥшӡоуп, бмыхҳәаӡац, – иажәа инациҵеит Омар, 
ибжьгьы маҷк аҟара иаҳа иааирӷәӷәеит. – Бара бынхаҩ ҭыԥҳауп, сар-
гьы сынхаҩуп. Бара бтәқәагьы сара стәқәагьы абри адгьыл абзиабара 
рылааӡоуп. Ршьа иалаӡҩоуп, иара дызусҭада, уи ахантәаҩы ҳәа иҟоу? 
Ҽагак аанимкылац. Игалстук ҟьаҟьаӡа, аҳәаанырцәтәи имаҭәақәа 
дрылаҽырбо ддәықәуп. Ишьаҵақәа ҳәынҵәак инылаимыргылац иахьа 
уажәраанӡа, аринахысгьы уи ббараны быҟам. Аҳәынҵәа дныласуа уск ахь 
иҿынеихараны дыҟам. Ихы зыхирҟьозеи, иара иусқәа ҳара иҟаҳҵоитеи! 
Абри адгьыл ҳақәирӷьацарашәа  егьиуашәа ииҳәо башоуп. Зынӡагьы 
иҭахӡам адгьыл. Уи ииҭаху аԥароуп, аҳамҭақәа роуп, амашьыноуп, 
иапониатәи авидеомагнитофон ауп. Анхаҩы ҳәа бихәаԥшуама, нас, бара 
уи? Иаажәг, иаажәг ада акгьы  ззымдыруа ауаҩы!

Ҿылҭуамызт лара,  ҳаскьын  хыцәк ааҵԥааны дкәыкәыцыкәуашәа 
дгылан, лыгәҭынчымра лныԥшуа. Издыруада, дхәыцуан лара, уаанӡа 
дзықәиргәыӷуаз зегьы  хирбгаларц иҭахызар, дырԥырҵырц иақәикызар 
изышьцылахьаз ҵасқәак, ҟазшьақәак, ихы зықәкны  иҿааихаз 
днавакәараҵар цәгьа имбозаргьы. Аха мап, уи уаанӡатәи иажәақәа мап 
рцәикуамызт, дзықәиргәыӷқәозгьы игәы иҭакны иааигон. Ахантәаҩы игәы  
изынханы дыҟан мацароуп. Аха уажәы  апаспортқәа ахантәаҩы имам, 
дасу иара инапаҟны  икуп, ауаа рыбз иадырҳәарц ирҭаху иаҳа иақәиҭуп,  
анапхгаҩцәагьы ԥаса-ԥасақәа раасҭа иааҟәатахақәахьеит…

– Излацәажәатәу акәӡам бара бызлацәажәо! – даауаруаруеит Омар. 
Шәы-шықәса ирҭагылоу ауаҩ иеиԥш игәы кыдгыланы, дызлацәажәо  
дарааԥсаны.

– Сара стракторныҟәцаҩуп. Ус ами? Сара сымаха-шьаха еибгоуп, 
схы  схагылоуп. Убас ауп дшыҟоу сабгьы. Бара  бабгьы  убас дыҟоуп. Урҭ  
ҳхантәаҩы иԥырҵны рхы ахьынахоу ацара рылшом – иага умҳәан, шьҭа 
рықәрагьы ыҟоуп. Сара  сыԥсҭазаара зегьы саԥхьаҟа ишьҭоуп. Ус сгәы 
иаанагоит. Ус акәну?

– Ус ауп, – днаиқәшаҳаҭхоит Капа.
– Ибҭаху нас, бара, а-«Волга» еиқәаҵәа иақәтәоу абни ахаҵа схы 

иҵасҵарц? Дсашьоума, дсабума, дысҭынхоума? Уара уаалаган адгьыл сыҭ, 
сара уи иалсымхуа ҳәа егьыҟаӡам…

Леирыӡ рҭәны данаагыла, џьара акы даҿушәа даахаха-чахароуп, 
акәымзар, зылаԥш  иааҵашәаз акы рзырымҳәар ҟалаӡом, ауҳәан-сҳәанқәа 
абарҭаху уажәы дара. Аирыӡ иҭаз аӡы  нкалҭәан, аӡыхь еиҭанаҵакны 
аҭаҭәара далагеит. Омар, уи ихаҟны иаамгакәа,  далашыҩкшәа 
дызлацәажәоз ахь еиҭа иҿынеихеит.

– Сара анапхгаҩы дысҭахӡам. Сара исҭаху адгьыл ауп. «Волга» 
иҵԥраауа дахьнеиуа иҟаиҵо адҵақәа аӡәгьы илымҳа иаирҳаӡом, иаргьы 
даҽа  ҩыжәрак ахь даара дыццакуеит. «Шәусқәа шәкыз, амарџьа, уаха-
саха, уаха-саха, шәҽагақәа шәҟьа, ачаи ҿышәх, аҭаҭын… «Абас ауп!»

– Ибзиоуп, нас, – лҳәеит Капа, – уара ҳколнхара ахантәаҩы дугәаԥхом. 
Саргьы дысгәаԥхом. Иҟаҵатәузеи?

– Ҳ-а! – иҳәан,  инаихыԥраауаз ҵыск днамҵасуазшәа, инапқәа 
ҩаирххеит Омар. – Снықәхәаша сцоит сара ақалақь ахь. Снапқәа еибгами, 
схы схагылами – усурҭак сыԥшаап. Иара убраҟа, ақалақь аҟынгьы анхаҩы  
дызҭаху аусқәа ыҟоуп, адгьыл уахьнеилакгьы инарҳәлатәуп, иаарҳәлатәуп, 
убри  саҿызаауеит, амала абри  ацәыршәага  дсышәмырбан, «Волга» 
дақәтәаны дсывыууаа дахьцаз  дыҟаз.

Капа уи  даанылкылеит: Омар  ццышәк иоуп, игәы иааҵаххыз амца 
инаркуан есымшагьы. Уажә даҽакала  дҟалахуазма, амала, узызхәыцшаз 
акы ихы иҭагьежьуан, уи еилылкаауан лара.

– Даҽа хантәаҩык иқәыргылара азҵаара  шьҭыхзар? – дҵааит Капа.
Ари аҟырҟырҳәа даарччеит Омар. Зынӡа   дазыԥшӡамкәа: илахь  

еимарџахә дышгылаз, иаалырҟьаны, абас ччараха исит. Иҽааирҭынчаанӡа 
ҳәа дааԥшит. Иҽагьааирҭынчҵәҟьеит иара нас. Ҩаԥхьа аӡы ижәит 
днаҵалан.

– Капа, абра бара амза аҟнытә былбааны  банбааҳалагылеи?
– Иузырҳәозеи?
– Даҽаӡә далумхыкәа, далухра уҟоуп! Дарбан уара иуазҵаауа? 

Угәаанагара зхахьы иаазгарц  зҭахыда. Абар, ҩажәижәаба шықәса ҵуеит уи 
ахәхәаҳәа аԥша андо имашьына дақәтәоуижьҭеи. Иааиҵадыргылаз амашь-
ына. Дашьцылеит, дадҷаблеит, шьҭа  дузадгарангьы  уҟаӡам. Ҩажәижәаба 
шықәса захьӡу бдыруоу абри бара?  Ашәышықәса хыџьара ишаны ахәҭак 
ыҟоуп. Ԥсҭазаарак анахьӡугьы убап. Уара хҩаха  умаӡамкәа аус ула, 
иахьа хәлаанӡа анышә уасла, ари аԥша  ахәхәаҳәа ирсуа ддәықәзаап, 
уажәы-уажәы иҟауҵаша, ишыҟауҵашагьы науаҳәо. Аминистр   диҩызами, 
уара. Цқьа бхәыци,  дагьзламинистрми ҳхантәаҩы?! Сара убри аминистр 
иҟәардә тата сыбӷа аҵаԥысҵәарц сгәы иҭаӡам. Исҭахым!

Капа даҽазныкгьы леирыӡ ааҭалырцәын, аӡыхь  еиҭанаҵалкыхт.
– Иаҳҳәап,  унықәхәаша  уагьцеит… Убналеит…Иҟоузеи анаҩс?
– Анаҩс схы  сақәиҭны, сгәы аԥсы  аршьаны ақалақь аҟны  сыҟазаауеит. 

Иахьаасҭаху аус зуеит. Исгәамԥхаз снаԥырҵуеит. Еиҳабык сгәы ихшәар, 
даҽаӡә иахь сҿынасхоит. Уабацо уара араҟа?

Иҽынкыдкылашәа дшыҟаз, ашырҳәа иҽааириашан, ахәыҷқәа реиԥш  
дҩышьҭыԥашәагьы иуит Омар.

– Аҳа! – иааџьалшьеит Капа. – Ақьачақьцәа реиԥш ауп уара ухы 
шымҩаԥуго.

Илаԥш  налықәикит  даакылкааны. Лара  даахәацыхәаԥшьхеит.
– Нахьхьи, сара  сахьақәшәаз аҭыԥ  аҟны  бнанагазҭгьы, сара сеиԥш, 

адыхҳәа  бҩышьҭыԥо, ақьачақьцәа реиԥш  бааҟалон баргьы. – Капа 
лылаԥш  ахьзымнаӡоз, абарҭ ашьхақәа инархыкны ишьҭоу дгьылк ахь 
илаԥш  наиршәит Омар. – Иҟоу  басҳәап, ауаҩгьы драхәуп: зегьы  дрышь-
цылоит. Уи алаба  анихырымҟьо ыҟаӡам, анахьгьы арахьгьы  дкыдырҟьоит, 
дырхәахәоит, аха иара иԥсы рцәигоит,  зегь акоуп. Иԥсы ҭоуп зегьы 

рцасгьы. Ихабар шыҟам, иаалырҟьаны, ҽнак, дааины  даарылагылоит, 
ахантәаҩы диҿагылангьы ақәԥара далагоит. Абас ауп аусқәа шыҟоу!

Омар инапқәа ишьҭахь иҟаҵаны  анеиҩеира далагеит. Ус ҟазшьас иман 
иара иабгьы. «Иԥсы  алеивигарц даҿуп», – ааҭылҳәааит Капа лгәы. Абри 
зынӡа иара иакәымшәа ихәаԥшра далагеит. Ҳәарас иаҭахузеи, ҩы-шықәса 
ҩы-шықәса ыҟоуп, ауаҩы иҽиԥсахуеит, иҽиԥсахырцгьы ихәҭоуп. Аха 
излеиӷьу аганахьала иҽиԥсахуоу иҽимԥсахуоу? Даахәыц-хәыцын, ажәа 
имакра аҭахымкәа лбеит. Омар даара игәы нханы дыҟоуп. Данаахынҳә 
акәу, уаанӡагьы игәы ннарханы дамазу иара уажә дызлацәажәо?

Ус, дазыԥшӡамкәа, Омар  ԥшьаала лара лахь иҿааихеит, дааины  
дылзааигәаӡангьы  даалыдгылеит.

– Сара бара  бзызхәыцуа здыруеит уажәы, – иҳәеит иара, иажәақәа 
акакала иналырҳауа.

– Сзызхәыцуазеи?
– Исҳәарыма?
– Иҳәа.
– Бара бгәы ус иҭыбҳәаауеит… – иажәа намыгӡакәа  дааҭгылеит. Асҟак 

ааҭгыларақәа издырӡомызт уи, аха иара абригьы иҿыцыз ак шакәыз еи-
лылкааит. – Бара ус бгәы иҭыбҳәаауеит: ари сара избахьоу  Омар иакәӡам, 
даара иҽиԥсахит, ари зынӡа даҽакала иҟалаз Омар иоуп, ма дгаӡахеит, 
мамзаргьы дҟәышхеит иаҳа… Ус акәӡами, агха  сыхьуама?

Ичабра  ааҭиган, аԥхӡы злыҵыз илахь инықәишьит. Лара дгыланы 
ҿымҭ дизыԥшуан.

– Абыржәоуп  ианааиҵысхыз ари ачабра. Ишаасыбҭаз еиԥш исыман 
ирҽны, ицқьаӡа. Ибгәалашәома арантәи  сҿанынасхаз?

– Исгәалашәоит.
– Бзызхәыцуаз иашан иеилысымкааи?
Аҭак ҟалҵеит гәык ала, мцрак  наламҵакәа.
– Даара  уҽеиҭоукит. Уи иашоуп, амала. Дгаӡахеит егьит ҳәа иуҳәо 

аиашахь иҟаӡам.
Игәы  нарыгӡоит арҭ ажәақәа, ихы игәы аақәыбзиахоит. Дааиҭаххоит,  

даалзааигәахоит лара иаҳагьы. Игәы  нарзыбылуеит икәшамыкәша иҟоу 
зегьы. Адунеиаҿ угәы  ззыблыртә иҟоу зегьы.

– Аиашаҵәҟьа бҭахума? – дҵаауеит уи, ииҳәарц ииҭаху нагӡаны 
изымҳәарашәа, деихәлахашәа.

– Ишԥасҭахым аиаша! – лҳәеит лара,  даамбжьажьаӡакәа.
– Ибдыруазааит, нас: сара  сҽысымԥсахит, аха ишыҟаз инхаз уаҳа  

ҽааиҭакрак змауа бхантәаҩ иоуп. Аӡыхь акәзар, уи ахьхьаҳәа ишааиц 
иааиуеит.

Платон Бебиа

АЖӘЕИНРААЛА ҾЫЦҚӘА

    	 Аиааирашәа

Ашьха рҩаш уа иқәсны иҭала,
Ашьха иаҿысуа, агәаҩа иҭала,
Ацәқәырԥа гәаҭеиқәа ргыла,
Амшын иазцоит амҩа нкыла…

Аха абахә дуқәа наԥгылоит,
Аха ахаҳә дуқәа наԥгылоит…
Мап, изҳәада уи ныркылоит,
Ишжәылацгьы иара жәылоит.

Ашьхақәа ирхагылоит амра,
Ԥсабарахь игоуп уи амҩа –
Амра ахьнеиз адгьыл шәҭыроуп,
Амра ахьнеиз уа блахтыроуп…

Аха аԥҭақәа наҿаҳәыхуеит,
Аха аиқәара наҿаҳәыхуеит…
Мап, изҳәада уи ныркылоит,
Амра шгылац ҩаԥхьа игылоит.

Аԥсны ԥшӡа џьоук еиҽырбахуеит,
Аԥсны ԥшӡа џьоук навагәаҟуеит,
Аԥсны ԥшӡа џьоук рыбла ҭнахуеит,
Аԥсны ԥшӡа џьоук рхы рыхнахуеит…

Аха игылоуп уа Аԥсны аҵеицәа,
Аԥсны азыҳәан аԥсра азнеицәа,
Рыжәҩахырқәа убас еидкылоуп,
Ҭоуба бираҟгьы рхагылоуп…

     Аиха иацәажәоз ауаҩы

Дааины дџыхӡа аштанг даахагылт,
Иаргь хаҳәраҳан абра дааннакылт,
Инҭарс, адауы еиԥшгьы дыӷәӷәаны,
Зҵаарадыргоушәа дааԥшит длаҟәны…
…Аиха дацәажәон Руслан Ҭаркьыл…

Нарҭаа шәҩеишьцәа натәеит еизаны,
Ақәаб дыршырц урҭ ажәала еисаны,
Агәы ҭамгыло иаргь дара ирзыԥшуан,
Ичыхә-чыхәуа нахьхьи агәаҵагь шуан…
…Аиха дацәажәон Руслан Ҭаркьыл…

Абрыскьыл дзыдҿаҳәалоу аҳәагәыжь,
Ирхыџ-хыџуан гәыӷра зымҩа инмыжь,
Аха амч мацарагь шьҭа аус азуам,
Ажәа хаалагь хәыҷ-хәыҷы ирҵысуан…
…Аиха дацәажәон Руслан Ҭаркьыл…

Амшын дақәымчит аҳәынҭқар Ҳаиҭ,
Аха уи иҳәатәы амшын иамаҳаит,
Ишамуаз аниба–ажәахаагь даҿын,
Хәыҷы-хәыҷла агәы ԥшқахон амшын…
…Аиха дацәажәон Руслан Ҭаркьыл…

Абчараҳ хысра ҭеиҵеит мыцхәы,
Аха имоуит, мап, уаҳагь ҿаҵахәы,
Нас дхаахеит ахш зцәо ахәыҷ иеиԥш,
Игәы ԥшқахеит убасҟан Ажәеиԥшь…
…Аиха дацәажәон Руслан Ҭаркьыл…

Абжьы гароуп кыр зычҳаз Аԥсны,
Абџьар ҭҟьароуп иеиҵарҵауаз зны,
Ҳазегь ҳаузыԥшуп: «Аат, аҳаҳаи!..»
…Дҩахеит: ихьӡ адунеи иамаҳаи…
…Аиха дацәажәеит Руслан Ҭаркьыл…

Хҩыкны ҳаҟан

  		  Руслан Қапба уахь

Ҳара ҳқәыԥшқәан ҳаибадырит,
Бзиабарак ҳәа убас иаҳнырит,
Ҳаԥсы еиламзи иаргьы саргьы,
Шәыԥсы еиламзи иаргьы уаргьы,
Мҵәыжәҩак ҳәа ҳагон иҳахан…
…Хҩыкны ҳаҟан,
хҩыкны ҳаҟан…

Џьа ҳцозар мраны дҳаҧгылон,
Акы неимазкыз – дҳабжьагылон,
Егры-нырцәаа закәқәаз реиҳәон,
Ԥсоу-нырцәаа рыҟны ҳаиҭеиҳәон,
Гәыӷрак ашҟа ҳаигон дҳахан…
…Хҩыкны ҳаҟан,
хҩыкны ҳаҟан…

Ҳадгьыл азы иҳадгылази,
Иаҳҿагылази, ҳнызкылази –
Иара акы ичҳауазма, афасааит:
«Исымҳәар акәын, аха исҳәазааит!»
Дааҳҿаҧшлон уи ибжьы дҩахан…
…Хҩыкны ҳаҟан,
хҩыкны ҳаҟан…

Актәи аибашьра ҳабацәа алан,
Аҩбатәи аибашьра ҳԥацәа алан,
Абар, уи иԥацәа еихык-еиҵыкны
Иааргеит, рыԥсқәа ахҭынҵа ԥсыкны…
Ааҳ, дырԥылеит ихы дҩахан…
…Хҩыкны ҳаҟан,
хҩыкны  ҳаҟан…

Урҭ аҩыџьегь зынӡа иқәыԥшқәан,
Уажәы аҩыџьегь ргәы днықәԥшуан,
Акы имыхьӡазшәа днаҳаԥгылон,
Алаф иҳәон, ажәа ааникылон,
Ирԥхашьозма, ихы икын дҩахан…
..Хҩыкны ҳаҟан,
хҩыкны ҳаҟан…

Нас ҩаԥхьа гәырҩала дҭәыхма;
«Аҽҵыс заиааиуазма адәыӷба…»
Зхара изымбаз ихәыҷқәа игәыҵак
Диами, хәрашәа иҳәоушәа иныҵак…
Амра ԥхоит, аԥҭақәа ирнахан…
… Хҩыкны ҳаҟан,
хҩыкны ҳаҟан…

Ҳнеиуеит: ҳалабжыш ныхшылоит,
«Еҳ, иаҳцәыӡда?!» – ҳнеидашшылоит,
Иҳәатәыз зегьы игәы изҭыхма?..
Еҳ, ани аҽҵыс… ани адәыӷба!..

Иҟам ҳазгоз гәыӷра ҳахан…
…Хҩыкны ҳаҟан,
хҩыкны ҳаҟан,
ҳанхеит ҩыџьа,
Ҳанхеит ҩыџьа,
Рада мыхәа,
рада гәышьа…

Ԥҳәысаагареи хаҵацареи

Алан аԥҳәыс дааимгеит,
Аслан аԥҳәыс дааимгеит,
Беслан аԥҳәыс дааимгеит,
Руслан аԥҳәыс дааимгеит…

Амина хаҵа дымцеит,
Аспина хаҵа дымцеит,
Мадина хаҵа дымцеит,
Мактина хаҵа дымцеит…

…Аби ани ажәны инхеит,
Рыҩны ашәы ашәны инхеит,
Аҵәаҵлагьы заҵәны инхеит,
Ақыҭагьы ҭацәны инхеит…

	 Шьақарбеи
		  Ашәа

Амра  аншу – аӡы хҭаркуеит,
Уара узаҵәуп – уеимаркуеит,
Уара урызхом, Шьақарбеи;
Ушьҭа рзырхом, Шьақарбеи –
Уа-а, Шьақарбеи, Шьақарбеи!..

Уа укамфеҭны, ушьақарны,
Наҟ умцакәа умақарны,
Уара, џьым, ҳҩы унаҿыхәа, 
Ҳарҭ ӡыда иҳамам ԥсыхәа:
Уа-а, Шьақарбеи, Шьақарбеи!..

Лыбла ԥшӡақәагь уа Сырма,
Ус башаӡа ицыр-цырма:
Узларыԥшааи узларбеи,
Уабарыԥшааи уабарбеи;

Уа-а, Шьақарбеи, Шьақарбеи!..
Уа шьҭа ҵеџьык шәыжлароуп,
Уа шьҭа мракы шәхашлароуп,
Џьым, кәыркәа ҵеиџь ус акәын –
Ахаангьы ҭабара ақәым…
Уа-а, Шьақарбеи, Шьақарбеи!..

Иагьа ссир жәбап макьана;
Уа избауагьы шәӡы агьама,
Ирҳәоит: «Ӡашәа ишәызҳааит!»
Уа-а, Анцәа ду ирыциҳәааит!..
Уа-а, Шьақарбеи, Шьақарбеи!..

  	 Сара суахҭа

Сара аҭуан саҵаԥшуа сиоуп;
Изҳәада, џьым, аԥсра мариоуп?!
Аха аҳақьымцәа сгәы ҟарҵоит:
«Умшәан, ишааз еиԥш ицоит…»

Ахьаа шьацҳәоушәагь сакит,
Ас сазԥшӡамызт, иццакит…
Убас сыгәҭыхақәагь рацәан,
Урҭ зегьы аамҭа рзыԥҵәан.

…Сымаҭа  ҩазгар сҭахын:
Пушкин деиҭазгар сҭахын,
Сромангьы хсыркәшар сҭахын,
Кыршызуа исықәшар сҭахын,

Смаҭа ичара збар сҭахын,
Жәымҭа ччара збар сҭахын,
Сызхьымӡац сахьӡар сҭахын,
Сахьымцацгьы сцар сҭахын…

Ахьаа шьацҳәоушәагь сакит,
Ас сазԥшӡамызт, иццакит…
Сара аҭуан саҵаԥшуа сиоуп,
Изҳәада, џьым, аԥсра мариоуп?!

«…Хаҵаҵас уаԥыл аԥсра…» –
Зны сқәыԥшраз исҳәаз сара,
Абра иазызуан уажә ҳасаб:
…Уахь иҟоуп сашьа, са саб…

Сзыршәои; иубарагьы оумашәа,
Аарла изхыҵыз шықәс ҩажәа,
Сан рыцҳагь дыҟоуп убра,
Аха… 
 		  санԥсагь дыҟоуп убра…

Аҵыс иаҵәеи ахьтәы ҧсыӡи

Аӷба цәқәырԥақәа аԥыххылан,
Аҵх иалхәхәа ицон ихылан.
Аӷба аҩнуҵҟа – абжьы рацәа,
Аӷба адәныҟа – амшын иаҵәа.
 
Иаваӡсауан ахьтәы ԥсыӡгьы,
Иаваԥыруан ашьхарҵысгьы.
Алашара уа итҟәа иаман,
Алашьцара уа иԥуа иалан.

Ҳҩыџьагьы аидаур ҳақәгылан,
Аҵых зымааиуа иаҳхагылан,
Ҳгәы еидкылан, ҳхы еидкылан,
Анасыԥ ҳкын уа иаанкылан.

Аӷба шкәакәа – шьқьыры-шьқьыры,
Ахьтәы ԥсыӡгьы – ԥсыры-ԥсыры,
Аҵыс иаҵәагь – ԥыры-ԥыры,
Аԥҳәызба ԥшӡагь – ӡыры-шәыры...

Уа акы лхьаан – илызҳәомызт,
Иауамызт – лгәы илнарҳәомызт.
О, лцәа акы алан, о, лцәа акала – 
Уахак дызбон саргь ҽакала...

Лылабжышқәагьы аахаддылон,
Урҭ сыбла хәрабӷьыцқәа рԥылон,
Ҵаҟа ахьтәы ԥсыӡ ахьы ҳнаҭон,
Хыхь ашьхарҵыс ажәҩа ҳнаҭон.

Аԥшалас хәмаруа игәыбзыӷуан,
Нас џьоук азԥшызшәа иласыхуан.
Сара сыҟан – лара лзыҳәа,
Лара дыҟан – сара сзыҳәа...

Аӷба шкәакәа – шьқьыры-шьқьыры,
Ахьтәы ԥсыӡгьы – ԥсыры-ԥсыры,
Аҵыс иаҵәагь – ԥыры-ԥыры,
Аԥҳәызба ԥшӡагь – ӡыры-шәыры...

...Аамҭа цеит, фырҭын асит;
Ашәҭ ҿшәеит, ҿиарак аанҿасит,
Аӷба амшын агәаҿы ижыми,
Лара ҳқыҭа ахәаҿы джыми.

Са снеины лҳаҭгәын снадтәалоит,
Сылабжышқәагь уа инадҭәалоит.
Ашәҭыш хырқәақәа ахы нкылоуп,
Ааҩыс уа ақәыц ҳабжьагылоуп...

Мшын схыԥшылоит гәыкеикеиуа,
Абан ӷба шкәакәак хыл иахьнеиуа,
Уи хьтәы ԥсыӡкгьы наваӡсахуеит,
Уи шьхарҵыскгьы навацахуеит...

Аӷба шкәакәа – шьқьыры-шьқьыры,
Ахьтәы ԥсыӡгьы – ԥсыры-ԥсыры,
Аҵыс иаҵәагь – ԥыры-ԥыры,
Аԥҳәызба ԥшӡагь – ӡыры-шәыры...
     

Нели Ҭарҧҳа бахь!
   
    	 Акрааҵуеит Нели Ҭарԥҳа чмазара ӷәӷәа 
    	 лылаҽны, ацәарҭа дамоужьҭеи.

Ааи, шьҭа бзымгыларгьы рбаӷьҿыҭын,
Ба бзын макьана ихароуп цәышьҭын,
Мшыцәгьеиԥш хьҭак былалазаргь зназы...
...Нели Ҭарԥҳа – бымԥсын абааԥсы!..

Дыҟам башьа, иҟам бан, ба баб;
Бнеира иазԥшу – шәашҭа ԥшӡа бабап,
Быгәхьаазго бхәыҷра бԥылап лассы...
...Нели Ҭарԥҳа – бымԥсын абааԥсы!..

Ҵара быцызҵоз – бхьаагауа ҳаԥшуп,
Ҳарҭгьы заҵааира аилшәшәара ҳаҿуп,

8. "Алашара", №3, 2013



58

Иҳацәцеит Аԥсны иахалашаз бласы...
Нели Ҭарԥҳа – бымԥсын абааԥсы!..

Ҳаибашьраан бгылеит, аха ишԥа;
Ҳҵеицәа брыԥхьон, раԥхьа дыргыл бԥа:
«Уҭахозар, нан, уҭаха Аԥсны азы!..»
...Нели Ҭарԥҳа – бымԥсын абааԥсы!..

Зны Шьамтәыла бахьыҟаз қәԥароуп,
Аԥсуаа рыцҳа ҭахоит – еибашьроуп,
Ибыԥхьоит Гани иашәа еиқәхарц аԥсы...
...Нели Ҭарԥҳа – бымԥсын абааԥсы!..

Ҭырқәтәылантә аҭел дасуеит Аҭаи:
«...Сахьшьа Нели дааҳаԥхьауеит, ааи...»
Са иаҭаскуеит: «Днеиуеит уи лассы...»
...Нели Ҭарԥҳа – бымԥсын абааԥсы!..

Ари аибашьрагь ҳаԥсапара абан,
Ирызхымгеит: Борис, Баграт, Иван;
Ус мариала имцозаап уи лассы...
...Нели Ҭарԥҳа – бымԥсын абааԥсы!..

Ашәҟәыҩҩцәа рыҩны схала сыҩнахеит,
Акы зҩыр сыззаԥхьода – ус инхеит,
Схы-сыгәгьы ақәмаҷхауеит уа зназы...
...Нели Ҭарԥҳа – бымԥсын абааԥсы!..

«...Саԥхьа уԥсыр – сара ушысҵәыуа убап,
Уаԥхьа сыԥсыр – жәа-гәыҭшьаага уҳәап!»
«Аа-а, ибымҳәан – уи зыбҭаххеи, иззы?!»
...Нели Ҭарԥҳа – бымԥсын абааԥсы!..

  Амшын аҟны

Агарҭа змам мазара,
Зыцәаӡом уахынла.
Аагарҭа змам мазара,
Зыцәаӡом уахынла.

Џьоук чыс иакын рыԥсы акуеит,
Џьоук, рыцҳақәа, амла иакуеит.



59

Анҭгьы-арҭгьы ԥсыр ҳәа ишәоит,
Шаанӡа амшын аҟны еиқәшәоит.

Амшынгьы измоу зхаҳәатәы,
Абра иҟанаҵоит иара атәы:
...Ахьанҭақәа ҵаҟа иагоит,
Аласқәа хыхь ихәнагоит...

   	 Ацәгьаҳәаҩ

Џьоукы рнапқәа мыцхәы игәаҩоуп,
Ӷьычра мыжда дара ирцәаҩоуп...
Ԥхыӡ ирбауагьы акоуп рыззегь:
«Иӷьычны аҩныҟа иаагарызеи?!»

Аҭыԥ нызкыло – абжа иӷьычуеит,
Аҩны зыргыло – абжа иӷьычуеит,
Ацҳа хызҵогь – абжа иӷьычуеит,
Ацҳа хызхуагь – абжа иӷьычуеит.

Иӷьычны иаарго – абжа иӷьычуеит,
Иӷьычны иззаарго – абжа иӷьычуеит,
Зхәы зырҭауа – абжа иӷьычуеит,
Зхәы зрымҭауа – абжа иӷьычуеит.

Ииуа дурҭом – ихә умшәакәа,
Иԥсуа дурҭом – ихә умшәакәа,
Узҵәыуам, џьым, – удмырччакәа,
Узыччом, џьым, – удмырҵәыуакәа...

Ахәеиԥш урҭ Аԥсны иаӷралоит,
Ауаацқьақәагь рыҽрыдырхалоит,
Ухаҵкы ицауа угәыдыркылоит...
Аԥсны ыфауа – Аԥсны дыргылоит.

Арҭқәа зегь сара избоит – усоуп,
Исымҳәар – саргь дара сырҩызоуп...
...Исҳәеит, џьым, са ҽа уаҩуп;
Хьӡысгьы исырҭеит: «Цәгьаҳәаҩуп!»

Абгахәыҷы ҵыхәабаба
   		  Ашәа

Ахаҵа: – Уа-а, абгахәыҷы ҵыхәабаба,
Уԥшыхәуа узышьҭоузеи, баба?!
Ма шьыбжьон амла уакыма,
Ма ҳакәтыжь агьама укыма?!

Аԥҳәыс: – Хаҵа мыжда узырҳәацәозеи,
Иацы уцәан – иахьа узмырцәозеи?!
Уа-а, абгахәыҷы аҭра иҭатәами,
Акәытқәагьы амӡырха иҭами!

Ахор: – Ҳаит, амарџьа!
Ҳаит, амарџьа!
Избахьада абасгьы хәмаршьа?!

Ахаҵа: – Уажәааны иҭатәома аҭыҩра,
Уи ԥшыхәуеит акы ишазыҩра...
Акәара ахықәаҿ иара ԥшызар,
Иақәнагоуп ахы ҭаԥҽызар!..

Аԥҳәыс: – Иԥшыхәуазар – баша иԥшыхәуам,
Аҵыхәа ду – ибашоу ҵыхәам...
Шьыбжьон акы иақәнакызар,
Нас иудыруеи акы иазкызар?!

Ахор: – Ҳаит, амарџьа!
Ҳаит, амарџьа!
Избахьада абасгьы хәмаршьа?!

Ахаҵа: – Ҳарбаӷьгьы баша иҟарҟаруам,
Ҳарцынагь баша икаркаруам...
Агәаҩаҿ иԥшу уи Абгадугьы,
Иақәсыршәап са слаба дугьы!

Аԥҳәыс: – Уа-а, абас зегьы ргәырҽанызар,
Еиӷьуп бгаду амҩа ианыҵыр!
Знык иҿыхар Амшәи Дамшәи,
Уи амыжда ашьацҳәа иаҿамшәеи!..

Ахор: – Ҳаит, амарџьа!
Ҳаит, амарџьа!
Избахьада абасгьы хәмаршьа?!

     Ауардын-шәаџьҳәаҩ

Уа ахара иԥшуа рыԥсы ҭанаҵы,
Игылоуп ашьхақәа асы иҭанасы.
Нанҳәазы амҿы иԥиҟаз анхаҩы,
Уажәы игылоуп аҩныҟа аҿы рҳәы.

Ус, иаргь ижәкамбашьқәа ҵаҳәаны,
Днадгылоит: «Ҽаанбзиала!» – ҳәаны.
Иуардын еиқәҟаца  дацәшәом акы,
Имҩа даԥшны ирхьанҭоит уа ахы.

Лапҟьак-лапҟьак акамбашьқәа ирҿишьт,
Ауардын днаҵалан сапын ахьишьт…
Рыхәдақәа гәаҭ, нас иааҵархханы –
Анцәа днеизыԥшит, дықәтәоушәа иханы.

Аха Аԥсцәаҳа, уи уахь димырԥшит,
Иихьаауаз игәгьы абра иҭаԥҽит…
Ажәҩан иаҵәагьы ихууааны ицеит,
Адгьыл рацәагьы иҵуааны ицеит…

Инаҩыс аҵлагь днамҵасит иара,
Дышгылазгьы даԥылеит уа аԥсра.
Ахьхьаҳәа ицоз акәарагьы ажәит,
Ихааӡа исуаз аԥшагьы шәышәит.

Ажәкамбашьқәа гылан еиҵаӷәӷәа,
Иазыԥшны мҩа рызҭауа бжьыӷәӷәа,
Аха игылан абна ду еиқәышьшьы,
Ахәлара анапы иқәгылон ашәшьы.

Ажәкамбашьқәа уардын рыма иаауан,
Рлымҳа ҵарын, рыблақәа ԥшаауан…
Имариоуп ҳәа ладаҟагьы имцеит,
Ихьанҭоуп ҳәа ҩадаҟагьы имшәеит.

Зны аԥшәма изниҵоз амҩа дырбаны
Иаауан ианыла, аҭлаҩа иаганы…
Аахьхьи аԥшәмаԥҳәыс дгылан дыԥшны,
Нахьхьи аԥшәма дгылан уа дыԥсны…

    	 Ҽырба лыца

Рҽахьеиҩыршо Кәтоли Џьгьардеи,
Кәтоли-столи  Џьгьардеи-жьгарҭеи,
Рнапқәа ааибакыргьы аҭахушәа,
Наҟ-ааҟгьы ирӷәӷәаны иакушәа –
Иҽырбо игылоуп ҽырба лыца;
Ҽырба лыца,
Ҽырба лыца!

…Нас ла дызусҭадаз усгьы,
Уажәы ишәасҳәап уи дзакәызгьы:
Дхаҵамԥҳәысын, амчра нкылан –
Аижәлантәқәа зегь дырхагылан,
Ас  зылшодаз – лыԥха рыҭа;
Ҽырба лыда,
Ҽырба лыда?!

Нас уи дажәуа дшалагазгьы,
Хьӡырҳәага ҟалҵеит абасгьы:
Иаарыкәырша  шәырҵла еиҭалҳаит,
Акы еихалҳаит, акы еиҵалҳаит,
Ас ҟазҵодаз лхы-лыԥс рыҭа:
Ҽырба лыда,
Ҽырба лыда?!

Кәтоли Џьгьардеи цас еиҩшоушәа,
Уахынлагь цәашьны илашоушәа,
Анахь иатәымшәа, арахь иатәымшәа,
Анахь иатәушәа, арахь иатәушәа, –
Ибыбшӡа игылан Ҽырба лыца;
Ҽырба лыца,
Ҽырба лыца!

Уажәы ахәыҷқәа ҳакәшан ҳгылан,
Ҳшәаны ана-ара ҳхәыҵагылан…
Уа аца шкәакәагь ҟанҭалеиуан,
Ҳаи уҳәар – иҿшәаны илеиуан…
Уа-а, ҳзыцәшәодаз лара лыда;
Ҽырба лыда,
Ҽырба лыда?!

Ҳҿынаҳхеит уа иаҳзымычҳакәа,
Иҿыхны иҭаҳаԥсарц уи ҳакәа.

Аа-аҳ, шаҟа ахәнара цәгьази,
Аа-аҳ, шаҟагь ҳаԥсы цәгьази?!
Иҳахан ҳагон Ҽырба лыца;
Ҽырба лыца,
Ҽырба лыца!

Иаҳфеит, иаҳфеит ҳаԥсы мҭәыхит,
Нас уа ҳакәақәагь ҳарҭәыхит –
Шаҟа уи ақәларагь мариази,
Шаҟа уи албаарагь хьанҭази,
Хра ҭакнаҳан Ҽырба лыца –
Ҽырба лыца,
Ҽырба лыца!

Ҳлеиуан уа агәыцә ҳахьынҳалан,
Ҳшыҿшәара амахә ҳахьынҳалан,
Ус, ҳлаԥшит аарла ҳҽынкылан:
Уа акьыба аага иҳаҵагылан…
Ус ҟазҵодаз Ҽырба лыда –
Ҽырба лыда,
Ҽырба лыда?!

Амшә  зырҿыхаз  ауаҩы

Ҳастол даахагылт дцаӷьцаӷьуа,
Аԥшәма дҳаиҭан ҭамадас.
Уара угәы иахәо, са сгәы иахьуа –
Зегьы идыруан иара убас…

Аԥсны иныҳәеит, аԥсуаа иныҳәеит,
Хазы – ашьхақәа, хазы – амшын.
Аԥсуаа ҳмыӡырц Анцәа диҳәеит,
Аныҳәаҿақәа азҳара иаҿын…

Нас аҵәцеи аҵәцеи неишьҭалеит,
Убас ижәуан игәарԥханы…
Ихы иҭалеит, игәы иҭалеит –
Убас дыркит деимырхханы…

Идтәалаз ижәҩахыр дасит,
Лахьхьынӡагь иара хьҳәаны.
Инацәа иҿыҵак атрышә дасит,
Нас дышьҭыҩрит дыҳәҳәаны.

Ишҳамыркхан ибз иҿыҵҟьа,
Игәалашәеит иара иҿара.
Ашәак цәырга – иҭырбыбыҵәҟьа,
Астол дықәлеит кәашара.

Аԥылгыдқәа уи дрыхҟьашахуан,
Ачаӷьагь арҵәаа ҭнаргон…
Мышәкәашара уи дкәашахуан,
Шьараҭыншәа иара ихы  ибон…

Аирыӡ хышәҭит, аха  имшәазаап:
Ихыччон иахәлачуа аԥсы…
…Зегь амшә хәыҷқәа ҳаҕратәазаап,
Ишәмырҿыхалан абааԥсы!...

        Аҕба аҧҽыха

Сара есышьжьымҭан агаҿа снавалоит,
Цәқәырԥа гәаҭеиқәа ԥаҩқәа инарҿаԥалоит,
Рымч ршәоушәа, инеишьҭаԥал-неишьҭаԥалоит.
Мшын ду еилашуеит 
			   Нарҭаа рымца аҵоушәа,
Иацтәи Ҳаиҭ игәаара 
			   иахьагьы иацушәа...
Сара снеины ашьшьыҳәа сынхықәтәалоит,
Иара гәаагь жәыло саԥхьа инхықәҭәалоит...
Нахьхьиӡа сахьыԥшуа, 
			   мшын ду иаалыҳәҳәо,
Аӷба аԥҽыха збарҭоуп абрантә аарлаҳәа.
Цәқәырԥақәа ирҵәахырц иаҿуп – 
			   ирзымгаӡеит,
Ажьакцагьы иафарц иаҿуп – 
			   иазымфаӡеит...
Аӷба шкәакәа шцо еиԥш ихыхәхәалауа,
Саргьы акы саанахәауеит сӡаакәкәалауа...
...Аибашьра цоит Ленинград ду амҵагьы,
Абомбақәа ԥжәоит – 
			   урҭ ирхылҵуеит амцагьы.
Уи анапы шҳамқәа убас иагьеиҵнахуеит,
Ахан хьыҵәцарақәа ццышәха анапы иҵнахуеит.
Зыбз ада зыхәлам уаҟа асабицәагьы,
Абар, Аԥсцәаҳа дааиуа рҵыхәтәа ахьԥиҵәогьы...
...Мери Аҩӡԥҳа,  

			   Ҳақыбеи Аибагьы,
Шамил Аҟәсба,
			   Антон Адлеибагьы,
Рақма Дарсалиа,
			Е   рмеи Кәарҷиагьы –
Мца шырԥылозгьы уа ибылуа-иҷиагьы,
Ицоит Деспина Бабиаԥҳа лышҟагьы,
Хәыҷ гәарҭак ахьҭахәмаруа лышҭагьы,
Дрылагәаҟуан,
			   аарла лхы аарылҳәҳәауа,
Дкаҳауан: «Аԥсныҟа игатәуп!» – шылҳәауаз.
Унанашьҭуазма, амца қьоуқьад иаламзи;
Зыбз ада зыхәламыз рхәыҷра аламӡи... 
...Иаауан аӷба шкәакәа амшын ихыланы,
Иара азыҳәан ҽынлагь уа иуахынланы.
Иаанагоит уи ахәыҷқәа – ашәҭ мацарақәа,
Дунеи иқәу ԥшӡарақәа – рыԥшӡарақәа.
Аҟәагь шьҭа инапырхахауа ирԥылауеит,
Аха ус, аӷа иҳаирпланқәа хылауеит...
...Ахәцәа ахьышьҭоу,
			   рыхәрақәа ашьа рҿыҵыкәкәа,
Ҳаб дидтәалоуп ҳан – амҳаҵә наиҿыҵакуа...
Зегьы ахьыҩыз ларгьы дыҩуеит агаҿахь,
Аҳәҳәабжь аман ирԥылауеит ага-ԥшагь.
Нахьхьи аӷба ахьӡааҟәрылауа дзымцазаргь,
Хыш-хәыҷык дацәылгоит, рыцҳа, аӡы-мцагьы...
Аҩны дахьаалгаз – дрыцҳашьо сыԥсы илахеит:
Са сымаҭәақәагь иара изыбзиахеит...
Аџьма ҳрыцын, 
			   шьыбжьон ҳцон ӡҭалара...
Зегьы иҭашәодаз – игәы иҭоуп ҳәа бналара?!
Згәы иҭашәодаз абас џьа акы гәнигап ҳәа?!
Аҵхыбжьон сыҳәҳәаны сааԥшуан «Игор!» – ҳәа...
Иахьагь џьара исызмырхац уи ишьҭагьы,
Сҭалан сҭысуазаргьы сыздыруам ишҭагьы...
...Шьыжьла сааины сара амшын сынхықәтәалоит,
Иара гәаагь жәыло саԥхьа инхықәҭәалоит.
Ани амызгәыҭ мшын иалыҳәҳәо исыхәаԥшуеит,
Сымыш каххаагь сымбаӡакәа исцәыхәашьуеит...
Сылахҿыхрагь сымбаӡакәа иарлашьцоит,
Сыҵых каииагь иаҳа-иаҳа иарлашьцоит...
Сахьцалак ари аӷба ԥҽыха сзавымсит,
Сахьцалак ани аибашьра мца сзалымҵит...
...Иахьа сааизар, сгәаҿ цәымӷра зырҿыхозгьы,

9. "Алашара", №3, 2013

Сишь, иҟаӡам ани аӷба аԥҽыхагьы...
Наскьа игылан акран, 
			   иҭҳәаны ахәда ду,
Иаҿарҵазшәа агәыжь 
			   иааҿыхны аӷәра ду...
...Мшыни сареи ҳшаҿыз наҟ-ааҟ аицәгәышра,
Иахьа абраҟа инҵәеит сара сзын аибашьра...

    Идырым аибашьҩы ибаҟа

Ажәҩан ду иқәыӷәӷәа ихы ларҟәны,
Адгьыл хәрыбӷьыц амыхәо игәы хәны,
Зегьы ирбарҭам лабжыш наиҿыжжуа,
Дгылоуп аибашьҩы ахара дыԥшуа...

Адгьыл ҳзааӡаз – ҳагьызфауа убас,
Изтәу иоуртә – хақәиҭра азаазгаз,
Иҩызцәа дуқәа ахьизымхьчаз убра,
Дышҭахазгьы – хьаас имоуп иара...

Адгьыл ду ҵысуеит, ажәҩан гәыргәырт,
Идырым ҳәа уи дунеи зегь дадырт.
Цәашьҵас длашоит аамҭа царгьы кыр;
Наҟ-ааҟ аҳәыҳәқәа ықәтәоуп ижәҩахыр. 

ДАУР ЗАНҬАРИА ДИИЖЬҬЕИ 60  ШЫҚӘСА ҴИТ

Еицакра зқәым Даур иажәа

Ицоит аамҭа. Иџьбароуп уи алеишәа. 
Иҕәҕәоуп ахыҧша. Еиндаҭлоит, иҧибашәоит 
Аҭоурыхи, Аамҭеи, Ауаҩи! Аамҭа  ажәытә 
баҳчааӡаҩ бзиа иеиҧш, еилнахуеит аҩеи 
аӡеи, еилнаргоит агәаҕь зызҭоу, изызҭам, 
здацқәа ҕәҕәоу, здацқәа уашәшәыроу. Убас 
ауп алитературеи аҟазареи  рҭоурыхаҿгьы. 
Иҟоуп  иаҧсоу-иаҧсам еилзырго ижәҩантәу  
амчқәа, набыцра зқәым аобиективтә рҿиа
ратә  ҧҟарақәа.

Даур Занҭариа збаҩхатәреи, зинтеллекти, 
зырҿиаратә хыҭҳәааи  еибакапануа, насгьы 

урҭ ирыцназго агәаҕьра зманы  аҧсуа литературеи аурыс литературеи  рышҟа 
имҩахыҵыз шәҟәыҩҩуп.Уи дҿарымҳәеит, дыриааит еилаҕьахьаз атради
циатә канонқәа, иаҧиҵеит даҽак иаламҩашьо ихатәы сахьаркыратә стиль, 
ихатә дунеи. «Сара иаҧысҵоит ҳаамҭазтәи аепос…» – абас иҳәаақәиҵон 
ашәҟәыҩҩы иалихыз амҩа. 

«Гений нации самым слабым, отсталым формам национальной жизни 
придает самый цветущий вид» – иҩуеит Фазиль Искандер. Даур, иара Фазиль 
иеиҧш, аҧсуа сахьаркыратә хәыцшьа амҽхаки, аҧсуа бызшәа ҳәаак змаӡам 
алшарақәеи, аурыс литературатә традициатә ҧышәа амчи еибакапаныртә 
рхархәара аганахьала кырӡа ҧхьаҟа днаскьеит. Аха Фазиль ишазгәеиҭо  
еиҧш, зны-зынла, Даур иажәабжьқәеи, иромани рҿы дзызхьаҧшуа абзаза
ратә сценақәа, уимоу, ауҳәан-сҳәан фантасмагориақәа, абри аҟара азҿлым
ҳара рыҭатәызма, иабаимҧыхьашәеи ҳәа агәыҩбара анузцәырыргогьы 
ыҟоуп. Аха нас асахьаркыратә контекст иагәыласаны, иагәылыҷҷаауа, 
иршанхагаха, убла ианаахгылалакь ауп ианеилукаауа, ашәҟәыҩҩ иҟыбаҩ, 
иинтуициа ишармацәысуа.

Шьала-дала, доуҳала, дац-ҧашәла иаҧсыуоу, аха урыс бызшәала иаҧҵоу 
рҩымҭа ссирқәа ирыбзоураны ҳаҧсуа бзазара аниуансқәа адунеи иадырыртә 
иҟазҵаз урҭ ашәҟәыҩҩцәа реиҿаргылара хаҭала  сара сазыразым. Даҽакы 
иамусуп – урҭ, Фазили Даури, стильла, хәыцшьала, сахьаркыратә проблема-
тикала реиҿырҧшра. 

Д. Занҭариа ҳабла зышьцылашәа, ҳнапсыргәыҵа ианушәа иаабалоз 
абжьааҧнытәи аҧсуа ҧсҭазаареи ҳаамҭазтәи афольклори инарҵауланы  
ирылибааит цқьа ҳазлаҭҵаамыз ҳдунеихәаҧшра, ҳмилаҭтә ҟазшьа,  
З. Фреид «гәынхәҵысҭалатәи адунеи» ҳәа дзышьҭаз ҳхәыцшьа аҷыдарақәак. 
Даур иссиршәа еинираалеит, ахьтәы цҳа рыбжьеиҵеит  амифи аҵабырги, 
аҭоурыхтә факт абызшәа хьшәашәа мҽыҕи,  иара ихатә хәыцшьа  амета-
форизми.  Абри астильтә хырхарҭаҿы аҽышьақәрыҕәҕәара аганахьала 
ашәҟәыҩҩы аҽҟьарҭа ду инаҭеит аҧсуа жәлар рҿаҧыцтә ҳәамҭа, рлаф,  

риумор иаҵаз аҧсихологиатә ҵаулара хаҭала иара иаҵибаауаз, асахьаркыратә 
ҧсҭазаазаара ҿыц зиҭаз аҟазшьа. Даур иажәабжьқәеи, иповестқәеи, ирома-
ни рфабулатә еиҿыбаашьа  шьахәла ирныҧшхьан урҭ аҧсышәала иҩны, 
акьыҧхьахь ианцәыригоз аамҭазгьы.  

Д. Занҭариа ипроза ашәшьыра иҵамхеит уи илирика. Иара ихатә 
ҧсҭазааратә драма, илахьынҵа, идунеидкылашьа  нарҵауланы ианыҧшуеит. 
Иажәеинраалақәа рҿы аҧсуа доуҳатә проблематика адунеитә лирика 
ицәырнаго ауаҩышәаратә-ҧсихологиатә зҵаарақәа иаарыдҩыло ишьҭы
хыуп. Даур илирикатә фырхаҵа игәҭацәажәарақәа, лоунытә иқәыҧсычҳара
қәа аҭоурыхтә  гәалашәара еиҧш иҵаулоуп, гәаҟреи-ааӡаби зхызгаз, аамҭа 
ахынҭаҩынҭа  иалсны иахьанӡа иааз  ауаҩы имонолог иашьашәалоуп, 
иақәҿнаҭуеит.

70–80-тәи ашықәсқәа раан  апоет иаҧиҵахьаз алирикатә рҿиамҭақәа  
иаҳа аромантикатә цәаҩа рныҧшуан, аха урҭ рҟынгьы дубоит Даур: 
зырҿиаратә индивидуалра ҩашьара ақәмыз, збаҩхатәра мшынҵас 
еилацәқәырҧоз, зпоезиатә  мацәысеимҟьарақәа згәаҵа иҭалашоз.

Сгәанала, аурыс поет Евгени Реин даараӡа иманшәаланы аҳәашьа 
дақәшәеит Даур ихаҭареи ирҿиареи еиҟәыҭхашьа рызымҭо аҟазшьақәа  
ртәы: «Даур Зантария –  один из самых одаренных людей, встреченных мною 
в жизни. Мягкий, доброжелательный, милый, он был открыт всему талантли-
вому и в русской, и в абхазской литературе».

Д. Занҭариа  ирҿиара  аҳаракыра-кьышәкьышәрақәа ируакны иҟалеит 
ароман «Золотое колесо».Уи  иналкааны иазгәарҭо цәырҵрахеит ҳаамҭазтәи  
аҧсуеи аурыси романистикаҿы.Ароман аҿы ауаажәларратә хҭысқәеи 
ауаатәыҩса рыҩныҵҟатәи рдунеии ашәҟәыҩҩы агәыр аҵа икылыршәаны 
иааирҧшуеит. Даҽа стилистика-хаҭабзиаратә гәылыршәашьак аиуеит араҟа 
апрозаик игротеск, ипритчатә хәыцшьа аманера.

Ароман аиҿыбаашьаҿы  ҳаамҭазтәи апроблемақәа реиҿыхарсҭақәа егьа 
мифологизациатә ҟазшьала иаарҧшызаргьы, уи аӡыхь цқьеиҧш иагәылсуеит 
ақыҭеи ақалақьи рфольклор ҿыц иарҿио, иарцыхцыхуа ахәыцрақәа. На-
сгьы иазгәаҭатәуп даҽакгьы. Д. Занҭариа ипрозатә ҧҵамҭақәа реиҳарак 
аҧсышәала ишҩугьы, урҭ урыс бызшәала ианҭыҵ, рыдраматә ҵаҵҕәы 
ҩашьара ақәымкәа, ҧсыуа колоритла ишеибаркыз иаанхеит. 

80-тәи ашықәсқәа рынҵәамҭаз Даур Москватәи алитературатә 
ҧсҭазаараҿы дцәырҵит аснобизм злаҽны иҟаз, зыхьӡ иаҵаҽырбоз 
литераторцәақәак ршьара иқәҟьауа, москватәи  профессионалтә ҟазацәақәак  
ракәзар – еицакра зқәым истили исахьаркыратә хәыцшьа ҷыдалеи иршан-
хауа. Аурыс литература аклассик Андреи Битов машәыршақә имҳәеит Даур 
«илахьынҵа адунеитә мчхара ду аҩаӡарахь дышьҭнахыр алшон»  ҳәа.

Д. Занҭариа ибаҩхатәра ҕәҕәала итәырҧссахьан апрозаҿ еиҧш 
алирикаҿ, апублицистикаҿ, асахьаркыратә еиҭагара  ажанр аҿы. Даур 
ипублицистикатә статиақәа рҿы ишьҭихуаз атемақәа иагьа еиуеиҧшымзар
гьы, урҭ рцәыргараҿы аҧыжәара аиҭон асахьаркыратә ган. Џьоукы-џьоукы 
ишрыхьло еиҧш акыр ицәыҵәахьоу, иныҟәырцахьоу агазеҭтә клишеқәа 
рҟынӡа илаирҟәуамызт иажәа, иҳәоу. Иҭбаан идунеихәаҧшра, хаҭала дугозар 
Даур хәыцшьала, мҽхакыла дфилософын. Араҟа еилаҵәон иара имилаҭтә 
дунеидкылашьеи ҳәаа ҭшәақәак ирзымкуаз  иинтеллекти.

Ашәҟәыҩҩы, алитератураҭҵааҩы Марина Москвина астудентцәа 
данырҧылауаз ирабжьылгон Селинджери, Бредбери, Ковали, Екзиупери, 
Сароиани, Воннегути рҩымҭақәа реиҧш, ирызҿлымҳазарц Даур Занҭариа 
иаҧҵамҭа ссирқәагьы.

Абас, аҧсуа милаҭтә доуҳатә хыҵхырҭақәа рҟынтә  адунеитә сахьаркыратә 
ҧшаарақәа ркаҵәара  ашҟа зхатәы мҩахәасҭа, зхатәы шьхацамҩа  ылхны  
инеиуаз шәҟәыҩҩын Д. Занҭариа. Ибаҩхатәра ҵкар рацәала аҽанцәырнага
шаз, аҧсуа тематика, аҧсуа доуҳатә феномен  иҵегь мҽхакы ҭбаала Аҧсны 
аҳәаақәа ианырҭигашаз аамҭазы еиҧҟьеит уи иҧсҭазаара. Аха иара 
ирҿиара ҩашьара зқәым аҭыҧ ылнахит ҳмилаҭтә литературатә дунеи аҿы 
еиҧш, ҳаамҭазтәи  аурыс сахьаркыратә культураҿгьы. Уи ҳаҧхьаҟа иҵегь 
азҿлымҳара шаиуа агәра згоит. 

Владимир Занҭариа

ДАУР ЗАНҬАРИА

АӠЫЗЛАН

Ажәабжь

Ажәытәан ҽнак зны ажәлар анрызша, иахьыҩагылаз, ҭыԥҳак 
лшьапышьҭақәа ас ҿыц ианпыҟҟала, ашьха илбааганы, Аӡмыжь Ҭылашьцаа 
аҟынӡа ишнагаз рбеит. Ажәлар ирдырит уи Ӡызлан-Ӡаҳкәажә лышьҭақәа 
шракәыз. Аӡмыжь Ҭылашьцаа ааныжьны ашьхарахь дшықәҵыз Ӡызлан-
Ӡаҳкәажә. Избанзар, лара, зегь ирдыруа усуп, лышьхәақәа лаԥхьаҟа ирхан, 
лшьапԥынҵақәа лышьҭахьҟа иҟан.

Аха, абри зегь шыҟалаз ахы мҳәакәа аҵыхәа узҳәом.
Аҳаҭ фырхаҵа Аҳаҭба дгьыл харак аҟынтә иԥсадгьыл ахь имҩа дықәын. 

Ӡызлан-Ӡаҳкәажә ду лныс зҳәоз, аӡи-аԥси, аԥси-аӡи ҳәа аԥсуа жәлара 
идзырҵоз Аҳаҭ фырхаҵа. Ус, имҩа дахьықәыз, алаҳәажәқәа ажәҩан 
хыбны ишаауаз иааихьӡеит. Иҽгьы ааҭгылеит, иаргьы ихы ааираҳаит, 
алаҳәажәқәа ааҭгыланы, иҽгьы, иаргьы, дзықәгылаз адгьылгьы еиманы 
шьҭахьҟа идәықәлазшәоуп ишибаз азныказ.

Иԥсадгьыл ахьыҟаз иҽгьы иадыруан, игәгьы иадыруан, Аԥсныҟа даац-
цакит Аҳаҭ фырхаҵа, алаҳәа иибаз ҽеи ишазҳәамыз дырны.

Аа, абааԥс, иаада, иаада аниҳәа, иааз зусҭа аниҳәа, ҳабацәа усгьы ак-
рура мыцхәы бзиа ирбомызт, аибашьреи ақәылареи ракәын еиӷьаршьоз, 
шьоук ааит, аха иаҳԥырхагам, маҵуцәоуп, џьушьҭ, иаазаргьы, рҳәеит, мхык 
ҳзыдрашәап, жьык ааҳзырҭаап, рҳәеит.

Аха урҭ иааз ақәны аныдрашәоз, аҳаскьын ыҵмыӷьӷьаакәа анышә 
адрыҳәҳәалон, ажь анырҭаауаз, иахьзымнаӡоз, аӡахәа иаханы 
икыдыржәон.

Ус ишнеиуаз, руаӡә ишьапҭаршә аӡыхь иӡааиӡәӡәалеит, ҽаӡә ихылԥажә 
ала аӡы итеит. Арҭқәа зегьы аӡәгьы имбеит, ирхылаԥшуадаз.

Арахь усҟан ҳабацәа аӡы аныртоз, Ӡызлан-Ӡаҳкәажә илыҳәаны акәын 
ишыртоз. Уимоу, аӡ-ҿыц анааргоз, аԥҳал иҭахоз аӡы наҟ идырхынҳәуан, 
ӡи-ӡи еицыларц, Ӡаҳкәажә лакәзар, уигьы аӡы зтоз дахылымбаарц азы.

Абас иаалырҟьаны урҭ иааз аӡиасқәа зегьы рҟьашьын, дықәҵны ашь-
харахь дцеит Ӡызлан-Ӡаҳкәажә. Ишнеи-шнеиуаз, аарҩара бааԥс ҟалан, 
аӡиасқәа зегь ҭабеит, рҟәарақәа ракәзар, ибашҳакха, ишҳамыркны иа-
анхеит. Аӡы иҭазгьы даӷьымзар акы еиқәымхеит. Ажәлар рымч рылӡаауа 
иалагеит, аха ирыхьыз рыздырӡом...

Ишԥаругәышьоз, ажәлар хҵәаны, урҭ ҵаҟа илбаауазшәа иҟаз 
лшьапышьҭақәа инарҿалеит. Шьҭа еилкаан усуцәоушәа ҳтәыла иалалаз 
амыцқьақәа шракәыз. 

Шьхатәылан иҟьашьымкәа инханы иҟан анаҟәуақәа. Анаҟәуа сырӡ 
ҽыҭк аамԥҽны идырӡыҭуан, убасала ироуан аӡы. Ԥшьынҩажәа шықәса 
ашьха иҟан амра ихнарҵәаз жәлара. Еиҵагылеит зыԥсадгьыл ззымдыруаз 
абиԥара ҿыц.

Шәҩык аԥсҳа иԥацәа рҽеиҩшаны абааш аԥхьа ахәмарра иаҿын 
ҽнак зны. Ашҭа ҭбаа ишьагьуа иқәын зымч агарҭа ззымдыруаз арԥар 
шаҭлаҟьақәа. Ус руаӡәык дахьынаԥшыз, ԥҳәыск илаԥш налықәшәеит. 
Аирыӡ лыжәҩахыр иқәыргыла, мҩахәасҭала ахәы даҿала дҩеиуан лара 
хыхь, ныҟәашәа ԥшӡа, ӡара еихатыр. Арԥыс дахьыԥшуаз, игәы аахыҭхыҭит, 
иблақәа ааихалашеит, усгьы ҿааиҭит:

– Уаа, сашьцәа, – ҿааиҭит иара. – Абри иҩеиуа ныҟәашәа ԥшӡа, ӡара 
еихатыр, лара илмыркьысӡакәа, леирыӡ хҿала иԥысҽуазар! – иҳәеит.

– Индәықәҵеишь, – наиаҭаркит иашьцәа.
Ахҿа аашәышәит, аирыӡ ԥыххаа ицеит, аԥҳәысгьы дыҭрысны даахьаҳәит. 

Арԥарцәа иара уа ихәацыхәаԥшьха иааикәагылт: ныҟәашәа ԥшӡа, ӡара 
еихатыр лықәрахь днеихьан. Иԥҽыз аирыӡ аӡы ҭазаарын, аҽҽаҳәа 
иаалықәҭәеит. Анаҟәахь илыма дхалон уи аӡы, аӡ-ҿыц злыҵра асырӡ 
Ӡызлан-Ӡаҳкәажә дахымбаакәа илылҭарц азын.

– Шәызтәыда, шәара арныгқәа? – дҵааит лара.
– Аԥсҳа иԥацәа ҳакәын, џьушьҭ, – аалаҭаркит дара ԥхашьаԥхаҵо.
– Сеирыӡ ацлабра аҵкыс, сеирыӡ шәшаиааирыз, шәцаны шәџьынџь 

шәгар иаҳа еиӷьын! – нарҿалыжьит аԥҳәыс.
Арԥарцәа ираҳаз хьымӡӷыршьан, абааш иҩхашылан, ран иаалыд

тәалеит.
– Ҳан, ԥҳәыск даабан ҵаҟа, ныҟәашәа ԥшӡак, ӡара еихатырк...
– Унан, быжәгәаламраа, уи зхаҵа дшеибгоу еибахаз лами!
– Ҳаи, лхаҵа дабаҟоу, деибгазар?
– Лхаҵа Аҳаҭ фырхаҵа иоуп, дуаҩызаҵәха амыцқьақәа дырҿагыланы, 

ҳаԥсадгьыл ахьчара даҿуп.
– Ҳан, аԥсадгьыл – уи закәызеи? 
– Шәцеишь, шәыхәмарлеи, быжәгәаламраа, – лҳәеит ашәҩеишьцәа 

ран, аха иаалыдҳәаҵалан, илыдмырҳәар рымуит, аҟәараш ахаҳәқәа амра 
иахьеиҟәнарԥԥахьаз, Аӡӷьы анырцә ишыҟаз урҭ рыԥсадгьыл. Имԥшыкәа 
рабџьар аашьҭырхын, инҽыжәибаҵеит аԥсҳа иԥацәа.

Амра иқәнаблаахьаз ртәыла агәҭаны дгыланы, Аҳаҭ фырхаҵа Аҳаҭба 
ихала мацара амцқьақәа рабашьра даҿын. Ԥшьынҩажәа шықәса инапқәа 
еимымхӡакәа, ҩ-аҳәак еимларӷәӷәа иахьикыз, инацәхыԥқәа инапсыр
гәыҵа иалаланы, инапы азқәахь иалҟьахьан иара. Ашәҩеишьцәа ркьараз 
рыманы Аҳаҭ иааихьӡан, рымч ааибыҭан, амцқьақәа атәыла иалырцеит. 
Ицқьахеит Аԥсны. Дук мырҵыкәа Анаԥеи Анагеи рыбжьара ахаҽаҳәа 
иауит зегьы ззыԥшыз ақәа ду. Аԥсы ааивнагеит иҿажәкхьаз адгьыл, 
иҿыхан, иаамақарт аӡиасқәа, ашҳам аҟәарақәа ирықәыӡәӡәаа амшын-гәы 
ихырҵеит, риаҵәара рзыхынҳәит архақәеи адәкаршәрақәеи.

Аҳаҭ фырхаҵа Аҳаҭбагьы, ҳқыҭа ааигәаԥхан, абра сара аҳас сыҟаз 
иҳәан, аҵәыш аирсит; уи ашьҭахь ажәлар анаауа ҳәа ԥыҭк дыԥшын, аха 
игәы иазымычҳазт, санаауа сыԥҳәыс ныҟәашәа ԥшӡа, ӡара еинаалагьы 
даазгап иҳәан, шәарыцара ашьха дцеит, араҟа иара дшаҳау ала ианшьан 
ныжьны.

Уа дахьҩеиз дибеит Ӡызлан-Ӡаҳкәажә. Аӡи-аԥси, аԥси-аӡи, иҳәеит Аҳаҭ. 
Блеи, иҳәеит, агаҟа, анкьатәи бтәарҭахь, егьырахь, сара сышьҭра ыҟанаҵ 
ԥсаҭатә быгхом ҳәа леиҳәеит.

Уи акәхеит. Ӡызлан-Ӡаҳкәажә ҳқыҭа иалсуа аӡ-шьышьы дазыхынҳәит, 
лгәы иацәымӷыз ашьха рҩаш еибаха-еибафақәа ааныжьны.

Шәҩеишьцәа ран лакәзар, архаҟа данылбаауаз, аӡшьышьы да
назааигәаха, аӡы ҭоумашь ҳәа илыцыз дразҵаазаап. Ӡызлан-Ӡаҳкәажә 
лтәарҭа ҿыцгьы, уаанӡа иахьӡыз сыздыруам, аха убри инаркны Ҭоумышь 
ахьӡхалеит.

Агаҿа иацәыхарамкәа аӡ-шьышьы аҽырҭбааны, аӡмыжь ҵауланы 
иҭатәон. Абри Аӡмыжь Ҭылашьцаа акәын тәарҭас илымаз Ӡаҳкәажә. 
Ҳқыҭа иатәыз абри аҭыԥ лтәарҭақәа зегьы реиҳа еиӷьалшьон лара, уи ус 
шакәыз зегьы ирдыруан, Аԥсны ҟьаҟьа дуӡӡа ахи-аҵыхәеи. Есышықәса 
ааԥын ныҳәа аҽны Ӡаҳкәажә ду арԥыск ԥсаҭатәыс дылзааргон. Ԥсаҭатәыс 
иалырхуаз арԥыс аӡ-хәы ҳәа ишьҭан. Уи арԥыс иԥеиԥшыз шықәсык 
шагыз иаҳәаны ддыргәырӷьон, иаргьы шықәсынаҟьак насыԥ иманы, 
иҽи-икәадыри еиқәҵа ақыҭақәа дрылсуан. Дахьнеилакгьы уас дҟарҵон, 
дыҩнардон, иреиӷьыз аҭыԥҳацәа аамсҭак иеиԥш дрықәиҭын, нас уи 
аҭыԥҳа лхаҵацараан, заҵа илԥырхагамхарыз, иаҳагьы илеигәырӷьаны 
дыргон, аӡ-хәы диман ҳәа.

Уимоу, зны, Аҳаҭ иҷкәын ианиқәшәа, уара уаҳауп, уԥа ҳаиҟәаҵп 
рҳәеит, аха далнахзар, дыӡхәызааит, иҳәеит, иҷкәынгьы аб диаҭабуа ихы 
аалаирҟәит.

Уажәы-уажәы ана-ара Аӡмыжь Ҭылашьцаа инхылон рҽырҭбаауа 
агьежьқәа. Шьыбжьагәазынгьы араҟа цәыҵалашьцаран: аԥслыш 
цәиаҵәаа, алаԥан тар, абнараса кьача еилашьшьы аҩ-ԥанк ирхагылан, 
аҟармеи, абнаӡахәеи, акәмарӷьаӷьи еилаԥаны, мрашәахәак зрылымҟьо 
аӡмыжь рхыбуан. Чықь-наӡак иаҟаран уа аҟәара иқәиаауаз аҭырасгьы. 
Иҿыбааӡаӡа, имриӡа уажәыгь уа иамоуп уи аҭырас хкы.

Убраҟа тәарҭас илыман Ӡызлан, зыблала дызбахьазгьы шьардаҩын. 
Схаҭагьы сырхаануп уи дызҿаҳахьаз. Урҭ ирҳәо хасҵоит сара. Акы, уи 

даабеит зҳәаз рызегь зхазы феида иашьҭоу уаам, рыгәра зумгара иарбан. 
Ҩбагьы, иҟам иарбан ҳәаа змам ҳәа ари адунеи аҟны.

Зегьы ыҟоуп. Аха иаамҭоуп шьҭа, хьӡы згымыз, тәамҩахә змамыз 
аԥсҳа иҭыӡшәа цәыраагап. Аԥсҳа иҭоурых мҳәакәа, иузҳәом Аӡызлан 
лҭоурых.

Ажәакала, шәҩеишьцәа-быжәгәаламраа аҳра еимакны ишаа
нибарҵәазҵәҟьа, ажәытә нцәахәқәа рзы дықәхганы аԥсҳара аашьҭихит 
архонт Леон Аҩбатәи ҳәа ахара ирдыруаз аԥсҳа Алоу. Алоугьы аурым 
кьесар Леон Ҳазаргьы рҩыџьагь аҳазар ҳакан иаҳәшьцәа ирхылҵит, 
абасала аҩеиҳәшьцәа рԥацәа ракәын. Зны Аԥсны иқәнагалаз, аха 
усҟан нарха змоуз ақьырсиан дин аиҭарҿыхара иҽазикит аԥсҳа Алоу. 
Мшыннырцәынтә рҿаархеит, рыблақәа нарҳәы-аарҳәуа, ирыцқьаз 
аҵарауаа. Иаҳәа нымҩанҵо акәын ижәлар ишреилиркаауаз Алоу адин 
ԥшьа аҵакы. Ажәытә мырҭаҭ ныха тәарҭақәа зегьы ҩеилаҟәыбаны, урҭ 
рҭыԥан аԥшьарҭақәа ичаԥеит аԥсҳа.

Рҵыхәа уа иааԥҵәеит Ӡаҳкәажә лымҵаныҳәара шьаарҵәырақәа.
Зныкыршәа ааԥын ныҳәаз ауаа ааилон Ӡызлан лтәарҭахь, уажә арԥыс 

ицымхәрас кьанџьак кны. Амш лашара иацны акәымкәа, аҵх рҽалак 
акәын дара шааиуаз. Ахара рхы иавбо акәын ишааиуаз: ишԥаҳаури-тәа, 
иуам ҳаԥсҳа қәыԥш; иаргьы, нас, иара иоуми анкьа ишыҟаз еиԥш, Анаԥеи 
Анагеи рҟынӡа – ҳтәыла аҳәаа еиҵызхыз.

Убри инаркны маҷ-маҷ, аӡаҳкәажә дуӡӡа лымчра лымпыҵӡаауа 
аҿаанахеит. Аӡхьамԥш зҭыргоз аӡиасқәеи аӡыхьқәеи адаӷьқәа рҭаларц 
егьрыгмызт.

Уи азмырхакәа, аԥсҳа гәаҭеи Алоу даалаган, ҳқыҭан ашхәацәырҭа 
ичаԥеит, аҩӡыбжьара ашхәаныҟәарҭа рыбжьигеит, аӷба рымҩа зырла-
шашаз Акра ду иргылеит.

Ӡи-ӡи еицылоит, егьамам, Ӡаҳкәажә ду, иҳәеит Аҳаҭба. Уахь снеиуам, 
даӷь ҭыԥхааит, са исныҳәаанӡа, лҳәеит лара. Ӡызлан-Ӡаҳкәажә ду ауаҩы 
бызшәа лызҳәаӡомызт, ншьанла акәын ауаа дышрацәажәоз.

Аамҭа цеит, аԥсҳа имчра ҩадаҟа ииасит, ус ишнеи-шнеиуаз, 
ашхәаныҟәарҭа уаҳа шхәа анхымла, ӡбааррахеит, ихәхәаӡа, ииашахәҵәа
ӡа. Раҳ Соулаҳә, Аҳаҭ фырхаҵа Аҳаҭба иԥеиԥа иҭатәо иалагеит ақыҭауаа, 
адаӷь ҳхы ргеит, акәыбры ҳарфеит, иагьҵасым, ашхәаныҟәарҭа еимаԥса
тәуп ҳәа. Арахь рхаҭақәа аусура рҭахымызт, аибашьреи ақәылареи 
ракәын изызгагаз. Аҳ Соулаҳә харахәыц иакәзар, аӡмах шәызҭаҳарбоит 
ҳәа рҽырҩашьаны ҩаԥхьа амыцқьақәа рцәаар ҳәа дшәаны длакҩакуан. 
Ашәарыцара дазгаган аҳ Соулаҳә, храцыԥхьаӡа иҭамҳа еиҿажьын. Ӡызлан-
Ӡаҳкәажә лакәын имаршәа иахылаԥшуаз.

Ажәлар рычҳара аарыцәмаҷхан, иаагыланы Аҳаҭба ишьҭамҭа 
ршәиит. Ишышәизгьы маӡалоуп, иаҳра аргама имамкыкәа. Ареволиу-
циа ҟалаанӡагьы аӡмах иашахәҵәа уаҩы изҭамырбаӡеит. Ажәытә Баҭал 
иҳәо саҳахьеит, ихаан ҳқыҭантәи апап Иуана иагараан дубаргьы аӡмах 
дхықәгыланы адаӷьқәа рыбжьы итетрад ду ианиҵон ҳәа.

Абас мацара Ӡызлан-Ӡаҳкәажә ду длеиуа-длеиуа мацара, дышлеиуаз 
баша ӡызланхеит. Сажәабжь еизада ахьалагаҵәҟьо абракәзар ҟалап.

Уи сҳәеит ҳәа, иахьа уажәраанӡагьы ауаа лыцәшәон лара. Иаҳҳәап, 
аҭаца-ҿыц аҩны данааргалак, аӡызлан, уи аҭацагьы дахымбаакәа аӡы 
лылҭаларц азын, ачашә ҟаҵаны аӡаҿы дырныҳәар акәын, уаанӡагьы 
ӡаагара дрышьҭӡомызт. Амгәарҭа иҭоу асаби аӡызлан длымҟаҭәаразы, 
зцәа зтәымыз аҳәса аӡахьы инеиӡомызт. Хәланышьҭахь ахәыҷқәа, 
заҵа аӡхықәахь ирмышьҭрыз, адәныҟагьы идәылрыжьӡомызт, ӡызлан 
илыржьамкыр ҳәа ишәаны.

Ауаа ахьлыцәхьаҵыз азы ргәаӷ лкит аӡызлан. Уахынла амҩасцәа рымҩа 
кны данрабашьлоз ыҟан. Шәақьи кьарахәи лара лҿы егьрылшаӡомызт, 
аҳәа цҳафыргьы иара убас, избанзар атыҟә ала дамҵасны илкуан. 
Аҟама акәын аӡызлан дзыцәшәоз: уи аҩҿык ахьыцҳауаз аҟынтә акырҭа 
лымаӡамызт. Аҳәсагьы, ӡаагара ианцоз, зеиԥш ҟамло егьыҟам ҳәа, аҟама 
рыҟәнырҵон. Амала, аӡызлан дзызгагаз ахацәа ракәын.

Аха лара дахьугалак, дыԥҳәысын, ахацәа ԥҳәыск лзы абџьар ҭыхра рхы 
иаҭәаршьозма, аӡызлани дареи анааиҿаҳалак, напышьашәала еибакуан. 
Лымаанагьы шьҭа зегьы ирдыруан: аӡызлан лызқәа дузықәҵаӡомызт, 
избанзар лшьапԥынҵақәа лышьҭахьҟа ирхан, убри аҟынтә дырҭрысны 
лгәышԥы дықәрыжьуан.

Уи ахацәа. Аха ашәаргәындагьы, амчыдагьы, алеиқәа ицзар, аӡызлан 
имԥан дықәлараны дыҟамызт. Алеиқәаҵәа мыцхәы дацәшәон лара.

Зны ашәарыцаҩ Акәын-иԥа Мамсыр Аҳаҭба, Ҭоумышь-хықә дава-
ла дышнеиуаз, аӡызлан дибан, амза шәахәа рықәыҷҷа иахьеиқәԥаз, 
иара даиааит. Аҳаҭ фырхаҵа ихылҵыз саргьы бсаҩымсызар, абри ауп 
ибықәнагаҵәҟьоу иҳәан, аӡызлан дылкаижьын, лхахәы ҽыҭк амихит. 
Дшыӷьаҵәы-ӷьаҵәуаз лмашәхәы ихылԥа инҭеиҵан, иҵәахит, убри инаркны 
аӡызлан иҳәатәы дықәныҟәар акәын. Уи акәхеит. Аӡызлан илиааиз Аҳаҭба 
хаҵа диҿҳәарахо бзиа дылбеит. Лыжәанацәак илырбеит, жәашықәса 
длымазаарц даҳәо. Мап ҳәа ихы ааирҵысит иара, даацәажәар, абз 
зҿамыз аӡызлан, иара дахьуаҩытәыҩсаз, абз ахьиҿаз азы диҵашьыцны, 
ибз ааиҿылԥаар шлылшоз игәаларшәо. Ианаму жә-нацәак илырбеит, 
жәшықәса усымаз ҳәа, аха ашәарыцаҩ Аҳаҭба ҩаԥхьа мап икит, иԥҳәыс 
қәыԥш аҩны дшизыԥшыз игәаларшәо. Аӡызлан лнацәақәа акакала 
ихалырҟәалон, аха лнацәкьыс азыбжа анилырба ауп ашәарыцаҩ, ааи ҳәа 
ихы анирҵысыз – шықәсыбжак. 

Уи ашьҭахь уашхәа лирҳәеит, нас шықәсыбжак аӡызлан длыцын-
хон иара, ныҟәара ицаз аԥсуа хаҵа, иԥҳәыс қәыԥш гәҩара лымамкәа, 
шықәсыбжак дынхар ауеит ҳәа азыӡбаны. Аухаҵәҟьа, илырбаз уара 
идыр, аамҭа иазԥысҵәаз маҷцәоуп ҳәа дахьхәит, раԥхьаӡа акәны ашьыжь 
шарагьы дамеигәырӷьаӡеит ахаҵа. Аха ус ишнеиуаз акәымкәа, иҩнаҭа 
гәхьааиго далаган, ҽнак, фымыз цоу, фышықәса цоу, ирызгәамҭаӡакәа, 
Аҳаҭба инхарҭаҿ иаанаган, ацалаҟьа ихаланы иҭхаџьуан. Ашамҭазын 
икараха рыбла нҭаан, иԥҳәыс дҿыханы, ашыӡ ҭызгоит ҳәа аца дшаад-

10. "Алашара", №3, 2013

гылаз рымбаӡеит. Ашәарыцаҩ Акәын-иԥа иԥҳәыс дыԥшызар: иӡны иҟаз 
лхаҵеи аӡызлани еигәыдибаҳәҳәала ацалаҟьа иқәиан, аӡызлан лыхцәы 
қамызуа асаара иахьышьҭасуаз, аԥшалас инага-ааго асаба иланарҳәазон. 
Азныказ уи лыхцәы мҵысӡозшәа, аца гарыгаҽозшәа лбеит ашәарыцаҩ 
иԥҳәыс. Ԥыҭраамҭак дгылан лара, деиқәышьшьы, ицәаз дырзыԥшуа, 
нас ашьшьыҳәа аӡызлан лыхцәы аашьҭылхын, инаганы дахьышьҭаз 
иналывалҵан, ашыӡ мгаӡакәа аҩныҟа дцеит. Аӡызлан дыцәазшәа ҟалҵон, 
аха зегьы лбозаарын. Дҩаҵҟьан, Акәын-иԥагьы дмырҿыхакәа, дныҵашьшь 
дцеит, хаҵеи ԥҳәыси рыԥсҭазара дналҵны. Уи нахысгьы уаҳа Аҳаҭбақәа 
рыжәлантәык диԥырхагамызт аӡызлан. Аҳаҭбақәа рыҳәсақәагьы пату 
рықәҵаны лара дызхараз ачымазарақәа рыхәшәқәа рзаалыртуан. Дара 
Аҳаҭбақәагьы уинахыс алеиқәаҵәа анырҵомызт.

Абас дааиуан ԥсра зқәымыз аӡызлан хылас, лызаҵәра дагәылашьшь,  
зны-зынла лгәы хьаауа. Лгәы анхьаалоз Аӡмыжь Ҭылашьцаа дын
хықәтәаланы, амаркалдышь шәҭқәа ӡаалыԥсалон, нас урҭ ашәҭқәа 
ӡариқәақәа иахьӡааҟәрылоз дырзыԥшуа даатәалон. Убасҟан лыбла 
иаахымҵуа иаахгылон сахьак: ашәарыцаҩ иԥҳәыс даалыдгыланы, 
аӡызлан лыхцәы аашьҭыхны, дахьықәиаз ацалаҟьаҟны ианлывалҵаз. 
Даалгәалашәон уи аԥҳәыс, зхы зыкәаҽ, ашыӡ мгаӡакәа амаҵурҭахь 
инеиуаз. Убасҟан даахьҭакызшәа дааҭрыслон аӡызлан, хышәшықәса 
раԥхьа илыхьыз иахьагьы дацәыԥхашьо. Аха дук мырҵыкәа илцәааԥсон 
ахәыцра иашьцыламыз лыхшыҩ, нас наҟ зегьы аалхаршҭны, амрахәагахь 
даацәырҵны аҽыкәабара далагон, аӡы ҭҟьо дыхәмаруан, аӡы ацыԥхьқәа 
ирылыԥхоз ацәаҟәа даԥшуа. Лыбла аргәырӷьалон уи ацәаҟәа, аха 
дагьаршәон. Дзыцәшәаҵәҟьоз ацәаҟәа акәмызт аӡызлан, аӡызлан лнаша
на иланаҳәон знымзар-зны лыԥсҭазараҟны ицәырҵраны ишыҟаз зыбжь-
шәахәак ҟьашьыз даҽа цәаҟәак. Аӡызлан илдыруан уи лҵыхәтәааира 
ишазҳәахоз. Лара дынцәахәын, лара ԥсра лықәмызт, аха илдыруан 
аӡызлан знымзар-зны ахаан лыҟазаара нҵәара зқәым, чҳашьагьы 
змам шәымҭакны иааҭгылар шалшоз, хышәшықәса раԥхьатәи ахҭыс 
аалгәалашәаны даныцәқәырӡклоз еиԥшыз шәымҭакны. Ма убасшәа џьара 
акы. Аха аамҭа макьана иааҭгыларц агәы иҭамызт.

Аамҭа зны иӡышьшьушәа, зны ирҩашха Аԥсны иагәылсны ицон, зегьы 
збахьаз ҳтәыла митәык иазымԥсахкәа. Аӡызлан лыхьӡ-лыԥша, ацәыкәбар 
аӡы ианыхшәалалак иаахыло агьежьқәа реиԥш, еиҵало-еиҵало, икьаҭо-
икьаҭо ишааиуаз, зынӡа имкьаҭацкәа иааҭгылеит.

Аҳаҭбақәа ашәарыцараҿ ишыманшәалац иманшәалан.
Убас ишнеиуаз акәымкәа, ареволиуциа ашьҭыбжьқәа анеиқәтәа, 

Аҳаҭбақәа иреиуаз аҵыхәтәантәи аҭауад-амуча, анхацәа лаӷырӡыла 
дкәабаны дымҩаԥыргеит. Габаа, анкьа аҳ ихәы зуаз, уажә ижәларацәаз, 
инхацәа бзиаз, аҳ иҷкәынцәа аҩыџьа ааӡара иргеит. Аишьцәа руаӡәк 
даныҩеидас, ақалақь ахь иԥсы иган, уа ауаҩра илҵын, уаҳагьы арахь 
дықәымлеит; егьи даныхәыҷыз дрыцәкаҳан, дцыркьхеит, Наган ҟадыџь. 
Наган ихьӡын иара. Акы даԥсамхеит уи ауаҩ. Ақыҭаҟны патук иқәмызт.

Ақыҭазын аџьабаа збаҵәҟьоз Гьыргәал Лагәысҭан-иԥа иакәын. Шьоук 
реиԥш, ажәала акәымкәа, усла ақыҭа дацхраан, абнара хыршьааит, аужәра 
хыртит ақыҭан. Абнақәа рааигәара инхоз ракәзар, ашәи, аџьи, ахьеи ку-
бометрла иаларҵан, акыргьы рхашәалеит; уи азы иаҳагьы Лагәысҭан-иԥа 
ихьӡ ҳәаны аӡы ржәуам.

Даныхәыҷызгьы ҳқыҭахь дааргалон Грышьа Лагәысҭан-иԥа. 
Дбыжәгәаламуа адәы днықәлон, ашәҭқәа ҟәшәо, иан лыбжьы хааӡа 
инеишьҭаҿылҭлон. Грышьа Лагәысҭан-иԥа дыҩуан, ашәҭқәчычқәа еизи-
гон, знымзар-зны иҟьашьыма, быжәгәалам хәыҷ, иҟәашкакараӡа ишәыз 
икител хәыҷ. Иахьа, ара аҩны аниргыла, дандачныкьха, иара иҳәалоит 
еиԥш, ақалақь аҿы аҩын ду шимоугьы, араҟа анхара еиӷьеишьоит. Уи 
Вахтанчик иани иареи ирымаз, сара, апенсиа санца, сыжәлар срыла-
гылазар еиӷьасшьоит, иҳәалоит иара, ԥсыӡкра дышнеиуа гәашәк аԥхьа 
данааҭгылалак.

Аӡызлан убас дтәаны ашәарыцаҩ иԥҳәыс лхымҩаԥгашьа дазхәыцуана
ҵы, шьаҿа ҭбаала ԥхьаҟа ицеит ҳқыҭан ааглыхра. Аҵыхәтәантәи 
ажәашықәса амацара иалагӡаны араҟа иаадыртит: акы, ахәша зауад Акра 
ахықәан; уи адагьы, аӷәхырҭа зауад, Бзарӡы ахықәан; ахимкомбинат Ԥсҭа 
ахықәан. Кьыс змаӡамкәа ишыцқьаз иаанханы иҟаз Ҭоумышь – аӡызлан 
лтәарҭа акәын.

Иаамҭоуп иҳәан, ахьшԥа ҳәа изышьҭоу аԥсыӡ жәла бзиа ааӡашьа 
ижәлар идирҵарц иақәикит Гьыргәал Лагәысҭан-иԥа. Аха аӡиас инхарҭа 
маҷк иацәыхараны илеиуан аҟнытә, ахьышьҭра еиҭагатәыс иоуит. Иаргьы 
даалаган, аџьам поет Фирдоуси иеиԥш, аԥара азоужьын, ашхәа хымле-
ит умҳәозар, ашхәаныҟәарҭа замана хәхәаӡа, иашахәҵәаӡа инҭижааит. 
Ҭоумышь ацәқәырԥа ԥсыдақәагьы шәаԥырҳаԥуа уи инҭаланы рҿынархеит. 
Аха уи Аӡмыжь Ҭылашьцаа иацәыхаран – аӡызлан ԥырхага лмоут, 
иагьлызгәамҭеит. Амала раԥхьа қәак ауны аӡы анаахыҵ, аӡиас ҩаԥхьа 
ахьышьҭрахь ихынҳәит, ихәхәаӡа, иашахәҵәаӡа иҟаз ажрагьы ӡбааррахеит, 
аура ахьынӡоураз ирцәыдаӷьҭыԥхеит, ажәытәан апап Патеиԥа адаӷьқәа 
рыбжьы ахьаниҵоз ашхәаныҟәарҭеиԥш. Ақыҭауаагьы адачныкь иааид-
тәалеит, рабацәа аҳ Соулаҳә ианидтәалоз еиԥш, ужра наҟ еимоуԥсароуп 
ҳәа. Грышьа Лагәысҭан-иԥа игәылацәа ражәа ааҩбамтәкәа, иамузар 
иамуит иҳәан абульдозерқәа ылиҩааит, аха анышә иҭихыз еиқәысхьан, 
ажра азҭмырҭәааит. Агаҿантә ахаҳә аагатәхеит. Еиҭах ҩышә метра арахь, 
ҳамрақыҭахь иазааскьеит амшын.

Амшын ааскьагахеит, аӷәхырҭа зауад азын абнақәа ахьхыршьааз 
ахәшатә зауад азын абазаликеи, агьерани, аԥачули лаҳалаҳауа ишәҭуан. 
Ажәытәра иагазгьы хьаас аӡәгьы имамызт. Лхалаӡа даанхеит аӡызлан. 
Лассы-лассы уахынла ашьаҟа ҿыцқәа ирыбжьындаз афымца даҷқәа 
днарықәтәалон лара, афымца дарчыхәчыхәуа ақыҭа лаша, ақыҭа лахҿых 
далаԥшуан.

Зны шьыжьымҭанк аӡызлан дыԥшызар, хаҵак аҵәгәыр кны лыӡмыжь 
дыхтәалоуп. Дтәоуп иара, ашьушьа иалху чынаа рыкьанџьеиԥш дзажәӡа, 

дҟәызгаӡа. Абас дахьтәаз, ишахәҭоу ала иԥсы ахьишьоз, аҳауа цқьа ахь-
ифоз акәын аԥсыӡкра аиҳагьы игәы ҟазҵоз иара. Уи ҩашьомызт. Аӡызлан 
хаҵак димабашьижьҭеи акрааҵуан. Уи ауаҩ диеилаҳартә иԥнымызт, аха 
усгьы цәиккрак изызундаз аалгәахәт. Адачныкь, Грышьа Лагәысҭан-иԥа 
иакәын иара, ҳәара аҭахума. Аӡызлан лыҽӡаны ишьҭахьала дааиасит. 
Игәиҽанӡамкәа ихахәы днамҵасып, иаргьы адыхҳәа дааҭрысып, нас 
данаахьаҳәлак, аӡызлан дыҟаӡам шиҳәоз акәымкәа, ишьҭахьҟа дышгылоу 
ибап, арҵәааҳәа дшәаны дыҳәҳәап, ларгьы уаҵәҟьа ибз ааиҿылԥаап. 
Аӡызлан дыццакӡомызт. Ихы ларҟәны дахьтәаз дааихыкәшан, иаԥхьаҵә
ҟьа дааины даагылеит. Аԥсыӡ иаркьыц иаҿалан, ахара иаҿын, аха адачны-
кь, игәалаҟа-ихалаҟа акы дахьазхәыцуаз, ибаӡомызт. Ус акәымкәа, проект 
ҿыцқәак рыӡбара даҿызҭгьы?

Ихахәы лнацәа налалырԥеит. Адачныкь ддысны дыҟазшәа акгьы 
ибаӡомызт. Иҩыҵрақәа аалырчыхәчыхәит, ауаҩы замана. Адачныкь 
игәы раҳаҭӡа, аҭаҭын чаԥа зҭаз иџьыбахь инапы нымҩаниҵеит. Аԥҳәыс 
ишлаҭәамыз иаԥхьа дгылан лара. Гьыргәал Лагәысҭан-иԥа ԥшьаала 
ираӡны иеихымца неихеикшан, аҭаҭын днаҿыхан, алҩа аауишьҭит.

Алҩа ԥықәсыларада аӡызлан лцәа иналсны аӡы инхылеит.
Убасҟаноуп аӡызлан ианылдыр Гьыргәал Лагәысҭан-иԥа лара дшимбоз, 

дшимаҳауаз. Лареи иареи еиқәымшәоз, хаз-хазы иҟаз ҩ-дунеик иртәын! 
Дхазымҵоз рзыҳәан дцәада-жьыдан аӡызлан!

Уи аухаҵәҟьа аӡызлан арҩашьыга змаз дацқәак, ҵиаақәак еиҵалырԥ
хьан, рыжәтәык рылхны лҽалыршьит. Амчреиԥш ацәеижьгьы шылцәыӡуаз 
дазхәыцуан лара, лылахь еиқәышьшьы, еилылкаауан аӡызлан, лара 
дхазҵо, иреицәоу гаӡа-маӡак даныҟамла, аҽны ларгьы дшыҟамлоз.

Аха ацивилизациа злысхьоу ақыҭақәа рҟынгьы иамоуп алашьцара 
ҟәызгаӡа изҭатәоу кәакьқәак. Иаҳҳәап, игәаҭоуп аӡмыжь цәыҵлашьцаа 
ихықәынхало аҭаацәара рхаҭақәагьы цәыҵашьшь, акалашәақәа ишыҟоу. 
Урҭ рыблақәа, ирҳәан еиԥш, есааира абнахь ауп иахьыԥшуа. Ажәытәра 
иатәу амцхаҵарақәа афымца цәашь шаарықәԥхалак наҟ инықәбоит, аха 
аӡмыжь цәыҵлашьцарақәа ирхықәынхало рфымцагьы кәиӡоуп ишарку.

Аҳаҭбақәа рҵыхәтәа иакәзар, Аӡмыжь Ҭылашьцаа ахықәан акәын 
дахьынхоз. Ҭоумышьхықә дынхон иара. Макьана Ҳаҭаа рҵыхәтәа 
диқәгәыӷуан аӡызлан.

Аха, Аҳаҭбақәа рҵыхәтәа аҩны атәара, анхара дашьцыламызт усҟак. 
Ақалақьаҿ иҟаз иашьа, автобусқәа рҟны ажәлар иӡбахә иалацәажәартә 
ауаҩра анилҵ, Аҳаҭбақәа рҵыхәтәа азныказ автобусқәа дырҭаланы 
аныҟәара ҵигеит. Иҽырҩашьаны дазыӡырҩуан иашьа иӡбахә бзианы 
иахьалацәажәоз. Иаҟара ицлон иара усҟан. Иџьашьатәума, иаҳауан иара, 
Ҳаҭаа дуӡӡа ирхылҵыз, деиӷьхаргьы ауан! Иашьа иоуп егьызлымҵгәышьаз, 
иаҳауан Ҳаҭаа рҵыхәтәа, аха усгьы иаҟара ицлон. Нас зныкыршәа ақыҭа 
дналҵӡаны дцан, џьара ӷбакы дақәтәан. Ашьҭахь, ԥҳәыс дааиган, ҩаԥхьа 
иҩны дахылеит. Звеноводс ашхәа зауадаҿ аус иуан. Ажәра бзиа ибон.

Иԥҳәыс хәаша ԥшра бааԥск, ҿымҭҩык лакәын, аха, аӡызлан 

дзыргәырӷьаз – дшарамшашәа дыҟан, Аӡызлангьы даалаган аҳаскьын-
хәшәқәа рымаӡа лзаалыртит уи. Аха аҭаца лыблахь аҽцәыргара 
лзымгәаӷьит, аӡызлан. Аӡәгьы зыгәра хеимҵоз аӡызлан, лхаҭагьы лхы 
агәра лымгошәа дҟалахьан.

Амала, иабацәа ртәы ҳәа акы ааиламлеит аҵыхәтәантәи Аҳаҭ. Агаб-
ба ҳәа акәын ашәҟәы дшаныз. Хҩык ахәыҷқәа иман – ҷкәынки ҩыџьа 
аӡӷабцәеи. Акы даԥсамызт иара ус Ҳаҭаа рҵыхәтәа. Аӡызлан илиааи-
хьаз Акәын-иԥа Мамсыр иҵкар. Аӡызлан, ҭоуба еиламго, жәытәаахыс 
дызԥырхагамыз ажәлантә рыҵкар. Абри Ҳаҭаа рҵыхәтәа, ԥҳәыс данааига, 
аӡызлан илықәнагоз аныҳәагатәы ҟаимҵеит, уара! Иԥҳәыс лцәа лтәымкәа 
даныҟазгьы, ӡаагара дишьҭуан, уара! Хәланшьҭахь ихәыҷқәа аӡхықә ахь 
идәылҵыр иуан, уара! Абас акәын дшыҟаз Ҳаҭаа рҵыхәтәа.

Иара усгьы амцхаҵарақәа рыгәхьаа змадаз. Ақыҭауаа беиахеит, 
аҩнеихагылақәа рчаԥеит, амашьынақәа аархәеит. Аха, иага ус иҟазаргьы, 
ҩынтәҟа дзыргәырӷьашаз лбеит аӡызлан: илбеит ауаа рыхдырра 
ҭылашьцаа макьана ишҭаҵәахыз уи ашәаӡыӡара.

Ҽнак лыла иабаз ахы инаркны иаҳҳәап.
Амра нҭагьалон. Аӷәхырҭаа рыҳасабеилыргаҩԥҳәыс, зуаҩра ыҟаз, 

зҵара ыҟаз, хәылбыҽхак аҩны лхала даанханы, арахә шеиллыргоз 
акәымкәа, ажәзҩа еиԥшшәа чмазарак аҳаиуан ирыдылбалеит. Жәытә-
натә аахыс ажәзҩа арахә ирылазҵо Ӡаҳкәажә лоуп ҳәа иԥхьаӡан. 
Аҳасабеилыргаҩы заҵа дыҩны уаагьы рахәгьы ртәы здыруаз аҳақьым 
Гәазаа иахь ддәықәымларыз. Аҳаҷаҳәа иаалгәалашәеит лара Аҳаҭ иԥҳәыс 
аԥсуала ахәшә шылдыруаз. Ҿымҭ цәашь дук аалыркын, агәарабжьара 
дыбжьаланы Ҳаҭаа шыҟаз лҿыналхеит. Днеиуан лара ҿымҭ, лҽеихарԥс, 
илԥылоз аӡәгьы аҭак имҭаӡо, гәарабжьарала, лҵәыџь жжаӡа, ахәылԥ 
далашьшь. Раԥхьа дгәазҭаз аԥҳәыс, акамбашь хьара дахьаҿыз, лнапы 
ачыргә ахьакыз уа инхеит, лхаҵагьы дгачамкны абат ашьапы аноуишьҭ, 
абат аин иахьыназыҩыз, хшла ипеипеиуа иҭәны игылаз аныга хыршәҭны 
инканажьит. Аҳасабеилыргаҩы лхы-лҿы гәырӷьахәха, дҭанагаланы дне-
иуан. Аихамҩа нымҩахыҵ иаалԥылеит бжьҩык лыҷкәынцәа. Амшын 
ахьынтә иаауан дара, рпапиросқәа хәхәа-хәхәаӡа ирҿакны. Ран даныр-
ба аҷкәынцәа еибырҳәазшәа рарма напқәа рышьҭахьҟа ирҵәахит, уи 
реицыҭрысра иаҳагьы ишараргамоз рхашҭны. Аха аҵәыџь назгоз ран 
амца ԥааҩы длеиԥшха, акгьы лымбаӡо лыҷкәынцәа днараҩҟьеит.

Аҳаҭ иԥҳәыс иаразнакала иҟалаз лдырт. Ларгьы ҿымҭкәа, ишаԥыз 
еиԥш, Аӡмыжь Ҭылашьцаа ахь длалбаан, ҿымҭ аӡхьамԥш лыма дааит. 
Ҿымҭ, ла лыда шамаха уаҩы изымдыруаз ҳаскьынқәак ааиҵалҟәаҟәан, 
аҳасабеилыргаҩы иналлыркит.

Абри даара иахыччеит, цәажәатәыс ирыман ақыҭан. Аха ара, 
ишакәхалак, арахә еиқәхеит. Лаҟара лыцлеит аӡызлан. Лара уи лымчала 
ишыҟалаз агәра ганы дыҟамзи. Аха Ҳаҭаа рҵыхәтәа?

– Акрадыруама бҳаскьын, ауаа акосмос ахь иԥыруеит, – ҳәа леиҳәеит 
иԥҳәыс.

– Ашьшьыҳәа, уара! – лхаҵа иажәақәа аалцәымыӷхеит лара. – Ҵасым! 
– лҳәан, Аӡмыжь Ҭылашьцаа шыҟаз даахьаҳәит, ларныг иажәа Ӡызлан 
ишылмаҳаз агәра лгарц лҭахызшәа.

Адырҩаҽны захьӡыз Ҳаҭаа рҵыхәтәа иԥшҭра бжьацәаӷәатәыс иман. 
Усгьы иара, афилософцәа зегь реиԥш, анхара митәык инапаҿы иааиуамызт, 
ихатәы ҽгьы имаӡамызт. Аҽы зтәыз ашацкыра дацгыланы, амра шцәаанӡа 
иҵакны иман. Уи ашьҭахь иааҵыртланы Аҳаҭ ииҭеит. Кәыркәа мра ихы 
иақәццеиуа ацәаӷәара далагеит Ҳаҭаа рҵыхәтәа. Ҩынтәҟа-хынтәҟа 
ҳара, ахәыҷқәа, аҽыкәабара ҳахьаҿыз аӡҭаларҭахь, иҽы иманы днеит, 
аӡы аиржәырц. Дкәаԥӡа дыҟан усҟан. Сааҭкгьы мцацкәа уаҟьан-чаҟьан 
быжьқәак ҳаҳан, ҳаҩуа ҳааит.

Амра ихы иҭалоу, акы ихьит Ҳаҭаа рҵыхәтәа. Габаа ахацәа илаԥсны 
дыркын, иара иҽрымжәаны џьара деихон. «Соушәыжь, абаа, ана ахәмарра-
ччара ыҟоуп!» – дрыҳәон, иҽрымихуан иара. Аха доурыжьуамызт. 
Уахь акгьы ыҟаӡамызт, амхҭреи аӡбаареи, урҭ рнаҩс аӡызлан лтәарҭа, 
Ӡмыжь Ҭылашьцааи рыда. Егьирахь хар имаӡамызт Аҳаҭ, дцыркьыԥуа 
данаарымпыҵҟьалак, ахәыҷқәа даҳмаахарц даҳхыкәшон. Ҳаргьы 
ҳицәшәаӡомызт. Доузмышьҭуаз ракәын иаҳа ҳзыцәшәоз ҳара, ахәыҷқәа. 
Дҵәуо дрыҳәон: «Соушәышьҭ, абаа, ана гәырӷьароуп-ччароуп!» Уи ихыҵыз, 
ишны ихыҵыз игәхьаа, иаԥшлак ихәы-ижьы ааиланаргыларын. Аҩны 
дазмыркуаз, зны аӷба дҭазҵаз, зны автобусла дзырныҟәоз игәхьаа.

«Соушәыжь!» – дрыҳәон иара. Зныкшәа дрымҟьаны ддәықәлан, 
шьапҿаршә изыруит. Уажәшьҭа иазхоуп, ҳгәы кыдихӡеит ҟарҵан, дынкажь-
ны ипҟара иалагеит. Ус, исгәалашәоит, шәымҭак даалҵит иара дыккаӡа. 
«Шәысмысын, сашьцәа, сыҷкәын ишибо!» – иҳәеит иара, иҷкәын идагьы 
ҩыџьа иӡӷабцәа хәыҷқәа иара абраҵәҟьа аб дрыцҳашьаны, ргәы ԥжәаны 
аҵәуара иаҿын аха... «Сыҷкәын ибоит, уара, ус шәымун!» – иҳәеит иара, 
ибжьы еилыхха. Аха аанкылашьас имоузеи анхаҩы, лабаҟьара даналага! 
Дҿарҳәан, иҵеиџь иҭтаны аӡы иқәырҭәон. Агәылацәа аднагалеит. Арамҵан 
илатәан, абас еиԥш иахьыҟалахьоу ргәаларшәо, ажәабжь рҳәон, аҭаҭын 
иахон. Ҳаҭаа рҵыхәтәа иԥҳәыс дгәыҭҟьа-ԥсыҭҟьаха, игәыҭҟьа-ԥсыҭҟьаха 
ашьац илатәаз лхәыҷқәа наҟ илыманы дцеит, иаргьы иҽааиқәикын, 
дыцәеит.

Убас деиқәԥах аӡы дшылажьыз даакылсит ажәытә Баҭал. Дааины да-
арыдгылеит. Зегь ҩеихаҵгылеит.

– Иҟалеи, дад? – ԥшьаала дҵааит иара.
– Абыржәыҵәҟьа дшәыртла, шәара алахшақәа! – ибжьы ҵар ааҭирҟьеит 

иара, иҟаз аниарҳәа. Уи иажәа аҩбатәра аӡәгьы изыгәаӷьӡомызт ҳқыҭан. 
Ҳаҭаа рҵыхәтәа дааԥыртланы еиҵало-еиҵыҵуа аиарҭа днықәдыриеит. 
Дук мырҵыкәа дналҵит иара, дынхықәтәалеит. Иблақәа цқьаӡа, иҟоу 
изеилымкаауа, агәылацәа даарылаԥшит.

– Ҳоҳ, шәаҳзаазгазеи, уара? – дҵааит Ҳаҭаа рҵыхәтәа.
Иԥҳәыс дааидыххылан, наҟ игара далагеит. 
Убасҟан зегь еиликааит, зегь ааигәалашәеит Аҳаҭ. Ихы-иҿы ԥшӡа, 

бзамыҟә хьаак иаарҿаасҭеит. Дара ртәык иеиԥш изыҟазар иҭахын иара 

Габаа даагылазар, аха дышрызтәымуаҩыз даанхеит.
Уаҳагьы ҽазны аӡәы иааиҿаимыршәит абри иҟалаз аӡбахә. 

Егьҟамлаӡазшәа ҟарҵеит зегьы. Аха усҟан иара дҩагылан, дынкахәыцуа 
дцеит, уаҳагьы арахь ддәылымҵӡеит. Зегь ҩеибаргылан, иҟалаз хьымӡӷшьо, 
рхы рыкәаҽ иааимпит.

Абарҭ аҩхҭыск, ақыҭаҟны еиқәырццак иҟалаз, – аҳасабҩы-ԥҳәыс аҵәыџь 
ахьымҩанылгази Ҳаҭаа рҵыхәтәа ашоура ихы ианас аӡызлан лтәарҭахь 
дахьыҩызи – лгәалаҟара шьҭырхит лара аӡызлан, аӡмыжь хықә иамаз 
аҵиаақәа рырҩашьыга иаҳа-иаҳа зҽадызцалоз. Урҭ ахҭысқәа илдырбеит 
аӡызлан, ҳқыҭан ауаа зынӡагьы дшырхамышҭыцыз. Егьырҭ ақыҭақәа шьҭа 
рыгәхьаагьы лымамызт лара, ажәытәан зны, усҟан иҟьаҟьаз, иҭбааз, Аԥсны 
зегьы зымҵахырхәоз. Аха мбатәшәа рҽырыԥсахит ауаа.

Лызаҵәра даркараӡеит аӡызлан, ауаа дырбар лҭахын, дырдырыр 
лҭахын. Илцәымшәаӡаргьы – ма ус дырбондаз. Даазқәылаз лыԥхыӡқәагьы 
ҽеимызт. Лыԥхыӡ иалан ацәаҟәа ҟьашь, лыҟазаара нҵәара зқәым, чҳашьагь 
змам шәымҭакны иаанызкылар зылшоз. Аӡызлан акыр дацәшәозма, аха 
аԥхыӡ бааԥс зцәымӷым дарбану.

Иҟалашаз зегь шыҟалахьаз ла илымдыруаз, ҿыц ҳәа акгьы 
ишазыԥштәымыз.

Аха лгәылҽанӡамкәа иааит уи аҿыцгьы.
Ари аныҟалаз Гьыргәал Лагәысҭан-иԥа ҩыџьа игәылацәа иманы инхарҭа 

аханы изылаз аԥш арҵәыра аиҭарц данцаз аҽноуп. Амхы изалызхызгьы 
анхацәа ракәын, ақыҭа патриотк иаҳасабала. Агәылацәа зықәрахь инеи-
хьаз Лагәысҭан-иԥа аус идыркуазма, амрашыраха, акыс Ҳаҭаа рҵыхәтәа 
ихьыз ашьҭахь ишәаны иҟан. Иара ашәшьыра дыҵатәан, ҳаи, Анцәа 
дшәыхәааит ҳәа дныҳәа-ныԥхьо, дара агәылацәа аҩыџьа, ақьаад сакьқәа 
ирҭаҵаны ирымаз арҵәыра џьбара аԥш ашьапқәа ирыҵаԥсо иаархысит 
али-ԥси рыбжьара. Уи арҵәыра знык ианаиу, аԥш ԥжәараны иҟан.

Рус ианалга, ирхашәалеит х-сакьк. Ара ирызныжьуамызт, рахәык ала-
кьысыр иашьуан аҟынтә, аҩныҟа иаҵаланы агара рықәымшәарц, ахәшә 
Ҭоумышь иаларыԥсеит анхацәа. 

Асакьқәа анаахдыртла, арҵәыра ахәхәаҳәа аҿаанахеит. Ашьақар ԥшра 
акәын иамаз, иҟәашкакараӡа, убас иблахкыган иара, сҿы иҭасҵандаз 
ааугәахәрын. Аха ус шамуаз ззымдыруадаз. Аӡы ишынахькьысызҵәҟьа, 
иаразнак иӡыҭуан амаҭәашьар, аамҭацк аԥхьа аԥшӡара ыҟаӡамызшәа. 
Аӡааԥсалара иаҿыз анхаҩы ихаҭа шьамхахьы дахьӡаагылаз, иаразнак 
ашьха ӡыхьеиԥш иааинырт. Ус ҟазшьас иаман уи арҵәыра. Иаабжьаӡуан, 
ахьшәашәара аӡы иазааныжьны. Уамашәа иубартә иҟан уи амаҭәар иа-
разнакала аҟазшьа цәада-жьыданы иахьыҟалоз.

– Шьҭа ҳнатәап, – иҳәеит Лагәысҭан-иԥа. – Аус уалганы уанымтәа, 
адырҩашықәсанынӡа уԥсы узшьаӡом рҳәоит.

Рыԥсы ааиҭаркын, еицәажәо Лагәысҭан-иԥа иҩныҟа рҿынархеит ахҩык: 
уа ачеиџьыка рзыԥшын, нас, рҽааԥсахны, ақыҭа ныҳәахь иааҭыҵуан.

Аҩны иахьааиз, аишәа дырхионаҵы, Гьыргәал Лагәысҭан-иԥа исасцәа 
аԥсыӡ жәла бзиа ахьышԥа ахьиааӡоз аӡҭатәа дирбарц иманы дцеит. 

Агәылацәа ирбахьан уи аӡҭатәа ссир иҟеиҵаз, аха еиҭаицнеит реиҳабы. 
Иахьыназааигәахаз аӡҭатәа харантәи иаарҿаҷҷеит асаркьеиԥш.

Зынӡа иагьааргәаламшәеит аӡы ашҳам анарҭоз, уи аҭыԥ аӡаашьала 
хыхь ишыҟаз. Ахьышԥа рыцҳақәа, акы аанымхакәа, зегьы-зегь нхазза-
леит.

Маҷк ауп ақыҭа дорресторанаҿгьы ирыдыркылаз, уигьы зынӡа 
амалаҳәа. Иаанхаз наҟ аҳәақәа ирырҭеит. Ахәшә иашьыз аԥсыӡ игәылацәа 
ирҿеимҵеит Гьыргәал Лагәысҭан-иԥа. Адорресторанаҿ ирыманаҵгьы уахь 
инеимышьҭит.

– Ҳхаҵкы ицеит, – иҳәеит иара уажәы. – Ада гәырҩа Анцәа иҳаумҭан. 
Уи аҵкыс, шәаала, аныҳәахь ҳшәышьҭы.

Аԥара уеизгьы-уеизгьы иара даргәаҟуа дыҟамызт, иџьабаа ахьыԥхасҭа
хаз ауп акәымзар...

Аха уи аӡы шыхьшәашәахаз аӡызлан лшьапқәа ианырнырыз, џьара 
акыр ҟаламашь ҳәа гәҩарак анлоуз, аӡиас зегьы хыла-гәыла еилала-
хьан.  Лшьапқәа ахьҭа  иакын, аӡы дынҭыԥеит лара. Аԥсыӡқәагьы, амаҭ 
ԥсыӡқәагьы, амаҭқәагьы, акәуақәаҵәҟьагьы, адаӷьқәаҵәҟьагьы – зегьы 
ԥхеибарс, еижәыла аӡы ацашьала илеибацон.

– Ижәуеи? Еи! – дныҩныҵәааит аӡызлан урҭ ирдыруаз бызшәала.
Ԥаса аӡиасқәа зегьы аҳкәажәс ирымаз, иахьа зегьы рышьҭахь ауп 

иҟалаз анлаҳа.
Уи иҟалаз аӡы ихыланы илеиуан, аԥсыӡқәа ирышьҭахх илеиуан, илеиуан 

зыԥшшәқәа зегь ҟьашьыз цәаҟәаны, илеиуан аӡы ацашьала, илзымдырӡоз 
фҩы бааԥсык ахыҩуа. Иаауан уи ацәаҟәа ҟьашь, ашәҭра иалагахьаз аӡы 
хәашьны ишьуа.

– Уа шәаангыл! – дыҳәҳәеит аӡызлан, аха илҳәоз заҳауадаз.
Ар зхымхәыцкәа ихьаҵны иҩыз арԥыза икәал дҭагылеит лара.
– Арыцә, ашьыжь шаанӡа амшын иҭыҵны, ақәырҭ шьҭарҵарц аӡы 

иахьынҭалаз, аӡы иҭаз зегьы ԥхеибарс, ҳхы ҳзеиқәырхозар ҳәа амшын ахь 
ишаауаз анырба, иҟалазгьы еилымкааӡакәа, даргьы рышьҭахьҟа еихеит.

Уаҟа, аӡиас зны аҽырҭбааны, нас ҟәыҵәа хәыҷыкны амшын иахьалалоз 
аҭыԥан урҭ аӡы иҭазгьы арыцә ԥагьақәагьы ааилалан, иааилаҩынтын, 
ауаа реиԥш еижәылеит.

Цәаҟәа ҟьашьны еилыԥхаауа, фҩы бааԥс ҿыцк ахҟьа, аҵыхәтәантәи 
ақыҭа ӡиас ацәеижь иагәылаланы иаауан аԥсра ахаҭа. Убас ҟазшьас иаман 
аӡы иарҭаз амаҭәашьар шкәакәа.

Лгәы ҭҟьаны, лгәы еилахынҳәуа, дыҩт аӡызлан, лжәытә тәарҭа ааныжь-
ны. Дыҩны днеиуан, ирҵәины иҟаз леихадақәа еихҟьашо. Баша ԥҳәыс 
хымхәак лакәын уажә лара. Дыҩуа агәарабжьара дныбжьалеит аӡызлан. 
Шьыбжьагәы иахысхьан, ақыҭан, ишҳамыркхаз аӡиасқәа рыбжьара, ил-
зымдыруаз ныҳәак иалагон иахьа. Амҩан ауаа рацәан, акьанџьа ацынхә
рас апатреҭ рыманы иааиуан, арахь аӡәымзарак, аӡәымзарак, аӡәымзарак 
дибомызт аӡызлан, лыӷьаҵәыӷьаҵәбжьы, лҵәуабжь иаҳауамызт. Уаҩы 
димнырӡо, ауаа рыжәпара далыҟьҟьа днеиуан.

Дымҩахыҵын, дыҩуа деихеит Аҳаҭ инхарҭа шыҟаз, зны лҳаскьын-
иарҭа лыцеиҩызшаз Акәын-иԥа иҵкар инхарҭа шыҟаз, лҭоуба еиламгакәа, 
зыжәлантә зынзаҵәыкгьы дырԥырхагамхаз, зыҳәса амаӡақәа рзаалыр-
туаз, зхацәа рмаршәа лырхиоз Ҳаҭаа рҵыхәтәа дшыҟаз. Дыҩуа днеиуан, 
ацәаҟәа ҟьашь афҩы ҿаасҭа ҽазнык лԥынҵа иҭасыр ҳәа дацәшәо.

Дыҩуа днеиуан аӡызлан, аҟәараҳәа дахьеиҵасуаз, лцәеижь шылым-
бацыз илбон. Дхьанҭахазшәа лбон аӡызлан. Лшьапышьҭыбжь лаҳауан. Уи 
дахьааԥсаз иахаралҵон аӡызлан. Аҳаҭ игәашә днадыххылеит.

Агәараанда зкәыршаз Аҳаҭбақәа рҵыхәтәа инхарҭа ҭацә данаадыххы-
ла, жәы-маҟак ҳәуа изқәыз иашҭа ҭацә данықәххыла, лгәы аалырҭынчын, 
лыԥсы ааивылгеит аӡызлан.

Аӡызлан лылақәа аахылҩан, иаахылтит. Лаԥхьаҵәҟьа игылан алеи
қәаҵәа. Ала дгәанаҭеит, – ахуху ҳәа иаалеишит! – лыфҩы акит ала: из-
банзар, лгәыҭҟьара, лшәара иаалырҟьаны лцәеижь лызнархынҳәит. Ала 
аалыдгылеит. Иагьылгәаламшәеит аӡызлан, жәытәнатә аахыс алеиқәаҵәа 
дшацәшәоз; уажәы деигәырӷьаҵәа илныруан лара, иқәырқәашьеиуаз, 
аԥсы зхаз лцәеижь.

Алеиқәаҵәа налыдыххылан, иналыкәша-аалыкәшеит. Алыкьи аԥсыӡи 
рыфҩы лхын аӡызлан. Иааҟрымҿрымын, аҵыхәа цәҩажә ааршәшәан, 
аца шыҟаз иаақәасқәасит ала, уахь амҩа лнарбозшәа. Уи днашьҭалеит 
аӡызлан.

Ацалаҟьа дынхаланы днықәиеит аӡызлан, уа иқәжьыз амаҭәахә жьак
цақәа днарықәиеит, лгәы ҩарханы. Хьыла ицәқәырԥо, лыхцәы нхыҳәҳәан, 
иқамызуа асаара ишьҭасуан, лылаӷырӡқәа уи инақәкьасо иахьлеиуаз, 
асаба инылаҭәон. Лыҽмырҵысӡо дықәиан аӡызлан, атәым жәҩан лаша 
даҵаԥшуа, лышьҭахьҟа ирҵәи-рҵәииз лшьапқәа хьыдышьшь.

Аҳаҭбақәа рҵыхәтәа, аныҳәаҽынха, ақыҭа дорресторанахь днеин, уа 
дынханы дыҟан. Рашәарантә дхынҳәны дааит иԥҳәыс. Ҭыԥҳак лышьҭақәа 
аца аԥхьа иадганы, рашҭа иқәганы, ргәашә иҭганы, амҩаду шыҟоу ина-
ган.

Зегь еилылкааит Аҳаҭ иԥҳәыс. Асас дахьықәиаз ацалаҟьа днадгылан, 
лшьа иланаҳәоз ҟалҵеит дымхәыцӡакәа лара: ашьшьыҳәа аӡызлан 
лыхьтәы хцәы аашьҭылхын, инаганы иналывалҵеит. Уажәазы дыцәазшәа 
ҟалымҵаӡеит ӡызлан. Ашырҳәа дынхықәтәалеит аӡызлан, лшьап кьачақәа 
лбаашьҭны. Акьыба иаҿагылаз аԥшәма ԥҳәыс лакәзар, аҵыхәтәантәи 
Ӡызлан-Ӡаҳкәажә лӡамҩа цәиаҵәаақәа лыԥраҳәа ҟьашь нархьылшьын, 
лылаӷырӡқәа аалзыԥхьалҳәеит. Аха усгьы дцәажәаӡомызт, зымч аԥышәара 
гәхьааганы иҟаз аӡызлан лыбз аалҿылхыр ҳәа дшәаны.

11. "Алашара", №3, 2013

 	 *  *  *
Аҵх лакәда иумыршан,
Лахьы уаԥшны акәац умшан.

	 *  *  *
Агыӡҳәыӡ ҳәызбала аҵәҩан ҿиҟьон,
Ауаҩага игага дазыҵҟьон.

	 *  *  *
Аԥсра-ԥсроуп, ахраҭ ицаша,
Иҟаӡам ԥсра-хәа, ԥсра-ҿаша.

*	   *  *
Ашьыцҩы есымша игәы хәаԥсоуп…
Шәҩык ирцәымӷу, шәҩык дрыԥсоуп.

	 *  *  *
Ажә қша аныга хнаршәҭуеит,
Ала цәгьа ахы ахашҭуеит.

	 *  *  *
Ала ажьы ала иафаӡом,
Амаҭаԥшь ахы аҩшәаӡом.

	 *  *  *
Ахԥара импыҵҟьаз амцаԥшь
Урҭ ԥшатлакәшәа иԥыруеит.
Иуцәымӷу ицламҳәа ашьҭыбжь
Дыдра бжьушәа иуаҳауеит.

	 *  *  *
Асырҭы ахац аҿызсаауа,
Лхьача сырма еиkаԥсоит.
Есымша згәы змырԥшаауа,
Ишьҭақәагьы ааԥсоит.

	 *  *  *
Згәы ԥҵәаз  агәылацәа,
Урҭгьы уаҳа изымԥшит.
Еицклаԥшуаз ауацәа,
Рыԥсы еила дырзымжит.

	 *  *  *
Аҳарҭ шыҿшәарыз,
Акәамԥа ҟалондаз.
Аԥсы ушихьӡарыз,
Абза уихьӡондаз.

	 *  *  *
Ала иамбаз ыркәыруа,
Ак саҳаит ҳәа иныҵыҩны,
Зҭыӡшәа узымдыруа,
Иаӷьбжьы уазымӡырҩын.

	 *  *  *
Зегьы збарҭоу, зегьы зныруа,
Амц ныха умырзан.
Анцәа ҳзашаз иидыруа,
Ауаатәыҩса ирцәумӡан.

	 *  *  *
Ахьча ихшца цацәан азы,
Ахҷаҭ еиуагьы хымлаӡеит.
Аҽада хьчагьы дҽадан азы,
Ҩ-ҽадак рыбӷа ԥибаҵәеит.

	 *  *  *
Иԥсыцәгьа ԥжәар ҳәа дазхәыцӡом,
Ашәи-ақашьи зегь икәыршоуп.
Имгәа азага издырӡом,
Ааҵра кәаша, иан дикәыхшоуп.

	 *  *  *
Згьама умбац зегь хәаԥсоуп,
Ла иабо хы иаԥсоуп.

	 *  *  *
Акәты ҳазкы ҳәа аниарҳәа,
Аҟәарыл ахәда хиҵәон.
Ала уаҵаҟьа анырҳәа,
Агаӡа ала абӷа ԥиҵәон.

Мушьни Миқаиа

Аҧҟа-ҧҵәақәа

Анҵәамҭа. Алагарҭа анын "Алашара" №2, 2013 ш.

	 *  *  *
Иахьанӡагьы ааԥын икәшон,
Иахьагь ишьыжь игәаҳәароуп.
Дыҟанаҵы ацәгьа иршон,
Ушьҭа игәалашәо бзагәырҩоуп.

	 *  *  *
Асырҭы иаҿырхыз ашуқьаҭ 		
			   рышҳауп…
Егьыззымдыруа Анцәа дирыцҳауп.

	 *  *  *
Агаӡа аҟәынџь лабала ихиҟьон,
Ашәаргәында игага изыҵҟьон.

	 *  *  *
Агылҩа казҿаз,
Амахәқәа еилихуан.
Зан дызхашҭыз,
Ианԥса динықәуан.

	 *  *  *
Алмышә ӡахәа анҩа,
Аҵла-ҩа аҽакәнаршон.
Аџьма гыды азҩа,
Ауаса ахы иакәнаршон.

	 *  *  *
Атәым баша, мҩанылагоуп,
Уара иумам зегьы хьылабоуп.

	 *  *  *
Ажәеиԥшь ианимух,
Иҿумырԥхьан ажьы.
Думшьыр анамух,
Уаӷагьы чысла дшьы.

	 *  *  *
Уцәгьеи убзиеи зегьы дыруп…
Ачуан ду аӷьӷьарагьы дууп.

	 *  *  *
«Сдунеи сызхоуп!» – зҳәахьада,
Имгәыӷкәан иԥсхьада.

	 *  *  *
Егьа ифаргьы изхаӡом,
Ичо лаӷәра ибаӡом.
	 *  *  *
Иажәа ҭынха угәы иалаз,
Уаԥхьа икаҳаз уиқәымԥалан.

	 *  *  *
Ашә ныҵашьых иахьарку,
Ақьаԥҭа алазаҵә анхалоит.
Жәлар рҵәыцәгьа зҭаху,
Ар рымҩа дантәалоит.

	 *  *  *
Арыцҳа ацәҳәыра данықәха,
Ԥырӷыцк иа изы игәыларшәхеит.
Аҷынҷа адәныцара аныхәшәха,
Иганы амшын ихнаршәлеит.

	 *  *  *
Ҿиҭуам, ԥсишьом, егьиҳәаӡом,
Игәҭыхақәа хароуп.
Инапы наӡом, ишьапы наӡом,
Лымшара кәашароуп.

	 *  *  *
Амыргьы ииҳәо хоуҵар,
Бызла ахра улбааигоит.
Илага-лаҳәа иҿы иҭоуҵар,
Хаԥыцдагьы илбааидоит.

	 *  *  *
Ауаҩага аӡы ақәҭәаны,
Анаҟә амца ацреиҵон.
Амдыр аҽада дақәтәаны,
Аҽыҩ аӷәра ахеиҵон.

	 *  *  *
Алыӷәраҿы акәыба ҵәахны,
Ианду заа дыкҿеиҵон.
Агаӡа илақәа рҽхәаны,
Алашәага ирҿеиҵон.

	 *  *  *
Цәгьа ҵыхәала уахьымцаз,
Гәырҩа-гәнаҳак уцуп.
Уара унапы зхьымӡаз,
Зегьы гәыӷра ԥхыӡуп.

	 *  *  *
Анасыԥ ииасыз зымҩа,
Ишцара ицаҵәҟьеит.
Шаҳаҭ дызмам агәырҩа,
Имцаԥшьха иҩаҵҟьеит.

	 *  *  *
Ахәыцҩы хәыцрала дҭәуп,
Агәыҩҿыҩра аҟәышра иатәуп.

	 *  *  *
Иламыс ицәыӡит, ицәыӡӡеит,
Анра-аԥара ҳаӷоу иқәӡит.

	 *  *  *
Ҩ-ҽадахәак реидара,
Ашьха-гәыжь иацрарҳәон,
Лагәи-лацәеи рыбжьара,
Аваныза цҳаражәҳәон.

	 *  *  *
Ауазҳәаҩ иуаз уазымзар,
Аӡхьамԥш аршуазма.
Ашьыцҩы дыҟамзар,
Ацәгьаҳәаҩ диуазма.

	 *  *  *
Зны узықәгәыӷуаз
Уҩыза дуеижьеит.
Ахәыц еиҩызхуаз
Аҟәышгьы уҩашьеит.

	 *  *  *
Амыжда ихыдараз,
Мҩамыжда данылон.
Ауаҩы заҵәы ауаҩыдараз,
Амба шьаҟа гәыдикылон.

	 *  *  *
Жәлантәык рцәашьхәы икымзар,
Аԥшьа ҭыԥаҿ днумыжьын.
Иԥсыцәгьа дақәиҭымзар,
Уаӷа сасра дноумышьҭын.

	 *  *  *
Ианаамҭоу усас уиԥхьа,
Дад, асас дахь дуҭоуп.

Заа ихәаша дахыԥхьал,
Иифаз дафааит ҳаӷоу.

	
	 *  *  *
Икарахаз амза еиҭасит,
Игылт аҿыц, анакәым, аракәым.
Ауаҩы разы идунеи иԥсахит…
Лацәа еихҩа пату  ақәым.

	 *  *  *
Аԥшра цәгьа есымша дгәамҵуеит,
Аԥшра ҿышҳа шә-грак арӡуеит.
 
	 *  *  *
Ухаҵазар, хаҵаҵас уинышәа,
Ҳаӷоу иарҳәеит аӷьара ԥсышәа.

	 *  *  *
Еиӷьу дубап, еицәоу дубап,
Абыдара аиҳа, дхабжьыз уаб.

	 *  *  *
Згәыжәла заԥысыз,
Ичҳарагьы хыҵит.
Згәыӷра зцәыӡыз,
Инасыԥгьы ицәыӡит.

	 *  *  *
Агаӡа даныҵҟьа,
Аҽада даҩызоуп.
Аԥсшәа хырҟьа,
Аӷьара иаҩызоуп.

	 *  *  *
Ауаҩага даҭәҳәаны,
Ацыха ӡыхь хижьуан.
Акаџьбеи хьажь -хы кнаҳаны,
Аҭамҳа еиҿаижьуан.

	 *  *  *
Мҩабжара ахәархь амкырц,
Аҵла ҵырҩаауеит.
Алуҭаҩ иҭамԥсар аԥшыц,
Алу ҵҩызаауеит.

	 *  *  *
Ушыцәоу шьыбжь маарцазы,

Ҭамҷыҭ уҿых.
Ухәгабз мцагәырцазы,
Арахәыц аҿых.
	 *  *  *
Ауаҩ ихәыцрақәа хаанӡа,
Ацҳаҵәры амаа икырҭоуп.
Илахьынҵа ахац ԥҵәаанӡа,
Игәыӷырҭа-иԥсырҭа.

	 *  *  *
Уҩыза имаӡа уҵеикыр,
Аԥшырҭа иқәтәоу дшәиуеит.
Аешьцәа еизыӷьашкыр,
Иахьгылоу ашьац былуеит.

	 *  *  *
Аџьма атәыҩа  хоуп адәныҟа,
Аб тәыҩа ԥшуеит аҩныҟа.
Арахә аӷрара адәахьы иҟоуп,
Ауаҩытәыҩса – иҩныҵҟа.

	 *  *  *
Аӡә деилахоуп, деиӡом,
Ҽаӡәы иҭахым – днеиӡом.

	 *  *  *
Уивс, дад, уфеида иҿоумҵан,
Дгәаҭатәымзар, дгәоумҭан.
Леибарфага ҳәа еилоумҵан,
Ла еилыхны атәан румҭан.

	 *  *  *
Уҟазааит уашҭаҿ,
Уара утәы уоуп…
Аҵабырг уашьҭаз,
Амц, мцуроуп.

	 *  *  *
Аамҭа ахырԥага,
Агага гәагәоит.
Ацәаушь ирцәага,
Аӡлагара лагоит.

	 *  *  *
Ҭацаагацәа еижәхыслан,
Баша ицаны иааит.
Аҳи аҳкәажәи еидыслан,
Аҳҭыԥҳәыс дрыбжьыԥсааит.

	
	 *  *  *
Аԥш лапҟьа еихылабоуп,
Ҿыки-бзыки еизызагоуп.
	 *  *  *
Аалагала змамыз,
Акәт ҩыԥса аниҵон.
Аԥҳәыс ӡыга кас зхамыз,
Лкалҭ арахәыц ацәылӡон.

	 *  *  *
Ишеилых-еилеиҵоз, акыр ҵит,
Аҵәгьы мбылӡакәа акәацгьы иӡит.

	 *  *  *
Хәыцра хьанҭак ушалоу,
Абзиа цәала иуныруеит.
Гәыкала зашҭа уҭало,
Илацәгьагь уадыруеит.

	 *  *  *
Амш ҿыц ихәымкәа-ишьымкәа,
Каҳа-ԥҽыда еилашәшәит.
Зхы зҵәахыз ашьынка,
Ирласӡаны ишәит.

	 *  *  *
Ихәыцрақәа ԥиртломызт,
Ахырҭәага иҭан.
Цасгьы ажәак иҳәомызт,
Ҿымҭ-зҩа ҳәа дтәан.

	 *  *  *
Амцҳәаҩ ега ихиркуазаргьы,
Ҽеик узиҳәарц умԥшын.
Ега дымлага-млашьуазаргьы,
Агәыҳәы уца дҭоумырԥшын.

	 *  *  *
Ауаҩы раз иразра ицымзар,
Уаҩы мшгьы дубомызт.
Амҩахҟьаҩ дыҟамзар,
Амҩақәҵаҩгьы дҟаломызт.

	 *  *  *
Еицынхозаргь ҩыџьа еинаалан,
Акы еимаркуеит ианакәым.
Ичозаргьы цхала-хәшала,

Ала еишьцыла пату ақәым.

	 *  *  *
Агаӡа ирахә ашьха иахькеицоз,
Аҳаҭхәыжә имардон.
Апап иԥҳәыс длеигӡон,
Адикәан длеиҽырбон.

	 *  *  *
Ҩынтә еиҭаԥсызгьы,
Ихарҭа иԥсырҭоуп.
Жәҩан ҵадахь иԥрызгьы,
Иӡара дзахыԥом.

	 *  *  *
Цәашьы икӡамкәа дныҳәаргьы,
Ныҳәаҩык думандаз.
Уаб иуапа цәҳәызаргьы,
Уара ууапа хәылдандаз.

	 *  *  *
Аҩ-еиҩхаак рыбжьара,
Аԥша фарҭын еиҿасырҭоуп.
Мши-ҵхи ариабжьарак,
Аԥҳәыс лас лыҩны 
	 лацәҟәысырҭоуп.

	 *  *  *
Есыҽны згәала зуазыз,
Хәҵыш ашәак налеиҵон.
Изҭачаша ачуан змамыз,
Иԥҳа анабзыҭ лыциҵон.

	 *  *  *
Хынтә аӡыхшьах хыҵыргьы,
Алуҭаҩ аҟынӡа изнеиуам.
Х-ҵхык еихала-еихыҵыргьы,
Сыршҩыда асырҳәы леиуам.

	 *  *  *
Мшцәгьа ашьҭахь, аҩар дәықәлом,
Ахаҳә шбылгьо аҵыҭәа зақәлом.

	 *  *  *
Ауаҩы аҭәҳәа дарцәоит,

Аха агәра згада.
Аӡы зегьы аӡәӡәоит,
Аламыс ада.
	 *  *  *
Уаҩысҭаахарц уҭахызар,
Есымша аџьныш уиҳәала.
Угәыла дыхҵәарц уҭахызар,
Есышьыжь амца иҭала.

	 *  *  *
Ацәыӡ иҭаршәны иҵәаху,
Ашьҭамҭа узырхом.
Ауаҩԥсы ианиҭахым,
Аҟәараш хаҳәгьы ибом.

	 *  *  *
Аӡыжь еихала уасыргьы,
Ашәахсҭа анылаӡом.
Ахьшь иахьатәарҭоу,
Аҳәыҳәгьы зыӷьацом.

	 *  *  *
Агаӡа ҽыҩыз џьишьан,
Агәыжь аӷәра ахеиҵеит.
Аиба икәакәар ҟәнишьон,
Убригьы еиҩшаны иҿарҵеит.

	 *  *  *
Арҩаш х-уахәак ирхымсыкәан,
Аҟәарашрахь икаҭәаӡом.
Ала хынтә имгьыжьыкәа,
Аҭыԥ аҿы итәаӡом.

	 *  *  *
Атса ахырҭәагаҿ иурҭәар,
Ихызаҵәханы иҭыҵуеит.
Иахьа аԥшазаҵә лоуҵар,
Уаҵәы афарҭын ааурыхуеит.

	 *  *  *
Ала ачашә еигәыӷуан,
Чаӷәазалоуп анырҳәа.
Абга ауаса иашьҭан,
Акьаԥа ҿшәаны икашәарҳәа.

	 *  *  *
Аҵыҵындра згәаԥхаз,

Акәыкәбаа дажьеит.
Амшын иацәынхаз,
Ацәыкәбар дашьит.
	 *  *  *
Ашьха ӡыхь ахы ыҵнахуам,
Алаԥш иацәшәоит.
Ацәгьа аҽаҵәахуам,
Абзиа аҽаӡоит.

	 *  *  *
Агаӡа аԥырӷы анидыркы,
Анаҟә амца ацреиҵон.
Асыԥса амца анакы,
Абамба аҿажьны ирцәон.

	 *  *  *
Аԥса амҵа аԥсаса еизеит,
Ахьча икәахьча иҽылеиҳәеит.
Аџьма аҵықьҳәа иеимсеит,
Абгаду «хир» аҳәеит.

	 *  *  *
Арашь арашь-хәа ахшеит,
Аҳәынаԥ, аҳәынаԥ акәхоит.
Изтәу иеиԥшхоит илеи-иҳәеи,
Ан лкалҭ аԥҳа илҿацәхоит.

	 *  *  *
Аӡлагара шьҭхыс илагон,
Алуҭаҩ аԥарч ҭаԥсон.
Аҭаца ҿыц лыбзырӡы рҳәон,
Лара лҿаҵа ллымҳахь илгон.

	 *  *  *
Аҵәа хәаԥса амахә иаҿоу,
Ашышкамсқәа ирҭыԥуп.
Ауаҩ ҟәыш игәы иҭоу,
Аҩы иашьу ибз иқәуп.

	 *  *  *
Анцәа ишәхымс уахымсын,
Иахьынӡахәҭоу ушьҭа нагоуп.
Уҽынкыл, уԥсы уаԥымсын,
Имыцхәу зегьы шьартәагоуп.

	 *  *  *
Абнаршәыра илахаз,

Ишьҭа дызхылаӡом.
Зыбзара ҽеимхаз,
Иԥсрагьы ҽеихаӡом.
	 *  *  *
Арыцҳа-ирыцҳа данхырхәа,
Ихы ашәваз ианиҟьеит.
Ауаҩы мыжда хымхәа,
Лаҵан иҟәынџь хиҟьеит.

	 *  *  *
Ҳаимырҵәеит ҳәа ианыҳәҳәа,
Арԥыск итыԥ еиҵеиҵон.
Ҳамцахә ыцәеит анырҳәа,
Агаӡа агылҩа кеиҿеит.

	 *  *  *
Ахаҳәырҟәара дҭауртәаргьы,
Иҟалаша цәала иныруеит.
Анышә аҵа даҵҩахаргьы,
Аӷьыч инаԥха дидыруеит.

	 *  *  *
Агәаҟра зыцрымҵуаз арыцҳа,
Ижәҩашәаҟьа даԥшуан.
Елыр алаапк зцҳаз,
Ӷәадаа дрыцәгәышуан.

	 *  *  *
Аҽнышьыбжьон ашәаргәында,
Ашьашәырбаӷь неиԥыххылеит…
Егьызқәымыз анасыԥда,
Акьу дацәцан, аԥшӡа иԥылеит.

	 *  *  *
Иҩыза иӡбахә даналаго,
Мыц ныхала динықәӡом.
Ҩыџьа бзиа еибабо,
Ҽагахәык еицықәӡоит.

	 *  *  *
Асакара иқәлаз,
Амарда даҳәон.
Аӡыршы иаблыз,
Аӡыршы даҭәҳәон.

	 *  *  *
Мҩа мыжда ианылаз,

Џьаҳаным иҭыԥхеит.
Абҩатәы ҩны зыргылаз,
Абҩатә ҵәымыӷ игхеит.
	 *  *  *
Аашьа иаԥысны иахьцоз,
Игага ицәшәоз џьишьон.
Арагәаԥшь сырҭы ҟазҵаз,
Амҵәышә ҟазҵаз дџьеишьон.

	 *  *  *
Арас нықәкны иурхыргьы,
Уаҵәы игылоит – еижьагоуп.
Иауртыргьы иауркыргьы,
Абзамыҟә иҿы цәгьарҳәагоуп.

	 *  *  *
Ашьацра аӡаӡаш ылаҭәан,
Аԥсаа рашәа еиҭарҳәон.
Аҷынҷа абымбыл илатәан,
Иара ашыцламҭә иаҳәон.

	 *  *  *
Аиха атыҟә  ԥҵәаӡаргьы,
Ахәи-аҿи еиҿибаап.
Иахьцалакгьы иахьаалакгьы,
Цгәы хәҵыш цәарҭа иахыбаам.

	 *  *  *
Ажәа маӡак зеиҳәаша,
Ҩыза гәрагак димаӡам.
Уҽы бзиа змоудаша,
Уԥшәмаԥҳәысгьы димада.

	 *  *  *
Хырқьиара ицаз,
Ахымҩас иаҩымшәеит.
Жәларык ибзыргаз,
Аҽеи дақәымшәеит.

	 *  *  *
Зегь ичҳауеит лакәшәа,
Ихы ахәыҵласа алшәом.
Аҳәашьа иақәымшәаз,
Аушьагьы дақәшәом.

	 *  *  *

Аҳәара иацәыԥхамшьаз,
Аурагьы дацәыԥхашьом.

	 *  *  *
Џьамԥаз шәахла ахы уҿышыр,
Аҟәараан ашәа азҳәаӡом.
Аҽада ашьха иушьҭыр,
Ирашьханы ихынҳәӡом.

	 *  *  *
Аԥшьа амҵанӡа узынаӡар,
Анцәа илԥха уныруеит.
Хаҵеи ԥҳәыси рымаӡа,
Ацәарҭа заҵәык иадыруеит.

	 *  *  *
Адунеи шыҟоу ссируп,
Ахаҳәҵәҟьагьы зны иуазыруеит.
Дад, иҟоу хи-ԥсиуп,
Аҳәа хәыҷгьы ахазы иӷәыруеит.

	 *  *  *
Аӡә дрыцҳауп, дхыда-гәыдоуп,
Иҟаиҵара издыруам.
Уара уҿы иаҳәо зегьы уҭоуп,
Анцәа думырҵәыуан.

	 *  *  *
Алаԥшь млага ахәы,
Џьыкахышла ирҵаауеит.
Ахҭабаа ихы,
Бжь-шьхак рымҵ азаауеит.

	 *  *  *
Ҩ-лапҟьак ирыҵсит,
Аҳа зхала иҿшәаз.
Амақарҩы иаҵкыс,
Аалҟьаҩ уицәшәа.

	 *  *  *
Хазыс-ԥсазыс ианеиха,
Иаргьы дхылеит аӷьара.
Шықәсык арцынара аиҳа,
Мышктәи арбаӷьра.

	 *  *  *
Шарԥазы угыламҭаз,

ВЛАДИМИР БАСАРИА

АԤсадгьыл ахьчаҩцәа 

Ароман ацыԥҵәаха

* * *
Аҳаракырақәа рахьынтәи албаара иаҿыз, ақырҭуа ар раанкыла-

разы адҵа зауз, ҳаибашьцәа иреиуахеит Даҳ Иманба командауаҩыс 
дзоуз, Бзауҭ ианиаамҭаз дзеиҳабыз архәҭа. Қәылара ицо ианалага, 
Сасрыҟәа фатәыла реиқәыршәалара дахьазкыз мап ацәкны аибашьцәа 
дрыларымҵар имуит. Иҷкәын Шьабаҭ дызлаз архәҭагьы уахь ацаразы 
адҵа роуит, урҭ рааигәа иара дҟалар, иҷкәын дихылаԥшрызшәагьы игәы 
иабон.

Аҳаракырақәа ианырзааигәаха, архәҭа амедеҳәшьцәа ҩыџьа 
дырхылаԥшырц иӡбеит абык иаҳасаб ала, иҷкәын даҽа архәҭак дахьалаз 
аҟынтә иеиқәымшәацызт.

– Сааигәа шәыҟаз, дадраа, – иҳәеит урҭ аӡӷабцәа идыԥхьало, – сара 
шәсыхьчалоит.

Ас еиԥш Сасрыҟәа иҟаиҵоз агәхьаакра змааназ еилылкааит руаӡәк 
– Асида зыхьӡыз Ауанаба-ԥҳа. Иҟалаз уи ауп:

– Бара аԥҳәызба ҭацас бысҭахуп, – ҳәа леиҳәон уаанӡа дахьааи
қәшәалакгьы.

Асида ԥҳәызба еинаалан, еиҳаракгьы деилыхха, дҵарӡа дахьыҟаз азы 
ҳаҭыр лықәиҵон, ҭацасгьы диҭаххеит.

– Сыҷкәын заҵәы Шьабаҭгьы Абжьыуаа ҳҟынтәи арахь дианагеит, 
деибашьуеит Гәмысҭа ахықәан Кәтышьха ҳәа иахьашьҭоу. Уажәы ҳара 
ҳархәҭа иавагылоуп иара дызлоу, архәҭа. Ҳааилгақәар, шәеибабарц 
сҭахуп. Иаргьы бара беиԥш иеинаалоу ҷкәыноуп, – ҳәагьы нациҵеит 
Сасрыҟәа.

Сасрыҟәа изымдыруа дауҟахыз аб аԥа иԥҳәысҳәара иаартны 
ишаламцәажәатәыз аԥсуа ҵасла, аха аибашьра ауаа рԥсихологиа убри 
аҟынӡа иаԥсаххьан ҳҵасқәа раха роуӡомызт. Лара, ҳәарада, уи ииҳәоз 
лгәы иалмырсӡакәа дцәыҵаччон, аха аҷкәын ибара лгәы аҳәаӡомызт 
аибашьра хлымӡаах иахькылнаго лбаанӡа, хаҵацара аха сызҭада ҳәа 
иԥхьаӡаны.

Ҩажәа шықәса раԥхьа иаҳхаагаз аибашьра атема лассы-лассы зырҿиамҭақәа 
рҿы иазхьаԥшуа ҳашәҟәыҩҩцәа дреиуоуп Владимир Басариа.

Ҳжурнал аԥхьаҩцәа ирыдаагалоит аибашьра афырхацәа рхаҿсахьақәа 
раарԥшра иазку «Ашәшьеиқәаҵәеи ажәҩанҵлашааи» захьӡу иҩымҭа ҿыц 
ацыԥҵәахақәак.

12. "Алашара", №3, 2013

– Ажәыларахь! – ҳәа адҵа роуит, иагьжәылеит Даҳ командауаҩыс 
дызмаз архәҭеи Кәтышьха игылаз, уажәы уи ажәыларахь иааԥхьаз, 
Шьабаҭ дызлаз архәҭеи.

Амчқәа реиҟарамра иахҟьаны ақырҭуа ар рзыԥхьамцеит, наҟ-ааҟгьы 
аԥсҭбарақәа ҟалеит.

– Шәсыцхраа, – ҳәа лыбжьы геит ахәра зауз Асида. Иаарласны инал-
хаххыз дреиуан Сасрыҟәагьы.

Сасрыҟәа ибон  аибашьцәа уи дышьҭыхны агоспиталь ахь 
лдәықәҵаразы аха шрымамыз, иара ихы иадиҵеит уи «ацхыраара ласы» 
ашҟа лгара.

– Саб! – иҷкәын ибжьы иаҳаит Сасрыҟәа.
Данаахьаԥш – Шьабаҭ дыҩны дааидԥалеит, ахәы димхынгьы иаар-

ласны «Ацхыраара ласы» дақәиҵеит.
– Саб, иҵегьгьы ахәцәа наргоит агоспиталь ахь, уара уаарыцхраала, 

– иҳәан, Шьабаҭ урҭ дәықәҵаны иҩызцәа аибашьцәа рахь дхынҳәит.
Уи ҭагалантәи ажәылараҿы иааира дук рмоуӡакәаны ианыҟала 

ашьҭахь, Сасрыҟәа Шьабаҭ илымҳа иҭишьит амни аԥҳәызба ирхәыз 
бзиак шлакәу, дахьышьҭоу дцаны дибар шиҭаху. 

– Уи уара унапала ацхыраара лас аҟынӡа днаугеит данырхә, уцаны 
дба, дзеиԥшроугьы умбари, – иҳәеит Сасрыҟәа.

– Саб, уи аха ҳамам, уи хьаас иҟоумҵан. Уара агоспиталь аҟны уахьаан-
гылаз бзиоуп. Сан лымацара Минуцарааҟны дынхоит, шәаалхылаԥшлап, 
уахьгьы унабжьысла, – иаб инаиабжьеигеит Шьабаҭ.

Сасрыҟәа изеилымкаакәаны иҷкәын днеизыԥшит:
– Избан «лымала», Марфушагьы дыҟами, зыҟны иҟоугьы 

длыцәтәымума?
– Иацы Тҟәарчалынтәи аҳаирплан иаанагаз ҳқыҭа Ӡышқыҭатәык 

ауаҩы дсышьҭалҵан сыԥшааны исалҳәеит сандуи сабдуи Марфуша уахь 
дырзынаҳашьҭырц шырҭаху, ҳгәы аалырӷәӷәалап рҳәеит. Лара дцоит 
уаҵәашьҭахь. Длыцаҳҵома? – иаб днеизыԥшит.

– Ибзиоуп, дырзаҳашьҭып, – иҳәеит, игәы иауа-иамуа.
Машьқәала даарак илҭахымхеит Марфуша уахь лдәықәҵара, аха 

инаҿаршәҵәҟьаны мап лзымҳәеит. Лара Марфуша дгәырӷьаҵәа дҟалеит, 
игәхьаалгоз ландуи лабдуи рахь лцара деигәырӷьеит.

Ианвартәи ажәылара аан ауп. Гәмысҭа аладахьтәи ацҳа иахысны џьар-
гьы изымцеит ҳаибашьцәа. Ацҳаи уи акәша-мыкәшеи акырцх леиуазшәа 
акәын аӷа ихымҭакәа ҳаибашьцәа ишрылаԥсоз. Аӡәы ихы дааҩахар 
иааихырцҟьаауан Прибалтикантәи қьырала ақырҭқәа иааргаз, аколго-
тик шкәакәақәа зшьаз аснаипер ҳәсақәа. Гәмысҭа аӡиас анырцә (Аҟәа 
аганахь) инароуз ҿаԥҟаррак иаҿарыԥхын атанкқәа, БМП-қәа, аградқәа. 
Урҭ ааихсыӷьрак ҟамҵаӡакәаны амцаԥшь рыҭҟьон.

Ҳаибашьцәа ацҳа аҵаҟала Гәмысҭа ирны инаскьаз ҟалеит, аха аӷа 
ихымцақәа баагәарас ирзыҟаланы ирышьҭуамызт. Шьабаҭ дзеиҳабыз 

агәыԥ рҟынтәи ҩыџьа иманы еиҭа днаскьеит, руаӡәк уаҟа дицәҭахеит. 
Егьи, димазҵааӡакәаны шьҭахьҟа дҳәазаны дызлыҵыз агәыԥ рахь да-
аит.

Шьабаҭ ачықьра дахьцәыҵалазынтәи асы дылаҳәазаны ддәықәлеит 
аибашьыга хьанҭа рыԥхны измаз аҿаԥҟаррахь. Уи уажәы маҷк аԥсгаха 
иман. Аҿаԥҟарра аҟынтәи илеишьҭагыланы ицоз аснариадқәа иара 
ихыууаауан, иара имҩа акгьы иашәаҳауамызт. Аҿаԥҟарра ааигәа даннеи 
ҟарулкгьы дшамамыз ибеит.

Абомба ссақәеи, агранатақәеи, алимонкақәеи уҳәа иааикәыршаны 
имӷаз зегьы аттаҳәа инеишьҭаргыланы абронетанкқәа рыцыԥхьаӡа 
нархьигӡеит Шьабаҭ. Ихаҭа дыԥеит шьҭахьҟа, дбылгьангьы дылбааҟьеит 
Гәмысҭа ахықәахь. Аҿаԥҟарра зегьы неимыҽхакны дыдраҵас игәыргәырит, 
иҟәырҟәырит, иеилаԥыххаит. Нас ахысрақәа ааиԥхьбеит. Шьабаҭ игәыԥ 
аҟны дааин, ицәҭахаз иҩыза дахьышьҭаз ицнеирц, дышьҭыхны ацҳа 
дыҵганы дхаргаларц нареиҳәеит. Аха адҵа иҟаиҵаз дахьхәит, иаԥихит. 
Иҟалаз уи ауп, аԥсы дахьышьҭаз аӷацәа иангәарҭа, убра инавак-аавакуа 
ахысра иалагахьан, дышьҭызхырц инеиуаз ҭадырхарц. Ари ангәеиҭа 
Шьабаҭ, уахь уаҩы днеимышьҭит. 

* * *
Аҵх ацара иаҿын. Аӷацәа рахьынтәи ахысрақәа еихсыӷьуамызт азын 

Шьабаҭ игәыԥ рахьтә ҩыџьа ааиԥхьеит.
– Шәца агәҽанызаара шәыманы, аштаб хада ашҟа шәхал, аԥсы 

дышҳазҭымгаз рашәҳәа уаҟа иҟоуп аԥсы афронт далганы игара иазку 
аруаа, – иҳәеит уи. – Шәааласы, уаанӡа ҳара ҳҭыԥ ҳахыҵуам.

Акомандауаҩ идәықәиҵаз аҩыџьа халеит аштаб хадахь Гәдоуҭаҟа. 
Урҭ рахьтә аӡәы Шьабаҭ имаҟахы иадҳәаланы имаз иакәын. Шьабаҭ 
иани иаби ахьыҟаз Машьқәала лаҳәшьаԥҳа Минуцараа рҟны дицны 
днеиқәахьан, Сасрыҟәеи Машьқәалеи ибзианы дырдыруан. Уи иӡбеит 
уа дныдгылан Шьабаҭ ицәымшәарц, ажәылара деибганы дшалҵыз ала 
адырра рыҭаны ргәы ирҭынчырц.

Асааҭ акы ишахысхьаз издыруамызт Шьабаҭ иҩыза, ицыз агәашә аҟны 
дааныжьны уахь данымҩахыҵыз. Алашарақәа каххаа ишаркыз ибарҭан 
аҩнеиҩныҵҟа. Абарҵа дныҵалан, ашә днас-насит.

Сасрыҟәа иԥсы неихыггеит, дагьҩаҵҟьеит. Ас дзыҟалазгьы мзызк амо-
уп. Ашьыжь ираҳаит ҳаибашьцәа Гәмысҭа аладатәи ацҳала ишжәылаз, 
аха ирыздыруамызт Шьабаҭ игәыԥ жәылоу имжәылоу. Еилкаарак аи-
уразы апресс-центр ахь дцеит Сасрыҟәа шьыбжьаара такә шагыз. Аха 
апресс-центр аҟынгьы иеилкааны ирыздыруамызт ижәылаз агәыԥқәа. 
Сасрыҟәа апресс-центр даԥырҵуамызт, иҭахаз рыжәлақәа, рыхьыӡқәа 
анырзаалак, иаргьы иаҳарҭан. Ус адырра ҟалеит Шьабаҭ ааигәа дара 
рҿы данааз ицыз иҩызак Алхас Ҭинҭба дҭахеит ҳәа. Сасрыҟәа имдыру-
ази Алхас Шьабаҭ игәыԥ иалаз шиакәыз, иагьидырит Шьабаҭ игәыԥгьы 
ажәылара ишалахәыз. Раангыларҭахь дааит, аха Шьабаҭ игәыԥ ажәылара 

ишалахәхаз аҳәса рахь имҳәаӡеит, убас ааигәа даныҟаз ицыз Алхас 
дышҭахазгьы имырзаӡеит. Аилашәшәымҭазы еиҭа апресс-центр ахь 
дахьцаз иаҳаит ргәыԥ аҟынтәи аҽаӡәгьы дышҭахаз. Аҵх ԥыҭк ганы 
дхынҳәит, аха уи атәгьы аҳәса рахь имҳәеит. Аҭаацәа ҵасс ирыман 
Сасрыҟәа дышьҭалаанӡа даргьы шьҭамло. Сасрыҟәа дышьҭаломызт. Акы 
ҟаиҵошәа, газеҭк даԥхьошәа аамҭа игон, иҷкәын изы иаҳашаз издыру-
амызт, дыԥшын.

Сасрыҟәа дҩаҵҟьаны ашә анааимиԥаа, Шьабаҭ иҩыза дгыло-
уп. Уи Шьабаҭ дицымкәаны аниба, иԥсы  илшәшәаны днеиқәаҳарц 
егьигымкәа:

– Аа, шәымшәан, Шьабаҭ деибгоуп! – ҳәа ҿааиҭит, Сасрыҟәагьы иԥсы 
ааилалеит.

Шьабаҭ ҩымшгьы дызхамлаӡеит, иҭахаз рҩыза дыҭганы дааганы 
анышә данамарда ауп иани иаби рҿы данааи.

* * *
Ҩымш ҳәа аԥсшьара иман Шьабаҭ, аха уахыки-ҽнаки иани иаби рҟны 

данаангыла, даарак иӷәӷәаны иԥсы ишьазшәа иԥхьаӡеит. Уаҳа аԥсшьара 
ҳәа иаангылара мцхәны ибеит. Ихаҿы иааигеит игәыԥаҿтәи аибашьцәа 
аҵаа рылагылара, шәарҭак анааҟало азыҳәан рыгәҽанызара, убри 
инамаданы рфырхаҵаратә еибашьрақәа. «Жәыларак ҟаларгьы ҳгәыԥ 
ишԥаҟарҵо сара сыҟаӡамкәаны» – ҳәа игәы иааҭиҳәааит. Абра диаша-
мызт Шьабаҭ, иара дыҟамзаргьы ихаҭыԥуаҩ дыҟан, дара аибашьцәагьы 
имарҵеиз ҳәа уаҩ дыҟаӡамызт, аибашьра аԥышәа рыман. Уеизгьы 
анапхгаҩы иԥсихологиа ус иҟоуп, иара даныҟам аус мцошәа ибоит. 
«Саныҟам акгьы рзыҟамҵошәа збо салагама, мшәан, саргьы, ус збо 
анапхгаҩцәа реиԥш?» – ихы ааџьеишьома иҳәо деиҭазхәыцит игәы 
иаанагаз. Зегь акоуп адгьыл ихозшәа ибеит аибашьцәа рахь ацаразы. 
Убасҟан ауп данизхәыц игәыԥ аҟны иҟоу ақәыԥш. Маадан Саганаа 
жәибжь шықәса ракәын ихыҵуаз. Ишырымуаз иара иҵкыс иеиҳабацәаз 
игәыла ҷкәынцәа дрыццеит аибашьра аныҟала.

– Уара уабацои, макьана уқәыԥшуп, аибашьрахь ацара ухәҭаӡам, – ҳәа 
дыркит дцарц дзышьҭалаз аҷкәынцәа.

– Сцоит, скажьны шәымцан, нас смаауеи, – иҳәеит.
– Даалааит насы, ахысыбжьқәа иааигәаны ианиаҳалак, даап, – иҳәеит 

руаӡәк.
– Ааи, ааи смаауеи, – игәы ааӷәӷәахан дрыццеит.
– Ашәарҭарақәа ирықәшәо ианалага, иеицҿакны аҩныҟа ддырхынҳәит. 

Ҩымш ааҵхьан, шәақьк иԥшаан, ҳәызбакгьы наидҳәаланы дара ахьыҟаз 
дынкылеит.

– Узааи, Маадан? – ҳәа ианиазҵаа, – сҩызцәа шәааныжьны џьаргьы 
сызцом, – иҳәан, ишәақь нкыдыргыланы даарылатәеит аҭабиаҿы. – Ав-
томат соур, ари сшәақь касыжьуеит, – иҳәеит, даарылаԥшын.

Шьабаҭ ибон егьырҭ агәыԥқәак рҟынгьы ма зықәра намӡац, мамзаргьы 
зшьапы акьыл аманы ицыркьуаз рыҩныҟа ишырзымышьҭуаз, мчыла 
идәықәырҵаргьы, еиҭа ихынҳәны ишаауаз.

«Знык арахь иҭанагалаз, иҩызцәа изкамыжьуазаап!» – ҟаиҵеит 
Шьабаҭ. Ацаразы аҽеибыҭара дналагон аамҭазы арыцҳара ҟалеит, зыҟны 
иҟаз иан лаҳәшьаԥҳа Минуца лхаҵа Едгар дҭахазаап,.. «Ацхыраара ласы» 
ала ицеибашьуаз иҩызцәақәак дааргеит.

Зегь реиԥш Шьабаҭгьы ихы-игәы далихит ауа бзиа ҳәа ииԥхьаӡоз иан 
лаҳәшьаԥҳа лхаҵа Едгар. Аухагьы даанхарц иӡбеит, ас зегьы неилажь-
ны ицара ԥхашьароуп ҳәа иԥхьаӡаны. Аха иҟалаша иузахмырԥозаап, 
ахәылԥазы игәыԥ аҟынтәи ауаҩы дишьҭаланы дааит.

– Аҽа ҭыԥк ахь аиасразы адҵа ҳауит, уда ԥсыхәа ыҟам, уаалароуп, 
– иҳәеит иааз аԥсра зыхьыз аҭаацәагьы иани иабигьы ишраҳауаз. 
Сасрыҟәагьы агоспиталь ахьынтәи даахьан.

Шьабаҭ ԥыҭрак дхәыцуан, аха нас, уаҳагьы ҿымҭӡакәаны днарылҵын, 
аҽырхиара дналагеит. Ани, аби, аԥсы иҭаацәеи неихәаԥшы-ааихәаԥшуа 
инхеит ԥыҭрак, аха ажәак рҿыҵшәомызт. Шьабаҭ иҽеибыҭаны 
даацәырҵит:

– Аибашьра еибашьроуп, аԥсрагьы абом, абзарагьы, – иҳәан, агәашә 
дынҭыҵын, уа изыԥшыз днаиаԥгыланы иҿынеихеит.

Уаҳа акгьы ишьҭамҳәаӡакәаны днаскьаганы иаахынҳәит иани иаб-
гьы.

Абри ашьҭахь Гәдоуҭа иаарылаҩит Амрагыларатәи аибашьраҟны 
Ӡышқыҭ ақыҭа аӷа импыҵеихалеит, аԥсҭбарақәагьы маҷӡам ҳәа. Шьабаҭ 
иаҳаз даргәамҵуа далагеит. Џьара дынкыдиааланы илацәа нҭааргьы 
иқыҭа Ӡышқыҭ ааины ибла иаахгылон аҩнқәа еилаԥыххаа, акәара ссақәа 
ирхыз ацҳақәа еилаԥыҽҽы, иара иҩны амца акны алҩа ахылббуашәа. 
Ичҳаит уахык, ҽнак, ҩаха-ҩымш ачҳара зегь иреиҳау иааироуп ҳәа 
иԥхьаӡаны, аха уаҳа чҳашьа имамкәа ибо далагеит.

Иҽаабжьаршәны дхалеит Гәдоуҭаҟа, дышиашазгьы арратә комисса-
риат ашҟа ддәықәлеит. Иаҳахьан Амрагыларахьтәи афронт аҟны иҭахаз 
рыжәлақәеи рыхьӡқәеи Гәдоуҭа аамҭала иҟаз ареспубликатә арратә ко-
миссариат ашҟа иаарҭиуеит ҳәа. Ихьааигаз иқыҭа мацарагьы акәӡамызт 
уа иҟалаз аԥсҭбарақәа ракәын азы  изусҭқәоу арратә комиссариат аҟны 
иеиликаарц дгәыӷуан. Днеирц рацәак игымкәаны Баҭал Қыжә-иԥа 
дааиԥылеит. Баҭал Аҟәа аус иуан, аибашьра дыхнарҵәан, Гәдоуҭа дыҟан, 
арратә корреспондентын.

– Уа, Шьабаҭ, уӡбахәқәа даара ибзианы иҳаҳауеит афронт аҟынтәи, 
аиааира ганы уалагәырӷьааит, – диеигәырӷьаны даацәажәеит Баҭал. Нас 
инациҵеит: – Ӡышқыҭ шәыҩны саннеиз уара ухәыҷуп ҳәа ауп ушысдыр-
дырыз, ауниверситет аҟынтәи аҭаларатә ԥышәарақәа ҭины ушаахьазгьы. 
Уажәы хаҵак иаҳасабала аибашьра ушаӡрыжәыз уныԥшуеит.

– Ааи, Баҭал, усҟан схаҭагьы схәыҷыз џьысшьон, уацәажәараҵәҟьагьы 
сзыгәаӷьӡомызт, аха ауаҩы ианиашьа ихаҵашьоуп рымҳәои, ҳҟазшьақәа
гьы аԥсахзар акәхап аибашьра хлымӡаах, – иҳәеит Шьабаҭ.

– Усҟан агазеҭ анҵаразы иҭысҵаауаз шәқыҭа Ӡышқыҭ культурала 
аизҳашьа акәын… – дааҭгылеит Баҭал ԥыҭрак, нас инациҵеит, – уажәы 
ақырҭуа фашизм иашьаҟьеит ҳәа саҳауеит. Уи атәы ҳәа иудыруазеи, 
Шьабаҭ?

– Ақыҭа рыцҟьеит ҳәа ауп саргьы исаҳаз, убас аԥсыҭбарақәагьы 
рацәоуп, рҳәеит. Убри азы ауп арратә комиссариат аҟынӡа снеип ҳәа 
сзаауа, – дахьцоз иҳәеит Шьабаҭ.

– Акомиссариат ахь избан?
– Иҭахаз сқыҭауаа рсиа снахәаԥшып, сҳәан.
Баҭал даахәыцын Шьабаҭ ижәҩахыр аанкыланы дааирхынҳәит.
– Умцан, уаала арахь, уани уаби ахьыҟоу уныдгыланы иубап, уаб 

Сасрыҟәа агоспиталь аҟны дыҟазар ҟалап, аха уан уналацәажәап, убара 
лҭахуп есқьынагьы, – иҳәеит.

– Аха сызургьежьуеи, Баҭал, рацәак сынхом акомиссариат аҟны, асиа 
снахәаԥшны саахынҳәуеит ауп, сан лҟынгьы сныдгыланы ихәлаанӡа 
сҩызцәа рахь ацарагьы сахьӡоит, – ахынҳәра иҭахымхеит Шьабаҭ.

– Изудысцало уи ауп, – иҳәеит Баҭал, – убри асиаҟны ууа 
зааигәарак дҭахеит ҳәа данызар ҟалоит, уи уара угәы унархьышт, уара 
уеибашьҩуп.

Шьабаҭ қәрала иеиҳабыз иажәа дазхәыцны дааицхынҳәит.
Иан лҟны дахьаадгылаз иан Машькәала дыгәжәажәо дтәан.
– Шьабаҭ сгәыӷырҭа, уеибганы афронт аҟынтәи ухалеит, лаԥықәшәакгьы 

соуан абар, абар зҳәоз иахьатәи ашара, бҭахык дааиуеит ҳәа сазҳәоз 
слаԥықәшәа атәыла арбгара ианалагалак, уара уакәында ҳәа сгәаҭеиуан, 
– лыҷкәын дылгәыдыҳәҳәало даагылеит Машьқәала, нас дааӷьаҵәы-
ӷьаҵәит: – уандуи уабдуи ҳаӡӷаб хәыҷы заҵә днарыҭаны ҳкәаԥӡа 
ҳаатәеит. Аа, уажәы иҟалаз, Ӡышқыҭ ауаагьы хыршьааит, рҳәеит, иҟалаз 
ҳәа акраадыруоу?

– Седроу, Нана, сыздырӡом, – иҳәеит Шьабаҭ, илырхиаз ихәы днахатәо, 
– аилкаа сашьҭоуп, аха макьана дыррак смоуӡацт. Сгәанала сзызхәыцуа 
бдыруама, Нана?

– Изакәи, нан, узызхәыцуа? 
– Уи азын саби сареи ҳаицәажәарцгьы сҭахуп.
– Саргьы исоумҳәои, нан, – Машьқәала дааины дааидтәалеит.
– Амрагыларахьтәи афронт ахь ацара сҭахуп, ҳаӷа уахьтәи ҳқыҭақәа 

импыҵахалара даҿуп, ҳауаажәлар ахлымӡаах рзааигоит ҳәа ҳаҳауеит, 
арагьы еибашьроуп, уахьгьы еибашьроуп, арахь-уахь ҳәа еилых ыҟаӡам, 
ҳаргьы ҳаӡәуп, аха ҳара ҳҭаацәара еиҩшахеит. 

– Ибзиоуп, нан, уара иуҳәо мап ахаҳҳәаауама, иеиӷьу уара иумдыруеи, 
– дҩагыланы ихахәы лнапы налылшьит Машьқәала.

– Нана, сара уажәшьҭа схәыҷума схы шьышьуа, – лнапы даанахеит 
иара дԥышәырччо.

– Нан, уара аамҭа цәгьак уаӡрыжәит, аха уани уаби ҳзын есымшагьы 
ухәыҷуп, – дааизыгәдуит ларгьы.

Сасрыҟәа ашьыжьымҭан дыццакы-ццакуа иҽеилеиҳәан, часаки 
ашәсаки ааидкыланы дышгылаз днарыцҳан, дындәылҵит усура ҳәа 
агоспиталь ахь дцарц. Дызлацоз амҩа араион ахадара зыҩназ ахыбра 
аԥхьа ииаган. Уа даназааигәаха, ахадара аҩналарҭа инавакны икыдыз 
аҩыра ауаа адеизалара иаҿын. Иаргьы уахь дааласит. Зшьапы кәалаауа, 
ицыркьыԥо иаарылҵыз ауаҩы ҳарак данааиҿаҳа, дизҵааит, иҟалазеи 
аҭӡамц икыду абӷьыц ианузеи ҳәа.

– Уаӷеимшхара, ҳажәлар аӡәгьы аҳаирплан дызҭымҵӡеит, – илаӷырӡқәа 
изнымкылакәаны иаауан, алаба иҽанҵо иааиԥылаз ахымхәа.

– Закәызеи, дад, иумҳәои? – ахымхәа иҿаԥхьа дааҭгылеит 
Сасрыҟәа.

– Тҟәарчалынтәи аҳаирплан ауаа арахь ишаанагоз аӷа инаршә ика-
нажьын иҭаз зегьы илҭаблы ицеит, рҳәеит, рсиа амна икыдуп.

Сасрыҟәа деиханы днарылалан, ииулакгьы аҩыра даԥхьартә днаӡеит. 
Зыжәлақәеи зыхьыӡқәеи дрыԥхьоз рахьтә иаанихит «Дамыр Кәытаба» 
ҳәа. Уи Сасрыҟәа ианшьа иԥа иакәын.

Дамыр Кәытаба ахәцәа Гәдоуҭа агоспиталь ахь иааигон. Аҳаирплан иа-
анагоз ԥшьынҩажәаҩык иреиҳаны ҳәсеи, хацәеи, хәыҷи-дуи ҭаблызаап. 
Аҳаирплан аӷацәа аихсзаап аҳаирпланкажьга ахысга ала Лаҭа ақыҭа 
иахьахыԥраауаз.

Адырҩаҽны аҳаирплан иҭаблыз рыԥсыбаҩқәа ааганы анышә иарҭоит 
ахьырҳәаз аҭыԥаҟны инеит Сасрыҟәеи Машькәалеи руа зааигәара Да-
мыр Кәытаба дышҭаблыз ала Шьабаҭгьы адырра иҭаны.

Иблыз рыԥсыбаҩ еиқәаҵәа самсалқәа акакала иеиваҵо ԥшьрадкны 
инышьҭарҵеит араион ахадара ахыбра азааигәара дәык аҟны. Агәаҟратә 
митинг анаадырт иеизаз ажәлар зегьы рықьызқьызбжьқәа ӷызыӷызуа 
Гәдоуҭа ақалақь иалаҩуан. Амитинг анаадыртуаз аамҭа радиолеи 
телехәаԥшралеи Аԥсны ахи-аҵыхәеи ирыларҳәахьан. Ирҳәоит аԥсуаа 
зегьы убри аминуҭ азы иеицҵәуон ҳәа.

Шьабаҭ дызлаз арота ахаҭарнакс ацәажәарагьы ихы алаирхәырц адҵа 
иман иуазааигәара Дамыр Кәытаба дышҭаблыз раҳәаны данаауаз. Уи 
данықәгыла иҳәеит:

– Ҳара Аԥсны аҵеицәа ҳ-Аԥсадгьыл азы хеигӡара ҟаҳҵом. Иахьа, 
абас аҳаирплан иҭабылны ҳаӷацәа иҳамҵарҵаз ахәыҷқәа, аҳәса, зцәа 
зтәымыз аҳәса нарылаҵаны, ахацәа, абыргцәа хашҭра  рықәӡам. Ақырҭуа 
фашизм иахәлабгаз рынаурқәа ишәыта еиқәаҵәаны Аԥсны иазынхоит, 
урҭ ргәалашәара лаша аԥсуаа зегьы ҳгәаҵаҿы иҵәаххоит. Хаҭала сара 

ҭоуба зуеит аӷа хәымга хацәнмырха сшиҿагылало ала. Инагӡахааит 
ҳаззеибашьуа, ҳаззыԥшу Аиааира! Абра иҳамҵоу иблу ауааԥсыра рҳақ 
рыхәлачны, рыԥсы рзеиҩымго, имԥсуа-ибзамхо иқәхааит иҳақәлаз 
афашизм анапхгаҩцәа!

Сасрыҟәеи Машьқәалеи иеиқәыгәырҩо иахьгылаз ирыздырӡомызт 
рыҷкәын ари агәаҟратә митинг ахь дзаау дзымаау. Иқәгылара ашьҭахь 
иԥшааразы ауаа жәпа ирылан. Данырба, ргәалеи ргәырӷьареи еилала-
ны зҿаазхаз рылаӷырӡқәа  рӡамҩақәа ирхьыкьасы, иршәыз рымаҭәа 
арцәаакуан, ргәышԥы иқәҭәон…

* * *
Ажәылараҿы аԥхьа дгылеит Шьабаҭ, аӷацәа цҟьо рҿынархеит. «Ари 

саҳәшьа хәыҷы Марфуша лыхьӡала, ари с-Ԥсадгьыл ахьӡала, ари – санду 
лыхьӡала, ари – сабду ихьӡала, ари иҭадырхаз сыуаажәлар рыхьӡала…» 
– инихуаз аӷацәа зегьы хьӡык-хьӡык рзиҳәон гәаҟ ажәақәаны.

– Ҳаԥшыхәыҩцәа рыла излеилкаау ала, ҳазԥыларц ҳгәы иҭоу агвар-
диаа рырхәҭа аанҿасны игылоуп, – иҳәеит уи.

Иажәа иациҵаанӡа иааимданы зегьы иааиларыԥсеит:
– Насы ҳаззыԥшузеи?
– Урҭгьы цҟьатәуп!
– Дара ҵысаанӡа ҳҵысыр ами?
– Уигьы мзызк амоуп. Аццакра акгьы иҳахәом уажәазы. Урҭ ирзеиӷьха

ша аҽа гәҭакык рымоуп.
Итәазгьы еибаргыланы иажәа иациҵаанӡа инаиқәрыԥсеит:
– Иарбану ҳшьаҳиҭны ҳаанызкыло?
– Иҳақәлаанӡа ҳәа ҳазԥшуазеи?
– Шәааӡырҩы. Шәаргьы агәра жәгоит уи мзызс иамоу шәаҳар. 

Ижәдыруеит афронт амҽхак шаҟа иҭбаау, шаҟа ҭыԥ рҟны ҳаибашьцәа 
апартизантә еибашьрақәа мҩаԥырго. Уажәы аиҿагыларатә еибашьрақәа 
рахь ҳаиасны ҳаҟоуп зегьы. Афронт цәаҳәа иеиҵыхӡаны инаго-
уп ақыҭа Аӡҩыбжьа инаркны Тҟәарчал ақалақь аҟынӡа. Ҳар убри 
ацәаҳәа ркуп ҳара ҳганахь ала, ҳаӷацәа иркуп дара рган. Ҳара 
ҳарӷьарахьгьы ҳармарахьгьы агвардиаа рырхәҭақәа гылоуп рацәакгьы 
иаҳцәыхарамкәаны, иҳазиашаны. Ақырҭуа гвардиаа рыҽрыларҩашьаны 
ҳара ҳзы аус зуа, дызусҭоу аҳәара ҟалом, излаҳзааицҳаз ала, ақәыларазы 
ԥхьаҟа ҳнаскьарц рҭахуп, гәыхыҭхыҭралагьы иазыԥшуп. Ԥхьаҟа 
ҳанынаскьалак, ҳарӷьарахьи ҳармарахьи игылоу агвардиа архәҭақәа 
ҳашьҭахьҟала рҽааимаргалоит, ҳаԥхьаҟа иҟоу рыҽрымаданы. Убас ала 
амацәаз ҳҭаркырц ӡбаны ирымоуп. Усҟан акгьы ҳалдмыршар ҟалоит. 
Ҳамчқәа ааидукылар, дара рымч акырӡа иҳаԥнагоит, – дааҭгылеит Иа-
сыф Арҩҭаа.

– Нас, иаарласны иҟаҵатәузеи?
 – Ԥшра аҭахым, аха ишԥа?
– Ҩысҭаарала иҳаҵалеит убама?
Иааиларыԥсеит аӡәырҩы.

Иасыф ԥхьакырҭак ахь иҿынеихеит.
Акомандауаа уахь инаишьҭалеит.
Агәыԥқәа ркомандауаа иеиқәыӡырҩуа аԥхьакырҭаҿы иаагылеит аба-

талион акомандауаҩ иахь рлымҳақәа кыдҵаны. Абаталион акомандауаҩ 
ихы ааларҟәшәа данаахәыц ашьҭахь иҽааириашеит:

– Досу шәгәы иаанаго шәҳәа, – даарылаԥшит.
Зегьы неиҿаԥшы-ааиҿаԥшит, аха аԥшьгарак аҳәара рцәуадаҩхеит.
– Исҳәо уи ауп, – иҳәеит аӡәы, ацәажәара азин аалхны, – аибашьратә 

ԥышәа имоуп гәыԥк деиҳабны Гәмысҭатәи афронт аҟны иеибашьуаз 
Шьабаҭ Лашарба. Игәаанагара ҳазыӡырҩырц ажәалагала ҟасҵоит.

– Ҳақәшаҳаҭуп! – ҳәа ааиларԥсан, Шьабаҭ иахь рыхқәа надыррхе-
ит.

Шьабаҭ дгылан абнарахь кәаԥ заҵәык алкааны дазԥшуа, нас 
даарылаԥшит. Ибон агәыԥқәа ркомандауаа рахьтә иара зегьы қәрала 
дышреиҵбыз. Иҭахын досу ирҳәоз дазыӡырҩырц. Нас акы иҳәозаргьы 
ибарын. Аха еидырҵаз абаталион аиҳабгьы дақәшаҳаҭханы ихы шизир-
хаз аниба, азныказы хрыжь-хрыжь дналагеит:

– Сара саҵкыс аԥсҭазааратә ԥышәа змоу шәҿаԥхьа аҭамзаара 
шьҭасҵоит сцәажәарала сышәԥыҩлошәа иахьыҟало азы. Аамҭа ԥшуам, 
адгьыл ҳшьапқәа ирыгәоит, ишыжәбо, ҳахьгылоу. Аамҭа згарым саргьы, 
– маҷк дааҭгыланы инациҵеит, – архәҭақәа ҩба ҳҽеидкыланы иалаҳхыз 
абаталион аҿтәи аибашьцәа ҳагьмаҷҩӡам. Ганкахьала аибашьра аԥышәа 
иаҳнарбахьеит гәыԥҩык аԥсуа еибашьцәеи зхыԥхьаӡара рацәоу ақырҭуа 
еибашьцәеи анеиҿаҳалак, аԥсуа еибашьцәа аиааира шыргало. Исҳәарц 
исҭаху убри ауп, ҳбаталион аҟынтәи гәыԥҩык аибашьцәа ҳаԥхьаҟа 
ҳрықәларц ҳаҟоуп агвардиаа ргәыԥ иазаигәаны инаҳашьҭып, урҭ рхыс-
ра—қәа рыла, ҳрықәлаз џьыршьап. Даргьы ҵысны инаҳашьҭуа агәыԥ 
рышьҭахьҟала рыкәшара рҽазыркып. Нас иҟаҵатәу арахь иаанхаз роуп 
изусу.

– Ицо агәыԥ аиҳабыс Шьабаҭ Лашарба дҟалааит, – ибжьы нарылаир-
геит абаталион акомандауаҩ Арҩҭаа.

– Иашоуп, иашоуп! – рыбжьқәа дыргеит агәыԥқәа ркоманда
ҟаҵаҩцәа.

Аилацәажәара иалахәыз абаталион аруаа рахь инеит. Уи збаз аруаа 
аӡәгьы ацәа даламхаӡакәаны иааҵибарҟьан, иеиқәхаԥс иаагылеит. Аба-
талион акомандаҟаҵаҩ афронт аҭагылазаашьа иазырыӡбаз реиҳәеит.

– Иалаҳхуа агәыԥ командаҟаҵаҩыс дааиуеит Шьабаҭ Лашарба! 
– иҳәеит аҵыхәтәаны.

Шьабаҭ дааскьаны даарылагылеит:
Ҳгәыԥ «Аԥсраԥылаҩцәа» ахьӡаҳҵап. Иҟалоит зегьы ишәзымгәаӷьуа

зар ари агәыԥ алалара. Иеидаҳкылоит ҳ-Аԥсадгьыл азы аԥсра иазыхиоу 
аибашьцәа. Иалаларц зҭаху сарӷьарахь ала аӡәаӡәала шәеивагыл!

Алеи-аԥси рыбжьара иеивагылоз рцәаҳәа аухо иалагеит. Ацәаҳәа 
еиҳа-еиҳа ишынаскьоз аниба, ҩажәеижәаҩык рҟны иааҿаԥиҵәан егьырҭ 
рҭыԥқәа рахь ишьҭит.

13. "Алашара", №3, 2013

– Идыруп ҳгәыԥ алалара зҭаххаз шәшырацәаҩу, аха абра иаанкыла-
зааит ахыԥхьаӡара! – иҳәеит Шьабаҭ. 

* * *
Ацәылашамҭазы «Аԥсраԥылаҩцәа» ргәыԥ ацәаҳәа ҟаҵаны 

ииашахәҵәа-иашахәҵәаӡа иеивагылан, шәҽыриашан шәгыл ҳәа ако-
манда роузшәа. Аԥшас-ӡыс маҷӡамызт, аҵлақәа рымахәқәа тарны 
ргәааибагазшәа еиҿаԥшуан. Ажәҩан лагон, уажәшьҭа илеиуаз қәазу 
сызу аилкаара уадаҩын. Ацәаҳәа иқәгылаз аибашьцәа уи рбозаргьы 
ираҳауазаргьы мшын ҳауацқьак хааӡа ианрысуа еиԥш иазыҟан. 
Рхырҿқәа иахьырҿасуаз хьаартәага ҭәҳәак аиԥш ирыдыркылон. Убасҟак 
ахачҳара аарԥшуа «ажәыларахь» ҳәа акоманда аиура иазыԥшын.

«Ажәыларахь» ҳәа акоманда ацымхәрас «шәааилагыли» иҳәеит 
Шьабаҭ ибжьы ҭымгацәакәаны. Ианааилагыла раԥхьа днагыланы 
иҿынеихеит. Аӡәгьы ажәак иҿыҵшәомызт, аха рныҟәашьақәеи рыхқәа 
шьҭыхны рцашьеи рыла иубон згәы ҭрысуаз аӡәгьы дышрыламыз, 
иеиқәҟаца, иеихаӷәӷәа-еиҵаӷәӷәа, гәыҭгага мышныҳәак ахь ицозшәа, 
ибзарыбзаруа инеиуан. Иеиқәных абџьарла иҩычан, мышқәак раԥхьа 
ирзааргаз абџьар хыкқәа рыла, абронегәышԥыхьчагақәа ирҭаҟаца иҟан. 
Ажәакала, иаанрыжьыз рҩызцәа-аибашьцәа иаарылукаартә иеибыҭан. 
Иаанрыжьызгьы аибашьыга хыкқәа рыла рҽызлеибырҭоз рыман.

«Аԥсраԥылаҩцәа» агәыԥ наскьацыԥхьаӡа ршьапы шьҭыбжьқәаҵәҟьа 
умаҳауа ирхәаҽит. Абна илсны иахьцоз аҵлақәеи ажцреи рбыӷьқәа 
цәҳәны игылан. Ашәчла иҭалаҳаз аҵлақәа рҟынтәи ираҳауан аҿыхарақәа 
ирҿыз ардәынақәа зны-зынла иахьааҿықәҿықәуаз. Урҭ ҵлак аҟынтәи 
ашәч зқәыз даҽа ҵлак ахь ианыԥыруа рбыжьқәа ахьеиқәдыргоз, инеиуаз 
агәыԥ иақәныҳәозу иазышәиуазу ахьырзымдыруаз азы ҿырымҭуазар 
еиӷьашьаны акәын ишрызхьаԥшуаз.

Ақырҭуа гвардиаа ахьыҟаз ианазааигәаха, иааҭгыланы иӡырҩит. 
Ирҭахын уажәы урҭ рыцәаԥсымҭа акәзар, аха ус изыҟамлеит. Бинокльла 
иахьԥшуаз ирбеит уаҟагьы ишеилаҩеиласроу, ақәылара аҽазыҟаҵара 
ишаҿу.

Шьабаҭ дшазыԥшыз акәымкәаны аӷацәа ҿыханы ишеилаҭыруаз 
аниба, даагачамкит. Игәы иҭан игәыԥи иареи хакәыла ирықәланы, 
изакәызаалак хыхәарак иақәмыршәаӡакәаны, мацәыс еимҟьарак 
иалагӡаны ицҟьашәҟьа иқәырҵарц. Уа ахысбыжьқәа заҳауа наҟгьы-
ааҟгьы инарцәынасҭханы итәоу агвардиаа ргәыԥқәа, урҭ ирыцхра-
арц рҿанаархалак, Шьабаҭ игәыԥ иаанрыжьыз абаталион идәықәлаз 
рымҩақәа кны ирыцҟьарц еицәажәахьан.

Аха уажәы Шьабаҭ игәыԥ хыџьараны ишеит: жәаҩык арӷьарахь ала 
рҽырзааигәартәырц, жәаҩык – армарахь ала, егьырҭ ажәаҩык – ихаҭа 
иманы мацәысеимҟьарак иҭагӡаны хыкәыла дрыжәларц.

Арӷьарахьи армарахьи агвардиаа ирзааигәахахьаз, ажәылара 
ҟамҵаӡакәаны ахысра иалагеит. Агвардиаа ргәыԥ аҭак ахьрырҭара рзым-

дыруа иеиқәҟьашаны анахьгьы арахьгьы ихысуан ирзымбатәбараханы. 
Абри аамҭазы еимгеимцарак рымҭаӡакәаны абжьасқәа реиԥш иҭҟьаны 
инарылалеит Шьабаҭи ицыз ажәаҩыки. Шьабаҭ ибжьы геит: – Уара 
узы, Сыԥсадгьыл! Ԥсгахак рымҭаӡакәаны, иаарԥынгылоз ныхуа иш-
неиуаз, ачын ҳарак змаз аӷацәа ркомандауаҩ иҟаиҵари ииҳәареи 
дақәымшәо дшыгьежьы-гьежьуаз Шьабаҭ димԥыхьашәеит. Шьабаҭ ие-
ибашьыга ҳәызба ҵары аҿынаирхеит, аха ирҭрысны шьҭахьҟа днахеит 
иԥсы шҭоу дгатәуп, «абзыс» даҳҭаххоит ҳәа дазхәыцны. Нас дыԥаны 
днеихьынҳаланы, деимлагәа дааникылеит. Рҩыџьагьы неидӷьазкыло 
иеиқәԥеит. Егьырҭ агвардиаа реиҳабы ицхыраара рбо иҟамызт, досу ихы 
ада аҽакы иҽазикуа аҭагылазаашьа рымамызт.

Убасҟан арӷьарахьи армарахьи игыланы ихысуаз Шьабаҭ игәыԥгьы 
ааины ирыкәшахьан. Шьабаҭ ҵаҟа дышьҭаҵаны зыхәламшәа ҿарӷәӷәа 
икыз агвардиа ачынуаҩ дааимхны деиқәԥах дҿаҳәаны иааихеит.

Уаҟа уажәшьҭа ҭынчрахахьан. Агвардиаа рахьтә зыԥсы ҭаны ин-
хаз рнапқәа ирҩаханы рҽыдмырҵысуа игылан, Шьабаҭ игәыԥаа, урҭ 
аӡәаӡәала иеидыргыло рҿаҳәара иаҿын. Нас ачынҳаракгьы дааганы 
деиқәԥах раԥхьа днадыргылеит.

«Аԥсраԥылаҩцәа» ргәыԥ анцоз инрыжьыз абаталион акомандауаҩ 
Иасыф Арҩҭаа иеибашьцәа ҩ-хәҭакны иааишан, рааигәа-сигәатәи агвар-
диа гәыԥқәа ирԥигалеит, ацхыраарахь инамышьҭыкәаны иааникылеит.

Шьабаҭ иарманап шхәыз мҳәаӡакәаны игәыԥ адҵа риҭеит 
иахьтәаз рҭыԥ ахь иргарц ачынуаҩи егьырҭ атҟәацәеи, ихаҭагьы уахь 
днарышьҭалеит.

* * *
Абаталион акомандауаҩ иҟынтәи Шьабаҭ адҵа иоуит абалаган 

аҟны ԥыҭрак иҽааникыларц, аибашьратә усқәа иҽрыламырхәыкәаны, 
инарцәыхараны игылаз ҳар рбаталион ахьгьы ауаҩы дишьҭит амедеҳәшьа 
ҳәа аӡәыр дрымазар, ахә ицхырааразы дааигарц. Шьабаҭ иҩызцәа 
хәшәыда-быӷьшәыда иҿарҳәаз инапы ахьаа аман, ашьацара шынкы-
лазгьы. Аха дааԥсаны дыҟамзи, ибушлат икәыршаны аҭәаиарҭа дахьы-
лаиаз илақәа нҭааит. Ажәыларақәеи, аиҿахысрақәеи, напышьашәалатәи 
аидысларақәеи даарылҵны ԥхыӡла ишколтә ԥсҭазаара иаԥхьа иаагы-
леит гәхьаагаразу гәыԥшааразу изеиҩымдыраауа. Макьана ихәыцраҿ 
ицәырҵхьаз ашколи, аҵатәқәеи, арҵаҩцәеи ракәын, иара ашкол ахаҭа 
иԥыххаа-жьыххааны икажьызшәа акәын ишибоз.

– Дыцәоуп, ҳаиҟәаҵып, – ари абжьы иаҳаит аибашьратә гәҽанызаара 
иашьцыланы, даныцәоугьы аҭәиц ԥҵәаргьы иарҿыхоз Шьабаҭ.

– Ҳаи, иҟалазеи? – аҭҳарцәҳәа даахықәтәалеит Шьабаҭ, дагьаанаԥш-
ааԥшит ацәажәабжьы игаз гәҽанызаарашәа ишиаҳаз мҩашьо.

Абалаган ашә илагылан ашкол ицҭаз Назира Амзыцбеи, Ахра 
Махәышбеи, арҭмаҟ зыдҳәалаз аҽа ԥҳәызба қәыԥшк дрыцны. Илба-
хьаз иакәӡамкәаны Шьабаҭ днаихәаԥшит Назира. Арык шеилаҳәаз 

деилаҳәан Шьабаҭ ихәыз иарманап ибушлат амаӷра иҭамҵаӡакәаны. 
Ихаҿы хагьежьаа аахәхәахазшәа иҟан цәеижьыла иахьигхаз аҟынтә. 
Иԥшра еицазкуаз иҿачы иҿаз иԥаҵа акәын. Назира уи дылзымдырыр-
гьы ҟаларын џьара даалҿаҳаргьы ихаҿы артәашьа ахьеиҭакызи иҿачыз 
ижакьеи рыла. Аха уажәы дахьазхәыцыз, зегьакоуп хымԥада дылдыруан 
илакҭақәа рыла.

– Назира! – иҳәеит раԥхьа, нас – Ахра! – нациҵан дҩаҵҟьеит 
Шьабаҭ.

– Шьабаҭ! – лҳәан, днеигәыдхахаланы игәышԥы днагәыӡит Назира.
– Еибгала ҳаибабеит, Шьабаҭ, уаргьы ҳаргьы! – Ахрагьы иаргьы 

иааигәыдибаҳәҳәалеит. Шьабаҭ Амрагыларахьтәи афронт ахь данцозгьы 
иаҳахьан Ахра уахь дышцахьаз.

Ирыцыз аԥҳәызба дымԥшӡакәаны хәышәқәаки абинти ларҭмаҟ 
иааҭыганы, имахәар злаҿаҳәаз абаша-машақәа аамхны, ихәра 
хәшәыркны бинтла иҿалҳәеит.

– Назира, бара бмедеҳәшьаӡамхаӡеи араҟа? – ижакьа еилачы 
иагәылԥхоз ибла разқәа ааҭыччааит Шьабаҭ.

– Ҳадгьыл иакыз амца арцәаразы апартизанцәа ҳахь дымҩахыҵит, 
– лара аҭак ҟалҵаанӡа инаиаҭеикит Ахра.

– Сымч зықәхоз бџьарк шьҭысхит, – лҳәеит Назира, аха уинахыс 
зҿаазхаз лылаӷырӡқәа аанкылашьа рмоуӡеит. Шьабаҭ изеилкаауамызт 
Назира еихсыӷьрада лылаӷырӡқәа заауаз. Иҭаххеит дналазҵаақәар лхатә 
бзазарақәак рзы, аха иеихымсыӷьуаз лылаӷырӡқәа дааныркылон.

– Аиҿахысрақәа раан ирхәыз ҳаибашьцәа ирыцхрааны амедпункт 
ахь рдәықәҵаразы сҩыза амедеҳәшьеи сареи уажәшьҭа ҳцароуп, 
саҭоумҵан, Шьабаҭ, лассы сахьдәықәлаз азы, – лылаӷырӡқәа чабрала 
ирыцқьо лҿыналхеит Назира.

Такәы инаскьаанӡагьы абалаган ашә ҭбаа-ҭыцә аҟынтәи ирзыԥшуан 
Назира ашкол илыцҭаз ахацәа аҩыџьа ҿымҭ-ԥсымшьҭ. Лара урҭ ааныжь-
ны данца ашьҭахьгьы, амҩан лылаӷырӡқәа лызнымкылакәаны илҿысны 
ицон. Шьабаҭ уи лаԥшыла днаскьаганы Ахра иахь данынаԥш, Ахра ихы 
ларҟәны дтәан.

– Уара Ахра, – иҳәеит Шьабаҭ, аҭынчра уаҳа изымчҳакәаны, – ак 
сцәыжәӡошәа збоит Назирагьы уаргьы, изакәхарызеишь? Даҽа гәаҟрак 
сақәшәама исыхьхьоу азмырхакәаны? Тҟәарчал инсыжьыз сани саби 
рхабар ҳәа акыр уаҳазар ари амчыбжь аҩнуҵҟала? Урҭ саб ианшьа 
иԥҳа Ҭинаҭ Кәытабарааҟны инсыжьит, ҳқыҭа усгьы иццышәхахьеит, Ҭинаҭ 
лашьа Дамыргьы аҳаирплан дҭаблит, Гәдоуҭа анышә дамадоуп.

– Мап, мап, – даалҟьазшәа даацәажәеит Ахра, – сабгьы Тҟәарчал 
ауп дахьыҟоу. Сасрыҟәеи иареи еиқәшәеит ҳәа саҳаит, ирылшо ала 
апартизантә қәыларақәа раан ацхыраара ҟарҵозаап.

– Назира гәаҟраҳәа акыр дақәшәама, лылаӷырӡ аалыз
нымкылаӡеитеи?



101

– Назира, – иҳәеит Ахра даақәыԥсычҳан, – ашкол аҟны ҳҩызара 
ныҟәызгоз ӡӷабын, ишудыруа аиԥш. Уи лгәала саргьы исгәаламхар амуит, 
гәырҩасгьы исымоуп.

– Илыхьзеи Назира? – иааицәымыӷхеит Шьабаҭ.
Ахра, Шьабаҭ ицәымӡакәаны иеиҳәеит Ҭанас ахьымӡӷ шылиргаз атәы 

ҳәа имӡакәаны Назира иалҳәахьаз зегьы.
– Аҵәыуара лаҟәыхра уадаҩхеит, лхы хьымӡӷылшьоит Назира, 

сҭахаргьы сҭахааит сыԥсадгьыл азын, Ҭанас ихабарк збаргьы даԥырысхып 
ҳәа сыӡбеит ҳәа салҳәеит, Ҭанас ҳара ҳархәҭақәа дрылаз џьылымшьози, 
– иҳәеит Ахра. Нас инациҵеит:

– Назира лашьеи лаби афронт ахь иҟоуп. Тҟәарчал аганахь иеибашьу-
еит. Лани лареи Ахәҵахь ҩнаҭак аҟны иҟан ҳқыҭа ақырҭуа еибашьцәа 
ианрымпыҵархала нахыс. Афронт ахь исыхон лҳәеит, аха лан лымала 
џьоук рҟны лныжьра лзыгәаӷьуамзаарын, –  уа иҽаанылкылеит Ахра.

– Излоуҳәо ала, Назира лан дааныжьны афронт ахь дааит? – 
дналзыгәдууит Шьабаҭ.

– Ааи, аибашьра аныҟала нахысгьы сгәы иҭаз акәын, инасыгӡеит 
лҳәеит. Ибзианы дудыруан, даанӡа умнеиааит, амна ажра аҵан иҭабаауа 
Ҭанас Ахәашба… Џьыҟәҭан ҳәа ҳзышьҭаз…

– Нас, нас? – Ахра иажәа даахыццакит Шьабаҭ, иаҳаз даруалыуашо.
– Уи ахьымӡӷ лиргеит, нас иаргьы ақырҭуа гвардиаа рахь диасны 

иабџьар ахы ҳара ҳахь ирхеит.
Иҟалаз уи ауп, аибашьра аныҟала мышқәак иҽыҵәахны дыҟан, уаҩы 

димбо-димаҳауа Ҭанас. Иани иаби ақырҭуа гвардиаа Ӡышқыҭ ақыҭа 
иазааигәахо ианалага, ақыҭа ааныжьны иаргьы дрыманы ҿаҩак ахь 
ицеит. Дыԥшын иара аиҿахысрақәа, аидысларақәа ааиԥхьбап, саргьы 
саацәырҵып иҳақәлаз срықәыӡбо ҳәа. Аха аибашьраҵәҟьа ишалагаз 
аниба, дӡырҩит, ишәеит, изеит. Аҵыхәтәаны дыззааиз акы ауп: ақырҭцәа 
аиааиуеит, ҳара ҳаҵахоит.

Ҭанас Ахәашба зынӡагьы дгаӡаӡамызт, идыруан ақырҭцәа анҳиааилак 
аԥсуаа аџьамыӷәа цәгьа ҳашҭадыргылоз, иршьуаз ршьуан, иаанхоз 
тәцәас иҟарҵон. Аӡәы сицәшәап, мамзаргьы аӡәы тәыс сҟаиҵап ҳәа 
дыҟамызт. Ҭанас Аԥсны аиааира шазымгоз лабҿабоушәа ибо далагеит. 
Илаԥш иҵашәо далагеит тәыс дҟарҵошәа. Уиак зынӡаск дааиҵанакит. 
Ихы ахьигара изымдыруа, дзымтәо-дзымгыло даақәхеит. Алашәарыца 
зышьҭоу ажьа аныхынҳәлак аныхынҳәлак, хәыҵатәарҭак ԥшааны, агәы 
ҭыҵны ицо ишынхәыҵало аиԥш, игәы ҭыҵны ицо, дамыртәо-дамыргыло 
иалагеит.

Зны иҽеибиҭеит ани иаҳәызба ҿыцырцыргьы неиҟәынҳәаланы 
ақәылара ҟазҵаз дрықәмақаруа. Аха убри аамҭазгьы абзарбзан 
хысбыжьқәа иаҳауа ианалага, ахысбжьы гацыԥхьаӡа дқыџь-қыџьуан 
ашыӡ ихьызшәа.

Ддәылҵны ашҭа днықәлеит агәашәахь ихы рханы.

– Аа, нан, нан! – лыбжьы аагеит амаҵурҭа иаадәылҟьаз иан, – уабацои, 
нан, уаби сареи ҳкажьны? – Нас лышьҭахьҟа даахьаԥшит, илышьҭаланы 
идәылҟьаз иаб иахь дцәажәо: – Дцеит уара, иумбаӡои уҷкәын дахьцо, 
еибашьра дцеит уара!

– Уаагылишь, уара, уабацои? – ибжьы геит абгьы.
– Шәысцәымшәан, сара еибашьра сцаӡом! – даахьаԥшит иара 

имырхьаацәакәаны ашҭа дынҭыҵуа.
Игәы иҭеикыз ҳәа акгьы рзеилкаауамызт дара.
Аб дадырсызшәа иҽааникылеит, иԥҳәысгьы даанкыло.
– Уи, бареи сареи ҳҳәатәы даагылазаргьы дацымныҟәаӡацызт, уажәы 

дацбырныҟәара быҟоуп, – иҳәеит, – уи аибашьра згәы иҭоу уаҩӡам, бара 
бицәымшәан.

Хымшҟа апартизантә гәыԥк аҟны дыҟоуп ҳәа иӡбахә раҳауан.
– Аа, уҷкәын еибашьра дшымцаз! – ҳәа лхаҵа аҽԥныҳәа илҭон иангьы, 

аха гәанхәҵысҭала иҟаиҵаз лгәы ишахәоз лныԥшуан.
– Сара сцоит, уи дызлалаз апартизантә гәыԥ салалоит макьана сықәра 

егьдуцәам, срыцеибашьыртә сыҟоуп, – иҳәеит иаб.
Иара Ҭанас ихаҭа дызлоу ҳәа ирҳәаз апартизантә гәыԥ ахь даннеиуаз, 

игәы ҩбаны акәын дшыҟаз, деибашьрызу дмеибашьрызу ҳәа. Аха иҭаххеит 
днафҩырц абџьар хәшәы. Зда имамыз иаҳәызба надирбеит рыцеи-
башьра дшазыхио ирҵабыргырц азы. Даргьы ргәыԥ днахырԥхьаӡалеит, 
абџьар хыкқәа рылагьы деибырҭеит. Знык аӷа игвардиаа рқәыларагьы 
дрыццеит, аха дызлеибыҭаз иабџьар хыкқәа акгьы ҭымҟьеит, рҭырҟьара 
изымгәаӷьит. Ақәыларахьынтәи даныхынҳә, аибашьрагьы закәыз иблала 
ианиба, иара иусны имԥхьаӡеит, ашәаӡыӡара дамҽханакӡеит. Убасҟан 
игәы дыҵала-ыҵало дигәалашәо далагеит Назира Амзыцба. «Зегь акоуп 
еибашьроуп, – иӡбеит Ҭанас, – зегь акоуп Қырҭтәыла амчра злаӷәӷәоу 
ала, ҳара ҳзаиааиӡом, иҟаҳҵалакгьы ҳақәиҭзааит, Назира сгәы дыҵхны 
дсымазар, наҟ дысхасыршҭуан!»

Ҳәараҭахума, ас ихәыцуа ауаҩы Аԥсадгьылгьы иҭахым, ибызшәагьы 
дагәҭасуеит, абзиабарагьы дақәыжьцәар илшоит. Имгәа иагымхар, иԥсы 
ҭазар, уаҳа хәыцырҭа иоуӡом. 

Игәалашәон абыржәы иҟәынҳәалоу аҳәызба ҿыцырцыр налҿакны 
Шьабаҭ Лашарба бзиа иибоз лара лакәымкәаны Шьарифа Аирым-
ба шлакәыз шылирҳәаз, убри алагьы Назира инапаҿы дҟалоит ҳәа 
агәыӷра шиоуз. Назира лани лареи ахьыҟаз ахәҵара аганахьтәи ақыҭахь 
ддәықәлеит. Дааԥса-дкараха уа рааигәара даннеи, данхәыц, абра дааны 
дналацәажәаны дцоит, аха нас аибашьра аамҭаха иҟало издырӡом, 
иара дҭахаргьы ҟамлои. Назира иара иԥсра зынӡаскгьы дарҵәыуарым. 
Инеихашәа ихәло иалагеит, дахьыҟоу аҟынтәи аҩны ашҭа дҭаԥшуеит 
ада, лара даадәылҳәҳәаны лцәаарагьы имбаӡац.

Еиҳа-еиҳа деицрашәон, дгәамҵуагьы далагеит. Уаҳа аҽа аанҿасырҭагьы 
шимамыз ибон: «Зегь акоуп еибашьроуп, ҳаиқәхо-ҳаикәымхо ҳаздырӡом» 
– Анцәа дысԥыхьаршәа, – игәы инҭиҳәааит.

Убри аамҭазы Назира аҩны даадәылҵын, фрыхьҵә хәыҷык ааԥшааны 
агәашә дынҭыҵит. Иара дахьыҟоу аганахь акәымкәаны аҽа ганкахьы 
аккара дныҵалеит. Дук мырҵыкәаны аккара ааныжьны абнацәхыԥ дны-
лалеит. Ҭанас аккарахь днаскьеит. Иҽызвеикуаз аҵлашьап ааныжьны 
аҽакахьы днеиҭаԥо абна днылапҟеит. Назира лышьҭа дхыланы днаскь-
он ишьапышьҭыбжьқәа ӡаны. Дналхьыԥшуа такәы днаскьахьан еиԥш, 
ажәқәа хԥа ҳәара хбыџқәакгьы рыцны иҳәуан хәыҷ-хәыҷы, аха рыҩныҟа 
рхы хан. Назира даархыкәшаны днарыҵаҟьеит.

– Аи, аи, чиԥшь, чиԥшь! – лҳәеит лфырмахьҵәгьы нымҩанҵо, – агәарҵра 
шыжәдыруа аиԥш, агәарларагьы жәдыруазароуп.

Идәықәлеит арахә, аха иццакцәомызт. Лара иҵегьы иццакыр 
шылҭахызгьы рышьҭахьҟа лҽаанлырхон, ажәырқь аазыхдыргоз, 
асышьҭыҵ-ҭыԥқәа рҟны иааԥшуаз аҳаскьын еҵәара аанырмыжьырц.

Ҭанас дахьлыхәаԥшуаз иблақәа амца рхыланы дбылуа далагеит, 
аҳаиуан цәанырра ицәаныррахан, илақәа хкит. Абгалаџ асыс ианаҩаӡо 
аиԥш, длаҩаӡа-лаҩаӡо нас днаҭрысын, мацәыс еимҟьараны деимлагәа 
дааникылеит. Арҵәаа анааҭлырга, ичабра еиларҵәины лҿы инҭеикәаҳаит. 
Ҟыҭ лзымҳәакәаны лыблақәа анаахылт, Ҭанас шиакәызгьы лбеит, 
иаҳәызба аҿы цырцыруа лыхәда иаҵакын.

– Бҽаабырҵысит, акәташәа быхәда аахысҵәоит. Аԥаԥа ибҿасҵаз 
аабҿысхуеит хаала быҽсыбҭозар, – иҳәан, ичабра иеиҵыхәхәа лҿы 
иааҭигеит.

– Срыцҳауп, Ҭанас , усҟәаҵ, – дааӷьаҵәы-ӷьаҵәит лара.
– Иҟоу бымбаӡои, еибашьроуп, уаҳа ҳзеиқәымшәаргьы ҟалоит.
– Ҭанас, срыцҳашьа, соушьҭ, Анцәа даахәаны суҳәоит. Анцәа сиҳәалап 

уара узыҳәан, аибашьра хлымӡаах уалеимырӡырц.
– Зегьакоуп,  еибашьроуп, сара изқәыскыз насмыгӡар суӡом! 

– лқьышәқәа еимлагәа икны даарыхеит.

Назира аԥсҭазаара зынӡаск илҭахӡамкәаны алашьцара злаҽуаз 
абна дылахеит. Дџьабеит длаӷырӡышеит. Ари аиԥш ашьҭахь ԥсы 
зхоу дыԥҳәысыз дхаҵаз аӡәгьы иҟны лылақәа цәырылгар амуашәа 
илыԥхьаӡеит... Ега дылҿынҵәаауа арԥыск бзиа дибаргьы, данигалак, 
лцәа аԥҽра шланаимыжьуаз даазхәыцит. Заԥхьаҟа зынасыԥ ҿахҵәаз 
ҳәа лхы иазылҳәеит. 

Лхаҿы, лылақәа чабрала ирыцқьаны аҩны лани зыҟны иҟаз аԥшәма 
ԥҳәыси рҟны дааит. Урҭ, лшьараҟны дшыҟамыз рбо ианалага, схы сыхьу-
еит ҳәа дышьҭалеит. 

– Сашьеи саби афронт ахь ианца, саргьы афронт ахь сцарц исыӡбаз 
аамҭа ааит ҳәа исыԥхьаӡеит, – лҳәеит дзықәшәаз атәы ансалҳәоз 
– иҳәеит Ахра Шьабаҭ ианиеиҳәоз. Адырҩаҽны ашьыжьӡа дгылеит лашьа 
имаҭәақәа рыла лҽеилаҳәаны, амаҵурҭахь дылбаан, амца еиқәылҵеит. 
Адулаԥ дынҭалан ҿаҵақәак днарыцҳаит. Такәаамҭа амца азааигәара 
длеиҩеиуан, дызлагара лзымдыруашәа. Нас акы аалгәалашәазшәа, лџьы-

ба иҭалҵахьаз аблокнот хәыҷы ааҭылган, бӷьыцк ааныхны абас нанылҵеит 
карандашь ҟаԥшьыла: «Сан, саҭабымҵан имҳәа-мырза аибашьрахь схы 
ахьсырхо азы. Исҭахуп исылшо ԥысшәарц ҳ-Аԥсадгьыл ахьчараҟны са-
шьеи саби реиԥш. Сан, ибдыруаз сара сеиԥш, имаҷҩымкәаны аҳәсақәа 
ҳпартизанцәа ишрылоу. Аибашьрахь ацара сҭахижьҭеи акыр ҵуеит, аха 
сзымцоз бара баҳаҭыр азы акәын. Саби сашьеи еибашьра ианца, агәырҩа 
бҽабымҭарц азы, сыбзаангыланы сыҟан, аха исыӡбеит аибашьра саргьы 
сҽаласырхәырц. Сан, бгәыдыскылоит!

Бзиа бызбо быӡӷаб Назира».
Абри ашьҭахь уаҳагьы дымԥшӡакәаны, зыҟны иҟаз аԥшәма иабду 

иҟама ахькнаҳаз иаакынԥааны, ашҭа дынҭыҵит.

* * *
Апартизан гәыԥқәа  руак аҟны днеит Назира.
– Сшәыдышәкыл ҳ-Аԥсадгьыл ахьчарахь, – лҳәеит лара апартизантә 

гәыԥ акомандауаҩ иҟны.
Назира абри анылҳәоз диашахәҵәаӡа даагылеит, лхы ҳаракны илкын. 

Лыблақәа ҭбаа-ҭбааӡа ихәаԥшуан, аха рыразра ацынхәрас гәырҩак хиба-
алон. Лылақәа ирхыз агәырҩа дарӷәӷәошәа лҽыҟаҵаны дыҟан. Ҵабыргны 
уажәаԥхьа илзааигәаны дыздыруаз ҵҩа змам агәыҭбаареи, агәыкреи, 
аԥҳәызбататареи деимаркуа дидыруазҭгьы, уажәы дналыхәаԥшыр, 
урҭқәа зегьы аалымкәкәааны аӷа игәаӷ иаршуаз аӡәы шлакәыз имбарц 
залшомызт.

– Ҩыџьа иҳамоу амедеҳәшьцәа ҩызас бырзыҟала, брыцхраалап, 
– иҳәеит акомандауаҩ.

– Мап! – лҳәеит, лыбжьгьы аҽааиҭанакит Назира. – Сара абџьар ску-
еит!

Акомандауаҩ даалак-ҩакит. Уи анылба:
– Сара еибашьра сааит, убри азын сышәҭ, – инақәлырӷәӷәеит еиҭа.
– Абџьар кны иеибашьуа аԥсуа ҳәсақәа маҷҩӡам, илҳәаз мап 

ацәаҳкрым, – иҳәеит агәыԥ акомандауаҩ ихаҭыԥуаҩ.
Ԥыҭрак ҿымҭран, нас дақәшаҳаҭны ихы ааирҵысит акомандауаҩ.

– Рацәак иџьасымшьаӡеит Назира аибашьразы лҽеибыҭаны 
ҳпартизантә гәыԥ аҟны дахьнеиз, – дцәажәон Ахра, Шьабаҭ дӡырҩуан. 

Шьабаҭ, Назира лыхҭысқәа хьаас иҟаиҵеит. Уажәшьҭа иагьеиликааит 
Назира лылаӷырӡқәа зыхҟьоз.

– Назира илаҳазар акәхап Ҭанас иԥсышьахаз – гәхьаԥссарак 
ааиныԥшит Шьабаҭ.

– Арахь ҳанаауаз ларгьы-саргьы иҳаҳахьан уи, сара ишсаҳазҵәҟьа 
иласымҳәар зуазма. «Ганкахьала сгәы ҭынчхеит уажәшьҭа» лҳәеит. 
«Аԥсадгьыл ахьчароуп насы бзызхәыцлаша», – сҳәеит сара. Лара 
инеималҭәеит, лхы хьымӡӷылшьозар акәхап.

– Ааи, – даақәыԥсычҳаит Шьабаҭ, – ҳҵасқәа рыла хаҵа дзымцо, лхы 
лгәырҩаха даақәирхеит Ҭанас ахәымга, ауаа ирыларымԥхьаӡоз.

* * *
Шьабаҭ ихәыз иарманапы ӷьаанӡагьы абалаган аҟны дзаа—

нымҿасӡеит.
– Ара схәы ааганы исҿашәҵо сзыҵатәом, – иҳәеит ҩымш-хымш анааҵ, 

ихьаагьы антәа.
Иеидикылахьаз агәыԥ «Аԥсраԥылаҩцәа» еиҭах днархагылеит инапы 

шхәызгьы.
Шьабаҭ абалаган дыҵыҵны игәыԥ ҿыц анеидикылоз, иааԥса-икара-

ха иҟан, абаталион афронт аҟынтәи ианхынҳәыз акәын. Иеидкыламҭа 
аԥсшьаразы аамҭа рыҭаны абаталион акомандауаҩ Иасыф Арҩҭаа 
иахь днеит. Иасыф арациа илымҳақәа адкыланы дӡырҩуан, илакҭагьы 
узҭамԥшуа ицәгьан.

– Ееҳ, абыржәы иааирак Анцәа идырга! – ишимчыз иҭаҷкәым 
дзықәтәаз аҵла агәыцәхҵәа инықәикшеит.

Арациа нықәиҵан, Шьабаҭ днеиҿаԥшит:
– Гәымсҭатәи афронт аҟны, ҳар Гәмысҭа ирны ижәылазаап иаха, 

– иҳәеит, нас инациҵеит: – Ашьаарҵәыратә еибашьра цозаап, ҳар ацхы-
раара иаҳәазаап, аха ацхыраара азы аусқәа цқьа иманшәаламхазаап. 
Иҟаларызеишь анаџьалбеит, марттәи ажәылараҟны. Уаанӡатәи ажәы—
ларақәак раан аиԥш ҳаибашьцәа лыҵшәадахагәышьару? – дҩагылан 
аҵанӡа даақәыԥсычҳаит.

– Ҳдәықәышәҵа ацхырааразы, сгәыԥ уи иазыхиахоит, аха уа ҳнеиаанӡа 
аамҭа ԥшрым, – иааигәырҩеит Шьабаҭ.

– Шәара Тҟәарчал шәцаны, авертолиот анаауа ҳәа шәыԥшны, нас 
шәцаӡаргьы, шәнеиаанӡа иҟалаша ҟалоит. Ҳааԥшыроуп, уаҳа акгьы, 
– Иасыф урҭ рыцхырааразы акгьы ибомызт. Аха нас, дахьгылаз даауа-
луашаны ҿааиҭит:

– Урҭ уахь ижәыланы, ҳара ҳгәы рҭынчны ҳзыԥшуам. Ҳаԥшыхәыҩцәа 
абар иахьааз. Ҳаӷацәа рҭыԥ рзыԥшыхәзар, ҳаргьы ажәылара 
еиҿаҳкаароуп.

Шьабаҭгьы иаргьы иԥшыхәны ихынҳәыз рахь инеит.
– Ҳаӷа игәыԥ Очамчыреи Аҟәеи ирыбжьгоу амҩаду инавакны итәоуп, 

хыԥхьаӡаралагьы имаҷҩӡам, – рҳәеит аԥшыхәҩцәа.

Аӷа игәыԥ ахьыҟаз иазааигәахеит Шьабаҭ игәыԥ злаз абаталион. Усҟан 
Шьабаҭ ҩ-ҭыԥк никылон абаталион аҟны: акы, «Аԥсраԥылаҩцәа» ргәыԥ 
акомандауаҩра, егьи, абаталион акомандауаҩ Иасыф Арҩҭаа иабжьагаҩ
ра. Абаталион аӷа игәыԥ иазааигәаханы ианааҭгылоз, аҵх ацәылашарахь 
инеиуан. Асы хәыҷ-хәыҷы ашьҭыҵра иалагахьан, аха аухатәи ахьҭа 
иарҵаан, унылагылар, «аӷырҿ» аахымгар ауамызт, еиҳаракгьы амагә 
зшьоу рныҟәараан.

14. "Алашара", №3, 2013

– Шьабаҭ, – иҳәеит Иасыф, уажәшьҭа ажәыларазы иҟаҵатәу 
иалацәажәатәуп ҳәа ианиԥхьаӡа, – иаҳзынхаз ажәылароуп, аха иарбан 
ганхари уахь ҳазланеиша, угәы иаанагои?

– Ишдыру аиԥш, ҳара уажәы ҳахьыҟоу Очамчыреи Аҟәеи ирыбжьгоу 
амҩа хада иацәыхарам. Амрагыларахь Тҟәарчалынӡа афронтқәа зегьы 
рҟны аӷа иҿагыларақәа цоит. Уи ҳара излаҳахәо аӷа ир зехьынџьара 
рыҽшаны иахьыҟоу ауп. Ааигәа итәоу агвардиаа ирыцхраауа ҳәа уаҩ 
дыҟам. Рарӷьарахь ала ԥырхага ҳауам, – дцәажәон Шьабаҭ, абаталион 
акомандауаҩ изҵаара аҭак ҟаҵо. – Уа аҭаҳарҭақәа рацәаны иҟоуп. 
– Агвардиаа ирзыцәгьахоит арӷьарахь аҽыԥхьакра, армарахь иеихар 
«Аԥсраԥылаҩцәа» ҳгәыԥ иаҳмышьҭыртә ҳнеихьазароуп. Алада еиҳа 
излашәарҭоу, амҩа хадаҿы зехьынџьара дара ртанкқәеи р-БМП-қәеи 
гылоуп. Ацхыраара шроулак имҵысыр ҟалашам. Ҳбаталион анжәылалак, 
«Аԥсраԥылаҩцәа» ҳгәыԥ армарахь ҳнаскьаны, уахьынтәи аҽа батали-
онк неизшәа еицҿакны ахысра ӷәӷәа ҟаҳҵароуп. Усҟан, рыбжаҩык уахь 
идәықәымлар ауам. Абаталионаа ишәзымариахоит рымчқәа рԥыҵәҵәара. 
Армарахь идәықәлоии ҳареи ҳаиушәыжь, ҳара ҳрызхап.

Шьабаҭ игәыԥ ашьапымаҭәақәа  рышьарҵеит, рмагәқәа иаанхараны 
иҟаз абаталионаа ирырҭеит. Ус зыҟарҵаз ршьапышьҭыбжьқәа ӷәӷәамхарц 
азы ауп.

«Аԥсраԥылаҩцәа» ргәыԥ цеит ршьапышьҭыбжьқәа думхацәакәаны 
агвардиаа ахьтәаз ираҩсны, иагьынаскьеит рармарахь такәы.

Иасыф Арҩҭааи Шьабаҭи излеицәажәахьаз ала, ианаамҭаз ахысра 
иалагеит «Аԥсраԥылаҩцәа» ргәыԥ. Ақырҭуа гвардиаа уахь инеихеит, 
ргәырҽанӡамкәаны устәи ирықәлаз џьышьаны. Уи аамҭазы рҽеибыҭаӡаны 
абаталионаа рыжәлеит. Ақырҭуа гвардиаа рҽеиҩшашьагьы иақәымшәо 
иаабалыбаҭеит. Аҩадахьала абаталионаа рылахысуан, армарахь ала 
«Аԥсраԥылаҩцәа» ргәыԥ иҳәҳәаны ирыжәлон.

Иҟалаз аилагьежьра амҩа хада аҟынтәи иҵнарҟьаз атанкқәеи БМП-
қәеи еиԥхаҟәҟәа рҿаархеит. Аԥхьа иаауан зымҽхак ҭбааз танкык, уи 
иашьҭагылан аҽа танкқәаки БМП-қәаки. Иаанкыламзар абаталион аҿтәи 
ҳаруаа рыҵадырӡыр ҟалон. Ари збаз Шьабаҭ агранатыршәгала аԥхьа иа-
аиуаз атанк дагәыдлеит. Атанк амцабз нахылҟьан иџыџӡа иаашьақәхеит. 
Ашьҭахь иааиуазгьы аангылеит. Ақырҭуа гвардиаа рышьҭахьҟа ада уаҳа 
царҭа рбомызт. Зыԥсы зауз еибарҩит. Атанкқәа шьҭахьла идәықәлеит. 
Абаталиони агәыԥ «Аԥсраԥылаҩцәеи» рҽеимардеит. Уаҟа ирыхьӡеит 
абаталион инацәыхараны итәаз Ахреи Назиреи злаз абаталионгьы. 
Абаталионаа ԥхьаҟа иахьынӡацаз аҟны рҭыԥ ылырхит, рбалагангьы 
рбганы уахь инаргеит.

* * *
Абаталион акомандауаҩ арациа илымҳа адкыланы дӡырҩуан. Уажәы-

уажәы ихаҿы аԥшшәы аԥсахуан игәы иамыхәаз шиаҳаз мҩашьо. Уи 
ааицәымыӷханы дҩаҵҟьеит Шьабаҭгьы.

– Иҟалазеи? – ҳәагьы дҵааит.
– Уаҩ игәы иахәаша ҳәа акгьы зыҟамлеит Гәмысҭатәи марттәи 

ажәылараан, деиқәпата акәын дышцәажәоз Иасыф. – Гәмысҭа аӡы 
ирны Аҟәа араион ҿыц аҟынӡагьы инеизаап ҳаибашьцәа. Ақырҭуа 
аргьы ахьаҵра иалагахьазаарын, аха ҳара ҳтәқәа ишақәгәыӷуаз 
аиԥш, ацхыраара анырмоу, ақырҭуа ар уи гәарҭан, ахьаҵра ацынхәрас 
ажәыларахь ииасызаап. Ҳаибашьцәа ацхыраара иазԥшны ишеибашьыц 
иеибашьуазаарын имхьаҵӡакәаны. Иҭахаз рацәаҩхеит, иҳәеит, рациала 
исацәажәоз.

Ари ажәабжь иааиланаргьежьит абаталион аҿтәи ҳаибашьцәа.
– Зыԥсыбаҩқәа уахь инхаз тәымџьараны инымхеит, Аԥсны дгьыл 

аҟны иҟоуп. Аус злоу анышә иамадоу иамадаму ахьеилкаам ауп, – иҳәеит 
Шьабаҭ. Нас маҷк дааҭгыланы инациҵеит: – Ҳаибашьцәа еиҳагьы 
еилаҵәоит, еиҳагьы аӷа игәаӷ днаркуеит уажәтәи раҵахара, ашьоура-
хьы еиҳагьы рымчқәа еидыркылоит. Аха сгәы иалоу, – иҳәеит ашьҭахьы 
Шьабаҭ, – ҳара акгьы ҳзырмыхәеит. 

– Марттәи ажәылара алҵшәа шамоузгьы, ҳаибашьцәа аԥышәа 
ӷәӷәа шырнаҭаз аарыцҳаит Гәдоуҭантәи, – иҳәеит аԥсшьара аамҭазы 
Амрагыларатәи афронт аштаб хада ахьынтәи рациала ажәабжь еилыз-
кааз Иасыф Арҩҭаа.

– Гәмысҭатәи афронт аҟны иеибашьуа рзын мацара акәӡам аибашьратә 
ԥышәа ззыҟалаз. Ҳаԥсадгьыл ахьчаҩцәа зегьы ҳзын ауп. Ҳара ҳхазын 
алкаа ҟаҳҵароуп аринахыстәи ҳаибашьразы, – нациҵеит Шьабаҭ.

– Аштаб хадаҟнытәи излаарыцҳаз ала, Гәдоуҭа заԥҵара иалагаз 
абригадақәа Амрагыларатәи афронт аҟынгьы ирылагарц адҵа роуит 
Атәылахьчара аминистрра аҟынтәи. Уи напы адыркит ҳаштаб хада аҟны, 
– ажәабжь ҿыцгьы реиҳәеит Иасыф.

– Ҳара Очамчыреи Аҟәеи еимаздо амҩаду хада ҳаԥнуп. Уи амҩа хада 
макьана аӷа инапаҿы иҟоуп. Иҳахәҭазар ҟалап аштаб хадахь адҵаалара, 
еиҳа иуадаҩу афронт ҭыԥқәа рахь ҳцозар, иарбану иахьҳахәҭоу ҳәа 
ирыԥхьаӡо аилкааразы, – иажәа уа иааникылеит Шьабаҭ.

– Ааи, – иҳәеит Иасыф, – уи изызхәыцтәу усуп. Шьабаҭ, ушзахәо аштаб 
хадахьы уца. Дареи уареи ишәыӡба ҳбаталион хырхарҭас иаҭатәу.

* * *
Шьабаҭ аштаб хада ахьынтә даныхынҳә, абаталион аибашьцәа зегьы 

ҿыцс иҳаиҳәарызеишь ҳәа изыԥшын.
– Марттәи ажәылара ашьҭахь алеиԥшҵәҟьа рхы аадырԥшуа иала-

геит ақырҭуа гвардиаа, – дцәажәон Шьабаҭ, – урҭ рнапаҿы иааргахьоу 
ҳқыҭақәа, еиҳаракгьы амҩа хада иаԥну Тамшь, Кындыӷ, Аӡҩыбжьа, 
Лашькьындар ҩнышьаҭагә аанмыжькәаны ирбылхьеит, мамзаргьы ахҭыԥ 
иадыргахьеит. Иахьыҟалақәаз ыҟоуп ирбылуаз аҩнқәа ирыҩназ ауаагьы 
аналарбылуаз. Ахәыҷқәа, абыргцәа, зцәа зтәым аҳәсақәа рыцҳашьарада 
рнырҵәара иаҿуп.

– Ала, алаԥсышьа рыԥсышьахароуп! – ибжьы иргеит аибашьцәа 
руаӡәы.

– Шьаҭанкыла иқәцатәуп рыжәла зыжәлоу зегьы, ала аԥсышьа зауны 
ҳадгьыл иамадахо рыда! – ҽаӡәгьы иҽизнымкыло ҿиҭуан.

– Ашьа руеит шьала! – иҵҟьаз дҟалеит.
– Уи аума, ақырҭуа еибашьцәа даҽакгьы рыӡбеит, – иажәа иациҵеит 

Шьабаҭ.
– Уи арбану? – иааиларыԥсеит.
– Марттәи ажәылараҟны иҭахаз ҳаибашьцәа рыԥсыбаҩқәа зрырымҭоз 

акы ыҟазаап. Уи зҵеицәа ҭахаз аԥсуаа ргәаҟраҿы рыҷкәынцәа 
рыԥсыбаҩқәагьы анырмоулак, игәамҵны реиҳабыра ирыжәлап, ажәлари 
аиҳабыреи еиҿанагалап ҳәа игәыӷзаап.

– Нас, нас? – еицызҳәақәаз рацәаҩхеит.
– Зыхшара рыԥсыбаҩқәа змоуз зынӡаск даҽакала иқәгылеит. Урҭ 

ахьынхаз ҳадгьыл аҟны ауп, рҳәеит, уи ҳадгьыл аамҭала иаҳцәызгаз 
ирымхтәуп, – рҳәеит. Аҳәса ықәгылеит гәкажьрак ҟамҵаӡакәаны, 
– Шьабаҭ уа даангылеит.

– Агәыԥқәа ркомандауаа шәсышьҭаланы шәҿаашәха, ҳааилацәажәап, 
– Иасыф абалаган ахь иҿынеихеит.

Рауль Лашәриа

Ажәеинраала ҿыцқәа

Сыдгьыл зқәыршәшәоит

Зкәадыр зқәырхыз,
Заҕәра зҿырхыз,
Аха зызқәа
Аҧхӡы аламбац
Ҳаҧсуа ҽыҩҧшӡа,
Ҳҽыҩ шьамхыҵар
Уеиҧшха,
Сыдгьыл,
Узызқәыршәшәазеи?
Сара сшымшәогьы,
Сызуршәазеи…
Сара угәра згароуп,
Ухаҭа сыгәра угароуп,
Иаҳзеиҧшу ҧхьаҟа цароуп.
Ҳанзымца – зегь мцуроуп.
Зкәадыр зқәырхыз
Аҽыҩ шыҟац иҟоуп,
Ишыҟац иҟоуп уи ашьамхқәа,
Аха аҕәра иаҿырхыз,
Аҕәра ирҕьычыз,
Ицәбаалоит ақәа.
Аҧхӡы злырхыз,
Сыдгьыл – уара сҽы – 
Уҧхӡы уларбан
Ушымҩахыҵра
Ҧсыуак иҩнаҭаҿы.

	 Алабжыш

Аӡәгьы дсыхьҵәыуом, аӡәгьы сихьҵәыуом,
Атәым лабжыш сара исҭахӡам.
Ауҳәан-сҳәан жәырҭқәа сџьынџь иахзырҵәо,
Уи амц изжьо дысҭынхаӡам.

Тәым лабжышла сара сырҵәыуо
Сылахь иадумҵан, Анцәа.

Сгәырҩа ацәашьы мчыла исырцәоит,
Сашҭа иҭалоитаз аҽцәа.

Арахәыц иаҵдоу ҧҵәар сҭеисҧыҳә зны,
Сыҩны иҩналап мчык сзырххо.
Сҟаумҵан уара, ҳазшаз, сумыҳәои,
Абз шҳамырк сҭанархо.

Снышәнап, снышәнап, уара уда,
Нхашьа шсымам усгьы иубоит.
Адәы сықәзаргь хыда-гәыда,
Лабжышла ҿымҭкәа сукәабоит.

		  * * * 

Сыҿхаччо мыцхәык аҧсшәа сҿацәам,
Аӡәы игәы сырҷыдарц зынӡа исҭахӡам.
Шықәсылагьы шьҭа усҵәҟьа сҿацәам,
Сдунеи шаҟьшаҟьа ҭынчҵәҟьа сахӡам.

Сиак ыҟоуп сара сырзанымхкәа сызну,
Бҕьыцк сыхьӡ шаныршәлац ианыршәлоуп џьара.
Схы сгәашаха схала амҩа сызну,
Изыхьчо мчык шыҟоу здыруеит сара.

Бҕарҵахьы сыҧсынҵри саџьали еиқәҧоит,
Акәаҧ ргылан макьана ихсыркәшом сцәаҳәа.
Уаҵәтәи амшаз сгәы шшабац ишабоит,
Изуам ҷынк схырҟьар уҕәкаҿ сҵаҳәа.

Хан хьыҵәцарак сыҩналарц зныкгьы смеихац,
Сқәацә хәыҷ са сзы иҧсынҵруп, исуахҭоуп.
Скылгоуп убас еиҧш аҧсҭазаара аихац,
Сышьҭа аӡә дхылан ддәықәларц ихәҭоуп.

	 Ауаҩы тата

Аҧсҭазаараҿ уи дуаҩ татоуп,
Зегьы дырнықәуа ихы ҟаиҵеит,
Имҧын иқәлаӡом ишәарҭоу,
Убас, убас игәра ргаӡеит.

Длацәҟәыс-шьацәҟәысуа, ауаҩ тата,
Изҳәом сыцәгьа изхара.
Схәышҭаара ахәа, исыхьтатоу,
Исымхны иеиҭоит ҧшак хара.

Исыцәнымхошәа қаҷааи ҩысҭааи,
Еснагь исҿаччошәа сирбоит…
Урҭ рӡыхәашь знык са сзырааит,
Нас снапала сҵеџь счаҧоит.

Ауаҩ тата еидарак даҵоуп,
Игәырҩеигом уи суахҭа.
Амц ныха дныҳәо дамҵоуп,
Сшәоит синыҳәар ҳәа схаҭа.

		  *  *  * 
Адунеиаҿ сара акалашәа сшами,
Иахьанӡа саазгаз сызхылҵыз рхыҧшами.
Избоит мыцла иеибарку дшыҟоу дшамшамуа,
Дҳаракны ажәҩан дышьҭнамхыргьы шамуа.

… Цәаныррак аҧхыӡ хаа бзалымҵуа бшалоу,
Ибцәызҕьычуеит бсаркьа, сыгага зныҷҷало.
Бызгоит бышьҭыхны сыбҕа ҧҵәаӡаанӡа,
Џьанаҭ тәарҭа дгьылкаҿ бнаган бсыртәаанӡа.

Ианеихызҩо сылацәа

Ианеихызҩо сылацәа,
Аҧсшәа расҳәап срылаҵәан:
Сыбла ихгылоу сгәылацәа,
Схәыцра иалоу  сыуацәа.

Ах, сара, ахәыларцәа,
Исхамшҭи слахәылацәа,
Сцарц зҭахыз снарылаҵәа,
Ахгыла-ҿгыла гәҭылсацәа.

Шәҽабашәҵәахи, сыҧсыцқьақәа?
Ишәыриаш сшьапы – ицыркьуа,
Шәнапала еихыжәҩа сылацәа,
Нас зны иааип сыуацәа. 

Зны Аҧсны ианыҵхьаз

Зны Аҧсны ианыҵхьаз,
Уажә анҭыҵынтә иааз,
Иукәыхшоит, уакәыхшоит
Удгьыл-узбаз.
Сажәақәа сроур,
Ирықәлом ҳаҭыр.
Ҳәатәыс уӡбахә роур,
Еиҭа асы уҭанасыр,
Узыхьчаша дабаҟоу
Ҩынтә ухҵәаны?
Угәы лаша Аҟәа
Иазкыдҵа иеҵәаны.
Ухала амҩа уанызаргь
Уҟамлароуп уаӡәны,
Дабызаргь, данызаргь
Дабдузаргь, дсабизаргь
Аҧсадгьыл аҿаҧхьа
Зегь еиҟароуп,
Егьырҭ зегь уаароуп.
Сык ҳҭанасуазаргь,
Арахь ҳагәқәа шьала
Иҭәны дара еисуазар,
Иҳачҳап, зегь ҳачҳап.
… Фышә шықәса зхыҵуа
Уаргьы саргьы ҳҵеиџь,
Ҳааннажьуам, ҳааннажьуам
Ҳабҕақәа реиџь,
Зны, Аҧсны ианыҵыз,
Уажә анҭыҵынтә иааз,
Уакәыхша, иудкыл,
Удгьыл – узбаз.

	 Амаҳмызқәа

Сқәыҧшын, сықәын адәы скаткато,
Аҵыс шысымшьуазгьы, исҭаххар, абла ҭысхуан.
Уажә сыблақәа ирхаҳалаз иарбан каҭоу,
Сылашара – зда сымам аргамаҵәҟьа исымхуа…

Шьаҿақәак рнаҩс ихәашьхоит ахаҿқәа,
Сзеигәырҕьоз, исықәгәырҕьоз сбарҭам.
Имҩасит сантәаз сара аҵх ду ҧҽуа,
Цәаҳәақәак ылабылгьоит, сыргәаҟуа, са сиарҭа.

Схы сҷаҧшьоит схала, аҵх ду ҧҽуа,
Ҳәынаҧк хәмаруа икыдбҕьаҭлоит сызқәа.
Иҭакьыркьыруеит слымҳа, исҟәамҵӡо, аҽқәа,
Ираасырхошәа урҭ сахьҽыжәу амаҳмызқәа.

	Уи  Анцәа дхалҵон 

	 Марина Цахнакьиа – Ажьиба  илыхьӡынҩылоуп

Анцәа дхалҵон Марина, Анцәа дхалҵон,
Имаалықьцәа лдоуҳа ашҭаҿ иҭалҵон.
Дҧыруа гәыла Шарҧыеҵәа даҵан,
Дгьыли жәҩани лара лзыҳәан иҭацан.

Шәышықәса нылҵыргь Марина дажәуамызт.
Лара дыҟамызҭгьы Анна дзиуамызт.
Аҟәа даныҟаз, ма Акәасқьа даныҟаз,
Поезиан шьас лдақәа ирҭаныҟәоз.

Лҿабызшәа акалашәа ихаан, иҳаҭырын,
Лыламыс аҽыхәа ҧшӡа еснагь икәадырын.
Уи аҽыхәа дхьанарҧшит Ажьиба Енвергьы.
Рашәақәа здыруа Ажәеиҧшьааи Аергьи.

Мгәыӡырхәеи Акәасқьеи рӡиасқәа еилалеит.
Урҭ дырҭаӡсо Анна ссир дҭалеит.
Лара илыхдырҧом ҳашьхақәа рылаҧш,
Дрыхьчароуп, дрыхьчароуп, дрыхьчарами рбырлаш.

Даҳнырит Марина, наҟ ҳалаҧш даныҵшәа,
Џьара икыдхалт ишнеиуаз лиеҵәа кыдшәан,
Иаҳтәым дунеикаҿ лдоуҳа ашьҭыбжь ҳаҳарцаз,
Маринеи Енвери рыҧҳа илызҳарцаз.

Марина иҧылҽуам лыҧсҭазаара асаркьа,
Икналҳаит наӡаӡа Акәасқьа, Акәасқьа.

15. "Алашара", №3, 2013

	 Адыд-мацәыс

Адыд-мацәыс схагьежьуа исхалан,
Аҽакәыршан сыхәда сакит.
Сгәаҭеиуан сашҭаҿы схала,
Адәы сшықәыз сыҵх ҧсаҭакит.

Иаарҩаран имҩасит са сымшқәа,
Сыҵла абҕь ҩежьқәа аҿышәшәоит.
Дыд-мацәысла ишәысҭо са сымшра
Ижәбарцгьы шәҭахӡам, уи шәацәшәоит.

Дыд-мацәысуп сдунеи еибаркыра,
Алеишәа арцәгьеит иаазқәылаз иара.
Иасит уи сыцҳа маакыра,
Аха сымшьыкәа исҧырҵит хара.

Адыд-мацәыс, адыд, уара адыд,
Ужәҩан мчы аҟынӡа снаӡом.
Узцом анышә хьшәашәа снаҭа,
Сара исеиҧшу уаҩ ҿыцк дуниаӡом.

	 Нанҳәаз «Нан»

Бсызгәаан бзыҟоузеи, са сан?
Изсабымҳәазеи нанҳәаз: «Нан»?
Аҿалачараха сзаҵәӡа
Сыздәықәузеи сгәы ҭацәӡа?
Бсызгәаан быҟоума, са сан?
Исзабымҳәазеи нанҳәаз: «Нан»?
Иббома, сгылоуп са сгәыкуа,
Исхьыӡсо аеҵәақәа рқәа?
Ажәҩан иаҵаскит снапқәа,
Амза иаҵаскит снапқәа,
Аеҵә ирыҵаскит снапқәа,
Ишсықәҭәац исықәҭәоит урҭ рқәа…
Нанҳәаз мчык сагоит скакәкәа,
Блақәак сышьҭоуп игәыкуа…
Бсызгәаан быҟоума, са сан?
Исзабымҳәазеи нанҳәаз: «Нан?».

Аӡҭынч аҧсҭазаара

	 Аӡҭынч амацәыс ҭоуп.
		  (Наҭела Бигәаа-ҧҳа,
		  Руслан Гәажәба иан, илҳәамҭоуп)

Аҧсҭазаараҿ ҭынчрам, ҟәаҧеи-ҿаҧеи ирҿоуп,
Аӡҭынч амацәыс ҭазар, еснагь иара ҿоуп.
Аӡҭынчаҿ амацәыс, идыруп, уи хҿоуп,
Аха аҽыннакылоит, зегь ахьеизо агәаҿоуп.

Аӡҭынч, уара аӡҭынч, амацәыс зҭоу,
Иҟасҵарц сышҧашьҭоу, сзызӡатәу, иухәҭоу.
Бзанҵык фыҩ ҷыдак сара исхышәшәом, 
Сашҭа афҩы-хаа схышәшәоит, уи сацәшәом.

Аӡҭынч амацәыс ҭазар, уи ажәҩан иатәуп,
Жәҩан мацәыск сысуазар, акы ӡбатәуп…
Аӡҭынчаҿ, иҭынчӡа, мацәыск уа иҭатәоуп,
Жәҩан иаҵәак ӡиа иаҵәак ҿымҭ иахатәоуп.

Аӡҭынч ҵаулаҿ амацәыс ҿымҭ иҭатәоуп.

СТАНИСЛАВ ЛАКОБА 60 ШЫҚӘСА ИХЫҴИТ

Акыр иаԥсоу Станислав Зосим-иԥа!
Аԥсҭазаара ццакуеит, аамҭақәа еимгемца-

рак еиԥшны ииасуеит, аха ауаҩытәыҩса изы 
ихадоу, изыԥҵәоу аамҭа иалагӡаны дзыхьӡаз 
ауп. Шәара, аԥсуа ҭоурыхҭҵааҩ, алитератор, 
ауаажәларратәи аполитикатәи усзуҩы, апро-
фессор, Аԥсны ашәҟәыҩҩцәа Реидгыла иалоу, 
Станислав Зосим-иԥа шәыхьӡ, Аԥсны еиԥш, 
анҭыҵ хара еицырдыруеит. Аԥсҭазаара ду 
шәанылагыла инаркны аԥсуа жәлар рмилаҭ-
хақәиҭратә қәԥара шәалахәын. Аҭҵаарадырреи, 

ауаажәларратәи, аполитикатәи усуреи қәҿиарала еилашәыгӡон, иахьагьы 
шәхатәы мҩа шәануп. Аԥсны аҭоурых аҭҵаара иазку шәусумҭақәа акымкәа-
ҩбамкәа хазы шәҟәқәаны иҭыҵхьеит. Шәанқәыԥшыз аамҭакала аҭоурыхи али-
тературеи шәрызҿлымҳахеит. Аԥсны апериодикатә кьыԥхь аҟны шәыҭҵааратә 
усумҭақәа инарываргыланы аԥхьаҩцәа аднаԥхьалон шәлитературатә 
рҿиамҭақәа. Урысшәала иҭыҵит шәажәеинраалақәа реизгақәа. Раԥхьатәи 
иахьӡуп «Колесо и снег» (1979 ш.).

Шәыҭҵааратә усумҭақәа ракәзар, Аԥсны еиԥш, Кавказ ажәларқәа рар-
хеологиеи, рҭоурыхи, рполитикеи, ркультуреи ирызкуп. Жәаба инареиҳаны 
шәышәҟәқәа адунеи рбахьеит. Урҭ иреиуоуп «Аԥсны аҭоурых». Арҵагатә 
хәархәага (1991 ш.), «Аԥсны аҭоурых ажәытәӡатәи аамҭақәа инадыркны 
иахьанӡа» (2007 ш.), О. Бӷажәбеи шәареи авторцәас шәызмоу.

Еснагь шәыжәлар рыгәҭа шәышгылаз, рыцәгьеи рыбзиеи шрыцеиҩышәшоз 
шьақәнарӷәӷәоит аҭоурых аҿы иаанхаз Лыхнытәи Ааԥхьара (1989 ш.) шәнапы 
ахьаҵаҩу, уимоу авторсгьы шәахьамоу.

1991 шықәсазы аԥсуа жәлар иреиӷьу рҵеицәа Аԥсны Иреиҳаӡоу Асовет 
ахь депутатцәас ианалырхуаз кандидатс шәықәыргыланы  шәагьалырхит. 
Аԥсны  Аџьынџьтәылатә еибашьраан (1992–1993) акәзар, Аԥсны анапхга-
ра шәрывагыланы Аԥсадгьыл аҿаԥхьа шәуалԥшьа нашәыгӡон. 1993–1996 
шықәсқәа раан Аԥсны Иреиҳаӡоу Асовет – нас Апарламент,  Ахантәаҩы 
актәи ихаҭыԥуаҩыс шәыҟан. Еидҵоу Амилаҭқәа Реиҿкаара анапаҵаҟа, 
Урыстәылатәи Афедерациа абжьаҟазарала, Аԥсни Қырҭтәылеи реимак 
аҭышәныртәаларазы имҩаԥысуаз Женеватәи аиҿцәажәарақәа   рпро-
цесс шәалахәын. Австриеи Германиеи имҩаԥысуаз ақырҭуа-аԥсуа ганқәа 
реиқәшәарақәа рҟны шәыҟан.

Ауаажәларратәи аполитикатәи усураҿы ишәырҳаз аԥышәа ҳасаб азуны 
2005 шықәсазы Аԥсны Ашәарҭадара Ахеилак амаӡаныҟәгаҩыс шәҟарҵеит. 
Ара аус жәуит 2009 шықәсанӡа. Уаанӡа, 2000–2004 шықәсқәа раан 
профессорк иаҳасабала шәнаԥхьан Иапониаҟа, Хоккаиди ауниверситет 
аславианҭҵаарақәа Рцентр ахь. Араҟа аҭҵаарадырра шәнапы алакын. Ари 
аамҭа иалагӡаны ақырҭуа-аԥсуа еимаки Аԥсны иҿыцӡоу аҭоурыхи ирызкны 
акымкәа-ҩбамкәа амонографиақәа ҭшәыжьит.

2011 шықәса инаркны ҩаԥхьа Аԥсны Ашәарҭадара Ахеилак амаӡаныҟәгаҩ 

имаҵура шәахадыргылеит, шәдырреи шәԥышәеи ҳасаб рзуны.  Иахьа 
қәҿиарала еилашәыгӡоит аҭҵаарадырреи алитературеи, урҭ инарҷыданы 
аполитикатә усура  шәнапы алакуп. Аҭҵаарадырраҿы шәылшамҭақәа рзы 
1992 шықәсазы  Д.И. Гәлиа  ихьӡ зху Аԥснытәи Аҳәынҭқарратә премиа 
шәанашьан, ааигәа шәаԥсаҵәҟьаны аҳәынҭқарратә ҳамҭа «Ахьӡ-Аԥша» 
аорден аҩбатәи аҩаӡара шәанаршьеит.

Зыԥсҭазаара зегьы зтәылеи зуаажәлари рымаҵ аура иазку Станислав Зо-
сим-иԥа Лакоба 60 шықәса шәхыҵра ауибилеи шәыдныҳәалауа, агәабзиареи, 
агәамчи, ақәранҵыра дуи шәзеиӷьаҳшьоит. Аихьӡарақәа зцу шәхатәы мҩа 
шәаԥхьаҟагьы ақәҿиарақәа ацзааит, ааԥсарагьы шәықәымзааит!

Аԥсны ашәҟәыҩҩцәа Реидгыла

 
СТАНИСЛАВ ЛАКОБА

АЖӘЕИНРААЛАҚӘА

	 АБӶЬЫЦ

Ҿаасҭит: аԥсҭҳәа
Нас сара сыҩнуҵҟа
Ақәа кыдҵәан идәықәлеит.

	 *  *  *
Амахәҭа бааӡа
Уи иахылҵыз шәҭуп
Аҭацәра

	 *  *  *
Ашәҭ ҿшәеит
Аҵла ҭагаланхеит

	 *  *  *
Асы ӡыҭит
Зегь раԥхьаӡа иԥырны иааит абӷьыцқәа

	 *  *  *
Аҭакар
Абас абжьы цәгьоуп аӡиас аԥсҭаҿы
Уаҟа ақәа кыдхаҽа алеира
Иалагазшәа

	 *  *  *
Иҟаԥшьы-уаркалеиуа аҵла 
Абраҟа иԥыххаа ицеит аԥша.

ШӘЫШЫҚӘСА ЗХЫҴУА АԤСУА

Сара даасԥылеит зыблақәа ҩ-тышак рымаз аҭаҳмада
Уи дцон ашьхақәа рылахь акыҷырақәа дырҭысны
Ажәытәӡатәи аӡхыҽҽа алабашьа иҽанҵаны.
Насгьы иара ихцәы-шла
Аԥреиԥш ашықәсқәа ирыццахақәаны
Урҭ ԥыжәжәеит
Икәыкәы-цыкә ицеит.

АХАҲӘ АԤСҬАЗАРА

Сара избон ахаҳә жәижәых,
Ахатә ҭра иазцозшәа,
Атыша ишҭаҳауаз.
Избан, уи абас аԥсы зҭнаршәаз?

Ахаҳә иадыруан аԥсаатәқәа,
Зынгьы хаҳәҵас ишкаҳауаз,
Ус ауаа рахьтә иаҳауан.
Аха иаҭахын иаҳар,

Аӡәы хаҭала абас иҳәар:
«Иугәаламшәои, ахаҳә мажәроу,
Абнаҟа акаҵәараҿ ишьҭаз?
Уи ԥсаатәхан ишьҭыԥраан ицеит».

      
Аурысшәахьынтә иеиҭ. Борис Гәыргәлиа

Ажәабжь кьаҿқәа

Асааҭ

Иаалырҟьан зҿаазхаз аԥша ауаҩ изқәала ишәҵатәы еиқәаҵәа 
ҭырчааны, амшынахь иханы дагеит. Ауаҩы амшынахь инапы рханы, 
аҳауаҿ ацәқәырԥақәа рнапсыргәыҵа ҭбаа ааникылеит. Аха ауаҩи амшыни 
раԥсшәеибыҳәара иаԥырхагахеит урҭ ирхаԥыруаз аҷныш.

– Сара саныхәыҷыз Аамҭа Ашьҩы ҳәа ахьӡ схырҵеит, ҳқыҭаҿ раԥхьа
ӡатәи асааҭ машәырла исцәыԥҽит азы, – аиҭаҳәара даҿын ауаҩы, инапы 
иахаз асааҭ аҵӷа еиқәаҵәа дахәаԥшуа. – Уи ашьҭахь сзиндырҩын ҳәа 
сыҟоуп, нас сҭаацәарахеит, анаҩс сабын, сеибашьҩын, стәанчаҩын…

Аррамаҵура данахысуаз аамҭа аҟнытә аҭаҳмада игәалашәараҿ инхаз 
хҭыс заҵәык акәын: дара рырхәҭахь еинрал дук иаара рҽазыҟарҵон, 
асолдатцәа шьац ԥшшәыла ашьац шәшәы ҳәа адҵа анрырҭа.

– Иубома, аҟәара ахаҳәқәа шаҟа ижьакцаз? – иҳәеит ауаҩы, иҟамыз 
аӡә иахь ихы нарханы. Нас аԥсыӡ асахьа зныз банка ҭацәык аашьҭихын, 
аԥслымӡ ала ирҭәны аҩныҟа игеит.

– Ари ацәа салызхуа ссааҭ ауп, – иҳәан, аҭаҳмада илацәа нҭааит.
…Аишәа иқәыз амҳаҵәқәа ицырцыруаз асаркьалых ваза иакәшо 

иалагеит. Амҳаҵәқәа есааира иццакуа аҳауаҿ агьежьқәа шҭырхуаз, 
иаалырҟьаны исаркьахан аваза иҭаԥрит. Урҭ ахьыгьежьуаз аҭыԥаҿы 
иҟаԥшьны агьежь ашьҭа анхалеит. Уи агьежь иааџьоушьаратәы ииашаны 
асахьа ҭыхын. Абри даазхәыцхьан еиԥш, абырг инапаҿы ациркуль ҟалеит. 
Абни ашьҭа иақәыршәаны акырынтә агьежь ҭихырц далагон, аха акгьы 
алҵуамызт, ицәыблаҟьон: ациркуль ихы иархәаны иҭихуаз агьежьқәа егьи 
агьежь иаҿырԥшны урыхәаԥшыр даара икьаҳәын, аганқәа хьырвырӡа, 
изеиҟарахомызт.

– Мшәан, изакәызеи нас агьежь? – иԥхыӡ дазхәыцуа ихы дазҵааит ауа
ҩы. – Аӡә напыла иҭихырц дшаҿу ианиқәымҿиалак, ациркуль ухы иархәа 
ҳәа иаҳҳәоит. Ациркули агьежьи?.. Асааҭи ахыцқәеи угәаладыршәоит.

Шьыжьла уи «асааҭ» абжьы даанарԥшуан, нас амшын ахь дцон 
алабақәеи, аԥаҭлыкақәеи, еиуеиԥшым ацахажәқәеи, ахәмарга ԥҽыхақәеи 
иҟәшәарц азы. Урҭ зегьы еизганы ацаҿы ишьҭаиҵон, нас иаразнак 
ихашҭуан. Уажәы-уажәы аҭаҳмада иуацәа уи еидикылақәаз зегьы маӡала 
иҩныганы икарыжьуан. Аха иара еиҭахгьы ауаа рыԥсҭазаара иаҟәырҷахаз 
аминуҭқәеи, асааҭқәеи, ашықәсқәеи рыла аца ирҭәуан.

– Абри зегь зеидукылои, саб? – диазҵаауан иҷкәын. Аха ауаҩы ҿымҭкәа 
иконсервтә банка дахәаԥшуан, нас амшын ахь дыццакуан. Амшын 
даргәаҭеиуан иара, ҳәаа змам уи асаркьа аиаҵәара цқьа иахылҵуаз 
алашара даршанхон, анкьа зны данхәыҷыз иԥиҽыз асаркьа ҵҩа змам 
аԥҽыхақәа ирылхызшәа ибон… Ауаҩы аҟәара дықәланы дышнеиуаз, 
амшын ахаҳәқәа ҭазыԥсоз аҷкәынцәа анибалак наҟ иԥхаиҵон.

– Ус ҟашәымҵан, амшын ԥсуеит, – дгәыҭҟьа-ԥсыҭҟьаха рызҿиҭуан 
иара.

Ахәыҷқәа уи ииҳәоз иазыӡырҩӡомызт, иччо-ихәмаруа ахаҳәқәа 
шдыршәыц идыршәуан. Аҭаҳмада аҟәара иҽықәыжьны аҵәыуара далагон, 
нас имчқәа еизганы, амшын ахь дҳәазаны ддәықәлон. Амшын-ӡы напыла 
ирӷәӷәаны икырц далагон, асаркьа аԥҽыха акәызшәа, нас «ихәыз» инапы 
ҿаиҳәон.

Ақәа анлеиуаз амшқәа рзы ақалақь зегьы амшын афҩы ианамҽхана
куаз, уи аԥслышқәа рыҵаҟа атәара бзиа ибон, ус аамҭа ихигон. Аха зны 
ақәаршҩы убас иӷәӷәахан, аҵлақәа рымҵан дахьтәаз аҟнытә дыԥханаҵеит 
ауаҩы, нас аарла акы игәалашәазшәа, ҩны шкәакәак ахьгылаз аҭыԥахь 
деихеит. Аҩны ахышәқәа ыҵарбаҟа иаркын, аха иара уи изеилымкаауашәа, 
ишьапԥынҵақәа дрықәгыланы, деихаччо аҩнуҵҟа иҟоу аӡәы акы иирбон, 



120

аӡәы дкылкааны дихәаԥшуазшәа ҟаиҵон, арахь дхьаирԥшырц иҭахын, 
изҿиҭырц далагон. Нас даара акыр дааиԥхьхәыцын, ибжьы рхәыҷны 
иҳәеит: «Абра издыруа ԥҳәызбак дынхоит ҳәа сыҟоуп».

Амшын аҟәараҿы уаҩ дыҟамызт.
Ауаҩы игага злаӡуаз ақәаршҩы асаркьа даныԥшылон.
– Шәара иԥҽыз асааҭ ахыцқәа шәоуп, ауаа! – дыҳәҳәон уи ибааӡаз 

аҭацәырахь.
– Ари закәыхи уажә иихәыцыз, – ицәаз аҭаҳмада даалырԥшыр ҳәа 

дшәаны ԥҳәызбак лыбжьы ыҵакны иааган, иханы иқәгылаз аԥслымӡ зҭаз 
абанка нықәылхит.

Абжьааԥнеиԥш ашацкыра ауаҩ иуада ианыныҩнала, «исааҭ» абжьы 
мгаӡацызт, ацәа дзалымҵӡеит, дшыцәаз дыцәан…

Акамбашь

Ашьыжь шаанӡа ашьразы иааргеит иара. Аҩызцәа ирыдкыланы. Акәац-
комбинат ашҭаҿы еизырцаз акамбашьқәа ажәытәан амфитеатр аренахь 
иқәырҵоз атәцәа-агладиаторцәа иреиԥшын. Иԥшӡаӡа, ишьшьылаҳаӡа 
иҟан акамбашьқәа, ахәаԥшшәы рхьыкәкәа, рыблақәа ҭпыж-ҭпыжӡа, 
рыхқәа ҟәазны.

Ари ашҭаҿы изакәызаалак ҳаскьынкгьы, шәҭыцкгьы иазҳауамызт 
– иахьабалак ҟьашьыран, абыб ықәчын. Ауаагьы мгәылыҿӡа, рқьышәқәа 
жәпаӡа, аԥхӡы рылхәхәа акәын ишыҟаз. Аха ари аԥхӡи абыби 
акамбашьқәа уаанӡа изшьцылахьаз, ибзианы ирдыруаз ракәымызт, 
зынӡа ирыцәтәымын. Иҵарӡа ихыз аҳәызба дуқәа мацара ракәын араҟа 
ицқьаз, иагьыцырцыруаз, уаҳа акымзарак. Ара аԥсрагьы даҽакын: лас-
сы иааиуамызт, ибааԥсӡан, ахәыҳаракырақәа рҿы инхоз, асахҭан ҭра 
иҭаҵаны аҳәызба хәыҷқәа ныҟәызгоз ауаа рҟынтә аԥсра еиԥшымызт. 
Урҭ акамбашьқәа ирзеилкаауаз абызшәала иныҳәа-ныԥхьон, рыхәдақәа 
ршьышьуан, аџьыка рҿарҵон, абатқәа аӡы ддыржәуан. Нас ахьчацәа 
рхәыҷқәа рҟәаҟәа иқәтәаны инеи-ааиларгьы руан, ажәҩан ахаҿы 
акьысра иазгәышьуа. Уаҟа акамбашьқәа ршьуазаргьы, даара бзиа иба-
ны, ирыхӡыӡааны ирызнеиуан, нас ашьтәа ахаҭа иныҳәо иажәақәа 
ишырзыӡырҩуа, инапқәа ишрыхәаԥшуа ишанханы иааҭгылон. Аҳәызба 
аҿы ахәда ианынахьыслак, аҽны ирзеиҭарҳәаз алакә ԥхыӡыла избо 
ахәыҷқәа реиԥш, маҷк иҭрысуан ауп, уаҳа акгьы...

Урҭ ашьшьыҳәа иааскьон. Аӡәи-аӡәи еишьҭагыланы. Ашьа шәытақәа 
ирганы иҟаз ахалаҭ ҟьашьқәа рышәҵаны. Акамбашь ашьапқәа шахала 
иҿаҳәаны икарыжьуан. Нас аразина магәқәа ишьаҵаны дааиуан аӡәы, 
акамбашь ахәда ԥиҟарц. Ианԥиҟалак ашьҭахь, ҷыдала ирхианы имаз 
аҵәца ааҭыганы, иалҵәрааны ацара иалагоз шьала ирҭәны даҵышьшь 
ижәуан, игәарԥхаӡаны. Уи Аџьа аветеран ҳәа ахьӡ иман, атәанчарахьы 
дцеижьҭеигьы акрааҵуан, аха аусурахь даауан зегь акоуп. Зқьыла арахә 
инапы иҵигахьан. Зегь раҵкыс бзиа ибаны иишьуаз, зегь раасҭа ахьаа 

зныруаз  акамбашьқәеи аҽқәеи ракәын. Ари ауаҩ изанааҭ гәыкала бзиа 
ибаҵәҟьон, дагьалаҽхәон зегьы ирылшом ҳәа. Уи ада уаҳа даҽа ускгьы 
издыруамызт. Акыршықәсазтәи иааԥсаразы аорденгьы ианаршьеит. 
Абас уажәраанӡа дыштәанчаҩугьы акомбинат ахь дааны, анкьеиԥш на-
пыла арахә ишьуан, афымцатә ҳәызбақәа ихы иамырхәаӡакәа. Аҩны 
ихы изыҩнакӡомызт, иара итәала арахә гәхьааигон. Акыраамҭа аусутә 
аныҟамлалак, даара игәы каҳауан, игәалаҟара зынӡа ибжьысуан, ихы 
ахьигара изымдыруа дықәхон. Аха иахьеиԥш, акамбашьқәа анаарцалак 
амшқәа иара изы ныҳәа дуун. Лымкаала бзиа ибон уажәы ишыршьуа 
еилызкаауаз акамбашьқәа рҵәыуара, ажьыргәыцқәа реиԥш иҟәаз-
ҟәазӡа рылаӷырӡ анкаҭәоз. Аҵәыуара ахәыҭ-хәыҭбыжь акәын иуаҳауаз… 
Уи аамҭаз иара иааира дук згаз еиԥш ихы ибон, акамбашьқәа зынӡа 
ишәарҭам, злеишәа цәгьам рахәуп ҳәа ыршаҳаҭуа. Аус ахьынӡаиуаз 
ашықәс дуқәа ирылагӡаны ахаангьы камбашьк алеишәа цәырнаго, 
аҽинамҭо иҟамлацызт. Убри аҟнытә иара агәра ганы дыҟан акамбашьқәа 
зегь раасҭа аԥсра зҽанызраало, злеишәа џьбарам ԥстәқәоуп ҳәа.

Амра ҩхашлан абыби ашьеи рыла ихҟьаз ашҭа иҭаԥхеит. Егьырҭ 
зегь ршьхьан. Камбашь заҵәык ахала инханы иҟан. Ашьапқәа шахала 
иҿаҳәаны ҭынч адгьыл аҿы ишьҭан иара. Ауаҩы иҽылаирҟәын, акам-
башь ахәда иазырханы аҳәызба ирмазеит. Ус, еимгеимцарак иалагӡаны 
ашьапқәа злаҿаҳәаз ашахақәа ԥыҵәҵәеит, арахәыц пақәа реиԥш, акам-
башь зкыз ауаагьы шәаны иадԥеит. Акамбашь ду алақәа цәырқшаԥаны, 
агәы аҭҳараҳәа еисуа, аҳәызба кны ишьҭаз ауаҩы кьаҿ ихагылан. Амч ду 
иамаз ала атәыҩақәа дырхаҵаны хыла дҩышьҭнахын, адгьыл дықәнажьт. 
Нас еиҭа даашьҭнахын, дырҩегьых дыршәны дканажьт. 

Акамбашь қыџьқыџьуан. Бетон баагәарала иҭахкааз ашҭа иакәшон. 
Абетон ҭыӡқәа џьарак аџыр иалхыз агәашә рҿан. Акамбашь ыҩны ишам-
чыз хыла уи агәашә иасит. Агәашә акыр иҿыжит, аха имаатит. Акамбашь 
атәыҩақәа иубаратәы икьаҳәхеит, ахы иалҵуаз ашьа  аблақәа ирхыҵәа
лон. Уи акәхеит, акамбашь даҽа ԥыҭк иаанаскьан, еиҭахгьы иҩны, амчи 
агәаӷи зегь еизганы аихатә гәашә ианас, агәашә ҩбаны иааимҟьеит.

Уажәшьҭа ахақәиҭра аман, асаба зынчылаз амҩаду ианыршәланы 
амшын  аганахь еиханы ицон. Амшын аҽанҭанажь, адгьыли ауааи наҟ 
хара иныжьны иӡсо есааира инаскьон.

Аурысшәахьынтә иеиҭ. Алина Жьиԥҳа

16. "Алашара", №3, 2013



122

И. Гә. АРГӘЫН,
аҭоурыхтә ҭҵаарадыррақәа ркандидат

 

АИБАШЬРА АШЬҬАХЬ АԤСНЫ ИҞАЛАЗ АЕТНОКУЛЬТУРАТӘ 
ЕИҬАКРАҚӘА 

(Адемографиеи абызшәатә ҭагылазаашьеи XX 
ашәышықәса анҵәамҭеи

XXI ашәышықәса алагамҭеи рзы)

Аԥсуаа аҵыхәтәантәи рхырҵәара – амҳаџьырра ашьҭахь, 1886 
шықәсазы рхыԥхьаӡара 58 961-ҩык ыҟан, уи иартәон 85,74% Аԥсны 
иқәынхоз ауааԥсыра зегьы рахьтә. Самырзаҟанаа 30 640- ҩык ыҟан, 
урҭ усҟан ҳаԥсыуаауп ҳәа рхы рыԥхьаӡон. Аԥсны инхоз агырцәа усҟан, 
3 474- ҩык ыҟан, абырзенцәа – 2 056, аерманцәа 1 337-ҩык, аурысцәа 
– 972-ҩык ыҟан�. Усҟантәи аамҭазы амҳаџьыррахь ицашаз цахьан, ишжьаз 
– «акамбашь аҟабқәа ишрызҭамтәоз рылала ианырба», аԥсадгьыл ахь 
ахынҳәра шуадаҩызгьы, ихынҳәқәаз ҟалеит. 

Урыстәылатәи аимпериаҿы раԥхьаӡа акәны ауааԥсыра ашәҟәы 
ранҵара мҩаԥган 1897 шықәсазы. Абарҭ аматериалқәа ишырҳәо ала; 
Қәҭешьтәи агуберниаҿы инхон 59 469-ҩык аԥсышәала ицәажәоз ауаа. 
(Сгәанала, уахь иаҵанакуан, Аԥсны анҭыҵ Кырҭтәыла инхозгьы)/ Аҟәатәи 
аокруг аҟны инхон 58 697-ҩык аԥсуаа, уи иартәон 55,28%. Урҭ рыдагьы 
Аԥсны инхон: агырцәа – 23 810-ҩык, аерманцәа 6 552-ҩык, аурысцәа  
6 011-ҩык, абырзенцәа 5 393-ҩык, ақырҭцәа 1 830-ҩык.

Самырзаҟан инхоз аԥсуаа рахьтә 1926 шықәсазы аԥсуа ҳәа зыҽҭазҩыз 
12 963-ҩык роуп, дара урҭгьы реиҳараҩык рхатәы бызшәа – аԥсшәа 
рызҳәаӡомызт. Абасала, Аԥсны инхоз аԥсуаа рхыԥхьаӡара иагхеит, уи 
лаҟәит 55 918-ҩык рҟынӡа, уи иартәон 26,4%. �Уи ашьҭахь, 1937 шықәсазы 
самырзаҟанаа «ақырҭуа» ҳәа ианҵаны апаспортқәа рырҭеит. 

1959 шықәсазы ауааԥсыра ашәҟәы рҭагалара аматериалқәа ишырҳәо 
ала, Аԥсны инхоз аԥсуаа xx ашәышықәса алагамҭазы актәи аҭыԥ аҿы  
ишгылазгьы, аԥшьбатәи аҭыԥ ахь ииасит: ақырҭцәа – актәи аҭыԥ 158 221-
ҩык ыҟан, аурысцәа – аҩбатәи аҭыԥ 86 715-ҩык, аерманцәа – ахԥатәи 
аҭыԥ 64 425-ҩык, аԥсуаа – аԥшьбатәи аҭыԥ  61,193-ҩык. Процентла ари 
иартәоит: ақырҭцәа – 39, 09, аурысцәа – 21, 42, аерманцәа – 15,92, аԥсуаа 

� Свод статистических данных  населении  Закавказского края, извлечённых 
из  посемейных списков 1886 г., Сухумский округ. Кутаисская губерния. Тифлис, 
1893.	

� Первая всеобщая перепись населения Российской империи 1897 г.Кутаисская 
губерния, 1905. Выпуск 6. Ад. 32.

– 15,12�. Ишаабо еиԥш, аԥсуаа рыԥсадгьыл аҿы еиҵахеит, аныӡаара 
ихықәгылеит. Ҳәарас иаҭахузеи, абас еиԥш аҭагылазаашьа ԥсабаратәла 
иҟамлаӡеит. Акы, ақырҭуа меншевикцәа Аԥсны иахаԥаны ианыҟаз 
(1918–1921) имҩаԥыргоз амилаҭтә политика иарҿиеит, ҩбагьы,  Аԥсны 
Қырҭтәыла ианадҵаха 1931ш., Аԥсны анапхгареи аԥсуа интеллигенци-
еи арепрессиа анырзыру ашьҭахь, атәым милаҭ еиуаз Аԥсныҟа иаага-
ны (еиҳараӡакгьы ақырҭцәеи агырцәеи И. А.) рнырхара иахылҿиааит. 
Иԥсабаратәны иҟаз «аҩнра бзианы иныҟәыргоит» ҳәа Самырзаҟантәи 
ахацәа ирацәаҩны агыруа ҭыԥҳацәа ааргон ԥҳәысс, нас урҭ ирхылҵуаз 
зегьы раԥхьа ранацәа рбызшәа рҵоит.  1970 ш. инадыркны, аилагарақәа 
шыҟазгьы, Аԥсны инхоз аԥсуаа рхыԥхьаӡара иацло иалагеит. Изыбзоураз-
гьы, Сталини Бериеи рхаан еиԥш, хаз ҷыдала аԥсуа қыҭақәа рҿы ақырҭуа 
қыҭақәа реиҿкаара, уаҟа иааргоз ақырҭцәа зыҩнарҵоз аҩнқәа рыргылара 
иаҟәыхын, иара усгьы ақырҭцәа Аԥсныҟа иааганы рнырхара акыр иаан-
кылан. Убас, 1959 шықәсазы Аԥсны инхоз аԥсуаа 61 193-ҩык ракәызҭгьы, 
1970 шықәсазы урҭ ҟалеит 77 276-ҩык, насгьы аԥсуаа хыԥхьаӡарала 
ахԥатәи аҭыԥ ахь ииасит (актәи аҭыԥаҿ игылан ақырҭцәа – 199 595; 
аҩбатәи аҭыԥаҿы аурысцәа – 92 889-ҩык ыҟан, аерманцәа ыҟан 74 850-
ҩык�. Насгьы Гал араионаҿ инхоз ари аамҭазы ассимилиациа рыхьхьан, 
аԥсуаа рхыԥхьаӡараҿы анырра ҟарҵартә иҟамызт.  «Аилагарақәа» ҳәа 
зыӡбахә сҳәаз рзы ажәақәак: 1959-тәи, 1970-тәи, 1979-тәи, 1989-тәи СССР 
ауааԥсыра ашәҟәы рҭагалара аан ақырҭуа ҭаҩҩцәа маӡала адҵа рыман, 
«аԥсуаа зыжәлақәа  иа, уа, ава  рыла инҵәо дара ишырбо, ишырҳәо ала 
рмилаҭ карандашьла иҭарыҩларц, уаха аҩны ианнеилак, карандашьла 
ианырҵаз ааныхны «аԥсуа» ахаҭыԥан «ақырҭуа» ҳәа ианырҵарц.  Абасала, 
20–25 нызқьҩык аԥсуаа «ақырҭуа» ҳәа ашәҟәы иҭаргалон. Уи иабзоураны, 
1959 шықәсазы Очамчыра араионаҿ аԥсуаа 23  779 ҟалеит, ақырҭцәа 
24 481-ҩык�. Арахь уахәаԥшыр, 1939 шықәсазы, ари араион аҿы инхон 
аԥсуаа – 27 941-ҩык, ақырҭцәа ракәзар – 11 964-ҩык ракәын иҟаӡаз.� 
Абас еиԥш иҟаз аилагара дзацәымцеит аԥсуа ҵарауаҩ Гь.А. Ӡиӡариагьы. 
Уи Қарҭ даныҟаз архив аҿы иҭаххеит ашәҟәҭаҩра аан дшанҵаз гәеиҭарц. 
Ассиргьы ибеит: амилаҭ ахьарбаз «ақырҭуа» ҳәа дҭагалан. Усҟан уи 
ацтәы ҟаиҵеит, аха рацәак акгьы илдмыршеит. Иара иеиԥш ирацәаҩны 
ишҭагалаз дазымхәыцит. Очамчыра араион администрациаҿы аус зуаз 
Заур Адлеиба ишсеиҳәаз ала, 1989 шықәсазы ауааԥсыра ашәҟәы рҭагалара 
имҩаԥгаз агәра рымгазт, маӡала аԥсуаа имҩаԥыргеит ауааԥсыра ашәҟәы 

�Народное хозяйство Абхазской АССР. Статистический сборник. Тбилиси, 
1973., ст. 33; Аргун И. Г. Иахьатәи аҧсуаа рыбзазаашьеи ркультуреи. Аҟәа, 
1976. Ад. 15-19. 	

� Аргәын И. Гә. Иарбоу иусумҭа. Ад. 18.
� Народное хозяйство Абхазской СССР. Ад. 47.  
� Иара уа. Ад. 46. 	

рҭагалара, уи иаанарԥшит араионаҿы 10-нызқьҩык инареиҳаны аԥсуаа 
«ақырҭуа» ҳәа ашәҟәы ишҭагалаз. Ари аҩыза аилагара егьырҭ араионқәа 
рҟынгьы имҩаԥыргазар акәхап. Ишакәхалакгьы, Аԥсны инхоз ақырҭцәа 
рхыԥхьаӡара 200 нызқьҩык иреиҳамызт.

Ақырҭуа-аԥсуа еибашьра (1992–1993 шш.) иалагаанӡагьы Аԥснынтәи 
иқәҵны ацара иалагахьан аурысцәеи аерманцәеи. Иаҳҳәозар, 1979 
шықәсазы Аԥсны инхоз аурысцәа рхыԥхьаӡара лаҟәит 79,7 рҟынӡа, уи 
иартәон 16,4%, 1970 шықәсазы урҭ ыҟан 92, 9-ҩык, иагьартәон 19%. 1989 
шықәсазы, Аԥсны инхоз аурысцәа 74,9 ракәын, процентла уи иартәон 
14,3. Аерманцәа ракәзар, 1970 шықәсазы Аԥсны инхоз 15, 4% ыҟазҭгьы, 
1989 шықәсазы уи лаҟәит 14,6 рҟынӡа�. Ари апроцесс еиҳагьы иӷәӷәахеит 
аибашьра анцози уи анеилга ашьҭахьи. Иаҳҳәозар, 2003 шықәсазы Аԥсны 
иаанханы иҟаз аурысцәа – 23 420-ҩык ракәын, уи иартәон 11% заҵәык, 
аерманцәа ракәзар, Аԥсны иаанхаз 44 869-ҩык роуп, ари иартәоит 
21%.  Ишдыру еиԥш, ақырҭуа ар аибашьра ианаҵаха Аԥсны ааныжьны 
иқәымҵыр амуит, ар анхьаҵуаз ирыцны ицеит ақырҭцәагьы реиҳараҩык. 
Урҭ 2003 шықәсазы Аԥсны инхоз, 40 443-ҩык ракәын, процентла иҟан 19,0�.  
Аибашьра аан ақырҭқәа рыбзоурала, Аԥсны иқәҵны ицеит абырзенцәа 
реиҳараҩык. Урҭ иахьа Аԥсны иаанханы иҟоу 1 466-ҩык роуп.�   

Иааџьоушьартә зхыԥхьаӡара иацлаз аԥсуаа роуп. 2003 шықәсазы 
ауааԥсыра рхыԥхьаӡара азгәаҭара имҩаԥнагаз аматериалқәа ишырҳәо 
ала, аԥсуаа Аԥсны инхоз 94 597-ҩык ыҟан, уи иагьартәон 44,1%.� 2011 
шықәсазы Аԥсны имҩаԥган ауааԥсыра ашәҟәы рҭаҩра. Урҭ аматериалқәа 
ишырҳәо ала, Аԥсны инхо аԥсуаа рхыԥхьаӡара ҟалоит 122 175-ҩык, ари 
иартәоит 50,8%�. Ишаабо еиԥш, шықәсқәак рыла аԥсуаа рхыԥхьаӡара 
иацлеит 26 нызқь инеиҳаны. Ари зыбзоуроу ҳәа аҳәынҭқарратә ста-
тистика аусзуҩцәа акгьы рҳәом. Ари зыхҟьо, сгәанала, ауааԥсыра 
ашәҟәы рҭагалараан  иҟаз (Асовет аамҭазы, – И. А.) аилагарақәа роуп, 
уи қарҭаа ишымҩаԥыргоз хыхь иазгәаҳҭахьеит.  Избан, изырҭахызи 
ақырҭуа милаҭ еилыхыҩцәа аԥсуаа рхыԥхьаӡара аларҟәра, аилагарақәа 
рыҟаҵара? Иаҳгәалаҳаршәап уаанӡатәи хҭысқәак: 1931 шықәсазы 
Аԥсны Қырҭтәыла иалаҵан автономтә республикак аҳасабала, 1936 
шықәса анҵәамҭазгьы, Қарҭ дызгашаз ахәшә иҭаны иԥсҭазаара далхын  
Н.А. Лакоба, 1937 шықәсазы Аԥсны еиҿкаан «Абхазпереселенстрой» 
захьӡыз анаплакы. Уи хықәкы хадас иаман Аԥсныҟа иааргоз ақырҭцәа 
зыҩнарҵашаз аҩнқәа рзыргылара; 1937 шықәсазы аԥсуаа ирымаз ала-

� Ачугба Т. А. Этническая история абхазов 19-20 вв. Сухум. 2010. Ад. 252. 	
� Абхазия в цифрах. Официальное издание. 2009. Ад. 25. 	
� Итоги переписи населения республики Абхазия. Сухум. 2012. Ад. 29. 	
� Абхазия  в цифрах. Ад. 25. 
� Итоги переписи… Ад. 7.	

тин шрифт ахаҭыԥан, ақырҭуа шрифт ахь риагара; 1945 шықәсазы аԥсуа 
бызшәала иҟаз ашколқәа аркны ақырҭуа школқәа аԥсуаа рзы раартра; 
1947 шықәсазы аԥсуа ҭыԥхьӡқәа, аӡиасқәа рыхьӡқәа ԥсахны қырҭшәала 
ицәажәо рыҟаҵара; 1949 шықәсазы Аԥсны инхоз абырзенцәа ахыганы 
Ҟазахстанҟа, Абжьаратәи Азиаҟа рдәықәҵара, изыҩназ рыҩнқәа иаар-
гоз ақырҭцәа рыҩнаҵара, аԥсуа ҭоурых аилагара…  Шаҟа уҳәари, шаҟа 
угәалауршәари! 

Хықәкыс ирыман аԥсуаа рхыԥхьаӡара аларҟәра, ратәамбара, 
рзинқәа рыларҟәра, ассимилиациа рзура, нас ақырҭцәа рхыԥхьаӡарала, 
самырзаҟанаа ишырзыруз еиԥш, армаҷра, ирылшазгьы рацәоуп, 
самырзаҟанаа иахьала рбызшәа рҿыхуп, рыхдырра ԥсахуп. Урҭ аԥсуаа 
ирҿадыргыларц иаҿуп иахьагьы. 

Аԥсуаа хыԥхьаӡарала (Аԥсны иахьаҵанакуа) иахьеиҳау 7 регионк 
рыҟноуп. Ақалақьқәа Гагра (6 544); Пицунда (2 468); Афон (904); Аҟәа  
(42 355); Тҟәарчал (3 335); Гәдоуҭа араион (28 168), Очамчыра араион 
(19 350); аерманқәагьы х-регионк рыҟны еиҳан: Гагра араион (16 212), 
Аҟәа араион (7 208), Гәылрыԥшь араион (9 224); ақырҭцәа еиҳан ҩ-раионк 
рҟны: Тҟәарчал араион (6 794), Гал араион (27 065).� Ишаабо еиԥш, 1989 
шықәса раахыс Аԥсны ауааԥсыра реилазаара аҽаԥсахит, актәи аҭыԥ ахь 
ихынҳәит аԥсуаа. Ақырҭцәеи аԥсуааи реибашьра иалагаанӡа Аԥсны инхоз 
аԥсуаа 18% ракәын иҟаз. Аԥсны ахьчаҩцәа иҭахаз рахьтә аԥсуаа ыҟан 
80% инеиҳангьы. Ибжьаӡыз, насгьы еиҭымцәахаз рахьтә аԥсуаа аԥхьа 
игылоуп. Даҽакала иаҳҳәозар, аԥсуаа хыԥхьаӡарала 40-нтә иреиҳаз 
ақырҭцәа рыԥсадгьыл иқәырцеит, аиааира ргеит. Ҵоуп, аԥсуаа ахыхьчара 
хацәнмырха ианалага рыԥсадгьыл ахьчараҿы ирыдгылоз, ирыцхраауаз 
ҟалеит. Аԥсуаа хацәнмырха ақәылаҩ иҿамгылазҭгьы, цхырааҩ дҟалаӡомызт. 
Урҭ ааит Нхыҵ Кавказынтәи, Урыстәылантәи, Ҭырқәтәылантәи. Аԥсуа диа-
спорагьы ари аус ԥшьа иахаҵгылеит. Аӡәырҩы иџьаршьоит иахьагьы ари 
аибашьраҿы аԥсуаа аиааира ахьыргаз. Ацхыраара шрымазгьы, аԥсуа ар 
хыԥхьаӡарала акыр еиҵан, аха аԥсуа еибашьцәа ирыхьчон рыԥсадгьыл, 
руаажәлар, ахәыҷы, аду. Ақырҭцәа ракәзар иаку Қырҭтәыла, мамзаргьы 
Қырҭтәыла акзаара рыхьчарц иаҿын. (Шәахә. атаблица)

Аидеиа аганахь ала аԥсуаа аԥыжәара рыман, иара убри ауп аиааира 
дзыргазгьы… Даҽакала иаҳҳәозар, аԥсуаа рыԥсадгьыл рмыхьчар царҭа 
рымамызт, ақырҭцәа ахьцашаз рыман. Иахьа Аԥсны Урыстәыла иазханаҵаз, 
ихьыԥшым ҳәынҭқаррахеит. Аԥсуаа аҳәынҭқарра зырҭаху етноск, жәларык 
раҳасабала рхеиқәырхаразоуп. Аԥсуаа рхеиқәырхара аус дара рнапы 
иануп, даҽаӡәы уи изыҟаҵом, аусқәа рзеиҿкаар еиқәхоит, ирзеиҿымкаар 
аамҭа иалаӡыҭуеит, ишнеиуа дара реиҳа иӷәӷәоу ажәлар ирылаӡуеит. Аха, 
даҽа шьоукы, егьа иссирзаргьы, рылаӡҩара ҳақәшаҳаҭума? Ажәакала, 
аԥсуаа ирҭахуп ахеиқәырхара, идырҿиарц рҭахуп ртрадициатә культура, 
рбызшәа. Абри аус анагӡараҿы ирацәоуп амҩақәа, иарбану изнылатәу?

�Абхазия в цифрах. Ад. 27; Итоги переписи населения. Ад. 109. 

Ҳазҭагылоу аамҭазы Аԥсны инхо аҿар ашколаҿ аҵара рҵоит 4-бызшәак 
рыла: аԥсуаа алагарҭатә классқәа рҟны (1-4 аклассқәа рҟны)  аԥсышәала 
аҵара рҵоит (амаҭәарқәа зегьы аԥсышәала ирхысуеит) 4-тәи аҟынӡа, 
нас  5-тәи акласс инаркны амаҭәарқәа урысшәала ирҵоит. Иҟоуп аурыс 
школқәагьы 1-тәи акласс инаркны 11-тәи акласс  аҟынӡа амаҭәарқәа зегьы 
урысшәала иахьырҵо. Аерманцәа рхәыҷқәагьы рхатәы бызшәала аҵара 
рҵоит. Гал араион аҟны, амшын агаҿа иаԥну ақыҭақәа рҟны ахәыҷқәа 
қырҭшәала аҵара рҵоит. Иазгәаҭатәуп, арҭ абызшәақәа рыла иаԥҵоу 
арҵага шәҟәқәа рзаарҭиуеит Москвантәи, Ереванынтәи, Қарҭынтәи. 
Шәышықәса инарзынаԥшуа иҳаланхоз, змаҟа ҳадызҳәалаз ақырҭцәа 
– агырцәа реиҳараҩык иахьала Аԥсны иқәҵит, аха иаҳзынрыжьит 
аԥсуара иаҵанамкуа ахымҩаԥгашьақәа, иаҳҳәап, иԥшӡоума ахацәа 
аҵәах-ҵәахҳәа реибагәыӡра? Аԥсуаа ирымоуп ажәа «агәы адкылара». 
Ари аҵас еиқәырханы ирымоуп хылҵшьҭрала иаҳзааигәоу, Нхыҵ Кав-
каз инхо адыгақәа, нас егьырҭ Кавказ ашьхарыуаагьы. Еиқәханы иҟоуп 
аԥсшәаҿы ажәа «ачашә», аетимологиагьы еилыкка иҟоуп, аха шьоукы 
ари ажәа ахаҭыԥан рхы иадырхәоит «ахаҷапыр». Акы, араҟа ахаҷа рхы 
иадырхәаӡом ари ачыс ҟазҵо, ҩба, ари ачысхә аԥсышәала ахьӡ зама-
нала еиқәханы иҟоуп, зегьы ҳхы изаҳмырхәозеи? Адаӷь штәоу, амаҭ 
анабалак, иԥаны уи аҿы иҭаԥалоит агипноз иахырҟьаны. Насгьы, адаӷь 
аӡиас ианаанахәа «усгьы амшын ахь сцарц сҭахын» аҳәеит ҳәа иазырҳәо 
ҳаиԥшымхааит…

Милаҭк, жәларык, етноск раҳасабала ахеиқәырхара хымԥада иаҳҭахуп, 
ацқьарагьы аԥсуара ишаҵанакуа еиԥш. Аԥсуара аилагара, агәхьаа амк-
ра иахҟьаны, шаҟа рыцҳара (ԥсҭбара) ҟалахьоузеи! Аԥсуара еиларгоит 
еиҳараӡак аҿар. Аԥснытәи ақалақьқәа Гагра, Гәдоуҭа, Афон, Аҟәа, Очамчыра 
унеир аҿар рганахь ала аԥсышәак шамахамзар иуаҳаӡом. Ҭырқәтәылантәи 
иааз аԥсуа адәқьан дахьныҵалаз аԥсышәала драцәажәоит, дара ԥсыуа-
ауп азы, аха ԥсышәала аҭак иаҳаӡом. Амашьынаныҟәцаҩцәа еиҳарак 
аҿар, аԥҟара иақәыршәаны уныҟәар иаргәамҵуеит, дара ракәзар, 
аԥҟара еилаганы арымала, ма арыӷьала иувҟьоит. Урҭқәа ирхырҟьаны 
шаҟаҩы ҭахахьада! Ачарахь аҭаца дрызнамгакәан (амашәыр иахҟьаны) 
шаҟа ԥсҭбара  ҟалахьеи? Аӡиас ахаҿы ахәшә (ашҳам) лҭаԥсаны, уа иҭоу 
ԥсыӡгьы, маҭгьы, даӷьгьы ҭнашьаауа ҳақәымшәаӡаци? Ашьхараҿ автомат 
иҭоу апатронақәа зегьы ашәарах ргәыдҵара атәы ҳмаҳаӡаци! Аԥҟара-
азакәан еилаганы аԥсыӡкраҿы шаҟаҩы ҭахахьада? Ажәакала, Аԥсны 
иатәымуаау реиԥш рхы мҩаԥыргоит аҿар. Урҭ аибашьраан иааџьоушьартә, 
ипатриотцәаны рхы шымҩаԥыргоз ҳхаҳмыршҭып. Ааигәа Аԥсны абыргцәа 
рхеилак иҟанаҵеит ааԥхьара, излауала аҳәынҭқарра аргылараҿы аԥсуара 
ҳхы иаҳархәарц, уимоу идеологиак  аҳасабала ахархәара аиурц. Ари 
аидеиа иадгыло рацәаҩуп. 

Аԥсны аԥсуаа рдемографиатә ҭагылазаашьа акьыԥхьаҿ сазааҭгылахьеит 
акырынтә. (Шәахәаԥш агазеҭ «Форум» 2005, № 26, агазеҭ «Аԥсны» 2002, 
№13) . 1989 шықәсазы Аԥсны инхоз аԥсуаа 18% ракәын иҟаз, ари апро-

цент ала иузеиқәырхом аԥсшәа, иааидкыланы аԥсуаа ртрадициатә культу-
ра. Ҵоуп, ааигәа имҩаԥгаз ауааԥсыра ашәҟәы рҭагалара (2011 шықәсазы) 
ишаҳәо ала, Аԥсны иахьа инхо аԥсуаа 50% иреиҳахеит. Аха аригьы иазы-
хьчом аԥсуаа, аԥсуара, аԥсуа бызшәа аиқәырхараҿы ианеиҵаха, аԥсуаа 
рыԥсадгьыл аҿы иҟазароуп 60-70% иреиҵамкәаны. Нас, иҳамоума иахьа  
алшара (ашанс) адемографиатә ҭагылазаашьа ҳарҽеиратәы.  Хымԥада 
иҳамоуп, аха уи иҳамоу алшара (ашанс) ҳхы иаҳархәароуп. 

Зегь раԥхьаӡагьы, ихьыԥшым аҳәынҭқарра мыругоуп, еиҳараӡакгьы 
амилаҭ аҿиара иадҳәалоу азҵаарақәа рыӡбараҿы. Анцәа иџьшьаны, 
ихьыԥшым аҳәынҭқарра ҳара иҳамоуп, ишақәнагоу ҳхы иаҳзархәар. 
Сшахәаԥшуала, иахьа зегьы ирыцку проблемас иҳамоуп милаҭк аҳасабала 
а х е и қә ы р х а р а . Ари аус аҿы ухы иаурхәаша рацәоуп, дара убарҭ 
сырзааҭгыларц сҭахуп.

ООН аекспертцәа ишазгәарҭо ала, ҳазҭалаз xxI ашәышықәса иалагӡаны, 
100-нызқьҩык рҟынӡа иҟоу амилаҭқәа рбызшәақәа адунеи ианыӡаауеит. 
Ҳара, аԥсуаа ҳақәшаҳаҭума абри еиԥш алахьынҵа, «ҳазго ҳаигааит» ҳәа 
ҳҿи-ҳнапи еиқәҵаны ҳтәарыма, ма «акаамеҭ ҟалоит» анырҳәа, «уи аҵкыс» 
аҳәан, ахәацаԥшь алақәа ҭнахит, акаамеҭ ҟамлаӡеит, ахәацаԥшь лашәны 
иаанхеит. ООН аекспертцәа ирҿаҳаргылароуп аҿиара, аха иахьа иҳамоу 
аҭагылазаашьа уи алнаршом. Ааигәанӡа ақыҭаҿы инхоз аԥсуаа еиҳан, 
аха иахьа ақалақьқәа рҿы инхо еиҳахеит. Ишмодахаз ала, ахшара дзауз 
аԥҳәыс, аӡәы-ҩыџьа анлоулак, уа даангылоит, лхы абзабаа арбарахьы, ма 
аҽырбарахь диасуеит. Аӡәи ҩыџьеи ахшара рыла амилаҭ рхыԥхьаӡара 
иацлаӡом, уи шьақәдыргылахьеит адемографцәа. Амилаҭ рхыԥхьаӡара 
анзацло 3-ҩык инареиҳаны ахшара аныҟоу ауп. 

Иманшәаламкәан иҟоуп ахшараиурҭа аҭагылазаашьагьы. Аԥҳәыс 
ахшараиуразы уахь инеиз, зны-зынла 30-нызқь мааҭ лымшәакәан 
ддырманшәалаӡом. Арсҟак аԥара ашәара ахшара дзаурц зҭаху зе-
гьы ирылшаӡом, нас ишԥаҟарҵари урҭ? Сгәанала, ахшараиура аус 
аҳәынҭқарра ахахьы иагароуп. Аус замуазеи, аибашьра  ҟалаанӡагьы 
иаԥҵаз Адемографиатә фонд?  Зыӡбахә ҳамоу азҵаара амҩақәҵара 
зуалԥшьоу, уи ҳауаажәларратә хеидкылоуп.

Иааркьаҿны иаҳҳәозар, аԥсуаа рхыԥхьаӡара ԥсабаратәла реизырҳаразы 
алшара (ашанс) ҳамоуп, аус злоугьы уи иҳамоу алшара (ашанс) ҳхы 
ишаҳархәо ауп. Аизҳара, уааԥсырала аҿиара ҳҭахыҵәҟьазар, ипопулиа-
рым азакәанқәагьы ҳадаҳкылароуп, ҳхы иаҳархәароуп. Иаҳҳәап, асаби 
амгәарҭа дышҭоу ишьра (аборт) аҟәаҳхыр (закәанла) зыҟамлаӡои? Ас 
еиԥш азакәан змоу аҳәынҭқаррақәа ыҟоуп. Изҳәо дҟалар алшоит, ари 
еиԥш азакәан аԥҵара (адкылара) ауаҩытәыҩса изинқәа рыхьчара аи-
лагароуп ҳәа. Аха, ауаҩы иҟаимҵар дшыԥсуа идыруазар, деиқәзырхаша 
ахәшә ыҟазар, ихы иаимырхәаӡои? Иааизакны, аԥсуаа милаҭк аҳасабала 
ахеиқәырхара ҳҭахызар, усҟак изышьцылам, ирылаҵәам азакәан 
ҳадаҳкылароуп, ҳақәныҟәароуп, уи згәамԥхо ыҟазаргьы. Иааркьаҿны, 
ахшараиурҭахь инеиуа аԥҳәыс аԥара лымхтәым, ԥарак шәатәызар 

аҳәынҭқарра ахахьы иагароуп. 
Аԥсуаа милаҭк аҳасабала реиқәырхара ахьалшо рҭоурыхтә ԥсад-

гьыл – Аԥсны заҵәык ауп, даҽа ҳәынҭқаррак аҿы уи залшом, егьа 
рҽазыршәаргьы. Ишԥаҟоу аҭагылазаашьа иахьа аԥсуаа реиҳараҩык 
ахьынхо – Ҭырқәтәыла? Ари аҳәынҭқарраҿы инхо аԥсуаа, егьырҭ амилаҭ 
маҷқәа реиԥш, рыхьӡи рыжәлеи рхыхуп, рхатәы бызшәа – аԥсшәа рҿыхуп, 
еиҳараӡак урбанизациа иахҟьаны. Миллионла иҟоу ақәырдцәа ари адгьыл 
ҭоурыхла дара ишрыԥсадгьылугьы, ма автономиак рымам. Ари атәылаҿы 
инхо аԥсуаа зны-зынла иҽхәаны ирҳәалоит: «Ашә ҳамысӡакәан аиҳабыра 
ахьтәоу ҳнеиуеит» ҳәа. Сара аԥсуак иаҳасабала сҵаауеит: аиҳабыра рахь 
анеира бзиоуп, аха умилаҭ реиқәырхаразы уантәи ирыздәылугазеи? 

Аибашьра анцоз, аҟазаареи аҟамзаареи ҳәа аԥсуаа рзы азҵаара 
анықәгылаз, Аԥсны ахада В.Г. Арӡынба иаԥиҵеит Арепатриациазы (аԥсуаа 
рыԥсадгьыл ахь рырхынҳәразы. И. А.) акомитет. Уи аахыс аамҭа акыр шца-
хьоугьы, Акомитет иҟанаҵахьоу шмаҷымгьы, иҟанаҵаша еиҳагьы ирацәоуп. 
Аԥсуаа етноск аҳасабала реиқәырхара еиҿкаатәуп рҭоурыхтә ԥсадгьыл 
– Аԥсны. Ари аус иалагатәуп аԥсуаа рыԥсадгьылаҿ, рдемографиатә 
ҭагылазаашьа арҽеирала, аиӷьтәрала. Иахьа Ҭырқәтәыла инхо аԥсуаа 
рхыԥхьаӡаразы аҵарауаа ргәаанагарақәа еиқәшәом, урҭ шахәаԥшуала 
ианеиҵаха 200 нызқьҩык ыҟоуп, ианеиҳахагьы 700 нызқьҩык рҟынӡа 
инаӡоит (Аргун. Абхазы. 2012. ад. 454). Ҳәарас иаҭахузеи, аҳәаанҭыҵ 
инхо аԥсуаа зегьы рҭоурыхтә ԥсадгьыл ахь иузырхынҳәуам, аха гәыԥҩык? 
50 нызқьҩык раҟара урхынҳәыр замуазеи?! Урҭ ахьынхаша адгьылқәа 
ыҟоуп, Аҟәа араионаҿ, иаҳҳәозар, Гәыма инхоит 38-ҩык, Акаԥа – 37-ҩык. 
Бжьаратәла Аҟәантәи Гәыманӡа ибжьоуп 20 км. Амҩа акаҭран ықәырҭәан 
иҟаҵоуп, амала ҭыԥқәак рҿы ирҽеитәуп, напы адкылатәуп. Акаԥагьы 
убасшәоуп ишыҟоу. Аибашьра ҟалаанӡа ара ауаа ҭырҭәааны инхон, 
анхамҩагьы рыман. Иаҳҳәозар, Акаԥа ақыҭан ашәҭ (гвоздика) рааӡон, 
ашәҭ аныҟалалак Урыстәылаҟа иганы ирҭиуан, уи ала рхы ныҟәыргон, уа 
инхоз еиҳараҩык абырзенцәа ракәын. Арепатриантцәа рус злауадаҩу 
– иахьынхаша ирласны  еиҿукаар ауеит, аха акыр зыҭнырхша, ачахә ахь-
роуша аусурҭа рзеиҿкаатәуп. Ари аиҿкаара аҳәынҭқарра-арепатриациазы 
акомитет ахахьы иагароуп. Иҭацәу адгьылқәа зеиԥшроу, ҵиаақәас ирнаало 
ашьақәыргыларазы адгьыл анализқәа ҟаҵатәуп. Араҟа сырзааҭгылом 
егьырҭ араионқәа (Гәылрыԥшь, Очамчыра) ирымоу адгьылтә резервқәа, 
урҭ рацәоуп. Иааилацаланы иаҳҳәозар, иахьатәи Аԥсны аҭагылазаашьаҿы 
арепатриантцәа аламырхәыкәан ӡбашьа амам, ас адгьылқәа (ақыҭақәа) 
ҭацәны наӡаӡа изаанхом, уи ҳхаҳмыршҭып. 

Иахьатәи Аԥсны адемографиатә ҭагылазаашьала арҽеиразы иҟоуп 
даҽа резервкгьы. Хыхь ҳалацәажәахьеит 19-тәи ашәышықәса анҵәамҭазы 
Гал араион (Самырзаҟан) иҟаз аҭагылазаашьа. 1886 шықәсазы ари аре-
гион аҿы  30 нызқьҩык инареиҳаны «аԥсуа» ҳәа ашәҟәы иҭагалан. 1926 
шықәсазы урҭ рахьтәи 13 нызқьҩык инарзынаԥшуа «аԥсуа» ҳәа иҭаҩын. 
Аха 1939 шықәсазы араҟа «аԥсуа» ҳәа зыҽҭазҩыз 300-ҩык раҟароуп. 

Абасала, ишакәхалакгьы, ари араионаҿ инхоз аԥсуаа ассимилиациа рызун, 
урҭ «ақырҭцәа» ҳәа ашәҟәы иҭаҩуп, аха иахьанӡагьы иаанханы иҟоуп урҭ 
рыжәлақәа: Ҭарбая(иа), Қецбая(иа), Быҭәбая(иа), Езыгәбая(иа), Колбая(иа), 
Зухбая(иа) уб. егь. Абарҭ ажәлақәа ирҳәоит урҭ ԥыхьа ишаԥсуаз. Иа-
хьа абарҭ ажәлақәа змоу ирҭахуп рхәыҷқәа аԥсышәала аҵара рҵарц 
ашколқәа рҟны. Араионтә газеҭ «Гал» аредактор хада Нугзар Салаҟаиа 
игәаанагарала, ишақәнагоу ҳхы ҳзымҩаԥгар 30% инареиҳаны араионаҿ 
инхо ауааԥсыра аԥсуарахь ихынҳәуеит. Иахьа араионаҿ инхо аԥсуаа 208-
ҩык роуп (Итоги переписи населения. 2012. Ад.143) иҟоу. Иазгәаҭатәуп, 
араионаҿ инхо ауааԥсыра реиҳараҩык рыҩны гыршәалоуп ишцәажәо. 

Ишаабо еиԥш, Аԥсны инхо аԥсуаа рдемографиатә ҭагылазаашьа иҵе
гьы аиӷьтәразы алшарақәа (ашансқәа) ҳамоуп, аус злоу, урҭ алшарақәа 
ҳхы ишаҳархәо ауп. Еиҭасҳәахуеит, аҳәынҭқарра зехьынџьара имаругоуп, 
уи ухы иузархәар иактуалу апроблемақәа (амилаҭ иаҵанакуа) рыӡбара 
улнаршоит, ухы иузамырхәар, аамҭа баша ицоит, амилаҭгьы еиҳа иӷәӷәоу 
ирылаӡыҭуеит. Ажәакала, аҳәынҭқарра заҳҭаху, зегь раԥхьаӡагьы, ажәлар 
рыҿиара, реизҳазыӷьара азҵаарақәа рыӡбаразоуп,  ажәлар аҳәынҭқар
разы акәымкәан аҳәынҭқарра ажәлар рзы. Ари хымԥада ибзианы еилыр-
каауазар ауп аҳәынҭқарраҿы амаҵура змоу зегьы.

Ааигәа аҳҭнықалақь Аҟәа аԥсуа интеллигенциа рхаҭарнакцәа аизара 
рыман. Аизараҿы ирыӡбеит иаԥырҵарц ауаажәларратә-гәыҳалалратә 
хеидкыла «Ахеиқәырхара» захьӡу, уи хықәкы хадас иамоуп аԥсуа бызшәа 
аиқәырхара, нас иара убри ала аԥсуаа етноск раҳасабала реиқәырхара.  
Агәыӷра ҳамоуп ари ҿыц иаԥҵоу ажәлар рхеидкыла аԥсуа бызшәа адырра, 
ахархәара еиҳараӡакгьы аԥсуа ҿар рыларҵәара аус иацхраауеит ҳәа. 

Аԥсуаа рмилаҭтә идеиазы аинтеллигенциа иреиуоу ргәаанагарақәа 
рҳәахьеит. Шьоукы ргәаанагарала – аԥсуаа рмилаҭтә идеиа – аҳәынҭқарра 
аргылароуп. Даҽа шьоукы ргәаанагарала, аԥсуа милаҭтә идеиа –  
аҵарадырроуп. Ахԥатәиқәа ргәаанагарала, аԥсуа милаҭтә идеиа аеконо-
мика ашьҭыхра, ауаа иҭәы-иԥха  рыҟазаароуп. Хымԥада, арҭ зегьы аҭахуп, 
аха сгәанала, аԥсуа милаҭтә идеиа даҽакуп. Хыхь ҳазлацәажәаз афактқәа 
агәра ҳдыргоит, аԥсуа милаҭтә идеиа, иахьа ҳазҭагылоу аамҭазы ауаҩы 
шиакәу, аха ауаҩы дшыҟазаалак, дзеиԥшразаалак акәым. Насгьы ауаҩы 
Анцәа дзишаз изхарафаразы мацара акәым, уи арахәгьы ирылшоит, аԥсуа 
дшаԥсуоу иеиқәырхароуп. Ари имариоу усым, аха иазықәԥалатәуп.

Аҵарауаҩ, алингвист Виачеслав Чрыгба, егьырҭ аҵарауаа ргәаанагара 
дадгыло, иазгәаиҭоит ҳазну ашәышықәса анҵәамҭазы, иахьа адунеи 
аҿы иҟоу 6 000 аетносқәа рахьтә, рыбжакы рбызшәақәа ԥсуеит, адунеи 
ианыӡаауеит ҳәа.� Иахьа адунеи аҿы иҟоуп миллиардҩыла ауааԥсыра 
ахьцәажәо атәылақәа (Китаи, Индиа), аха иҟахуп қыҭак, ма ҳаблак аҿы ма-

� Чирикба В. А. Некоторые аспекты человеческой безопасности. Развитие 
абхазского языка в условиях полиэтнического общества: выводы и перспек-
тивы. Сухум, 2009. №4. ад. 5.  

17. "Алашара", №3, 2013

цара бызшәак ала иахьцәажәо. Зхыԥхьаӡара маҷу аетносқәагьы иахьатәи 
адунеитә цивилизациа иахәҭакуп. Урҭ абызшәақәагьы зқьышықәсала 
ашьақәгылара иаҿын. Насгьы абызшәа адырра ажәлар еиднакылоит, уи 
аԥсрала аетносгьы ԥсуеит, акультура аганахь ала. Убас, ҳала ишабоз иԥсит, 
адунеи ианыӡааит аубых бызшәа, уажәшьҭа ари абызшәала ицәажәо 
аӡәгьы даанымхаӡеит. 

Абызшәа аиқәхара, уи абызшәала ицәажәо ауаа рхыԥхьаӡара еснагь 
иадҳәалаӡам, насгьы иӡхьоу, иԥсхьоу абызшәа аиҭашьақәыргыларагьы 
ауазаап. Уи аганахь ала, иуникалу ҿырԥштәуп ауриақәа рбызшәа – ив-
рит аиҭашьақәыргылара, уи ҳәынҭқарратә бызшәаны аҟалара. Иахьа 
Ҭырқәтәыла инхо аԥсуаа, адыгаа аиҳабацәа рхатәы бызшәа шамахамзар 
ирдыруеит. Аха урҭ аиҳабацәа анԥслак, рбызшәагьы ԥсуеит, избан акәзар, 
урбанизациа амҽхакқәа ҭбаауп, ишдыру еиԥш, ақалақьқәа рҿы, амилаҭқәа 
ахьеиланхо, ахатәы бызшәа аиқәырхара уадаҩуп, уимоу изалшаӡом. Иара 
усгьы, ахатәы бызшәа гарантиала аиқәырхара ахьзалшо аҭоурыхтә ԥсад-
гьыл аҿоуп. Уи аганахьала иҿырԥштәы бзиоуп Даӷьсҭан. Қыҭак, ҳаблак 
аҿы инхо ауааԥсыра рхатәы бызшәала еицәажәоит, уи иацхраауеит 
аԥсабара (ашьхақәа).

Аибашьра ҟалаанӡа, аԥсуаа дара-дара реибагара аамышьҭахь, еибагон 
аԥсуааи ақырҭцәеи (агырцәеи). Еибатәымыз амилаҭқәа иреиуаз анеи-
багалак, рыхшара бжеиҳан ақырҭшәа акәын ирдыруаз, ирҵоз. Аибашь-
ра ашьҭахь, еиҳа ирацәахеит аԥсуааи Нхыҵ Кавказааи реибагарақәа. 
Уимоу аԥсуаа аерман ҭыԥҳацәа аарго, ма аԥсуа ҭыԥҳацәа аерманцәа 
ирыццо иалагеит. Аибашьра ҟалаанӡагьы излагахьаз – аԥсуа ҭыԥҳацәа 
адиаспора аҿынтәи аԥсуаа рыццара, аибашьра ашьҭахь еиҳагьы иацле-
ит. Иазгәаҭатәуп, аԥсуа ҭыԥҳацәеи адиаспора аҟынтәи иааз арԥарцәеи 
ирхылҵуа ахшара, ԥҟарак еиԥш, аԥсшәа бзианы ирҳәоит, ақалақь аҟны 
ишынхогьы. 

Аԥсны ахаҭарнакс Сҭампыл иҟоу Владимир Аҩӡба, уа (Сҭампыл) 
саныҟаз исзеиҭеиҳәеит абас еиԥш хҭыск. «Аԥснынтәи ҭацас иргаз аԥсуа 
ҭыԥҳак сара сыҟны дааит лылаӷырӡ лыкәааша. Ибыхьзеи ҳәа санлазҵаа, 
– илҳәеит – Иҳахшаз ахәыҷқәа аԥсышәала сышрацәажәоз ангәалҭа 
санхәа дысҿагылеит: – Ара аԥсшәа мҩасӡом, аҭырқәшәоуп имҩасуа, убри 
аҟнытә ахәыҷқәа ҭырқәшәала брацәажәала! – ҳәа. Мышкызны ҭаацәала 
Аԥсныҟа ҳхынҳәырц ҳгәы иҭоуп. Аԥсшәада Аԥсныҟа ацара ҟалоума!» 
– ҳәа. Ҵабыргны, аҵыхәтәантәи аамҭазы адиаспораҿы инхо аԥсуааи, 
зыԥсадгьыл аҿы инхои реимадарақәа акырӡа еиӷьхеит. Аҳәаанырцә 
инхо аԥсуааи, Аԥсны инхои аҭаацәарақәа еицаԥырҵоит, урҭ шьҭа 150 
ҭаацәара иреиҳауп. Ари, ҳәарада, аԥсуаа рдемографиатә ҭагылазаашьа 
аиӷьтәра иацхраауеит, уи ззеилымкаауа шыҟоугьы. Иазгәаҭатәу, Аԥсны 
инхо аетнографиатә гәыԥқәа рҽеиладырҩашьаӡом, насгьы аҭаацәара 
аԥҵараан, милаҭк иатәу реибагара еиҳа аԥыжәара амоуп. 

Астатистикатә материалқәа ишырҳәо ала, аԥсуа бызшәа аҭагылазаашьа 
абас иҟоуп: 1970 шықәсазы аԥсшәа зҳәоз аԥсуаа 97,8% ыҟан, 1989 

шықәсазы аԥсшәа хатәы бызшәас изыԥхьаӡоз 97,2% ҟалеит. Иазгәаҭатәу: 
1959 шықәсазы, аԥсшәа хатәы бызшәас изыԥхьаӡоз аԥсуаа 96,68% ракәын 
иҟаз.� Усҟан Аԥсны инхоз амилаҭқәа рахьтә аԥсуаа хыԥхьаӡарала 4-тәи 
аҭыԥаҿы игылан. Иахьа ҳазҭагылоу аамҭазы 98,9% аԥсуаа аԥсшәа рды-
руеит ҳәа иарбоуп астатистикаҿы.�

Хыхь иаҳарбаз аматериалқәа рыла аԥсуа бызшәа иахьа уашәшәырак 
амамшәа иҟоуп, аха ареалтә ԥсҭазаара иҳанаҳәо даҽакуп. Уи арҵабырг
уеит аԥсуа телехәаԥшрагьы. Аԥсышәала аинформациатә дырраҭара 
«Амшеикәшара» анцо, аԥсуаа аӡәырҩы урысшәала ицәажәоит, избанзар 
аԥсшәа нагӡаны ирыздырӡом, ишырҭаху рхы ирзархәаӡом рхатәы бызшәа. 
Ари ҷыдала излацәажәатәу усуп. 

Изеиԥшроузеи азеиԥш ҵараиурҭатә школқәа рҭагылазаашьа?
Иахьа Аԥсны иҟоуп азеиԥшҵараиурҭатә школқәа 169. Урҭ рҿы аҵара 

рҵоит 26 220-ҩык аҵаҩцәа. Аԥсуаа абарҭ ашколқәа рҿы аҵара зҵо 
ыҟоуп 15 185-ҩык, ари иартәоит 61,63%. �Анацәеи абацәеи (аԥсуаа) 
рыхшара (30%) аурыс школ иҭарҵоит. Абасшәа иҟоуп аерман хәыҷқәа 
рҭагылазаашьагьы.� Аԥсуа бызшәа макьана ақыҭаҿы аԥыжәара шамоугьы, 
ақалақьқәа рааигәара, ателехәаԥшра, арадио, аԥсшьацәа уҳәа урысшәала 
анырра ӷәӷәа ҟарҵоит. Ишакәхалакгьы, аурыс бызшәа ақыҭаҿгьы анырра 
ӷәӷәа ҟанаҵоит. Иааркьаҿны иаҳҳәозар, иҟоу аҭагылазаашьа ҳмыԥсахыр, 
ҳхатәы бызшәа ҳцәыӡуеит, аурысшәахь ҳаианагоит, ари арҵабыргуеит 
ахәыҷбаҳчақәа рҿы аҭагылазаашьагьы.

Аԥсуа бызшәа иахьатәи аҭагылазаашьа аиӷьтәразы В.А. Чыргба 
иаҭахны иԥхьаӡоит аԥсуа қыҭа арӷәӷәара, ақалақьтә бзазара аиӷьтәра, 
аԥсуа бызшәа зҳәо абиурократиа, абизнес раԥҵара,амассатә инфор-
мациа арҿиара, ахархәара арҭбаара, аҿар рурбанизациатә культура 
ашьҭыхра уб. иҵ. Адунеи аҿы иахьа узҿыԥшыша аҿырԥштәқәа рацәоуп: 
2000 шықса раԥхьа иԥсыз, адунеи ианыӡааз ауриацәа рбызшәа ив-
рит иахьа еиҭашьақәдыргылеит, аԥсуа  бызшәа акәзар, аҭагылазаашьа 
уашәшәыроуп, аха макьанагьы хар амамкәан иҟоуп, амала ацхыра-
ара аҭахуп ауаажәларреи аҳәынҭқарреи рганахьала. Зхатәы бызшәа 
ззеиқәмырхаз ауаажәлар, милаҭуп ҳәа узрызҳәом.

Иахьа адунеи аҿы иҟоу аԥсуаа зегьы еидызкыло, ирзеиԥшу рхатәы 
бызшәоуп, уиазы мацарагьы аиқәырхара аҭахуп. Ааигәанӡа, еиҳаракгьы 
Асовет аамҭазы, аԥсшәа ааидкыланы, аԥсуара еиқәырханы измаз аԥсуа 
қыҭа акәын, избанзар аԥсуаа реиҳараҩык уа инхон. Иахьа урбанизациа 
иабзоураны аԥсуаа реиҳараҩык ақалақьқәа рҿы инхо иалагеит, аҿар 
ақалақьқәа рахь аиасра иаҟәымҵӡацт, ари адунеи зегьы иазеиԥшу 

�Народное хозяйство. 1973. Ад. 35.	
� Итоги переписи населения РА. 2012. Ад. 97.	
� Чирикба В. А. Иарбоу иусумҭа. Ад. 20.	
� Иара уа. Ад. 21.	

ҭагылазаашьоуп, аԥсуаа рымала иртәӡам. Ус анакәха, ақалақьқәа рҿы 
иаԥҵатәуп иманшәалоу аҭагылазаашьа аԥсуа бызшәа ахархәаразы, 
ажәлар рыларҵәаразы. 

Абри аусԥшьа аԥсҭазаара аларҵәаразы ирылшо зегь ҟарҵароуп Аԥсны 
анапхгара, аҳәынҭқарратә усҳәарҭақәа, ауаажәларратә хеидкылақәа. 
Урҭ еиқәдыршәароуп аԥсуа бызшәа апозициақәа зырӷәӷәаша, апроект, 
апрограмма.

Аԥсуаа ирымоуп ажәаԥҟа «Аҽура шахабаала иркуеит» ҳәа. Зыӡбахә 
ҳамоу азҵаара – ахеиқәырхара, имариоу усым, иаахжәангьы иузыӡбом. 
Аԥсны иқәынхо ажәлар хәыҷы-хәыҷла идеилыркаатәуп аԥсуаа милаҭк 
раҳасабала ахеиқәырхара шырҭаху, уи азы раԥхьа рбызшәа шеиқәырхатәу, 
егьырҭ агәыларатә ҳәынҭқаррақәа (Қырҭтәыла, Ермантәыла, Азербаиџьан, 
Урыстәыла) рҿы ишыҟоу еиԥш. 

Аҳәынҭқарратә бызшәа ахархәара аҭагылазаашьа аиӷьтәра амацара 
акәӡам ҳаԥхьа ишьҭоу, ишьҭыхтәуп аекономика, ақыҭа нхамҩа, аҵарадырра, 
анаука, еиӷьтәтәуп аҳәынҭқарра анапхгара, иацхраатәуп аԥсуа қыҭа, ари 
зегьы ауаажәларра адгылароуп. Аха, иаҳхаҳмыршҭыроуп аԥсуа милаҭтә 
идеиа ахеиқәырхара шаҭаху. Ахеиқәырхара аусаҿ аԥхьа игылоуп 
абызшәа, ус анакәха абызшәа шҳәынҭқарратәу ақьаад анҵара мацара 
азхом, уи аларҵәатәуп аԥсҭазаараҿ. Аҳәынҭқарратә бызшәа ззымдыруа, 
аҳәынҭқарратә маҵзурахьы инашьҭра азҵаара ӡбатәуп. Аҳәынҭқарратә 
бызшәа ззымдыруа деиханы Жәлар реизарахь  дымнеиуа азакәан аԥҵатәуп. 
Ҳахәаԥшып ари азҵаара аганахьала егьырҭ (агәыларатә) аҳәынҭқаррақәа 
рҿы ишыҟоу. Иаахтны иаҳҳәап, аҳәынҭқарратә бызшәа ззымдыруа, 
рыбжьы ирҭаӡом, депутатс далырхӡом. Аҳәынҭқарратә маҵураҿы аус 
зурц зҭаху, ма Жәлар реизарахь депутатс иҟаларц зҭаху аԥышәара да-
хысроуп, аҳәынҭқарратә бызшәа ахьынӡеидыруа ашьақәырӷәӷәаразы. 
Иара аҳәынҭқарратә маҵураҿы, апарламент аҟынгьы усугатә бызшәас 
иҟалароуп аҳәынҭқарратә бызшәа. Хыхь еиқәыԥхьаӡоу (еиқәыԥхьаӡамгьы) 
ауснагӡатәқәа мҩаԥгатәуп аамсҭашәарала, патуқәҵарала, «Аԥсшәа зузым-
дыруазеи?» ҳәа аҽԥныҳәа ҟамҵакәан. Иҳамоу аҭагылазаашьа рҽеитәуп. 
Аԥсуа хәыҷы дани нахыс аԥсшәа аҭаацәа рҟынтә иаҳалароуп, иҵароуп. 
Ахәыҷбаҳча, ма аԥсуа школ аҟны иҵап аԥсшәа ҳәа ҳхы ҳамжьароуп, избан-
зар, ахәыҷбаҳчаҿ, ма ашколаҿ дахьнеиуа еиҳараҩык (ирызнеиуа) аԥсшәа 
ззымдыруа роуп. Ахәыҷы аԥсшәа шидыруа дноугаргьы, мызқәак рышьҭахь 
аурысшәахь диасуеит, избанзар аԥсшәа ззымдыруа хыԥхьаӡарала еиҳауп, 
уахь ииасуеит зегьы. Иааркьаҿны иаҳҳәозар, ахеиқәырхараз ихадоу 
– аԥсуа бызшәа, аҵакы шьҭыхтәуп, ақалақьуаагьы ирҳәо иҟалароуп. 

Аибашьра ашьҭахьгьы Аԥсны имҩаԥысуаз аетнокультуратә процессқәа 
ҳарзааҭгылеит, урҭ зегьы неибанеиԥшны  ишаҳзаамырԥшызгьы. 20-тәи 
ашәышықәсазы аԥсуаа жәларык, етноск раҳасабала рҭоурыхтә ԥсадгьыл 
аҿы аныӡаара ихықәгылан, аха «Аџьма имԥсыша амаҵә азылаҟәуеит» 
шазырҳәо еиԥш еиқәхеит, уимоу рыԥсадгьылаҿ ауааԥсыра рхыԥхьаӡара 
аганахьала, аԥшьбатәи аҭыԥ ахь ишнеихьазгьы, иахьа актәи аҭыԥ ахь 

ииасит. Аха, раԥхьа ишьҭоуп имариам ауснагӡатәқәа. Ҳарзааҭгылап урҭ 
акык-ҩбак:

Аԥсуаа рдемографиатә ҭагылазаашьа иҵегь еиӷьхаразы рхы иа
дырхәароуп иҟоу алшарақәа (ашансқәа): ԥсабаратәла ахшараиура 
арманшәалара, арепатриациа аус иҵегьы азхьаԥшра, Гал араионҿ инхо, 
иаԥсыуаз, аԥсуа жәлақәа змоу, аԥсуарахь рырхынҳәра, уи азы иҷыдоу 
апрограмма шьақәыргыланы аусура аҭахуп. 

Аԥсуа бызшәа иҳәынҭқарратәуп ҳәа Аконституциа ишанугьы, 
ахархәара, аларҵәара аганахьала иуашәшәыроуп. Уи аԥыхразы 
қалақьцыԥхьаӡа иаарттәуп акурсқәа: Гагра, Пицунда, Гәдоуҭа, Афон, Аҟәа, 
Очамчыра, Тҟәарчал, Гал. Насгьы, ақалақьтә ҟазшьа змоу аиланхарҭақәақ 
Гьечрыԥшь, Цандрыԥшь, Гәылрыԥшь уҳәа рҟынгьы, аԥсшәа зҵарц зҭаху 
рзыҳәан хәыда-ԥсада иаарттәуп акурсқәа. Арҭ акурсқәа рҟны аԥсшәа 
дзырҵаша арҵаҩцәа заа иазыҟаҵатәуп. Урҭ ирзымҩаԥгатәуп асеминарқәа. 
Абри аус аиҿкаара руалԥшьоуп Аҵара аминистрреи, Аԥсуа бызшәа 
аҿиаразы аҳәынҭқарратә фонди.

Аҳәынҭқарратә бызшәа ззымдыруа заанаҵы ргәырҽанҵатәуп: 
аҳәынҭқарратә бызшәа ззымдыруа аҳәынҭқарратә маҵзурахьы дышзым-
неиуа, аҵарахьы ицарц зҭаху абызшәа изымдыруазар алимит шимоуа, 
депутатс дышзыҟамло уб. иҵ. 

Аԥсуа бызшәа ҿиарц ҳҭахызар абжьаратә школқәа рҟны амаҭәарқәа 
зегьы аԥсышәала ирҵаратәы еиҿкаатәуп. Насгьы, аԥсышәала 4 класск иан-
рылгалак, аурысшәахь аиасра маншәалам аԥсшәа адырразы, ахархәаразы. 
Иаҳгәалаҳаршәап, аԥсуа школқәа рҟны 11 класс рҟынӡа амаҭәарқәа зегьы 
аԥсышәала  ирхысуа аҟаҵаразы апрограмма инапы аҵаиҩхьан Аԥсны 
раԥхьатәи ахада – В.Г. Арӡынба, аха иахьа уи ҳхаҳаршҭит. 

Ажәакала, аҿар аԥсшәа рыларҵәара ҳҭахызар, амаҭәарқәа зегьы, 
11 класс рҟынӡа, аԥсышәала ирхысуа еиҿаҳкаароуп, уи шыҟаҵатәу хаз 
ҷыдала иалацәажәатәуп. Ҳәарас иаҭахузеи, ари аус аҿы аурысшәа зынӡаск 
ҳагәҭасуам, иаҳҳәап, атеоремақәеи, аԥҟарақәеи урыс бызшәалагьы 
иҵатәуп. 

Аҳәынҭқарратә бызшәа адырра ихымԥадатәны иҟалароуп, уи иудыруа-
заргьы ауа, иузымдыруазаргьы алшо аус бжьнахуеит. Атәылауаҩра аиуреи 
аҳәынҭқарратә бызшәа адырреи еидҳәалоуп, аҳәынҭқарратә бызшәа 
ззымдыруа рзы, уи рҵаанӡа атәылауаҩра рыҭара аанкылатәуп, арахь 
иаҵанакуеит арепатриантцәагьы, самырзаҟанаагьы. Абасала еиҿкаауп 
Израиль, раԥхьа иддырҵоит абызшәа, нас  ирырҭоит атәылауаҩра. 
Абас иҟоуп агәыларатә ҳәынҭқаррақәа жәпакы рҿгьы. Абасалагьы 
аҳәынҭқарратә бызшәа аҳаҭыр шьҭыхтәуп. 

Агазеҭ «Аԥсны» аанкылан саԥхьон. Акыр шықәса раахыс Аԥсны иҟоу 
арепатриант сиазҵааит: «Сзыԥхьо агазеҭ арбану?» ҳәа. Арепатриант 
хьаасгьы имкит, «исыздырӡом» иҳәеит. Абасала аҳәынҭқарратә (ахатәы) 
бызшәа азыҟазаара ҟалом. Уи ахатәы бызшәа аҳаҭыр аларҟәроуп иаана-
го.  Бзиашәа, арепатриантцәа реиҳараҩык аԥсшәа рдыруеит, урҭ иҩуеит, 

иаԥхьоит аԥсышәала, иззымдыруа, изҵарц зҭаху рзы арепатриациа 
ахыбраҿы еиҿкаауп аԥсшәа аҵаразы акурсқәа. Аԥсшәа зымҵо, изҵарцгьы 
зҭахым арепатриант дзаҳҭахузеи?! Ҳара ахыԥхьаӡарагьы ахаҭабзиарагьы 
ҳҭахуп, ус ада ахеиқәырхара ҳзалыршом. 

Аԥсуа бызшәа амаҵ азызуа, уи зхы иазырхәо (арҵаҩцәа,  алекторцәа, 
ашәҟәыҩҩцәа, ажурналистцәа, аҵарауаа уҳәа) рџьабааԥса ахә ҩынтә 
еиҳазароуп. Иара убас алагьы, аԥсшәа адырра, ахархәара астимул амаза-
роуп. Амалаҳәа иуоуа пату ақәӡам, џьабаала иурҳауа изеиԥшхом. Ахатәы 
бызшәа хәыда-ԥсада иудырҵозар, цәгьарас иамоузеи? 

Зқьышықәсала аԥсуа биԥарақәа рхы иадырхәоз, идырҿиауаз, иахьа 
аҵарадырра инарҭбааны ианыҟала, ҳхатәы бызшәа ишақәнагоу амҩа 
ианаҳзықәымҵа игылараны (иираны) иҟоу абиԥарақәа иаҳџьыршьом. 
Лассы-лассы аԥсҳацәа рахь аҽԥныҳәа ҟаҳҵалоит: зымҽхак ҭбааз Аԥсуа 
ҳәынҭқарра анышьақәдыргылоз, изаԥырымҵазеи аԥсышәала аҩыра 
ҳәа? Иахьа иҳамоуп аҩырагьы асахьаркыратә литературагьы, адунеи 
аҳәынҭқаррақәа (атәылақәа) зегьы иазхарымҵацзаргьы, ахатәы (аԥсуа) 
ҳәынҭқарра, аԥсуа милаҭ иахьатәи апроблемақәа зыӡбаша. Иааркьаҿны, 
иҳамоу аҭагылазаашьа, алшара (ашанс) ҳхы иаҳархәароуп, зегь 
раԥхьаӡагьы милаҭк аҳасабала ҳхеиқәырхараҿы. 

Ишаабо еиԥш, иахьа аԥсуа жәлар аԥышәара аамҭа иҭагылоуп, агәыӷра 
сымоуп, ари аԥышәараҿы аиааира ргоит ҳәа. Иахьатәи аамҭа акырӡа 
еицәаз ианҭагылазгьы аиааира ргеит, иаҳгәалаҳаршәап аибашьра 
ианалага аҭагылазаашьа зеиԥшраз: абџьар (ахыхьчага) дара – аԥсуаа 
ирымамызт, аџьаԥҳаны иалхәдаан, ахыхьчаразы аԥышәа рымамызт, аха 
нас зегь ҟалеит, аибашьраҿы аиааира ргеит, аӷа рыԥсадгьыл дықәырцеит, 
рҳәынҭқарратә хьыԥшымра азхазҵазгьы ҟалеит. Ахеиқәырхара аус аҿгьы 
аиааира ргоит, адунеи аҿы иҿырԥшыганы иҟалоит, аха убри азы иахьа 
ирымоу ашансқәа (зыӡбахә ҳҳәаз) иахьынӡауа рхы иадырхәароуп.

Зыӡбахә сҳәаз аԥсуаа рмилаҭтә идеиа – ахеиқәырхара аларҵәара аус 
иадгылароуп, ирыдыркылароуп, зегь раԥхьаӡагьы иахьа Аԥсны иахагы-
лоу анапхгара, нас ауаажәларра, ахеидкылақәа уҳәа. Урҭ ирылшо зегь 
ҟарҵароуп аԥсуаа жәларык, милаҭк аҳасабала реиқәырхара аус аҿы. Иа-
хьа, ишаабо еиԥш, ажәлар рхыԥхьаӡара акәым аус злоу, урҭ рхаҭабзиароуп. 
Уи аганахь ала хыхьгьы ҳалацәажәахьеит, ицәгьамкәаны рхы акырџьа-
ра иаадырԥшхьеит аԥсуаа, иаҳҳәозар, хыԥхьаӡарала, лшарала акырӡа 
иреиҳаз, ақырҭцәа аибашьраан иаҵадырхеит, рыԥсадгьыл Аԥсны урҭ 
реиҳараҩык ықәырцеит. Уи зыхҟьаз, изыбзоуроу хыхь ҳалацәажәахьеит. 
Аԥсуаа ирымоуп ажәаԥҟа: «Ар маҷ хьӡы ргеит» ҳәа. Ари ажәаԥҟа ақәшәоит 
имҩаԥысыз аԥсуа-қырҭуа еибашьрагьы.

Аҵыхәтәаны сазааҭгыларц сҭахуп ҵабыргык. Ауаҩы инапы злеикуа 
аус алҵшәа шаиуа агәра игозароуп, агәра имгозар акгьы алҵӡом. Иахьа, 
аибашьра ҟалаанӡа исҳәахьаз лассы-лассы  исгәаладыршәоит: «Қырҭтәыла 
Аԥсны снапаҿы иаазгоит ҳәа иақәлар, иаҵахоит, уи азмырхакәан, Аԥсны 
инхо ақырҭцәа реиҳараҩык аԥсуаа рыԥсадгьыл ааныжьны иқәымҵыр 

амуа иҭагылоит». Ари анысҳәаз аибашьра алагара 3-4 шықәса шыбжьаз 
ауп, исзырҳәаз сыздыруам, аха усҟангьы аибашьра иалагар аԥсуаа аиа-
аира шыргоз  цәалашәарак сыман, уи гәынхәҵысҭала агәра згон. 

Аԥсуаа жәларык, милаҭк, етноск раҳасабала (ртрадициатә культура, 
рбызшәа, раԥсуара нарыдкыланы) реиқәырхара шалшо, саӡәыкны агәра 
згоит, амала уи азы иаашьатәым, иаҭаххозар аҳәынҵәагьы илалатәуп, 
амрагьы ицәгылатәуп. Ишырҳәо еиԥш, аԥсыӡ зкырц зҭаху дымбааӡакәан 
изкуам. Абарҭ реиԥш иҟоу ауадаҩрақәа ирыцәшәо, акгьы иҽалаимгалааит, 
аҩны дтәазааит. Аибашьраҿгьы ауаа зегьы зеиԥшхом, аӡәы афырхаҵара, 
агәымшәара ааирԥшуеит, даҽаӡәы иааирԥшуеит ашәаргәындара. 
Афырхацәа роуп аиааира згогьы!

лихит агырцәеи ашәанцәеи, уи нахыс урҭ ақырҭцәа ирхыԥхьаӡалан, 
убри иахырҟьаны астатистикаҿы иарбаӡам. Астатистикаҿы иадырбо 

Сергеи Зыхәба
афилологиатә ҭҵаарадыррақәа рдоктор, академик

Ауаҩ хәыҷы аус ду аныҟаиҵо

Абри сыстатиаҿы зыӡбахә сҳәарц сҭаху ахҭыс ҟалеижьҭеи  ҩынҩажәи
жәаба шықәса ҵырц рацәак агым. 1963 шықәса ноиабр мзазы Асовет Еидгыла, 
уимоу анҭыҵгьы ирылаҩит  асенсациа ҟазшьа змаз адырраҭара. Уи адырраҭара 
ҵакы хадас иамаз абас иҟан: ленинградтәи аурыс ҵарауаҩ, абызшәадырҩы 
Георги Фиодор-иҧа Турчанинов ажәытә ҧсышәала анҩылара змоу ахаҳә 
даҧхьеит. Ари Асовет Еидгылаҿы зегь реиҳа ижәытәӡоу нҩылароуп, х-нызқьи 
ҩышә шықәса инареиҳаны иахыҵуеит ҳәа алкаа ҟаиҵеит аҵарауаҩ.

Асовет тоталитартә ҳәынҭқарраҿы ас аҳәара, ашьақәырӷәӷәара даара 
игәаӷьыуацәан, фырхаҵара дук иацназго акы акәын.

Уи аамҭазы Г.Ф. Турчанинов аҧышәа ду змоу, ажәытә шәҟәҩырақәа 
рыҧхьара, рыҭҵаара иазҟазоу аспециалист ҳәа азхаҵара иоухьан. Усҟангьы 
имаҷын, иахьа еиҳагьы еиҵоуп ус еиҧш иҟоу 
аҵарауаа рхыҧхьаӡара Урыстәылагьы, Евро-
пагьы. Хыц-ҩыцк роуп иҟоу.

Г.Ф. Турчанинов иҟаиҵаз аҭҵаареи алкаа
қәеи иадгылақәаз ҟалеит, аха диашам ҳәа 
дыҧхьаӡаны маӡеи аргамеи иҿагылақәазгьы 
рацәаҩхеит, акыр инарҭбааны аҭҵаарадыр
ратә уаажәларраҿы еимактәы-еиҿактәыс 
иҟалеит.

Итәаны ирымбаз, дгыланы ихы дирбон ҳәа 
ззырҳәо сиеҧшхаргьы, аҧсаҭеи аџьыкаци 
ҳәа абра уажәы аҧхьаҩ идызгало астатиаҿы 
иҟалаз шыҟалаз атәы снагәылаланы издыруа 
аиаша сҳәарц сҭахуп. Изакәу уи ауп, Г. Ф. Тур-
чанинов ҩышықәса инареиҳаны аус здиулоз 
абри иусумҭа ацәыргареи аӡыргареи саргьы 
салахәын. Уи сара салахәхара машәыршақә ауп ишыҟалаз.

Усҟан сара Қарҭ аспирантура сҭан. Ареволиуциа ҟалаанӡатәи аҧсуа 
фольклортә нҵамҭақәа (анапылаҩырақәа) Ленинград иахьыҵәаху 
абызшәадырҩы Г.Ф. Турчанинов идыруеит ҳәа ансаҳа, урҭ сзыҧшаауазар 
ҳәа аҵара ахьысҵоз сеиҳабацәа азин рымхны, командировка ҳасабла 
илықәыршәны сцеит. Уа сахьнеиз Г.Ф. Турчанинови сареи ҳшеиқәшәаз, 
ҳшеибадырыз, сзышьҭаз афольклортә материалқәа ахьыҵәахыз шсеиҳәаз, 
ишысыҧшааз, аҵыхәтәаны иааганы 1967 шықәсазы Аҟәа хазы шәҟәны 
иеиқәыршәаны, аҧхьажәеи азгәаҭақәеи рыцҵаны ишыҭсыжьыз атәы 
иааркьаҿны, даҽа зҵаарак иадҳәаланы салацәажәеит акьыҧхь збахьоу 
«Дызусҭада Шәарах Кәаӡба» ҳәа хьӡыс измоу сыстатиаҿы.

Г.Ф. Турчанинов

18. "Алашара", №3, 2013

Г. Ф. Турчанинови сареи ҳаиқәшәеит СССР Аҭҵаарадыррақәа Ракадемиа 
иатәыз Абызшәадырра аинститут ленинградтәи аҟәшаҿы 1963 шықәса ок-
тиабр мза амшқәа руак азы. Усҟан иара уа аус иуан. Сахьихҭыгәлаз иусурҭа 
акабинет ҭшәан, иара идагьы хәҩык ракәу, фҩык ракәу  аҭҵаарадырра 
аусзуҩцәа рыстолқәа еизааигәаны иргыланы, еилаҟҟы итәаны аус руан.

Уаанӡа Г.Ф. Турчанинов хаҭала дсыздырамызт, акьыҧхь аҿы ихьӡ џьарак, 
ҩыџьарак исҧылақәахьан, аха иҩымҭа цәаҳәак иадамзаргьы  самыҧхьацызт. 
Иареи сареи ҳанеиқәшәа, ҳанеибадыр, сзышьҭаз афольклортә материалқәа 
ахьыҵәахыз архив аӡбахә ансеиҳәа, ихы-иҿы ааихаччан, арҧыс, уара 
аҧсшәа удыруама ҳәа иаалырҟьаны дсазҵааит.

Сшымгәыӷӡоз ас дахьсазҵааз уамашәа избеит. Сшаҧсыуоу, насгьы слинг-
вистымзаргьы сышфилологу, бызшәа ҳәа акрыздыруазар, сани саби исдырҵаз 
аҧсуа бызшәа шыздыруа иасҳәеит. Ус ахьысҳәаз деигәырӷьан, еиҳагьы 
длахҿыхханы ҿааиҭит:

– Умыццакуазар иҭацәу даҽа кабинетк ахь ҳнеип, ара аус зуа егьырҭ 
ҳарҧырхагахарым, сусумҭа ҿыц  усырбар сҭахуп.

Сымлакҩаккәа саниқәшаҳаҭха, дызхатәаз астол амгәа дынҭаҧшын, папка 
ҵаӷак ааҭиган, иааиҩыҵракны дҩагылан ашә ахь иҿынеихеит. Иҭацәыз даҽа 
кабинет хәыҷык ҳныҩналан, уа иҩнагылаз астол ҳаиҿаҧшуа ҳнадтәалеит. 
Ипапка шикыз иааиртын, иагәылаз ақьаад бӷьыцқәа еихырҧсаҟьо 
иҿынеихеит. Ус абӷьыцқәа руак аарылихын, агәҭашәа ианыз, ацәаҳәа ҟәазны 
изыҵшьыз ирбага нацәа нақәкны, абри уаҧхьар сҭахуп ҳәа инасымҵеикит. 
Иахьынӡасылшоз ала смыццакыкәа сылаҧш нахызгеит. Аурыс анбанла иа
нын, нбанцыҧхьаӡа раҧхьаҟа зеилкаара сылымшоз, исзымдыруаз дыргақәак 
гылан. Исирбаз ацәаҳәақәа еиҧшьны санрыҧхьа, изласгәалашәо ала, абас 
рҳәон: «Аҳ ҳаҳ ду Мрн иоуп. Ианҵоуп ҩажәи акы шықәса лаҵарамзазы».

Ицәгьамкәа еилыскааит ари аҧсуа бызшәоуп, иаҳәогьы абри ауп ҳәа 
сзыҧхьаз аурысшәахь иеиҭаганы ианиасҳәа, абӷьааҳәа қьаадк инаниҵан, 
афырҳәа дҩагылан, дгәырӷьаҵәа, анахь-арахь ҳзыҩназ акабинет ҭшәаҿы 
алеиҩеира далагеит. Хынҩажәа шықәса ирҭысхьаз ауаҩ бырг ҷкәына қәыҧшк 
иеиҧш асҟак длахҿыхны, ҳәаак амаӡамкәа дахьгәырӷьоз џьашьахәыс ис-
кит.

– Адунеитә ҭҵаарадырраҿы аҵак ду змоу аартра ҟасҵеит. Ари анҩылара 
х-нызқьи ҩышә шықәса еиҵамкәа иахыҵуеит, жәытә ҧсыуа бызшәала 
иҟаҵоуп, – иҳәеит ихы-иҿы ихаччо.

Сара исҳәара, иҟасҵара сзымдыруа, ҿымҭӡакәа ассир зҳәоз аҵарауаҩ 
сизыӡырҩуан.

Георги Фиодор-иҧа игәырӷьаратә емоциақәа маҷк ианихыҧсаа, 
иҽаарҭынчны астол днахатәан, ари сызирҧхьаз ацәаҳәақәа рҭоурых 
сеиҳәеит.

Иҟалаз уи ауп, 1960 шықәса, амшқәа руак азы Адыгеиа аҳҭнықалақь 
Маиҟәаҧ иналганы абас аабаҟа километр набжьаны Вишневски зыжәлоу  
аӡәы иажәхьаз ашьаҟа ацынхәрас аҿыц ыҵеиҵарц анышә ахьижыз 
абжьааҧнытәиқәа иреиҧшымыз хаҳә ҟьаҧск ибеит. Уи ахаҳә х-кәакьк амо-
уп, аура 30-ҟа см. амоуп, аҭбаара 20-ҟа см. ыҟоуп. Иџьоушьаша, имҩашьахуа 
ауаҩы ианҵамҭоуп уҳәаратәы адыргақәа еиуеиҧшым ануп. Ари ахаҳә 
збаз ауаҩ аҭыҧантәи ашкол адиректор инаганы иирбеит. Уигьы џьара 
акы иалаҟазар ҟалап ҳәа иҧхьаӡаны Маиҟәаҧҟа иганы уатәи аҵарауаа 

ириҭеит. Уаҟагьы интересс икны инеимҵарк-
ҩеимҵаркит, аха иахырҳәаара анырзымдыр, 

СССР Аҭҵаарыдыррақәа Ракадемиа иатәыз 
аетнографиа ленинградтәи аинститут 

ахь ирышьҭит. Уа иахьнеиз зназы 
аҧышәа ду змаз аҵарауаҩ Л.И. 

Лавров имҧыхьашәеит. Аха 
уигьы  иахиҳәаарыз акгьы ани-

зымдыр, ари ахаҳә Г.Ф. Турча-
нинов иирбеит. Аҵарауаҩ 
Маиҟәаҧтәи ахаҳә иану 
анҩылара  днатәаны 
з н ы к ҟ ь а р а л а  и х ы 
ишааҭашәаз даҧхьаны 
акәӡам ишцәыригаз. 
З а а н а ҵ  а р м ӡ а а 
акәамаҵамарақәа зцыз 
аҭҵааратә ус мҩаҧигеит. 

Амрагыларахьтәи ажәытәӡатәи ажәларқәа рбызшәақәеи, рҭоурыхи, ретног-
рафиеи ҭызҵаауаз аҵарауаа дуқәа аӡәырҩы идирбеит, акыр инеимҵарк-
ааимҵаркит. Убас ари аус аҵыхәала иҽызмидақәаз иреиуан академикцәа 
В.В. Струвеи И.И. Мешьчанинови, насгьы консультантс дҟаиҵеит афиникиатә 
бызшәа аҭҵааҩы И.Н. Винников.

Зыӡбахә ҳамоу ахаҳә ҟьаҧс иану анҩылара аҧхьара иага иуадаҩхазаргьы 
Г.Ф. Турчанинов игәы ацәкамыжькәа, ентузиазм дула, ган рацәала дазнеины 
иҭиҵаауан. Илаирхеит, иҩаирхеит. Зназы армарахьтә арӷьарахь иауазар 
ҳәа аҧхьаразы иҽҧишәеит. Издыруада адыг бызшәақәа рыла ицәажәозар 
ҳәа аҧхьара иҽазикит, аха уигьы иамуит, илҵшәадахеит. Аҵыхәтәан 
арӷьарахьтәи аган (акәакь) аҟнытә аладахьҟа иҟаз адыргақәа еиҧшьуа, 
уантәи армарахь диасуа, ианеидиҳәала, акы шаҳәоз аҟара игәы азцеит. Из-
дыруада хылҵшьҭрала адыгақәа ирзааигәоу аҧсуаа рбызшәала ицәажәозар 
ҳәа  иӡбеит. Анаҩсҟа аҵарауаҩ имҩаҧигеит иара итәала абри агәаанагара 
шьақәзырӷәӷәашаз, ауадаҩрақәа рацәаны изцыз аҭҵаара неиҵых.

Г.Ф. Турчанинов имҩаҧигаз абри иҭҵааратә усумҭа акыр дазааҭгыланы 
иансеиҳәа, ианысирба, азнык азы оумашәа избеит. Ганкахьала ҵҩа зма-
мыз агәырӷьара снаҭеит, аха агәыҩбарагьы соуит. Издыруада ари ауаҩ 
дымҩахҟьазар, дахнаҧаацәазар? Аҭҵаарадырраҿы ус зыхьқәо ауаа 
шыҟалало саҳахьеит. Уимоу иара ирҵаҩ ду академик Н.И. Марргьы  агха 
дуқәа ҟаиҵахьан, абызшәақәа зхылҿиааз ҳәа иара иеиҿибааз атеориа 
иақәӡбахьан. Г.Ф. Турчанинов иҟаиҵаз аартра ҭҵаарадыррала ииашаӡоу 
акы акәзаргьы аполитикахь ииаганы, уи иацраҳәаны иҿагылақәоз шыҟалоз 
сацәымҩашьакәа издыруан. Уи иаартра иашоуп, ма ииашам сҳәартә 
азыҟаҵара сымам. Аха минуҭқәак ааҵхьан еиҧш аҳаҷаҳәа иаасгәалашәеит 
убысҟан аҵарауаҩи сареи ҳанеицәажәоз ашьҭахь мышқәак анааҵлак 
Кавказ ажәларқәа аӡәырҩы ржәытә фырхаҵаратә епос «Нарҭаа» иазкны  
зегьеидгылоутәи аҭҵаарадырратә конференциа Аҟәа имҩаҧысраны ишыҟаз. 
Г.Ф. Турчанинов  дақәшаҳаҭхозар, иҧхьаны уа днаргартә иҟасҵар, аҵарауаа 
дуқәа рфорум аҿы ажәахә ҟаиҵар, диашоу, диашаму еилкаахап ҳәа сыӡбеит. 

Маиҟәаҧтәи ажәытә хаҳә 
ақәҭыхымҭа

Иааиуаз ноиабр 13–19 рзы Аҟәа аепос «Нарҭаа» иазкны имҩаҧысраны иҟаз 
уи аконференциахь даарыҧхьар мап шацәимкуаз сеиҳәеит.

Уи ала абри аҧхьатәи Г.Ф. Турчанинови сареи ҳаицәажәара хыркәшахеит. 
Бзиалаҳәа неибыҳәаны ҳаиҧырҵит. Аусура амш нымҵәацызт. Афырҳәа 
сҿынасхан дук џьабаа адымбалакәа ателефонтә еимадара ахьыҟаз ҧшааны  
Аҟәаҟа, Аҧсуа институт усҟантәи адиректор Хә.С. Бӷажәба сизасит. Г.Ф. Тур-
чанинови сраеи ҳшеиқәшәаз, иеибаҳҳәаз зегьы иасҳәеит. Ҳәарас иаҭахузеи, 
Хә.С. Бӷажәба уаанӡагьы Г.Ф. Турчанинов ҵарауаҩык, бызшәадырҩык 
иаҳасаб ала дидыруан, уи аконференциахь иааҧхьара хьаҳәа-ҧаҳәада 
дақәшаҳаҭхеит.

Г.Ф. Турчанинови сареи уи аҽнытәи  ҳаиқәшәара аӡбахә иҳәеит иусумҭа 
аҧхьатәи авариант аҿы. Уи азмырхакәа акыр инҭкааны далацәажәеит акыр 
шықәса аныбжьыс ашьҭахь аҧсуа телехәаҧшра еиҭаз аҵыхәтәантәи иинтер-
виу аҿгьы. Уаҟа абас ҳәоуп: «Язык этой  надписи как чтение надо проверить. 
Я ведь не живой носитель абхазского языка, я знаю его как грамматический 
письменный язык, а мне надо проверить его на живых носителях. В это время 
приехал в Ленинград аспирант Сергей Зухба. «Есть такая надпись», – говорю 
я ему, – только никому ни слова». Когда я ему прочел текст, то он говорит, 
что он (тескт – ред.) хорошо укладывается в абхазский язык, в абхазскую 
грамматику. Ладно, уезжает Зухба и приезжает Хухут Соломонович Бгажба. 
Я ему говорю, что есть такая надпись, но не говорю, что уже показывал ее 
Зухбе. И Х. Бгажба стал утверждать, что это именно абхазский язык. Я и его 
попросил, чтобы он никому об этом не говорил, пока я не закончу эту работу. 
Так я начал работать. В октябре я получил телеграмму из Сухума с приглаше-
нием на нартовскую конференцию. Я подумал… фольклором я не занимался, 
тем более абхазским, но если приглашают, то почему бы не поехать. Так как 
майкопская надпись уже достаточно обработана, я захватил ее с собой».

Ленинградтәи уи скомандировка хыркәшаны, Қарҭҟа сымцакәа Аҟәа са-
ангылт, избан акәзар, зыӡбахә сҳәаз аҭҵаарадырратә конференциа саргьы 
салахәхараны сыҟан, уи амҩаҧгара аамҭагьы ааигәахахьан.

Уи аконференциа иалахәын ҧшьынҩажәаҩык инареиҳаны аҵарауаа 
дуқәа Асовет республикақәа зегьы рҟнытә, иара убас Москвантәи, 
Ленинградынтәи. Аделегатцәа гәыҧ-гәыҧла иаауан. Г.Ф. Турчанинов ихала 
дааит дәыӷбала аконференциа иалагарц ҩымш шагыз. Дшаауаз, данаауаз 
адырра анҳаиҭа, Аҧсуа институт адиректор Хә.С. Бӷажәба исиҭаз адҵала 
Аҟәатәи аихамҩатә вокзал аҿы сиҧылеит, исылшоз ала ҳаҭыр иқәҵаны, даа-
ганы асасааирҭа «Абхазиа» аҿы аделегатцәа рзы иалхны иҟаз аномерқәа руак 
дыҩнасҵеит. Аҩны сымамызт, ауада сымамызт, сзыҩназ ауаҭах кәымраҿы ус 
еиҧш иҟаз асас дахь дназгартә сыҟамызт, аха Г.Ф. Турчанинов ауаҩы  ина-
алашьа  лассы дақәшәон, аамҭа кьаҿк иалагӡаны изааигәоу иҩызак иеиҧш 
дысзыҟалеит. Аҟәа ҳналс-ҩалсны акыр ҳаицныҟәеит, аресторан ахь сыцнеира-
гьы сҟәыншьаны мап сцәимкит. Адырҩаҽынгьы схатә машьына сызҭодаз, аха 
таксила аҟәатәи ашьха ҳхалан, уантәи Аҟәа даларҧшны исырбеит. Ҳахьеицыз 
игәы ақәымҿыӷьӡакәа иҟаиҵараны иҟаз иажәахә акәын цәажәарҭахәыс имаз. 
Ҳәарас иаҭахузеи, уи иацыз аҭакзықхықәра заҟа иҳаракыз идыруан, игәы 
хыҭхыҭуан иахырҳәаарызеишь ҳәа. Иагаҩы иага рҳәаргьы иара ихы агәра 
игон, аҭҵаара имҩаҧигаз аҿы кәанызанра имамызт.

Аиаша ҳҳәозар, зыӡбахә сымоу аконференциа зегь рыла аҵак бзиа 
аманы, иҧшӡаны имҩаҧысит, Аҧсназы ихҭыс дуны иҟалеит. Анарҭтә епос 

иадҳәалоу акыр зҵаара уадаҩқәа ирызкны инарҵауланы иҭҵааны ажәахәқәа 
ҟаҵан. Инарҭбааны аҵаруаа агәра ргеит, иазхарҵеит жәытәнатә аахыс аҧсуа 
жәлар ирылаҵәаны ишыҟоу Нарҭаа ирызку аҳәамҭа ссирқәа. Уи аконферен-
циа еиҿызкааз, амҩаҧгара инициаторцәас иамаз Аҧсуа институти (Аҟәа) 
А.М. Горки ихьӡ зху Адунеитә литература аинститути (Москва) рнапхгаҩцәа 
ракәын.

Ҷыдала иазгәаҭатәуп аконференциа аиҿкаара рацәак иҽцәырымгакәа 
дшацхрааз усҟан Аҧснытәи АССР Иреиҳаӡоу Асовет апрезидиум ахантәаҩыс 
иҟаз Б.У. Шьынқәба, насгьы А.М. Горки ихьӡ зху Адунеитә  литература аинсти-
тут адиректор ихаҭыҧуаҩ А.А. Петросиан. Ҳәарас иаҭахузеи, акоммунисттә 
партиа Аҧснытәи аобласттә комитет ахылаҧшра ҟанаҵеит. Усҟантәи аамҭазы 
актәи амаӡаныҟәгаҩыс иҟаз М.Ҭ. Бӷажәба даалаган аконференциа азеиҧш  
напхгара аҩбатәи амаӡаныҟәгаҩ ақырҭуа (агыруа) Д.В. Гогохиа инапы 
ианиҵеит. Ари аҵыхәтәантәи аҧсуаа ргәы иахәарц, урҭ рҿы иавторитет 
шьҭихырц даара игәцаракны, дацҧыҳәаны дахаҵгылеит.

Апрограмма дуун, ажәахәқәа рацәан. Дарбанзаалак ажәахә ҟазҵоз 
ҩажәа минуҭ инеиҳаны аамҭа ирҭомызт. Абри иазыҧҵәаз арегламент 
иҽҭаигӡар акәын ажәахәҟаҵаҩ. Г.Ф. Турчанинов иажәахә атема егьырҭ зегьы 
излареиҧшымыз ала, аамҭа рацәаны ишиҭахыз, ҩажәа минуҭ шизымхоз 
заанаҵгьы еилкаан. Убри аҟнытә мышкы шеибгаз иара изы мацара иалхны 
ирҭеит.

Ажәахә ҟаиҵаанӡагьы Г.Ф. Турчанинов ихьӡи иажәахә аӡбахәи иныҵыҩ-
ааҵыҩны ажәлар ирылаҵәахьан, ана, ара, ҩыџьа, ахьааидгылозгьы 
цәажәарҭахәыс иҟарҵахьан. Усҟантәи апартиатә идеологиа анапхгаҩцәа уи 
даара иазҿлымҳахеит, дара рзы излауадаҩқәахазгьы ҟалеит. Г.Ф. Турчанинов 
иажәахә аӡбахә заҳаз ақырҭцәа ишыргәамҧхоз ҩашьомызт. Убри аҟнытә 
аполитикахь ииагана аҧсуа национализм ахь ахы архар ҳәа ашәарҭарагьы 
ҟалеит.

Г.Ф. Турчанинов иажәахә аҟаҵаразы азал ду ирҭар, изыӡырҩыр зҭахыз 
ауаа еижәыланы ирацәаҩхар рҭахымхеит, иаргьы дақәшаҳаҭмызт уи ауаа 

Г. Ф. Турчанинови Гь. Д. Гәлиеи

рацәа аднагалар. Хынҩажәаҩык раҟара зкуаны Аҧсуа институт аҿы иҟаз азал 
ауп иалырхыз. Ҳара аҿарацәа излаҳадырҵаз ала (изласгәалашәо ала Гьаргь 
Амҷба, Шоҭа Салаҟаиа, сара) уа ааигәа  иҟоу аҧсуа школ аҟынтәи акласстә 
ӷәы, амел ааҳгеит, ажәахәҟаҵаҩ ишиҭаххоз заа иазгәаҭаны.

Иҵабыргынгьы ажәахә азыӡырҩцәа рхыҧхьаӡара рацәаҩхеит, унацәа 
узрыламҵо азал пахәӡа идырҭәит, уимоу атәарҭа змоукәа ашә ишылагы-
лаз изхызгақәазгьы ҟалеит. Г.Ф. Турчанинов иажәахә ҩ-сааҭк инареиҳаны 
дадхалт, ахцәажәарақәагьы убасҟак иеиҵамкәа аамҭа ргеит. Убас 
шакәызгьы азыӡырҩцәа аӡәы иныҧшуамызт ааҧсарак, гәҿыӷьрак, зегьы 
рлымҳа кыдҵаны иӡырҩуан, амҵ ҧыруазар абжьы уаҳартә ҭынчран. Иара 
дахьцәажәоз џьарамзар џьара даҿамхеит, аҭҵаарадырра иашьашәалам 
ззуҳәаша ажәак, хшыҩҵакык имҳәеит. Уахьизыӡырҩуаз ииҳәоз зегьы ахы 
аҵаҵа, ашьапы аҵаҵа акәын ишыҟаз.

Иеиҧкааны, азыӡырҩцәа игәныркылартә амел ала аӷәы ианҵауа, 
Маиҟәаҧтәи ахаҳә анҩылара иану ахәҭаҷқәа (асегментқәа) зегьы 
еиҿыршәшәаны азгәаҭақәа рзыҟаҵо дрыхцәажәеит, грамматикала еилиргеит. 
Хазы дырзааҭгылеит атекст аҿы иаҳҧыло ахатәы хьыӡқәа: аҳ ихьӡ,  Ашьха 
тәыла ахьӡ (Мрн) ақалақь ахьӡ (Ах Аиа). Аҵарауаҩ иҟаиҵаз алкаақәа изларҳәо 
ала, Маиҟәаҧтәи ахаҳә анҩылараҿы ахархәара рымоуп хеттәи аероглифтә 
тип адетерминативқәа. Анҩылара ҟаҵоуп абиблтә ҧсевдоероглиф ҩыра 
атрадициала, убри иалаҧсоуп финикиатәи аҩыратә традициагьы.

Г.Ф. Турчанинов ара зыӡбахә ҳамоу иажәахә аҿы акыр инарҭбааны ихы 
иаирхәеит ажәытә ҩыратә ҭоурыхтә хыҵхырҭақәа, еиуеиҧшым  археологиатәи 
аетнографиатәи материалқәагьы, абызшәатә материалқәа. Аҵарауаҩ 
агәалаҟара бзиа иманы, иажәахә ҟаҵаны даналга, аизара иалахәыз рахьынтә 
хәҩык инареиҳаны иахцәажәеит. Урҭ ирҳәақәаз зегьы аусгәалашәахуа, 
аха аҭоурыхҭҵааҩ З.В. Анчабаӡеи абызшәадырҩы В.И. Абаеви ирҳәаз 
ахадаратә хшыҩҵакқәа бзиаӡаны исгәалашәоит. З.В. Анчабаӡе иқәгылараҿы 
днақәыӷәӷәаны иҳәеит Г.Ф. Турчанинов имҩаҧигаз аҭҵаара агәцаракра ду 
шахәҭоу, ари нахысгьы археологиатә ҧшаарақәа шымҩаҧгатәу, В.И. Абаевгьы 
мап ацәимкит Г.Ф. Турчанинов Маиҟәаҧтәи ахаҳә анҩылара иамоу ажәытә 
ҧсыуа бызшәала иахьирцәажәаз. Амала уи усҵәҟьоуп ҳәа ашьақәырӷәӷәара 
иахыцаактәым, иҵегь аҭҵаарақәа мҩаҧгатәуп.

Уи аизара иалахәыз ақырҭуа ҵарауаа ажәак иадамзаргьы аӡәгьы акгьы 
имҳәеит.

Абри ашьҭахь мышқәак ааҵхьан еиҧш агазеҭ «Советская Абхазия» 
иакьыҧхьит Г.Ф. Турчанинов иҟаиҵаз аартра иазкны  аҭоурыхҭҵааҩ В.П. 
ҧачлиа инапы зҵаҩыз аинформациа, уи иақәҿырҭит адыгеиатәи агазеҭи 
москватәи «Литературная газета».

Арҭқәа зегьы ҟалеит ақырҭуа шовинистцәа иаарҭахыз ҟаҵо, аҧсуаа 
рҭоурых наҟ ихәыҵагәаны, акоммунисттә лозунг ҧшӡақәа рхы иархәаны, дара 
балдаҳәы-балдачо Аҧсны ианықәыз, рзинқәа  ҧкымкәа ианрысакьаҳәымҭаз 
ашықәсқәа руак азы. «Изахьӡузеи, ҳара ажәытә аахыс ацивилизациа злыс-
ны иаазго ара ҳшыҟоу аҧсуаа ажәытә ҩыратә культура рыман ҳәа ҳәашьа 
амоума?» – абас ихәыцуан Г.Ф. Турчанинов иҟаиҵаз аартра аӡбахә дара 
ианраҳа. Ари аартра иазкны аинформациа «Литературная газета» иананыла 
зхы зыхнахыз, иарҧаҧашькыз ҟалеит. Уи агазеҭ аредколлегиа иалаз Гьаргь  
Гәлиа иоуп изхароу ҳәа гәыбӷан ду иҭаны ашшыҧхьыӡқәа зыҩқәазгьы 

ҟалеит.
Абызшәа аҭҵаарадырра иадҳәаламыз, амҧын иқәмызгьы иҵәылырхуа 

иалагеит. Г.Ф. Турчанинов абри аҭҵаара имҩаҧигаз аҵыхәала акыр 
ахынҭаҩынҭарақәа дрықәшәеит. Убас быжь-даҟьак иҟаз аиқәаҵәа ҩны, Гьаргь 
Гәлиа ицәа ихыхны, «Литературная газета» аредактор хада иахь ашәҟәы иҩит 
усҟантәи  аамҭазы Урал анхыҵ аус зуаз Надараиа зыжәлаз Қырҭтәылатәи 
ССР аҿы зҽаҧсазтәыз аҳақьым. Уи иҿыҵҳәацәоз ҳәашьак амам. Аҧсуаа 
зхылҵыз ажәлар х-нызқьи ҩышә шықәса раҧхьа аҩыра рыман ҳәа агазеҭ 
ианны данаҧхьа, дыҧсылмыткны дкаҳарц аҷык-аҷык ааигхазаап. Иҧсы 
анилала, длатәан «Литературная газета» аредактор хада иахь амыҭҳагьыс 
зҳәоз, Гьаргь Гәлиа имацара иакәым, аҧсуа жәлар зегьы аҳәынҵәа иарганы, 
ҿҭыӡәӡәаала дрыхцәажәеит. Насгьы иаарӷәӷәаны инациҵеит: Ҳаҭыр зқәу 
аредактор! Иахьа уажәраанӡа авторитет дус усыҧхьаӡон, аредакторс узмоу 
агазеҭгьы иааиҧмырҟьаӡакәа интересс икны саҧхьон. Аха ишҧауцәыҟалеи, 
иркьыҧхьыртә еиҧш изыҟалеи Г.Ф. Турчанинов аҧсуаа ажәытәӡатәи аҩыра 
рыман ҳәа ииҳәо аӡбахә? Сара агәра сызгом уара иудыруаны уи акьыҧхьра 
уақәшаҳаҭхеит ҳәа. Уара уаныҟамыз, ма уанеилахаӡаз мышкы иақәыршәаны 
уи акьыҧхьра алзыршаз аредколлегиа иалоу Гь. Д. Гәлиа иакәхап». 

Ари автор ишәҟәы гмыг агазеҭ ианырҵар, алҵшәақәа шыбааҧсхоз рзым-
дыруа иҟазма уа итәаз ауаа ҟәыӷақәа, убри аҟнытә иҿы  зжәагәашаз аҭак 
иҭаны, уаҳа уи аӡбахә дзаламцәажәо дырҟажеит.

Г.Ф. Турчанинов зыӡбахә ҳамоу иусумҭа ақырҭқәа иага иргәамҧхазаргьы, 
амцхә арӷыӷкра рылымшеит. Сталин ихаан иҟаз, изышьцылаз аамҭа ыҟамызт, 
акыр ихҽхьан, уи дыҧсижьҭеи, иарӷьажәҩа Л. Бериа дықәырхижьҭеи 
жәашықәса инареиҳаны иҵхьан, Н.С. Хрушьчов ихациркыз алиберализациатә 
процесс акыр шьаҿақәа ҟанаҵахьан. Урҭқәа рнаҩсгьы Г.Ф. Турчанинов 
дҵарауаҩ дуун, доурысын, ишабалак иқәымчра рзымгәаӷьит, насгьы ицназгоз 
аспециалист дара дрымамызт. Насыҧшәа ауникалтә ҟазшьа змоу Г.Ф. Турча-
нинов иусумҭа зыҧсоу еилызкаауаз обиективла ахәшьара зылшоз аҧызара 
ргеит. Абри аганахьала  акыр иҟазшьарбагоуп уи акьыҧхьра иацхрааз ака-
демик В. Струве абарҭ иажәақәа: «Исследование Турчанинова  представляет 
собой, несомненно, крупное открытие в области истории Кавказа и древнего 
Ближнего Востока. А я, как историк  Древнего мира, весьма заинтересован в 
его скорейшем обнародовании».

Г.Ф. Турчанинов Аҟәа иҟаиҵаз ажәахә аҿы дауаангылахуаз, иҽазҵәылхны, 
аматериалқәа иҵегь адгаланы иусура акыр иациҵеит. Иҧышькласуаз, иҭҵаара 
агәра зымгақәоз амчқәа маҷымкәа ишыҟазгьы, илиршеит иусумҭа  неиҵых 
авторитет ду змоу академиатә журнал «Вестник древней истории» адаҟьақәа 
рҿы акьыҧхьра (1965 ш., №3, 1966 ш. №2). Уи иаартра акыр иазхарҵеит 
аҵарауаа дуқәа: И.И. Мешьчанинов, А.В. Струве, М.М. Тронски, И.Н. Винников, 
австриатәи апрофессор А. Ирку, афранцыз профессор М. Диунан уҳәа убас 
аӡәырҩы.

Г.Ф. Турчанинов хыхь зыӡбахә ҳҳәаз ажурнал ианиҵаз  иҭҵаамҭа анаҩстәи 
ашықәсқәа рзгьы аус адиулон, ихаирҭәаауан. Акыр инеиҵыхыз иусумҭа 
«Открытие и дешифровка древнейшей письменности Кавказа» ҳәа хыс 
измоу аҵыхәтәантәи авариант аҵарауаҩ иҧсы анҭаз аҭыжьра залыршам-
хеит, уи ҭыҵит аҧхьаӡакәны 1993 шықәсазы аҳәаа нырцә араҧ бызшәала, 
Урыстәылан иҭрыжьит 1999 шықәсазы.

Г.Ф. Турчанинов иҭҵаамҭақәа рҿы ажәытәӡатәи ашәуатә бызшәа (аҧсуааи, 
ашәуааи, аубыхқәеи рыпротобызшәа) адешифровка азиуит ҳәа инарҭбааны 
далацәажәеит. Аҵарауаҩ агәра ганы дызлаҟаз ала, ҳера ҟалаанӡа х-нызқь 
шықәса раҧхьа ашәуаа ртәыла аладахьтәи аҳәаақәа Амшын еиқәа  аҟынӡа  
инаӡон, уимоу аӡиас Риони (Фазис) аҟынӡа инаган. Уи атәыла аҩадатәи 
аҳәаақәа Маиҟәаҧынӡа инаӡон. Ҳера ҟалаан|а ахҧатәи азқьышықәса 
анҵәамҭеи аҩбатәи азқьышықәса алагамҭеи рзы ашәуатә ҩыра ажәытәӡатәи 
Финикиа иаланагалеит уахь ирҭиуаз атәцәа рыбзоурала. Уи аҩыра уа (Фини-
киа) ашьаҭа аҳаит. Анаҩстәи аамҭақәа рзы ашәуатә ҩыра финикиатәи аҩыра 
шьаҭас иазыҟалеит.

Инҭкаа-ааҭкааны акәымзаргьы, сналас-ҩаласны абри сыстатиаҿы 
исҳәаз хыркәшауа, иазгәасҭар сҭахуп акрызҵазкуа ҳәа исыҧхьаӡо 
даҽа ҭагылазаашьак аӡбахәгьы. Уи Г.Ф. Турчанинов иҟаиҵаз аҭҵаара 
ҳуаажәларраҿы иаиуз анырроуп.

Аҧсуаа закәыхи, ҭоурых рымаӡам, ҩышә, хышә шықәса уажәы аҧхьа 
ашьха ихыҵны иааны Аҧсны иқәынхаз роуп, хыҧхьаӡаралагьы уаҧсҵәык 
ыҟам, уаанӡа ара иқәынхоз аҧхазеби ықәызцаз дара роуп, аҧхазеби урҭ 
хазын, қырҭцәан ҳәа П. Ингәорыҟәа иконцепциа хәымга аҳаҳаираҳәа ажәлар 
рыларҵәара иаҿын. Ақырҭцәа ракәым ҳара аҧсуаа ҳабжьарагьы иҟақәан 
аҭоурых амдырра  иахҟьаны зхы агәра зымгоз, змилаҭтә хдырра  цагәхьаз. 
Убри аамҭазы иаалырҟьаны аҧсуаа ижәытәӡоу аҩыратә культура змоу 
жәларуп ҳәа абзарбзан еиҧш иҭҟәацны ианрылаҩ, аӡәырҩы арҿыхеит, зынӡа 
даҽакала ихәыцыртә иҟалеит. Абас ала, Г.Ф. Турчанинов имҩаҧигаз аҭҵаара 
инагӡаны, аҵаруаа зегьы ақәшаҳаҭны азхаҵара амоургьы, иаиургьы аҧсуаа 
рмилаҭтә хдырра аиқәырхара ӷәӷәала иахьацхрааз мап ацәкышьа амаӡам. 
Ҳаи, уара, шәыҧшишь, аҧсуаа ҳәа жәларык ыҟазаап, иахьа хыҧхьаӡарала 
имаҷуп, аха ажәытә ҭоурых ду рымазаап ҳәа ргәы иаанагартә ҳаззымдыруаз 
атәым уаагьы  ҳаднардырит Г.Ф. Турчанинов уи иусумҭа. Иара ииҳәаз зегьы 
иашоуп ҳәа  аҵарауаа еиқәышаҳаҭны азхаҵара шыҟарымҵазгьы, диашам 
ҳәагьы ҭҵаарадыррала инагӡаны агәра ҳгартә аҵаҵӷәқәа аҭаны иахьа-
гьы аӡәгьы ашьақыәрӷәӷәара илымшац. Абарҭқәа зегьы  еизыркәкәаны 
ҳахәаҧшуазар, аҧсуаа ҳҿаҧхьа Г.Ф. Турчанинов иҟаиҵаз аус ду азы 
даҳхаҳмыршҭыр ҳахәҭоуп. Уи иусумҭа анцәыригаз аахыс адунеи акыр 
аҽаҧсаххьеит, иеиҭакхахьеит. Ҳаргьы акыр ҳахҭааҳгахьеит. Убас шакәугьы 
иҳахәҭоуп, иҳақуп ҳәа исыҧхьаӡоит аҵарауаҩ ибаҟа ҳазмыргылозаргьы, Аҟәа 
ақалақь амҩақәа руак иара ихьӡ ахҵара. Минуҭк иадамзаргьы шәазхәыцыр 
сҭахуп: Г.Ф. Турчанинов ҷыдала ҳара аҧсуаа ҳалкааны бзиа ҳаибартә 
дхызхышаз закәызаалак акгьы изыҟаҳамҵеит. Шазхәыцыр сҭахуп даҽа 
ҭагылазаашьакгьы. Иаҳҳәап, Г.Ф. Турчанинов Маиҟәаҧтәи ахаҳә ажәытә 
қырҭуа бызшәала иҩуп иҳәазҭгьы ишҧаҟалоз? Атәыла мыбгози! Ақырҭқәа 
баагьы, ҧсгьы илеи илымҵарсны адунеи иахдмырҵәози, иаргьы  рнапы 
дықәыргыланы дыҩнарымдози!

Сара абарҭ ацәаҳәақәа зыҩуа Г.Ф. Турчанинов иусумҭа ацәыргара, аӡыргара 
сахьалахәхаз агәра снаргеит ауаҩ хәыҷгьы аҭагылазаашьа  маншәалақәа 
иоур, аус ду ҟаиҵарц шалшо. 

						      5–25. 02. 2013 ш. Аҟәа.

ҲАШЬЦӘА РЫЖӘҨАХЫР

Дмитри  Габелиа
      

Агәыҳалалра ыҟанаҵ…

Аибашьра. Иҟамзар ҟалап ари аиҳа ихьанҭоу ажәа… Уи шаҟа гәырҩеи хьа-
аи ацу аҧсуа жәлар акырынтә ирнырхьеит, ибзиангьы ирдыруеит. Еибашьуаз 
ажәлар рзы ихадоуп уи арыцҳара рыцеиҩызшо, иацу амлакреи ахьҭакреи 
ирцәызыхьчо рааигәа ианыҟоу. 

1992 шықәсазы излагаз Аҧсны Аџьынџьтәылатә еибашьра раҧхьатәи 
амшқәа инадыркны, ианаамҭоу аешьа ижәҩахыр шаҟа иҕәҕәоу атәы 
аадырҧшит Нхыҵ-Кавказтәи аешьаратә республикақәа руааҧсыра. Уи 
имбазшәа, имаҳазшәа изыҟаҵомызт аҕагьы. Избанзар, ибзиаӡаны еиликаауа 
далагеит аҧсуа жәлар зҭагылаз арыцҳараҿы рхала ишаанымхоз, ашьхарыуа 
жәларқәа реидгылара шыҟалоз атәы. 

1992 шықәса нанҳәамза 26 ақырҭуа фашизм ашьаҭыркҩцәа иреиуоу Е. 
Шеварднаӡе Ҟарачы-Черқесстәи ССР жәлар рдепутатцәа Рсовет ахантәаҩы В. 
Савелиеви, ҞЧССР ахада инапынҵақәа назыгӡоз В. Хубиеви рышҟа ааҧхьара 
ҟаиҵеит. Уаҟа иҳәон «аҵыхәтәантәи аамҭақәа рзтәи аҭагылазаашьа акырӡа 
игәы ишалоу, бџьаршьҭыхлатәи аиҿагылара дшақәшаҳаҭым, аха Аҧсны 
аҭыҧ зауз атерроризм даҿамгылар ада даҽа мҩак шимам атәы». Ихы риашо 
Қырҭтәыла ахада аҳәара ҟаиҵон жәларык рҭархаразы дызлагаз аибашьраҿы 
Ҟарачы-Черқесстәи ареспублика анапхгара деилыркаарц. «Шәара ибзиаӡаны 
ишәдыруеит, атәыла аҩныҵҟа ас еиҧш иҟоу аиҿагыларақәа рхатәы динамика 
шрымоу, насгьы раанкылара шыуадаҩу. Еилышәкаауеит ҳәа сгәы иаанагоит 
урҭ раҧырҟәҟәааразы ихаданы ишыҟоу аполитикатә хархәагақәа. Ҳаргьы 
уи ауп уажәы инаҳагӡарц ҳазҿу. Иҟалаз ҟалеит, аха сызлацәажәо азҵаараҿы 
шәара шәыцхыраарагьы ҳазыҧшуп», иҳәон цәгьа-цәыҧхамшьарала ихы 
иаҭәашьаны Е. Шеварднадӡе ҳаешьаратә республика анапхгарахь иҟаиҵаз 
ааҧхьараҿы. 

Иҟалап, Қырҭтәыла ахада дақәгәыҕзар Асовет ҳәынҭқарраҿы имаз 
ахыҧша ари азҵаараҿы аус ауп ҳәа, мамзаргьы зышҟа ааҧхьара ҟаиҵози 
иареи реибадырра аҧсуаа рышьҭамҭа ыҟамкәа рнырҵәаразы имаҭәахәуп 
ҳәа иҧхьаӡазар. Аха усҟан, уи ихашҭит (мамзаргьы зынӡа издыруамызт) зегьы 
реиҳа ихадараз ажәлар шракәу. Ачерқьес жәлари аҧсуа жәлари риешьара 
ахьынӡанаӡоз лымҳаҭасла акәзаргьы имаҳацкәа дыҟамызт, аха агәрагара 
ицәыуадаҩызҭгьы здыруада…

Уи аамҭазы, Нхыҵ-Кавказ аҭагылазаашьа уадаҩахо иалагеит. Кавказ ашь-
харыуа жәларқәа Рконфедерациеи аҟабарда жәлар Рконгресси  Қырҭтәыла 
иаҿагыланы аибашьра ишалаго азы аҳәамҭа ҟарҵеит, напгьы адыркит 
Аҧсныҟа аашьҭразы аибашьцәа ргәыҧқәа реиҿкаара. Иаанкылахеит «Ростов 
– Бақәа» ирыбжьысуаз амҩа хада. Арҭ ашьаҿақәа Урыстәыла азакәан хада 
еиларгоит ҳәа алаҳәара ҟанаҵеит Афедерациа Апрокуротура хада, насгьы 
Аконфедерациеи Аконгресси ирықәыӡбеит Кавказ ажәларқәа Аҧсны ицо 
аибашьра иаларымгаларц азы. Аҭагылазаашьа еиҳа-еиҳа иуадаҩахон, аха 

нхыҵаа Аҧсны зҭагылаз арыцҳара ианышәомызт, изларылшоз алагьы ацхы-
раара аҟаҵара рҽазыркуан. 

Ауаажәларратә еиҿкаарақәа раҧшьгарала Нхыҵ-Кавказ ажәларқәа 
рҵеицәа хатәгәаҧхарала аибашьразы Аҧсныҟа амҩа иқәлеит. Ҟарачы-
Черқьесстәи аибашьцәа ргәыҧ напхгара аиҭеит амаиор Муҳамед Кьылба. 
Иахьа уи Аҧсны дафырхаҵоуп.   

Уажәы ҷыдала ҳазааҭгыларц ҳҭахуп Ҟарачы-Черқьесстәи ареспублика 
ауааҧсыра Аҧсны Аџьынџьтәылатә еибашьраан, уи ашьҭахьгьы иаадырҧ
шыз ацхыраареи  агәыҳалалреи ртәы. 

1992 шықәса нанҳәамза 18 Черқьесск ақалақь аҟны имҩаҧысит арес-
публика араионқәа зегьы рҟынтәи зықьҩыла ауааҧсыра злахәыз амитинг. 
Уахь инеиз ауаа Аҧсны иҟалаз арыцҳаразы ргәаанагара аадырҧшуан 
атранспорантқәеи алозунгқәеи рыла: «Руки прочь от Абхазии!», «В обиду не 
дадим Абхазию!», «Мы против применения силы!»

Амитинг аҿы иқәгылоз ауаа ирҳәон Ҟарачы-Черқьесстәи ареспублика 
Қырҭтәыла аекономикатә, аполитикатә блокада шазнауа ала ааҧхьара 
шьҭызарц, Аҧсныҟа агәыҳалалратә цхыраара дәықәҵазарц. Ареспубликатә 
уаажәларратә хеидкыла «Адыгэ Хасэ» ахантәаҩы М. Психомахов амитинг 
алахәылацәа иреиҳәеит Аҧсны ацхырааразы аиҿкааратә комитет шаҧҵоу, 
насгьы абанк аҿы аҧара ахыҧхьаӡаларҭа ҷыда шаарту. Абаза жәлар иро-
уз ахьаа атәы гәала дус иҟаҵаны дазааҭгылеит абаза поет М. Чикатуев. 
Аизара иалахәыз имӡакәа ирҳәон ицо аибашьра ахьақәҿырымҭуа азы 
Урыстәыла анапхгара рахь ирымоу агәынамӡара, Аҧсныҟа аибашьцәа 
рдәықәҵара азҵаара шыӡбатәу уҳәа убас егьырҭгьы. Аҿар ракәзар, Аҧсныҟа 
еибашьра ацаразы аизараҿы асиа шьҭырхырц рҽазыркит, аха ареспублика 
аполитикатә напхгара ари азҵаара ҭынчмҩала иӡбазар еиҳа еиҕьуп ҳәа 
азырыҧхьаӡеит. 

Иара убас, амитинг алахәылацәа Урыстәыла Афедерациа Ахада Б. Н. Ель-
цини, Иреиҳаӡоу Асовет Ахантәаҩы Р. И. Хазбулатови рышҟа аҳәара ҟарҵеит 
аҧсуа жәлар ргеноцид аибашьра аанкылазарц, анаҩс Иреиҳаӡоу Асовет 
Аҧсны Ареспублика Асуверенитет азханаҵарц.   

Аҧсны ареспублика агәыҳалалратә цхыраара аҭаразы аштаб аамҭаказы 
аиҳабыс дҟаҵан, иахьа Ауаажәларратә хеидкыла «Абаза» хантәаҩыс иамоу 
Мухадин Шенкао. Уи иааркьаҿны иаҳзеиҭеиҳәеит Аҧсныҟа агәыҳалалратә 
цхыраара аазгоз ауаа амҩан изықәшәоз ауадаҩрақәа. Игәалаиршәеит аидара 
мҩадула аагара аншәарҭаз, аҵх лашьца рҽалакны мшынла Шәачантәи Гәдоуҭа 
ишыӡхыҵуаз атәы. Изныкымкәа ақырҭуа гвардееццәа агәыҳалалратә цхыра-
ара ааныркылахьан, уи аазгозгьы ахҭынҟьа рырҭахьан, аха егьа ус акәзаргьы, 
ацхыраара шаац иаауан. Ҿырҧштәыс иааҳгозар, раҧхьатәи агәыҳалалратә 
цхыраара аазгоз амашьынақәа ирықәын 200 тонна инарзынаҧшуа аида-
ра. 

«Ахаан исхашҭуам ҳашьцәа аҧсуаа рахь ацхыраара ҟаҵатәуп анаҳҳәа, 
абыргцәа инадыркны араионқәа рхадацәа рҟынӡа зегьы гәык-ҧсыкала 
ишахаҵгылаз. Даҽакалагьы ҟалашьа амамызт, аха еиҭаҳәашьа амамзар 
ҟалап урҭ ауаа шаҟа гәбылрала уи азҵаара иазнеиз. Ҳабашәыцхраари 
ҳәа аштабахь иаауан хәыҷи дуи. Доусы ирылшоз ала иааргон аҧара, 
ацәамаҭәа, афатә. Уи азмырхакәа, ауааҧсыра еиҿыркаауан аизарақәа, 
ателерадиомарафонқәа, амитингқәа. Уаҟа агәыҳалалратә цхыраара аизгара 

адагьы, ирықәыӡбон аибашьра иалагаз Қырҭтәыла анапхгара, урҭ маӡа-
аргама ирыдгылоз Урыстәыла Афедерациа аиҳабыра. Ахымца аанкыланы, 
аҭагылазаашьа аҭышәныртәалара рхы аладырхәырц ааҧхьарақәа ҟарҵон 
адунеи ауаажәларра рахь», иҳәеит Мухадин Али-иҧа ҳаниҿцәажәоз. 

Араҟа иҳәатәуп, М. Шенкао хыхь зыӡбахә иҳәо аусмҩаҧгатәқәа зны-зынла 
Афедерациа азакәанқәагьы шеиларгоз, насгьы уи иаразнак ишақәҿырҭуаз 
аҳәынҭқарра амчратә усбарҭақәа, апрокуратура хада аҧхьа инаргыла-
ны. Аха ачерқьес жәлар риешьаратә уалҧшьаҿы ихьаҵуамызт, аморалтә, 
агәыҳалалратә, арратә цхыраара ҧхьаҟагьы иацырҵон. 

Уарла-шәарла акәымзар, Аҧсны иҟалаз аҭагылазаашьа атәы зҳәашаз аин-
формациа иаша адунеи ауаажәларрахь инеиуамызт. Ажәлар маҷ рхақәиҭратә 
қәҧара иҟам-ианым ала иахцәажәон «ақырҭуа информаторцәа». Урҭ 
ркабинетқәа ирыҩнатәаны рхы иҭырхәыцаауан аҵабырг иацәыхараз «аиа-
ша». Аамҭаказы аиаша рыздыруамызт Нхыҵ-Кавказ инхо ҳашьцәагьы. Убри 
аҟнытә, ҳаешьаратә республикақәа рҟынтәи агәымшәара аарҧшны Аҧсныҟа 
иаауан ажурналистцәа, араҟа имҩаҧысуаз ахҭысқәа ирызку аинформациа 
иаша аиуразы. 

Ҟарачы-Черқьесстәи ареспубликаҿы Аҧсны иазкыз аматериалқәа 
маҷымкәа изнылоз агазеҭқәа иреиуоуп ауаажәларра-политикатә газеҭ «День 
Республики». Архив аҿы уи агазеҭ ҳанаҧхьоз иаҳбеит номерцыҧхьаӡа аҧсуа 
жәлар рхеиқәырхаратә еибашьра атәы зҳәоз аматериал цаҳәцаҳәқәа шаны-
лоз. Ҷыдала урҭ аматериалқәа рзы аинформациа аизгара, анаҩс агазеҭ аҿы 
акьыҧхьра рнапы алакын Р. Заубидова, Аҧсны Иреиҳаӡоу Асовет апресс-
маҵзура аусзуҩс иҟаз агазеҭ «Черкес хэку» акорреспондент А. Заубидов 
уҳәа, убас егьырҭгьы. Урҭ рматериалқәа рҿы иаадырҧшуан хацәынмырха 
ахы иаҿагылоу аҧсуаа ганрацәала ацхыраара шырҭаху атәы. Аҭынчуааҧсыра 
рахь ааҧхьара ҟарҵон иахьынӡарылшо ала ахҵәацәа рыдкылара алдыр-
шарц. 

Раҧхьаӡа иргыланы, аибашьра ихнарҵәаз аҧсуа ҭаацәарақәа нап 
рыдкылатәын, хәыҷи дуи аҩныҟа имҩахгатәын, нхарҭала еиқәыршәатәын. 

Уи акәхеит. Ҳашьцәа нхыҵаа рмахәар еилҳәаны агәыҳалалратә цхыра-
ара аҟаҵара иалагеит. Еиҳаракгьы, ршьапы иқәгылеит ақыҭақәа рҿы инхоз 
ауааҧсыра. Ацәамаҭәа инаркны, афатә аҟынӡа, доусы ирылшозгьы, ирылым-
шозгьы рылыршо аҧсуа жәлар рыцхырааразы аӡәкны игылеит. 

Ақыҭақәа: Баралка, Карапаго, Апсуа, аколхоз «Абазински» уҳәа, ахәыҷқәеи 
урҭ ранацәеи ахархәарахьы ирырҭеит ахәыҷ баҳча ахыбрақәа. Иара убас, 
урҭ ақыҭақәа рхахьы иргеит ахҵәацәа рныҟәгара, реилаҳәара, усурҭа ҭыҧла 
реиқәыршәара азҵаарақәагьы.

Хыхь еиқәыҧхьаӡоу ақыҭақәеи, убас егьырҭгьи, рынхацәа иаадырҧшуаз 
агәыҳалалра атәы статиак иалагӡаны азааҭгылара уадаҩуп. Убри аҟнытә, 
ҿырҧштәыла иазгәасҭарц сҭахуп, Аҧсны Аџьынџьтәылатә еибашьра иа-
лагеит ҳәа заҳаз Хабезтәи араион ақыҭақәа: Ельбургани Инџьықь-Ҷкәыни 
ақыҭақәа рхадарақәа рахь арзаҳалқәа ҩны, аҳәара шыҟарҵаз аибашьра 
иацәцаз ахҵәацәа рыдкылара азин рымазарц азы. Уи алагьы, арҭ ақыҭақәа 
рҿы ишрыдыркылаз Аҧснынтәи инеиз 91 ҭаацәара. Уааҧсырала урҭ зегьы 
еиҧшымызт. Иҟан ахәыҷы инаиркны аду иҟынӡа ҧшьҩык, хәҩык рыла 
ишьақәгылаз аҭаацәарақәагьы. 

Ельбурган ақыҭа ахадара, агәыҳалалратә цхыраара аҟаҵаразы аштаб 
анеиҿыркаа, аҭыҧантәи ауааҧсыра рахь аҳәара ҟарҵеит ҭаацәацыҧхьаӡа 
100-200 мааҭ рҟынӡа аҧара еизыргарц. Уи заҳаз анхацәа, ари аҩыза ац-
хыраара мап ацәыркит. Аштаб анапхгаҩцәа рышҟа рхы нарханы: «Шәара 
ишәҳәаз аҧара азхаӡом, имаҷуп» рҳәан, ҩба-ҩба инаркны, хәба-хәба нызқь 
мааҭ рҟынӡа аҧара еиларыҧсеит. Иҟан жәаба-жәаба нызқь мааҭ уҳәа, еиҳаны 
иҟазҵазгьы. 

Иара убас, ачерқьестә фирмақәа ҩба: «Курери» «Меркурии» уи акасса 
иаларҵеит ҩышә-ҩышә нызқь мааҭ. 

Усҟан еизгаз миллионбжак аҧара аҟынтәи, зқьы-зықь мааҭ ахҵәацәа ир-
зыршеит. Аҧара адагьы, ахәыҷқәеи адуцәеи рымаҭәа рырҭеит. Хәыда-ҧсада 
ирауа иҟарҵеит ача. Асовнхара «Ельбургантәи» аиҳабы К. Шхаев иакәзар, 
ахҵәацәа рҭаацәарақәа ахәша, ашьақар, абрынџь, ахш уҳәа еиҧмырҟьаӡакәа 
ироуларц азы аҧаратә цхыраарҭа иҧшааит.        

Аҧсны Аџьынџьтәылатә еибашьра аветеран, «Леон иорден» занашьоу Олег 
Аргунов игәалашәараҿы иаанхеит, урҭ аамҭақәа шаҟа ихьанҭаз, ахҵәацәа 
рзы адагьы, издызкылоз рзгьы. 

«Аибашьра иалҵны ҳашҟа иаауаз, еиҳараӡак аҳәсеи, ахәыҷқәеи, 
абыргцәеи, еснагь ишаҳҭахыз ҳзырҧыломызт. Ҳарҭгьы иҳагыз рацәан. 
Асовет еидгыла аилаҳара анаҩс иҟалаз ауадаҩрақәа зегьы иаҳныҧшуан, 
аха иҳамчызыз. Иахьҳамчыз ҳхы аҵамырхакәа ахҵәацәа ҳадаҳкылон. 
Иҟалап ишрыхәҭазҵәҟьа рныҟәгара ҳалымшазаргьы, аха доусы имчыз 
зегьы ҟаиҵон, абзарбзанбжьы иаршәаҟьаз ахәыҷқәа рхы-рҿы ччаҧшьк 
ықәларц, урҭ ранацәа рхьаақәа рхашҭырц, аибашьра иалагылаз аҧсуаа 
рашьцәа рыжәҩахыр рнырырц, ирныҧшырц азы», иҳәон Олег Абубекир-
иҧа ҳаниҿцәажәоз. 

Иазгәаҭатәуп, О. Аргунов хаҭала иџьабаақәа акыр шаду ҳажәлар Аҧсны 
Аџьынџьтәылатә еибашьраҿы иргаз Аиааира ду. Зуаҩышьеи зхаҵареи 
хеибарҭәаауа ари аибашьҩы, агәыҳалалра ыҟанаҵ ауаҩы дыҟазаауеит 
ҳәа ихәыцуа дреиуоуп. Ҳаицәажәараан иара иҳаимҳәазаргьы, Аҧснынтәи 
Ҟарачы-Черқесстәи ареспубликахь инеиуаз ахҵәацәа иҭәы-иҧха рыдкыла-
реи, хкы рацәала ишьақәгылаз агәыҳалалратә цхыраара Аҧсныҟа аашьҭреи 
уҳәа, зхатә харџьала ахақәиҭра иазықәҧоз ҳажәлар ирывагылаз дшыруаӡәку 
анаҩс еилаҳкааит. Уимоу, абџьар кны зхатәгәаҧхарала аҕа иҿагылаз ҳашьцәа 
нхыҵаа дыруаӡәкхеит. 

Нхыҵ-Кавказтәи ҳаешьаратә жәларқәа рҵеицәа Аҧсныҟа аибашьра 
иаашьҭны, Аҧснынтәи инеиуаз ахҵәацәа рнапқәа рыкәыршаны ирҧы
леит, ирыхьчеит. Аибашьра анцоз еиҧш, ианеилгагьы ҳашьцәа иҟарҵоз 
агәыҳалалратә цхыраара ахаан хашҭра ақәымзароуп. Иахьа иҳамоу Аиа-
аира зџьабаа аду ргәаларшәара еснагь иаҳуалуп, еиҳараӡакгьы Аҧсны зхы 
ақәызҵаз 54-ҩык Ҟарачы-Черқьесстәыла аҵеицәа хазынақәа.

Аҧсны Аџьынџьтәылатә еибашьра аамҭаз, уи ашьҭахьгьы агәыҳалалратә 
цхыраара ҟазҵоз Ҟарачы-Черқьесстәи ареспублика ауааҧсыреи, анаплакқәеи 
ахеидкылақәа рнаҧхгаҩцәеи рсиа. (Аҧсны Ареспублика агәыҳалалратә цхы-
раара аҭаразы усҟан аштаб аиҳабыс иҟаз, Ауаажәларратә хеидкыла «Абаза» 
ахантәаҩы Мухадин Али-иҧа Шенкао ихатәы архив аҟнытә).  

Хубиев В. И. (Ҟарачы-Черқьесстәи ареспублика ахада)
Озов А. Г. (Ҟарачы-Черқьесстәи аиҳабыра рхантәаҩы)
Аджиев Азреҭ (ақыҭанхамҩа аминистр ихаҭыҧуаҩ)
Дерев Станислав Едик-иҧа (афирма «Меркури» ахада)
Дерев Виачеслав Едик-иҧа (афирма «Меркури» ахада ихаҭыҧуаҩ)
Дерев Мураҭ Едик-иҧа (афирма «Меркури» ахада ихаҭыҧуаҩ)
Гедегушев Илиа Мусса-иҧа (Акционертә еилазаара «Невремстрои» 

аиҳабы)
Ерижев Руслан Амир-иҧа (Ҟарачы-Черқесстәи ареспублика ахәаахәҭратә 

база аиҳабы)
Хутов Ардел (атәанчаҩы, ақыҭа Красный Восток)
Тугов Анатоли Нарик-иҧа (Ленин ихьӡ зху аколнхара ахантәаҩы)
Бандурко Сергеи Иван-иҧа (акәтааӡарҭа афабрика «Зариа» аиҳабы)
Махов Араби (Р. Кужев ихьӡ зху аколнхара ахантәаҩы)
Шенкао Резон Рашид-иҧа (афирма «Агрос» аиҳабы)
Шенкао Гузер Рашид-иҧа (афирма «Агрос» аиҳабы ихаҭыҧуаҩ)
Тахтаулов Рашид Меджид-иҧа («УПТК КЧПС» ахада)
Кагов Мураҭ Заби-иҧа («МП Полиуретан» ахантәаҩы)
Гедегушев Муҳамед («МП» аиҳабы)
Логунов Анатоли Дмитри-иҧа (ачалыхтә комбинат аиҳабы)
Туков Азамаҭ (афирма «Куриер» аиҳабы)
Джанаев Заур (афирма «Куриер» аиҳабы ихаҭыҧуаҩ)
Итлиашев Борис Хаджи-Ислам-иҧа (Еркен-Шахартәи ашьақартә зауад 

аиҳабы)
Биробасов Борис Хусин-иҧа (Х. Кумуков ихьӡ зху асовхоз аиҳабы)
Суиунов Джанибек Иунус-иҧа (асовнхара Еркен-Иуртки аиҳабы)
Михаилиди Анастас Иван-иҧа (Киров ихьӡ зху аколнхара ахантәаҩы)
Мисходжев Иури Адаме-иҧа (Адыга-Хабльтәи акомбикормтә зауад 

аиҳабы)
Джанкезов Т. М. (Анефтлыхқәа рзы ареспубликатә еиҿкаара ахада)
Куджев Владимир Нагои-иҧа («АТП АПС» аиҳабы)
Конорезов Иван Михаил-иҧа («Акционертә еилазаара 1203» аиҳабы)
Озов Меджид Мураҭ-иҧа (Адыга-Хабльтәи «АТП» аиҳабы)
Лагучев Муаед (Уст-Џьегәыҭатәи «Автоколонна 171» аиҳабы)
Шутов Иван Алықьса-иҧа («АТК-6» аиҳабы)
Ионов Олег Умар-иҧа («Карачаичеркессавтотранс» ассоциациа ахада)
Булатуков Борис А. (Адыга-Хабльтәи «АТП» аиҳабы)
Туаршев Иури Мураҭ-иҧа («Хабезтәи АТП» аиҳабы)
Тлиабичев Борис Магомед-иҧа  (Акционертә еилазаара «Железобетон» 

ахада)
Дзыба Гузери иҷкәынцәеи (МП «Соболь») 
Тлиабичев Борис Магомед-иҧа (Черқьесстәи ТЗБ аҟәшақәа руак аиҳабы)
Афанасиев Александр Иван-иҧа (Акционертә еилазаара «КЧЭнерго» 

аиҳабы)
Жиров Мурадин Мусса-иҧа (ааглыхҩы)
Чуков Ахмед Кучук-иҧа («СП» ахада)

Гебенов Азрет Магомед-иҧа («АФК» аиҳабы)
Тлиабичев Анатоли Рамазан-иҧа (афирма «АВР» аиҳабы)
Тлиабичев Радион Рамазан-иҧа (афирма «АВР» ауснагӡара аиҳабы)
Тлиабичев Виктор Рамазан-иԥа (афирма «АВР» ауснагӡара аиҳабы)
Ткаченко Виктор Иван-иҧа (Зеленчуктәи «АТП» аиҳабы)
Алабердов Магомед Иусуп-иҧа (Адыга-Хабль араион ахада)
Натхов Мурат Абдулах-иҧа (Адыга-Хабль араион ахада ихаҭыҧуаҩ)
Аргунов Олег Абубекир-иԥа (Хабезтәи араион ахада)
Алиев Мухтар Шагаи-иҧа (Ҟәбина ахада)
Кишмахов Мухамед Хаджи-Бекир-иҧа (Ҟәбина ахада ихаҭыҧуаҩ) 

АҦСНЫ АФЫРХАЦӘА

Виачеслав Ацқьа

Ҳаҭыр зқәу ҳаҧхьаҩцәа! Ажурнал «Алаша-
ра» аредакциа ишәыднагалоит, изаамҭанымкәа 
зыҧсҭазаара ҿахҵәаз аҵарауаҩ, абызшәадырҩы, 
аибашьҩы – Аҧсны Афырхаҵа ҳәа ахьӡ иаҧ
сахаз? Виачеслав Мелитон-иҧа Бганба изку 
аиҿцәажәара. 

Виачеслав Бганба (1953–2005 шш.) 1976 ш. 
ибзиаӡаны (диплом ҟаҧшьыла) далгеит М. Горки 
ихьӡ зху апедагогикатә институт афилологиатә 
факультет. Уи ашқәсан Аҧсуаҭҵааратә институт 
аҟны аусура далагоит. 1980 ш. Қарҭ Аспиран-
тура дҭалоит, 1983 ш.  далганы Д. Гәлиа ихьӡ 
зху Аҧсуаҭҵааратә институт аҟны аҭҵааратә 
усура инапы алеикуеит.. Асовет аамҭазыҳәан аҧсуа жәлар рхақәиҭратә 
қәҧара активла иалахәыз дреиуан. 1992–1993 шш. рзы ицоз ақырҭуа-
аҧсуа еибашьраан актәи амш инаркны аибашьра еилгаанӡа ижәлар 
дрывагылан. Деибашьуан мрагыларатәи афронт аҟны, далан Борис (Дед) 
Ҧачлиа икоманда, изныкымкәан ҕәҕәала дырхәхьан, 15 мшы ақырҭқәа 
дытҟәаны дрыман. 2001 ш. Кәыдрытәи аиҩхаа анҭадырцәуаз далахәын. 
Инапы иҵыҵхьеит аҭҵааратә усумҭақәа, урҭ рнылеит апериодикатә наукатә 
журналқәа, Аҧсуаҭҵааратә институт иҭнажьуа – «Ардыррақәа»; Аҧснытәи 
Академиа иҭнажьуа – «Адыррақәа»; апублицистикатә статиақәа рацәаны 
ирнылеит;  «Аҧсны», «Республика Абхазия», «Эхо Абхазий», «Нужная газе-
та», «Абазамҩа»; ажурналқәа: «Алашара», «Абаза», Гражданское общество», 
иааиҧмырҟьаӡакәа радиола, телехәаҧшрала дықәгылон. 2006 ш. иҭыҵуеит 
иажәеинраалақәа реизга ашәҟәы «Саҿа», 2011 ш. иҭыҵуеит  аҧсышәалеи 
урысшәалеи астатиақәа реизга знылаз «Гәаартыла ҳаицәажәап–Как живётся 
тебе, речь абхазская?» ҳәа хьӡыс измоу ашәҟәы. Виачеслав Бганба иҭынхеит 
имаҷымкәан аҭҵааратә усумҭақәа. Урҭ, уажәы аҭыжьра разырхиаразы аусура 
цоит. Виачеслав Бганба уаҩҧсык, ҵарауаҩык, еибашьҩык иаҳасабала иеилка-
ара азыҳәан ҳрыҿцәажәеит иҩыза бзиа Апаллон Шьынқәбеи, ицеибашьуаз, 
Борис (Дед) Ҧачлиа икоманда иалаз Мурман Гәарамиеи. 

В.Бганба

Аҧсҭазаара аџьбарара
Аҵанӡа изжәит.
Ҿамҩа-ҿамҩа ак ҭамыжькәа,
Саҿа ҭасырцәит.
Иансымпыҵшәа, мҩашьарада,
Акараҳәа иҧҽит.
Ак шәеиҩсымгеит, ак шәеиҩсымхит,
Сышьхәа самыҧшит.
Кәарма-кәарма сыччаҧшь нысхит,
Сныҳәа – ныҧхьан сымҩа сықәлеит,
Сымшра ара ишәзынсыжьт...
                                                          В. Бганба

Ишҧаҟалеи Виачеслав Бганбеи шәареи шәеибадырра?
Апаллон: Виачеслав Бганбеи сареи ҳаибадырит Д. И. Гәлиа ихьӡ зху 

Аҧсуаҭҵааратә институт ахыбраҿы, 1981ш. цәыббрамзаз. Усҟан сара Москва 
Аетнографиатә институт аҿы аҵара сҵон, саспирантын. Ҽнак Борис Џьонуа 
ус сеиҳәеит: «Сынтәа Қарҭ аспирантура Бганба ҷкәынак дҭалеит, темас иа-
лихыз уара аус адулара уаҿуп ҳәа иаҳаит, иабанӡаиашоу ҳәа дсазҵааит». 
Ииашаҵәҟьан, ҳтемақәа акакәхеит. Аха, уи аамҭазы стема шьақәырҕәҕәаны 
анапхгаҩы дсырҭахьан, аха ихьааган исыман. Аҟәа санааи сышиашаз Шьалуа 
Инал-иҧа иасҳәеит, уи иакәын аспирантцәа иаҳхылаҧшуаз, знапы ҳаныз. 
Ҳашцәажәоз Рома Ҷанба дааҩналеит, ҳазлацәажәоз анеиликаа, ус иҳәеит: 
«Иаргьы ара дыҟоуп, абыржәы афое аҿы ҳааиҧырҵит, маҷк уаасзыҧшы, 
шәеибасырдыруеит». Саргьы Рома ддәылҵаанӡа сҳәан, аҩбатәи аихагыла 
абалкон аҿы сҽааныскылеит, санҧшы, ҵаҟа мацқьа-шьацқьа дбырлашха 
длеиҩеиуа дыбжьоуп. Славик ицқьаны, иҧшӡаны аҽеилаҳәара бзиа ибон. Абри 
џьара дызбахьеит, аха исгәалашәом. Ус Ромагьы  дааҳадгылан, «Шәеибадыр, 
Славик, абри Апаллон иоуп» иҳәеит. Уи акәхеит, ҳаашьҭибахит.  

Изеиҧш ҟазшьази имаз Виачеслав Бганба?
Апаллон: Славик Мелитон-иҧа изҳәоз назыгӡоз, баша зажәа аҳауа 

иалазымҵоз иакәын. Иҩызара иагьыласын, иагьыхьанҭан, аҧсуара 
аушәақәҵас иныҟәызгоз рзын. Иарбан усзаалак аҿы дызлагоз аус далагаанӡа 
дазхәыцуан, акыр аамҭа давагьежьуан, нас акәын напы анаиркуаз. Анаукаҿы 
иажәа раӡан, ицқьан. 

Деиҳабыз, деиҵбыз, уи иара изыҳәан еилых амамызт, зегьы ишрыхәҭаз 
дрызныҟәон ламыс ҳаракыла, ашьабеиҧш. Ииҳәоз шамаха хыҧашьа ама-
мызт, ҧсабарала ишьа-ида иалаз аҧсуара уи аҳаҟьаҿы игәӡаны иқәхыу 
аџьыка хаа, аџьыка ца иаҩызан. Уи ауаҩра илан, идунеи ҭбаан, уаҵәтәи амш 
гәкажьрала дахәаҧшуамызт, аҧеиҧш лаша дазыҧшын ҳаҧсуаразы. Иара 
дреиуамызт ихьаҳәхьачо иҟаз, уи иҵызуаауаз рыгәҭа дгылан, есқьаангьы 
аԥсуара иаззырҳауаз, иӡырызгоз аҵарауаа,  аинтеллигентцәа-патриотцәа 
дреиуан. Славик иныҟәигоз аҧсуара ахьынӡаҳараку аҳәара даара иуадаҩуп. 
Уи ауаҩра гәаҵәас иамоу дреиуан. Уи имацқьа-шьацқьара адәахьтәи иду-
балоз аҵкьыс иҳаракын иҩнуҵҟатәи ацқьара. Уи акы угны уибар абҕьааҳәа 
акәымкәа, иумырдырӡакәаны, уаарылганы, иара ихахьы иганы, абри абас 
акәзар ҟаларын ишахәҭаз ҳәа уазырхәыцны иуеиҳәон, ухы иҭагаланы 

уахьирхәуан. Зны-зынла ус иҳәон: «Уан иуцлыхшаз аиашьа Анцәа улахь 
данимҵар ауеит аҧсҭазаараҿы, аха аҩыза дзызмырҳаз иоуп арыцҳаҵәҟьа…
Уи ус иҟоу ихаҭа дуаҩӡам!». Абри иуимырдырӡакәа уцәа-ужьы акы алеиҵон, 
иахьынтәиааз иахьаанагаз узымдыруа. Иахьа, сара Славик иеиҧш аҩызцәа 
исымоу аӡәык-ҩыџьак роуп. Славик Анцәа дхеиҵон, ауахәамаҿы днеины, 
аџьаамаҿы днеины акәымкәа, Анцәа иҿаҧхьа. Анцәа иҿаҧхьа иҳәон есым-
ша, Анцәа илаҧш есқьынгьы ицызшәа, дацәшәаны акәым, агәра ганы… Уи 
ишьагашьа ахыҧара цәгьан. 

1989 шықәсазы ақырҭқәеи ҳареи ҳаилалеит, ҩаха-ҩымш ара ҳзықәымҵит, 
даргьы ҳаргьы аисра ҳақәшәеит. Адырҩаҽны даасыдгылан, ус иҳәеит: «Уара 
Апаллон, ара уажәшьҭа абжьагылаҩцәа ҟалеит, адесант тәеит. Уара, ҳанацәа 
ҳаргәырҩеит, ҳаҧсы ҭоу иҭаму дҳардырп» иҳәеит. Уи ақыҭахь ҳцап аанагон. 
Уара саргьы ус сгәы иҭоуп, аха уара амашьына умам, сара амашьына сымам, 
сҳәеит. Ҳашцәажәоз, Дунди ҳәа иаҳҳәон, Ҕәадатәын, Агәхаа Виктор, абри  
«Аидгылараҿы» есқьынгьы дҳадгылан. «Жигули» ҟаҧшьык дақәтәан. Дунди, 
абааҧсы, ари ахыҧша цәгьоуп, ҳанацәа ҳаргәырҩоит, ари ажәабжь уахьгьы 
инеихьеит. Ҳамцо, нас, иҳәеит. Ус, саб иашьа иҧа (аибашьраан Араду дҭахеит), 
Руслан ихьӡын, Ҷоҟ ҳәа иарҳәон, уигьы дааҳадгылеит, ҳахьцоз аниаҳҳәа, 
саргьы сцоит, иҳәеит. Ҳаҧшьҩык амашьына ҳаҩҭалан, ҳцеит. Араду ҳаннеи, 
ацентр аҟныҵәҟьа атракторқәа еиларгыланы амҩа аркуп, узымцо. Акыр 
шықәса Ҭхьына ақыҭан ашкол аҿы аус зухьан. Арадунтә арҵаҩцәа здыруан, 
ақыҭа анапхгара здыруан. Санҧшы ақыҭа анапхгаҩы амардуан даҿаланы 
днеиуан, сыбжьы иқәырган дсыргьежьит. Шәызҿу закәуи, амҩа кны, ҳзымцо, 
ҳзымаауаа, сҳәеит. Амҩа зынӡа иаҳаркуеит ҳәа ансеиҳәа, иаднагалаз зегьы 
ансыжәла, саргьы ишакәым сиацәажәеит. Убри аамҭазыҳәан саб иашьа иҧа 
амашьына дҭырган, маҟала аҧса дадҿарҳәалахьан. Аҳәызба идырбалеит, 
«оружьиа, оружьиа» ҳәа агырқәа аҳәҳәара иалагеит. Славик днеины дсыд-
гылеит. Сара ақыҭа напхгара азҭоз сиацәҳауеит: «Шәара аламыс шәымаӡам, 
ҳчеиџьыка иааӡаз, ҳанацәеи ҳабацәеи рчаҕьа иааӡаз шәоуп, ара шәынхоит», 

20. "Алашара", №3, 2013

абас сыцәҳауан. Ус, ҳшыҧшуаз, абарҭ 1000-ҩык  игылаз ауаа зегьы-зегь иҩт 
рыҩнқәа рахь. Сара ус сгәы иаанагеит, исҳәаз иацәшәама ҳәа. Сышьҭахьҟа 
санааҧш, «абетеерқәа» (БМП) ирықәтәаны аурысқәа аауан, арҭ уи анырба 
акәзаап ианыҩ. Славик абри исыхьыз ихашҭуамызт, иааигәалашәацыҧхьаӡа 
дсыхлафаауан. Ус егьа хкы ҳахьхьан…

Ашьҭахь шәшеицыз аҩныҟа шәеиццама?
Апаллон: Ааи, аҩны ҳаназааигәаха, ҳанҧшы, сан ашҭа дықәгьежьаауа 

акы лрыцқьоушәа дықәын, дгәырҩозар акәхарын. Ҳанылба, дҳаигәырҕьеит.  
Ауха Славик иҩныҟа дысмышьҭӡеит. Сан ҳхәы ҟалҵеит. Акранаҳфоз, Славик 
акәтыжь аашьҭихын, ацәа аахихын, аганахь инықәиҵан,  акрифеит. Игәасҭеит 
акәтыжь ацәа ахыхны ишифоз. Абри сан, ааҩык ҳзааӡаз, ицқьамкәаны 
иҟалҵама, изахихи ҳәа сгәы иаанагеит, аха акгьы иасымҳәаӡеит. Адырҩаҽны 
ашьыжь шаанӡа Баслахә ҳнеит. Баслахә ҳаннеигьы, иан ашҭа агәашә 
аҟныҵәҟьа дылагылан.  «Уара, ҳанацәа шеиҧшу» убоу, иҳәан, дааччеит. 
Иан ҧҳәыс ҧшӡан, Ҭаниаҧҳан, лылақәа абри амшын аҟара ииаҵәан. Ус 
дыхәмарны иҳәон есымша: «Сара сан Ҭаниаҧҳа леиҧш иҧшӡоу ҧҳәыс 
дубахьоума?» Уара, анацәа зегьы убас иҧшӡоуп. Уара уан дшыҧшӡоу 
еиҧш саргьы сан дыҧшӡоуп. Иара, «мамоу, сан зегьы дреиҕьуп» иҳәауан. 
Ҳаннеи дҳакәшеит, шәан дшәыкәыхшахааит, шәеибгоума, ҳара уаҧсҵәык 
ҳаҟоуп, шәыҽрылашәымҵан, шәадызцалазеи лҳәеит. Ҭаниаҧҳа, иҳәан, «Ар 
маҷ хьӡы ргахьеит» ҳәа баҳахьоу?» – Исаҳахьеит, убжьы сумырҳан, лҳәеит.  
Ажәакала, ларгьы акәты лшьын, ҳхәы ҟалҵан, ҳлатәеит. Ҳанылатәа, акәтыжь 
ашҧы шеибгаз иан исымҵалҵеит. Уи сҭахӡам сҳәан, амаха аашьҭысхын, ацәа 
аахысхын, асаан иланысҵан, сывараҿы инықәсыргылт. Иан игәалҭеит. Оох, 
лҳәеит. Шәан дыҧсааит, «Ҽыҧхҭи, ҽыҧхҭи еибабҕуеит» ҳәа, шәышҧеиҧшу, 
лҳәеит. Нас иаартны иласҳәеит, иаха абас ҟаиҵеит, аха иасымҳәаӡеит, шәара 
излагәашәҭеи, сҳәеит. Инапы ҩышьҭихын, иҭаҷкәым сирбеит, амҩа ҳақәлар 
иусырбап аанарго.  

Виачеслав Бганбеи шәареи ауаажәларратә еилазаара «Аидгылара» 
шәеицалазма?

Апаллон: Славик 1970-тәи ашықәсқәа раахыс аполитикатә, ауаажәларратә 
процессқәа, дызлахәымыз даара имаҷуп. Дахьыҟазаалак иара ихатәы иман, 
уи аӡәы дилаҩашьомызт. Игәырҵҟәыл ҵаулан. Ажәлар рыгәҭыха игәҭыхан, 
аҧсуа жәлар рҿаҧхьа ақырҭуа политика ахәымгарақәа иҟанаҵоз иаҿагы
ланы иқәҧоз аҵарауаа, аинтеллигенциа рыгәҭа дгылан, иҿаҧиҽуан. Жәлар 
рхеидкыла «Аидгылара» ахы анакы нахыс агәҭа далагылан, уаҟа илшоз, 
иҟаиҵоз, ииуаз, ус иааинырслан акәымкәа, хазы усумҭак азукыртә иҟоуп. 

Виачеслав Бганбеи шәареи Аҧсуа гвардиа шәалан, ишҧеиҿкаахеи уи, 
хықәкыс инанагӡуааз?

Апаллон: Аҧсны иҟан 8-тәи аполк ҳәа. Қырҭтәыла СССР ианалҵ 1990 ш. 
СССР анхыбгала, Аҧсны аурысқәа рполк ықәыргеит, усҟан Қырҭтәыла ҳәа 
акәын ҳшыҧхьаӡаз, ҳара иҳазҵаауадаз. Гәымсҭа ахықәаҿыҵәҟьа абаза ыҟан. 
Владислав адгьыл аҵа иҵоу илаҧш азнеиуан. «Абри абаза иҟоу еиқәырхатәуп, 
Агвардиа ҟаҳҵап» иҳәеит. Аҧхьа Аҧсуа гвардиа дахагылан Какалиа Валери 
Шалико-иҧа, анаҩс Агрба Гиви Камыгә-иҧа, иаҧсыуа патриотцәан. Аурысқәа 
абри абаза анынрыжьуаз, ҩба-хҧа БМП, 200 –300 раҟара автоматқәа нхеит. 
Убри абазаҿы арезервтә полк шьақәдыргылеит. Убра ҳалан Славики сареи. 

Аибашьра иалагаанӡа, хәажәкырамзазы 1992 ш. Егры аҳәаа ҳахьчон. Нас 
ҳрыҧсахит, убасҟан аполитикатә ҭагылазаашьа аҽаҧсахит. Шәааҧсеит, 
шәҳаҧсахуеит ҳәа инеиз, ҳара ҳанаа ашьҭахьҵәҟьа зегьы арахь иааит. Уаҳа 
Егры ҳамнеиӡакәаны аибашьра иалагеит. Аполк иалшаз даара ирацәоуп. 
Аҧсуа гвардиа хыҧхьаӡарала 400-ҩык еиднакылон, анапхгара налаҵаны 
500-ҩык ыҟазар ҟаларын. 

Аибашьра ианалага аҽны инаркны Виачеслави шәареи шәеицызма?
Апаллон: Мап! Аибашьра ианалага аҽны Аҧсны сыҟаӡамызт, шәарыцара 

сыҟан. Нанҳәамза 8 рзыҳәан шәарыцара сцеит, 14 рзыҳәан сыҟан Арҟьасара  
(Ҟарачы Черкесс) ҳәа изышьҭоу ашьхаҿы. Радиола исаҳаит ақырҭқәа Аҧсны 
ишақәлаз, ацҳа Ҟаҧшь аҿы аибашьра шцоз. 16 рзын, хәылбыҽхан, Ҵаҟатәи 
Ешыра сылбааит. Гәымсҭа ацҳа арҕьарахьтәи аган аҿыҵәҟьа гәыҧҩык 
ахацәа иаанкылан итәаз дрылан Славикгьы. Саниба, дгәырҕьеит, саргьы 
сгәырҕьеит, акы еиҧшымкәа. Аибашьра иаҳа-иаҳа аҽарҭбаауа иалагеит, 
Мрагыларатәи афронт аҭагылазаашьа еицәамхозар еиҕьхомызт, Аҧсны 
еиҩшахеит ҩыџьарала, хыџьарала. В. Г. Арӡынба иахь, аҳәара иҟаҳҵаз ала, 
Мрагыларахьтәи афронт ахь ҳашьҭын, сентиабр 28 аҽны, хазы-хазы аибашьра 
ҳақәшәеит. Сара аштаб еиҳабыс сынхеит, иара Борис (Дед) Ҧачлиа икоманда 
далалеит. 

Ишҧеиҿкаахеи Борис (Дед) Ҧачлиа икоманда, агәыҧ иалаз шәеиқәшәара 
шҧаҟалеи?

Мурман: Цәыббра 3 рзыҳәан Аҧсынтәылеи Қарҭтәылеи аурысцәа 
ҳабжьацәажәон аинраалара азыҳәан, аха Мрагыларатәи афронт ахь аинраа-
лара ҳәа акгьы ыҟаӡамызт, аибашьра цон. Иҳаӡбеит мрагыларатәи афронт ахь 
ҳцарцы. Убрахь инеиз аҷкәынцәа дрылан Славик Бганбагьы, 1992 ш. цәыббра 
4 рзыҳәан акәын. Ҩ-вертолиотк ыҟан, руак ааҵәала ачашылақәа згоз акәын, 
абанҭ ачашылақәа хыртланы, иҳамаз абџьар алаҵаны, даҽазнык иара шыҟаз 
иӡахны, авертолиот иақәаҳҵеит. Иара убри авертолиот ала, Славик Бганба, 
сара, Руслан Салаҟаиа ҳәа ҷкәынак дыҟан, еиҭа ҩыџьа-хҩы аҧсуаа аҷкәынцәа 
ҳаицны Тҟәарчал ҳҩеит, убри аҽны Борис (Дед) Ҧачлиагьы дҳацын. 
Адырҩаҽны ашьыжьымҭан авертолиот иацааз ҳаиқәшәеит, ҳааилацәажәеит, 
иҳаӡбеит агәыҧ аҧаҳҵарц. Агәыҧ аиҿкаара рыбзоуран Славик Гәарамиеи 
Борис (Дед) Ҧачлиеи. Ҳара еицқәаз ҳҟынтәи дара ҳаиҳабцәан. Борис (Дед) 
Ҧачлиа аибашьра аганахь ала аҧышәа иман, нас Асовет Ар рҿы иара двете-
ранын, Ветнамтәи аибашьра иҽалаирхәхьан, дофицерын. Виачеслав Бганба 
ус иҳәеит: «Дед, уара уеиҳабуп, уеибашьҩын, аҧышәа умоуп, уара иахьуҳәо 
ҳувагылоит, агәыҧ уеиҳабха», ҳәа. Цәыббра 5-6 рзыҳәан «Дед икоманда» 
ҳәа агәыҧ еиҿаҳкааит. Аҧхьаӡа агәыҧ  фҩык ҳала еиҿкаан, нас маҷ-маҷ 
ҳаизҳауа ҳалагеит. Фҩык ҳахьыҟазгьы хҩык абџьар рымаӡамызт. Ашьҭахь, 
аоперациақәак анымҩаҧаагалак, џьара џьаҧҳанык анаҳгалак, ҳхыҧхьаӡара 
аӡәаӡәала иацаҳҵон. Убас ауп ҳаҽшеидаҳкылаз. 

Иарбан хықәкыс  инанагӡоз шәара шәгәыҧ? 
Мурман: Ҳарҭ аҧхьа Баслахә ҳнеит. Ҧақәашь ана-ара џьара акы 

еиҿаҳкаауан. Баслахә ақыҭан ҳаҕацәеи ҳареи ҳаиҿаҳаит, нас Мықә Совхоз 
ҳәа иахьашьҭоу, убраҟагьы ҳҽалаҳархәит. Убасҟангьы абџьар ҳацәмаҷын. 
Абџьар шҳамамызгьы ауаа тәаны ақыҭақәа рыхьчон.  «Ажәылара ҟалеит, 
ацхыраара аҭахуп анырҳәалак»,  ҳаиханы убрахь ҳцон. Еиҳарак Река ақыҭа 

еиҳа ҳадҳәалан, избанзар, еиҳа иаҳзааигәан. «Ҳаит» ахьырҳәаз анеира еиҳа 
иаҳзымариан. Насгьы ҳара хықәкыс иҳамаз аҧшыхәра акәын, аҕа дахьыҟоу 
аилкаара, иахьынӡашәарҭоу… Убри аҧхьагылаҩцәа дыруаӡәкын Славик, 
иажәа акраҵанакуан. Зынӡа ҳгәы каҳаны ҳаныҟазгьы, жәабжьк, ҭоурыхк 
ҳзеиҭеиҳәон, акахьы ҳкылигон. «Аҧсуа иламыс шә-гәыжьк ирыцроуҳәаргьы 
ирзырҵысӡом» ҳәа рҳәоит. Убри иара иламыс, иуаҩра, абри ажәаҧҟа 
иадуҳәалар ауеит. Ажәыларақәа руак аан аҕацәа рацәаҩӡан, ҳара ҳмаҷын, 
аха ҳамхьаҵӡакәаны ҳаибашьуан. Ҳара ҳгәыҧ  далан Рудик Ҧачлиа ҳәа. 
Славики иареи џьарак еиваианы ҳаҕацәа аҭак рырҭон. Ус цәгьаҧсышьала ҳхы 
рылаҳгеит, ҳадҵагьы наҳагӡеит. Ҳгьежьны ҳшаауаз, абри Рудик иџьоушьаша, 
«асҵәҟьа дсыздыруамызт, асҵәҟьа дсыздыруамызт» ҳәа иҳәоит. Иҟалеи, Рудик, 
иухьи, сҳәеит!  «Уара, абри Славик иара ишихәҭаҵәҟьоу дҳаздырӡом, абри 
дзеиҧш уаҩу удыруоу», иҳәеит. Иҟалеи, сҳәеит еиҭа. Уара абра ҳанеиҿахысуаз, 
автомат иҭҟьо апотронақәа сганахь ала акәын ишыҭҟьоз, сара исықәыҧсон. 
Убас сеиҳәеит: «Рудик, саҭамзааит, иҭҟьо спатронақәа уара иуаахоит» ҳәа, 
аҭамзаара шьҭаҵаны, дсывсны ахысра далагеит. 

Иарбан жәылароу еиҳа ихьааганы шәхы-шәгәаҿы инхаз?
Мурман: Ажәыларақәа зегьы хьанҭоуп, амаҷ, аду ҳәа иҟаӡам, акыс уҩыза 

данувыршьаауа. Аха зегь раасҭа ихьанҭахаз, ихьаагоу, Очамчыратәи аопе-
рациа ауп. 1992 ш. октиабр 26 рзы иҳацәҭахеит ирацәаҩны аибашьцәа. Ари 
ажәылара даараӡа иуадаҩын. 

Ақәа иапҟон аҵх рыцҳа – хыхьынтәи,
Ахрыҧх еишьҭала агәы шьҭарҵон ираӡаны,
Иҿнаҭуамызт, аҽырмашьцан алашьцара зегь чҳаны,
Кәалӡы-хамны шьҭа имаӡамыз иршәылон ирыхьӡаны.
Амрагылара мақаруан, аҵх аршлар аҭахны,
Акәалӡы-хамқәа рыхнакәыцәаарц, инеиуаз уи зышәны.
Ацәгьеи бзиеи аргама еиҿамлеи, еибарҧсуан,
Мрагылареи мраҭашәареи уи ауха иеибашьуан.
                                            В. Бганба

Мурман Гәарамиа ифотоҭыхымҭа

Аоперациа мҩыҧысуан Очамчыра ақалақь акәша-мыкәша. Убри аҩыза 
адҵа ықәгылан, ҩымш-хымш рыла ақалақь ҭарцәны инаҳкылар акәын. 
Ажәылара аҽны ҳара ҳазыҧшын Гәдоуҭантәи адесант,  атехника, абџьар, 
аџьаҧҳаны рыманы инеираны иҟан. Усҟан азыҳәан џьаҧҳаныла даара 
ҳмаџьанан, иҳамаӡамызт атанк, авертолиот ҧызжәоз. Убри аҩыза адҵа 
ҳаман, аҕба ӡхыҵыма-иӡхымҵыма, ақалақь ҳалалар акәын. Аоперациаҿы 
ҳара ҳгәыҧ мацара акәӡамызт иалахәыз, х-гәыҧк ҳаилахәын. Ҳара ҳгәыҧ,  
«Дед игәыҧ» ҳәа изышьҭаз, Гагра ахы ианақәиҭыртә ашьҭахь мрагыларахь 
инеиз аҷкәынцәа, «МГУ» ҳәа иҟаз агәыҧ аҟнытә, нас Бедиатәи абаталион 
ахаҭарнакцәа, убарҭ рыла ҳаиҿкаахеит. Зынӡа 32-ҩык ҳаҟан. Еиуеиҧшым 
амзызқәа ирыхҟьаны абаржа зыӡхымҵӡеит, ҳара ақалақь ҳалалеит, дҵас 
иҳамаз аҭыҧ аҟынӡа ҳнаӡеит, аха гәаҟрас иҟалаз убри ауп, ҳара ҳаннеи 
аамҭазы егьырҭ агәыҧқәа зымнеиӡеит, заа ҳзеиқәымшәеит. Ҩбаҟа сааҭ 
ақалақь ҳалан, аха аҵыхәтәаны аҕагьы еиликааит агәыҧ шмаҷыз, иҳакәшо 
иалагеит, нас ҳалымҵыр ада ҧсыхәа ҳмоуӡеит. Ҳара ҳаналҵ ашьҭахь, Но-
дар Какәыбаа хадара ззиуаз агәыҧ «Скорпион» мраҭашәаратәи аган ала  
Очамчыра иалалеит, аха ҳара ҳцахьан, ҳалҵхьан. Уи агәыҧ аҟынтәи 6-ҩык 
ҭахеит. Мыркәылаа ргәыҧ алалараны иҟан… аоперациа уаҩҵас ишахәҭаз 
имҩаҧымсӡеит… Агәыҧқәа ҳаиқәымшәаӡеит, иҟалаз аиҿымкаара зегьы 
ҳаиҧхьнарттеит, ҳамчқәа хаз-хазхеит. Ҳара ҳгәыҧ ҳалҵны ҳашцоз Аҽгәара 
ақыҭан Бедиатәи абжьаларҭаҟны иҳакәшаны  ҳамҩа ркит. 32-ҩык ҳҟнытә 19-
ҩык ауаа ҳацәҭахеит, 6-ҩык ақырҭқәа итҟәаны иргеит, егьырҭ 6-ҩык алҵит. 

Ишҧаҟалеи 19-ҩык аибашьцәа рҭахара, изыхҟьеи, итҟәаны иргақәада?
Мурман: Ажәылараан Ҧақәашьынтә Очамчыранӡа ҳазлацоз амҩала 

ибжьоуп 20-ҟа км. Амш цәгьан, ақәа ааҟәымҵӡакәа икыдҵәаны илеиуан, 
ажәҩан зынӡа аҵа бгама уҳәартә еиҧш. Ариаҟара километр шьапыла ақалақь 
аҿы инеины, уаҟагьы еибашьран, ақалақь агәҭанӡа инаӡаны, еиҭа шьҭахьла 
игьежьны иаауаз, ибааӡеит, еилысит, ахьҭа иакит, изымныҟәақәоз ҟалеит, зынӡа 
зшьапы ззеихымгоз ҟалеит. Нас уа аҷкәынцәа машьынак рбан, аус адыруит. 
Иара Славик Бганбагьы, Дед аҧхьа днаргыланы, иахьеиҧш исгәалашәоит, 

Мурман Гәарамиа ифотоҭыхымҭа

ирҭахымызт, иргәамҧхеит… Аха ианамуӡа, машьынала акәхеит. Рацәак 
ҳамцацкәаны аҟәҟәаҳәа иҳажәлеит. Сара сылақәа анаасырт, амашьынаҿы 
сҭаханы сыҟан. Амашьына амца акын, зыҧсы ҭаз аҷкәынцәа абылра иаҿын, 
ахәаабжь гон, еилаҭырран. Ашьҭахь салҵит, сыварахь санҧшы  Виачеслав 
Бганба дызбеит, амашьына дҭыҵхьан, аҟәада иҿашәы дгылан. Арахь амашь-
ына амца акуп, абылра иаҿуп. Убас схәыцит, амашьынаҿы сыҧсы шҭоу 
сыблыр аҵкыс, усгьы сыршьуеит сгәахәын, изулакгьы амашьына сҭыҵит. 
Санҭыҵ, иара Славик иарҕьа напы имыхәо иҟәаҟәаса иҟан, ихгьы хәын, 
абџьар икыртә дыҟамызт, аха ишьапқәа еибган, уа ҧыҭкгьы ҳаиҿахысит. 
Аҵыхәтәаны, уажәшьҭа иаҳбоит зегьы ҳҭадырхар шауаз, избанзар ҳакәшара 
иаҿын. Иҳаӡбеит маҷк зхы иахәо, ихәны иҟоу ҳаманы ҳақәҵып, абна ҳҽаҳҭап 
ҳәа. Ахәцәа хҩык ҳаманы ҳхьаҵит. Зегьы ҳхәын, аха ҳныҟәартә ҳаҟан, зхала 
изымныҟәоз – Беслан Делба, Даур Қәачахьиа (уигьы дҭахеит), еиҭа Харчлаа 
Зураб. Убарҭ ахҩык ҳаманы ҩнык аҟынӡа ҳнеит, уаанӡа ҳаннеи, арҭ «ҳазцом, 
ҳашәшьы» рҳәеит. Ҳаргьы мчыла ишьҭыхны аӡәы даҳгартәы ҳаҟаӡамызт, 
ҳамчқәа кәадан, иҳалшаӡомызт. Убас иҳаӡбеит, убри аҩнаҿы иҵәахны ҳцап; 
нас ҳрышьҭаланы ҳаауеит ҳәа. Аха ақырҭқәа ҳашьҭа ихыланы инеиуан, урҭ 
анырба, иргеит. Иахьынӡаадыруа, Ахарчлаа деиқәымхаӡеит, деиқәхартәгьы 
дыҟаӡамызт, убри аҩыза ахәра иман, Даур Қәачахьиа хәра ҕәҕәак имаӡамызт, 
аха уи Галтәи ахәшәтәырҭаҿы ҧсыуак ашьа иҭахуп ҳәа ақырҭқәа ианраҳа 
дахьышьҭаз ихәда ҳәызбала иҧырҟеит. Нас уи дызусҭазгьы еилаҳкааит. 
Хәбаҟа-фбаҟа шықәса рышьҭахь иара абри ҟазҵаз атеррористтә гәыҧ далан, 
дыршьит. Атҟәара иақәшәеит Делба Беслан, Џьопуа Руслан, Џьон Зарандиа, 
Гурам Кәарҷиа, Виачеслав Бганба. 

Виачеслав Бганба ҳаӷацәа рнапыҿы иҟалара шҧаҟалеи?
Мурман: Виачеслав Бганбеи сареи егьырҭ инхаз аҷкәынцәеи, ахәцәа 

ныжьны ҳаналҵуаз, абнара аҟынӡа ҳнеиаанӡа ҧыҭк ҳагын. В. Бганба аҧхьа 
дгыланы дцон, уи абнара аҿынӡа днеихьан. Сара сишьҭагыланы сцон, 
ақырҭқәа ҳаихсуа иалагеит, саргьы сҽааныскылан, аҭак рыҭара салагеит. 
Егьырҭ аҷкәынцәа срыхьӡап шысҳәоз, сырхәын, скаҳаит. Санкаҳа ашьҭахь еи-
лыскааит, уажәшьҭа сыҧсы сызгаӡом, уажәшьҭа сҭахеит ҳәа сҽансырнаалеит 
сзықәшәаз. Санҧшы, Виачеслав Бганба дгьежьны даауеит, дыҩуа. Арахь 
ахысра иаҿуп, ахқәа ивыҟьҟьоит, адәҳәыҧшраҿы акәын, ахыҵакырҭа ҳәа 
акгьы ыҟаӡамызт. Ахқәа шивыҟьҟьоз даакылсит. Ахаан исхашҭуам, «уааи, 
унапы сыркы» иҳәеит. Уара ушьапқәа еибгоуп, уцартәы аҭагылазаашьа 
умоуп, сара сызцаӡом, сшьапқәа сыҵаԥыҵәҵәоуп, сызныҟәаӡом, сҳәеит. 
Снапқәа, сшьапқәа хәын. «Мамоу, уара укажьны сышҧацо», иҳәан,  имуит. 
Ари шеимаҳкуаз, мчыла сырҳәазаны, ахқәа шҳавыҟьҟьоз, Анцәа иҟнытә уаҳа 
хы ҳақәымшәаӡеит, убас абнара аҟынӡа снеигеит. Егьырҭ ҳҩызцәа усгьы 
ицахьан, иарбан гану иахьагаз ҳаздырӡом, иареи сареи абна ҳалахеит. Нас 
уа ҭыҧк аҿы ҳнеин, иҳархәлеит, ҽынлаҵәҟьа еиҳа ишәарҭан, ихәлар маҷ-
маҷ ҳцалап ҳәа ҳаӡбеит, ҳа ҳтәқәа рҟынӡа имаҷымкәан ибжьан Аҽгәарантә 
Бедиа ақыҭанӡа. Ахәылбыҽха ҳаицдәықәларц ҳалагеит, иара сара сышьҭыхны 
сизгаӡомызт, саргьы схала сызцаӡомызт, ажәакала аӡәи-аӡәи ҳнибархон 
акәымзар, ҳаиццартә ҳаҟаӡамызт. Ахаан исхашҭӡом ахәылбыҽха инаркны 
ашьыжь асааҭ фба ҟалаанӡа абри еимаҳкуан. Уца, уара ушьапқәа еибгоуп! 
Иара «уара укажьны сышҧацо, ҳәа иуамызт. Уара умцар ҳҩыџьагьы баша 
ҳҭадырхоит, уцар еиҳа сеиқәурхарц улшоит, сара ара сҽыҧхьаскуеит. Ҳара 

ҳтәқәа рҟынӡа унеир сшыҟоу рауҳәап, шәаап, сеиқәшәырхап ҳәа, абас 
дыргәыбзыҕны ацәылашамҭазы дсышьҭит. Иара абри ҳара ҳтәқәа рҿы днеирц 
маҷӡак акәын игыз. Днеиаанӡа алақәа дыркит, ақырҭқәагьы ааигәа итәан, 
алашбжьы анраҳа ингылозма, иара агранат иман, иҧижәарц далагеит, аха 
изҧымжәаӡеит, иарҕьа инапы ихәомызт, иарма напы  мацарала изыҟаҵомызт, 
дахьымӡакәан дыркит. Абас ауп Виачеслав итҟәара шыҟалаз. 

Ишҧалыршахеи итҟәаны иргаз рырхынҳәра?
Апаллон: Итҟәаны иргаз ҳдыруеит, рыҧсы ҭоуп ҳәа ҳаздыруам. Сара Сла-

вик иҧсы ҭаны дыҟазар, иҽшриимҭо здыруеит, даара уамаӡак дақәымшәакәа, 
аха иҟаҳҵо, иаҳуа шаҳзымдыруаз, Рауль Џьумка-иҧа Ҳаџьым усҟан Тҟәарчал 
аорган аҿы аус иуан. Уи дидыруан қырҭуа ҧҳәыск, Аалӡга ахықәаҿы дын-
хон, зхаҵа заанаҵы Тҟәарчал иалҵхьаз. Аишьцәа хҩык лыман, ахҩыкгьы 
танкистцәан, иаҳҿагыланы еибашьуан. Рауль ус иҳәеит, абри аҧҳәыс лыӡҕаб 
заҵәы лыҩнаҿы хылаҧшра лыҭан лара ажәабжь аагаразы Очамчыраҟа 
ддәықәаҳҵарц, насгьы ибжьаӡыз рыжәла, рыхьӡ, шаҟаҩы ыҟоу рсиа аалгар-
цы. Раули сареи ҳнеин, аҭагылазаашьа зеиҧшраз лаҳҳәеит. Итҟәаны иргаз 
рыжәлақәеи рыхьӡқәеи лаҳамҳәаӡеит. Ус ҟалҵар ауан, рыжәла, рыхьӡ, лаҳҳәар 
уа иҭакуп ҳәаны, лхәыҷы далганы дылгар. Убри аҟнытә уа ирымоу рыжәла, 
рыхьӡ, рабхьыӡқәа еилыбкаауеит ҳәа дҳашьҭит. Ашьыжьымҭан шаанӡа Бе-
диа дганы доуҳашьҭит. Ахәылбыҽха дааит. Ҳара ҳтәқәа рыхәҩык рыхьыӡқәа 
аалҳәан, иҭакуп лҳәеит. Ашьақәырҕәҕәара азыҳәаны, адырҩаҽныҵәҟьа 
даҽазнык ддәықәаҳҵеит. Лара данцоз, ишеибаҳҳәаз, еиҧш  лыҧҳа аӡәгьы 
длацәажәар ҟалаӡомызт, ҳара ҳтәқәа дрыхьчон. Лан данаа илалҳәеит, арҭ 
сгәы ндмырхеит, иагьсацәажәаӡомызт ҳәа. Лгәы рҭынчны еиҭах дҳашьҭит. 
Адырҩаҽны даннеи, илымбаӡеит, Қарҭҟа иргеит ҳәа дхынҳәит. Саалаган, 
авертолиот сыҩҭалан, Владислав иахь сааит, Гәдоуҭаҟа. Усҟан, Виачеслав 
иҧшәма Емма секретарс иара иҟны аус луан, аха уи зынӡа слызхәыцӡомызт, 
Владислав иахь анеира акәын схы иҭаз. Адкыларҭаҿы санааи, Емма данызба, 
сҽысыҧсахзаап… «Иҟалеи, Апаллон, дыршьыма?» лҳәеит. Мамоу, бара дарбан 
иршьуаз, бызҿу закәуи, сара Владислав иоуп исҭаху, сҳәеит. «Абыржә Шәачантә 
шьоук изааит, аиҿцәажәара иман, дыҟазар сиазҵаауеит», лҳәеит. Ус иаргьы 
ашә аартны дааҩналт, уа ҳааиҿаҳаит. Емма иҵегьы азҵаарақәа исылҭаз 
рҭак ҟасҵаанӡа иара дандәылҵ, ларгьы дыҧхашьан уаҳа акгьы лымҳәаӡеит, 
саргьы, оф гәышьа, ҳәа иара иахь сыҩналт.  Иҟаз шыҟаз иасҳәеит. Аах, иҳәан, 
ихы ааикын, «Этот вопрос мы решим» иҳәеит.  Славик ҕәҕәала дхәын, ихы 
ахы алҟьеит, ихшыбаҩ еиқәхеит, инапы, ишьапы, дҟәыбаса дышьҭан. 14 мшы 
еиуаны ҳақьымк ихы дамыхәаҧшит. Данырыҧсах ашьҭахь иҳаиҳәон, Шугаиа 
ижәлан гыруак, абни шәара шәыкнаҳаны шәышьтәуп ҳәа иҟаз зегьы ҳзааигон, 
иҳәеит. Ҳанҭыҵуаз қырҭуа леитинантк  ус иҳәеит: «Аиаша саҳәа, Аҧсны унеир 
узлагои?» Сыжәлар зҿу саргьы саҿызаауеит, сышнеилак сызнапык ала автомат 
шьҭыхны аибашьра салагоит ҳәа иасҳәеит. Саанкылан сааигәыдиҳәҳәалан, 
«Ты истинный абхазец» ҳәа сеиҳәеит, иҳәеит… Иаҳаулакгьы иҳаҧсахит, 
аҩныҟа иҳархынҳәит. 

Дааит ҳәа ансаҳа ахәшәтәырҭахь снеит. Ахәшәтәырҭаҿы саннеи Емма 
дидтәалоуп, аҳақьым иҿаҳәагақәа аҧсахра даҿын. Ихы акылҵәара 
санҭаҧшы, салаҧсырц акгьы сыгымхаӡеит. Ахәақәа аҟалара иалагахьан, 
ихы рыцқьаӡамызт. Даасылацәҟәысын, «ари арҕьоуп, аха арма еибгоуп, арма, 



160

армала саҵхоит»,  иҳәеит. Ари ихигақәаз рышьҭахь аибашьрахь днеип ҳәа 
сыҟамызт. Иҧсы ахьеиқәхаз Анцәа иџьшьоуп ҳәа акәын сшыҟаз. Мызкы 
ааҵаанӡа Ешыра сахьыҟаз сиҧшаан, днеит. Автомат сыҭ, иҳәеит. Изуҭахи 
анысҳәа, изысҭаххари, смеибашьуеи, иҳәеит.  Славик, макьана ушьара 
уқәымлаӡац, унапы макьана иухәаӡом сҳәан, мап скит. Знык, ҩынтә, хынтә 
дааит. Ахынтәраан данааи, имчны дсацәажәеит. Сара синвалиду џьушьома, 
сара исылшоит аибашьра, аибашьцәагьы ргәы арҕәҕәап, иҳәеит. Ианимуӡа, 
ииҭахыз автомат ҧшааны исҭеит. Аиашазы, Славик ицәыҧхашьоз рацәаҩхеит, 
иҟарымҵашаз ҟарҵо иалагеит. Аибашьцәа аҭабиа иҭатәазаргьы, Славик 
икәшаны дыргәылакны изыӡырыҩуан. Ииҳәаз акы иахыҧомызт, убриаҟара 
игәра ргон. Аибашьраҿы ушәозаргьы умшәозаргьы иудыруеит, уи ахатәы 
дыргақәа амоуп. Славик дагьшәомызт, дагьыҧхашьомызт. Афырхаҵа ҳәа 
аӡәыр дыҟазар Славик иеиҳау афырхаҵа дыҟаӡам. 

Шәара Виачеслав даныхынҳә ашьҭахь шәимԥшааӡеи? 
Мурман: Виачеслав данырҧсах ашьҭахьҵәҟьа сыҧсы шҭаз анеиликаа аса-

лам шәҟәы иҩит. Усҟан сара ахәшәтәырҭаҿы сышьҭан. Уа ианыз, ишысгәалашәо 
ала: «Уара сара укажьны сцаз џьумшьааит, абри абас ауп ишыҟалаз...» ҳәа. 
Иара есымша хара имаӡамкәаны ахара ихы иадиҵон. Ашышкамс змырҟьацуа 
еиҧш иҟаз уаҩын. Убри ашәҟәы ансоу даара сеигәырҕьеит, иҵәахны исы-
ман, акы ахьыр ҳәа сшәон. Аха аҵыхәтәантәи ажәылараан еиҭа сырхәит, 
ахәшәтәырҭа аҟнытә санцоз исцәынхеит, сашьҭаланы снеит, аха исымбеит. 
Убри иахьысцәыӡыз даара сгәы иалоуп. Ашьҭахь ицрытҟәаз аҷкәынцәа 
исарҳәеит, абри дкажьны сышҧацеи, абри дзыниеи, дабаҟоу ҳәа даара гәалас 
имазаарын. 

Иахьа сара сыҧсы ахьҭоугьы, сыҧсы аҭазаара иаҧшәымахаз иара иоуп. 
Иара ила сыҧсы ҭоуп ҳәа убас исыҧхьаӡоит.  Уи анаҩсгьы, Аҧсны ахақәиҭра 
алзыршаз аҵыхәтәантәи ажәылара аан, убасҟангьы иареи сареи машәырла 
ҳаиқәшәеит. Ешыра ҳанеибаба, аҧсшәагьы цқьа аибыҳәаха ҳмаӡакәан, сыла 
ишабоз дырхәит, ахәшәтәырҭахь дақәшәеит. Виачеслав Бганба аанкылара 
имаӡамызт, уи иҧсадгьыл абзиабара ихон, илаҵәаны дыҟан. 

2001 ш. Кәыдрытәи аиҩхаа анҭаҳарцәуаз, саргьы салахәын, санҧшы, 
саҧхьа ихараны аӡәы дгыланы дцоит, аха абри иныҟәашьала даара издыруа 

Марина Барцыц лфотоҭыхымҭа

аӡә иоуп, дызусҭада ҳәа аинтерес  скит. Саргьы сшьаҿақәа аасырццакит, сеи-
ханы сихьӡазар –Виачеслав Бганба иакәын.  Уара умааргьы гәыбҕан узҭодаз, 
сҳәеит. Иара дыччаччо аҧсшәа сеиҳәеит. Уи убриаҟара ижәлар бзиа ибон, 
иара убриаҟарагьы аҧсҭазаара бзиа ибон.   

Апаллон: Аҧсуаа ҳҟны иҟалаз аҩыза еибашьрак аҟны иҟамлаӡеит, 
аибашьра шәмааир ҧсыхәа амам ҳәа ақьаад аӡәгьы имоуӡеит. Владислав 
телехәаҧшрала ииҳәаз азхеит, уи иргаз ибжьы аҧсуаа аҳәиҵәҳәа еиднакы-
леит. Ажәлар абџьар шрымамызгьы, алабақәа, амаганақәа рыманы инеиуан. 
Абџьар ыҟаӡамызт, аха ажәлар ҳзықәцаӡомызт. Шәара шәахьыҧсуа ҳаргьы 
ҳаҧсааит ҳәа игылан. Ауаҩытәыҩса иџьеишьаша ахҭыс мҩаҧысит! Москва 
агоспиталь аҟны санышьҭаз еинралк дсыцшьҭан. Абри аниасҳәа: «Быть этого 
не может, так не бывает» иҳәеит. Ари ҳҭоурых аҿы иҟалеит. Изыҟалаз убри 
ауп, абри Славик  иеиҧш иҟаз ауаа апатриотцәа рацәаҩны иҟан. Славик, 
ибзианы дыздыруаз зегьы «Виачеслав Ацқьа» ҳәа акәын ҳашишьҭаз. Убри 
акәхап, саргьы абри аҩыза ажәеинраала сзырҩыз… 

Аҵарауаҩ, Аҧсны Афырхаҵа, Ацқьа  С. М. Бганба ихьӡынҩылоуп 
                  
				    *  *  *
Сааигәа уҟам сҩыза гәакьа, 
Лассы саанужьит уааццакцәан. 

21. "Алашара", №3, 2013

Аха уаҧсуара зқәыухуаз уҳаҟьа,
Уи аанымхеи, иагьҷаӡам.

Уқәра иахыҳәҳәоз ухшыҩ ҵаула,
Уамеигӡа иазнухуан ҳ-Аҧсынра.
Ааҧсарада ишьҭых уҧхныга,
Ламыск  есымша уаҿын ахра.

Уҧсшәа хаа ицқьаз ӡыхьын,
Еснагь икылухуан уи ахыц.
Ианаҭаххозгьы зны иагьҷыхьын,
Ифрангь цҳафырхон уҿаҧыц.

Ианакәызаалак ухатәы уман,
Уи аҽаҧсахуамызт зынӡак.
Улаломызт жәырҭк унҟьалан,
Имдыр еихугомызт шьаҿак.

Аразра угәаҿы иаҧшәыман,
Ауаҩра акәын уа уразҟы, 

Аиашара утҟәа уаман,
Иудурҷаблозма уаҳа акгьы?..

Ианаҭахха ахаҵара амҩа,
Уи унангылеит удоуханы.
Арыцҳара инаҭа хырҩа
Унавс узцозма даҽакахьы.

Уаҵәы иҟалаша иахьа издыруаз
Уреиуан, сҩыза амыркыц,
Уагьырбон уалкаа уа уздыруаз,
Иҟәыҕа цқьаназ укәакәыц.

Сааигәа уҟам, сҩыза гәакьа,
Аха есымша са сгәы уҭоуп,
Сықәхуп, сықәхуп иҷам уҳаҟьа,
Ицқьаҟәыхуп, аха ихьанҭоуп.

Аҟәа–2007 ш.
                          
    	  Аиҿцәажәара мҩаҧылгеит 

Альбина Анқәабҧҳа  

«УИ НАХЫС ЕИБАШЬРАН…»

«О, аҧхьаҩ!.. 
Арҭ ацәаҳәақәа анызыҩуа снапқәа ҵысуеит, сгәы аҭра иҭагылом… 

Слымҳақәа ҧжәома сҳәо аҿынӡа иҟоуп… Аснариадқәа ҳаҧхьа икаҳауеит. 
Уи абжьы цәыршәага-хлымӡаах џьаҳанымуп…» – сгәы иҭҵәом абарҭ сылаҧш 
назхьысыз, ҩажәа шықәса зхыҵуаз, иҩахьоу ашьа анпыҟҟала атетрад еи-
царса-хәыҷы ианыз ацәаҳәақәа. Урҭ иҩуан 54 шықәса ирҭагылаз, Дәрыҧшь 
ақыҭа иааӡаз, август 28, 1992 шықәса инаркны сентиабр 25, 1993 шықәсанӡа, 
Аҧсны Аџьынџьтәылатә еибашьраан зкалам абџьарҵас изкыз, «Леон иорден» 
занашьоу Кәасҭа Габниа.

Аҧсуа жәлар рмилаҭ-хақәиҭратә қәҧара аҧхьаҟа еиҵагыло абиҧарақәа 
рзы ҭоурыхны иаанхарц азы,  абџьар еиҧш акаламгьы аус арутәын. Ка-
ламла аҧсадгьыл ахьчара иаҵаз амч арбџьармчқәа рус иеиҵамызт. Кәасҭа 
Габниа икалам шьҭыхны дгылеит ҧсадгьылхьчаҩыс, ҭоурыхнҵаҩыс. Уи 
иҩыгала аҕа иааишьҭуаз аснариадқәа ақьаад иаирбон. Ақьаад иаирбон 
аҕа игәымбылџьбарара, аибашьра ахҭысқәа, урҭ, ус шәҟәык аҳасабала 
ашьақәырҕәҕәаратә нҵамҭақәаны иҟаларц азы. Аснариад ацырҟьақәа ад-
гьыл иалапҟа ицон, ақьаад ианпыҟҟала ицон, адгьыл архыџхыџуан, ақьаад 
аҭоурых аннаҵон…

Шәазхәыц заҟа иуадаҩу, наҟ-ааҟ аиҿахысрақәа анцо, ахыхьчара 
азхәыцхагьы уамраӡакәа, иубо ахҭысқәа иара убраҵәҟьа ақьаад анҵара. 
Кәасҭа Габниа имшынҵаҿы иаҳҧылоит абас еиҧш иҟоу ацәаҳәақәа:

«…Аҧхьаҩ, ус угәы иаанамгааит, ари еибашьра дыҟазар, аҩразы аамҭа 
абааигеи ҳәа… Ахысра ишаҿыз стетрад  аацәырызган аҩра салагеит. Абарҭ 
ацәаҳәақәа анызыҩуа снапқәа ҵысуеит, избанзар сыла иабаз ауп…»

Аиашаз, аибашьраҿы ула ишабо ахҭысқәа рыҩра акәым, рбара 
ахаҭаҵәҟьагьы хьанҭан. Аха урҭ зҩышаз дыҟазар акәын. Бџьарла иан-
хысуаз, ихыслатәын каламлагьы. Ирацәаҩуп акорреспондентцәеи 
атележурналистцәеи  афронт аҟны имҩаҧысуаз ахҭысқәа аазырҧшуа 
аҭоурыхтә нҵамҭақәа ҟазҵоз, уаҵәтәи амш азы.. Уаҵәтәи амш иазхәыцуаз 
дреиуан Кәасҭа Габниагьы.

…Уи икалам ҭирҟьон уаҵәтәи амш азы…
…Аснариадқәа адгьыл иалапҟа ицон, ақьаад ианпыҟҟала ицон…
…Ари аныздыруа саргьы уаҵәоуп…
Иацы.., иацы  абжьааҧнеиҧш аусурахь сцеит. Мызқәак роуп иҵуа «Абаза» 

ателехәаҧшраҿы аусура салагеижьҭеи. Аредактор хада досу рыдҵақәа рыҭо 
сара сҟынӡа данааи, ус лҳәеит:

– Уаҵәы афиникулиор аҟны Аџьынџьтәылатә еибашьра аветеранцәа, 
есышықәса ишыҟарҵалац еиҧш, еиқәшәоит. Убрахь бара бцоит анҵара. 
Аибашьцәа бнарацәажәа, ргәалашәарақәа анҵа…

..Уаҵәтәи амш сазхәыцуа сиоуп…
Уаҵәы Аҟәа ахы ианақәиҭыртәыз амш ауп! Уаҵәы – сентиабр27!
Аибашьра…
Аибашьцәа…
Изакәызеи аибашьра?. . Издыруама сара аибашьра аблақәа зеиҧш

роу?..

Аибашьҩы!.. Изеиҧшроузеи аибашьҩы иблақәа?..
…Ҧшьышықәса ракәын исхыҵуаз аибашьра аналагаз. Иабаздыруаз усҟан 

иҟаз закәыз.. Еибашьроуп ҳәагьы сыҟамызт…
…Ижжаӡа, еилаарцыруа акы кәалаауа ажәҩан иҭалан иаауан.. Сашьеи 

сареи ҳаибарыҩуа ашҭа ҳақәуп…
– Уҧши, уҧши, иубома ани ижжаӡа илеиуа? Ишҧаҧшӡоу… Убоо?
– Шәықәҵ ашҭа! Шәықәҵ, шәықәҵ!.. Шәласы, шәласы!.. – ҳәа агәылаҧҳәыс 

ҿыҭуа дыҩны даауан.
Ашҭа ҳахьықәгылаз днаҳадыххылан, ҳнапқәа днарыхан, аҩныҟа 

ҳаҩналгалеит иаразнак. Ҳгәылаҧҳәыс лылақәа шаҟьшаҟьо, лхы-лҿы ашәара 
анны дышҳахоз анылба ҳан иҟалаз лзымдырит.

– Иҟалеи бара, мыждарак ҟарҵама арҭ амбжьахқәа еиҭа? Ирхәыцхи 
уажәы?..

– Астол… астол шәыҵал… Иҳақәлеит… Аибашьра…
…Уи нахыс еибашьран…
Еибашьран… сара изакәыз сыздыруамызт акәымзар…
…Сышҧарацәажәои аибашьцәа? Зҵаарақәас ирысҭои?..
Уаҵәтәи амш сшазхәыцуаз санамхацәазгьы гәасымҭеит..
Уаҵәы иахьан…сентиабр 27-ан…
Амш бзиоуп. Зны-зынла ашәшьы аахылоит, аха ашьхақәа инрывҵыҷҷо 

амра ашәахәақәа ноужьны иаакәеицеиуеит, ашәшьы ихылогьы аахнах
уеит...

Асааҭ жәеиза рзы ҳҭыхратә гәыҧ аҭыҧ аҿы иҟан. Аоператор акадрқәа 
рҭыхра даҿуп, саргьы уа сивагылоуп блала сеимдауа, сҭаҩга аанкылан... 
Ахәаҿы унаӡаанӡа, ҧсаҵлак аҧхьа игылаз аҳаҭгәын сылаҧш нақәшәеит. 
Иразӡа, ақьиара рҿықәыҳәҳә, ахәыҷра зхыз аблақәа насхьыст… Мап, 
уи исыхәаҧшуаз дхәыҷӡамызт, дқәыҧшымызт, дагьбыргуп уҳәаратәы 
дыҟамызт, зықәрахь инеихьаз хаҵан. Урҭ аблақәа гәаҕла иҭәымызт, ашьоура 
иазыҧшымызт… абжьааҧны схаҿы иаазгалоз аибашьҩы диеиҧшымызт.

…Маӡак рхын… Ааи, акы рҵәахуан. Аду зеилкаара ицәыуадаҩу ахәыҷы 
идунеи еиҧш.. …Ахәыҷы иибо, аду изгәамҭо дунеик еиҧш…

Абар урҭ аблақәа: зегь зныруа, аха иззымдырыц, мамзаргьы издыруа 
даҽакала..

Абар урҭ аблақәа, – «Аибашьра-нибахра иалоузеи хьӡыс…» ҳәа 
рҳәарашәа..

…Аразра зхыҳәҳәыло, еилкаам дунеик зныруа аблақәа!
…Ахәаҟны еизаз аибашьцәа зегьы, шамахамзар, аӡәаӡәала иааины инад-

гылон ари аҳаҭгәын, ӡык, ҩык нхырҭәалон, иааицәажәон, инаскьон. Ҧҳәызба-
заҵәык лҭыҧ еиҭамкуа уи аҳаҭгәын дадгылан.

– .Шәҭынхак иакәхап?
– Ааи, саб иоуп.
– Саҭамыз, сҵаашьа ҽеимзар, ателехәаҧшразы ҩажәак наҳашәҳәар 

сҭахын..
– Мап, сара рацәак ацәажәара бзиа избаӡом, саншьа биазҵаа, уи зегь 

бзеиҭеиҳәоит.
…Ҳаибадырит. Акта Габниаҧҳа. Кәасҭа Габниа иҧҳа. Уи ланшьа 

исзеиҭеиҳәеит Кәасҭа аибашьҩы-корреспондентс аибашьрахь дышцаз, уи 

ииҩуаз амшынҵақәагьы апапкақәа иргәылаҵаны иҵәахны ишрымоу…
Адырҩаҽны Кәасҭа Габниа имшынҵақәа сыргәылаҧшуа стәан 

иаҳәшьа луадаҿы. Саҧхьа астол аҿы иқәын апапкақәа ҩба. Урҭ иргәылан 
ажәеинраалақәа зныз тетрад дуки ашәҟәқәа рсахьа зманы иҟаз даҽа  
ҩ-тетрадки, иара убас ахҩаалақәа зныз ақьаадбҕьыцқәагьы, аҵыхәтәан 
– ицәеиқәарашәа иҟаз атетрад  еицарса-хәыҷы, Кәасҭа Габниа аҵыхәтәантәи 
ицәаҳәақәа зныз.

…Иаашьҭысхит. Азныказы, ианаасырт, ари атетрад аҧшәма џьара ӡбаарак 
ицәҭаҳаны ицәыбжьысыз џьысшьеит…

«…Уажәы асааҭ 16:30 ыҟоуп. Ҳтәоуп аоборона кны. Авышка ҳашьҭахь 
ҧшьынҩажәаҟа метр иҟоуп. Сара ҧсак ашьапы садтәалоуп. Сханы, Ви-
талик Тәанба аҧса дадтәалоуп, уи иханы – Виталик Анталаа. Аиҿахысра 
маҷк ианааиқәтәо ҳабжьқәа еиқәҳаргоит  «уҟоу, сыҟоу?» ҳәа. Ҭаха ҳазымҭо 
аснариадқәа роуп...

…Абыржәы маҷк иҭынчрахеит. Аха, уи баша сгәы сажьоит, сцәеижь 
ҭынчым…

...Авышка сахәаҧшуа стәоуп. Заҟа хәыцра, шаҟа гәҭыха узцәырҵуазеи 
ари аминуҭазы…».

…Адгьыл аснариад ацырҟьақәа анпыҟҟалон, ақьаад ианпыҟҟала ицон…
Ақьаад ашьа ахьыршын..
…Абла разқәа сзыҧшуан…
Издыруада машәырны иҟамлазар, арҭ амшынҵақәа сара снапаҟны иа-

хьаанагаз?..
Аибашьра…
Аибашьҩы…
Издыруама сара аибашьра закәу?..
Исзеилкаауамызт, аха, иснырит, шәыхкы-маӡа злаз адунеи санатәыз…
Еилкаам дунеик аҟынтәи ацәаҳәақәа иргәылсны абла разқәа 

сыхәаҧшуан…
Ақьаад ашьа ахьыршын…

(P.S. Иҭабуп ҳәа ласҳәоит Акта Габниаҧҳа, сыгәра ганы, дсықәгәыҕны арҭ 
анҵамҭақәа снапы иахьалыркыз азы.

Иазгәаҭатәуп, арҭ анҵамҭақәа уажәаҧхьагьы ашәҟәыҩҩы Сарион Ҭаркьыл 
инапы ишакхьаз, аха инагӡаны аус адулаха дахьымӡакәа иҧсҭазаара далҵит. 
Амшынҵақәа адаҟьақәа рыҭан иҟаиҵеит, иҟоуи ибжьажьуи, арыцхәқәеи 
азгәеиҭеит, ахқәак агазеҭ «Бзыҧ» аҟны икьыҧхьхьан 1995 шықәсазы. 
Анапылаҩырақәа аредакциа рзуӡамызт. Акорреспондент хықәкыс имаз ахҭыс 
ишибазҵәҟьа анҵаракәын. Амшынҵа ананҵаз арыцхәи иахьанҵаз аҭыҧқәеи 
арбаны ишьақәгылоуп, џьара-џьара ахьӡ зманы иҟоу анҵамҭақәа иара 
аибашьҩы-корреспондент Кәасҭа Габниа итәуп. Сара схықәкы, ҩажәа шықәса 
аҧхьаҩ изыҧшны ишьҭаз, аибашьра ахҭысқәа аазырҧшуа анҵамҭақәа 
акьыҧхь иазырхианы рцәыргара ауп. Уаҵәтәи амш азы).

Есма  Ҭодуаԥҳа

Аибашьҩы-корреспондент  Кәасҭа Габниа 

имшынҵа аҟнытә

25.08.1992 ш.
1992 ш. август 25 – аибашьра 12-тәи амш. Асааҭ 12 

ирхысхьеит. Гәымсҭатәи ацҳа ҳазааигәахауа ҳашҩеиуаз, 
ҳзықәтәаз амашьына ааныркылт. Иҟалазеишь, ҳзаа
ныркылазеи ҳәа ахәыцхаҵәҟьа ҳамраӡакәа, ҩыџьа 
аҧсуа еибашьыҩцәа ҳмашьына иаадххылеит. Руаӡәы 
амашьынаныҟәцаҩ дызлатәаз ала ашә днадгылеит.

– Ҳаҭамзааит шәахьаанаҳкылаз. Иҟалозар, амашьына 
аӡәы шәҭыҵыр ауп, зыгәра ҳзымго машьынак ҳацәцеит, 
ҳахьӡаны иаанаҳкылар ауп.

Уаҳа ажәак мҳәакәа сынҭыҵит. Амашьына аақә
дыргьежьын, ирыцәцаз инашьҭалеит. Игьежьны иаанӡа 
араҟа сышҧагылазаауеи сҳәан, асфальт саныланы 

сҿынасхеит Гәымсҭа ацҳахь.
Снеиуеит ашьшьыҳәа, амҩа аган сҽаҭаны. Уаанӡа избахьаз амҩа абаҟоу 

– ана-ара ахаҳә ҽыҭқәа аныжьлоуп. Амҩа иҩахыкны игылоу аҳацаҟьа ҧыххаа 
иҟоуп, атанк иаанашьҭуаз аснариадқәа иамнажәжәаз ахаҳәқәа ҟәыбаса 
амҩа ианыжьлоуп. Аҵламахәқәа ҿжәаны ацаҟьа иаҿажьуп, уи ааигәа игылаз 
аҵлагьы аснариад ихнажәан, амҩа аган иаважьуп.

Снеиуеит ацаҟьа сҽавакны, ахаҳәқәа снарывс-аарывсуа. Ус сышнеиуаз, 
иҩасхыкны, аҿаџьарантә аӡәы ибжьы ҿацаӡа иаагеит: 

–Уа инеиуа уарбану? Уаагыл! 
Саагылт. Схы ҩышьҭыхны снаҧшит, аха аӡәгьы дсымбеит. Слымҳа 

сажьазаап сҳәан, сшьаҿа неихызгон еиҧш, еиҭах уи абжьы. Уаҳа шьаҿак 
ауҟасҵахуаз,  уи абжьы адгьыл саланарҟацазшәа, қәацарак сзыҟамҵауа 
снаргылт. Сҩаҧшит ашәаҧыџьаҧ иаҵәарахь,  гагаҵас аӡә далызбаауан, аха 
деилыскааратәы сылаҧш ихьӡомызт.

Ишызбаз ала, уи аҳацаҟьа даҿаланы дылбаауан, са сышҟа ааскьара даҿын. 
Ус зда царҭа амам ахықә иаҿагылаз ачықь иаҵәара днадгылт иҽавакны. 
Ҳалаҧшқәа еиқәшәеит, дыздырит – Дәрыҧшьтәи арҧыс Џьниа Даур иакәын. 
Ажәакгьы мҳәакәа, иара иахь ахалара салагеит…

Изулак схалт… Аҧсшәақәа еибаҳҳәеит. Ҧшьбаҟа метр иҩаҳхыкны аӡәы 
амаскировкатә халаҭ ишәҵаны дыштәаз гәасҭеит.

– Ари дарбану хыхь итәоу? – сиазҵааит Даур.
– Дыснаиперуп. Сара савтоматчикуп. Уи дахьцалак сицуп, дсыхьчоит.
Итәаз снаидгылан, аҧсшәа иасҳәеит. Иикыз абџьар сылаҧш надхалеит, 

избанзар аснаипер-шәақь сымбацызт. Уа снаиватәеит саргьы. Аицәажәара 
ҳаналага, Даур днаҳадҵын, жәабаҟа метр днаскьаны, ҵлакы ашьапы иҽа
вакны днагылт,  Ачадара далаҧшуа.

Ҳаибадырит.  Сызусҭаз иасҳәеит, иаргьы иҽсирдырит: Иухименко Виа-
чеслав Владимир-иҧа. Август жәиҧшь рзы, аибашьра ианналага инаркны 
аибашьыҩцәа дрыдгыланы деибашьуеит.

– Сара Аҟәа сиит, соурысуп. Аҧсныжәлар  Рыҧсадгьыл ахьчаразы иан-
гыла, сара сҽыҧхьакны зымҩа сзымгылт, сыламыс иаҵанамкит, – иҳәеит 
Виачеслав.

– Раҧхьа уабалашәеи аиҿахысра? – ҳәа сиазҵааит сара.
Иикыз ашәақь ишьамхы инықәиҵан, ҳазҵатәаз аиаҵәара дҩаҵаҧшит. 

Илаҧш џьара икыдхалеит сҳәаратәы избон иҧшышьала. Ҳазҵатәаз 
ахьаца сҩаҵаҧшит саргьы. Амахәқәа хыжәжәаны иахьынҳалан, абҕьқәа 
рҽеикәарҳәны иканӡахьан.

– Иумбои ҳазҵатәоу аҵла?.. Аҧшӡара-цәа зхаз, уажәы амахәқуа ҿжәаны 
ирыцҳахәха игылоуп. Ари аверталиот иканажьыз аснариад ауп иҟазҵаз, –  
абас ацәажәара дналагауан еиҧш, ҳахьтәаз аснаиперцәа ҳгәарҭазар акәхап, 
иҩаҳхыкны аҵлақәа рымахәқәа ираахауа иалагеит.

– Ҳҭыҧ ҳаԥсахып Даур, уаргьы урбазар ҟалап, уааскьеишь арахь, – иҳәеит 
Иухименко дахьтәаз. 

Ҳҩагылан, ҳҭыҧ ҧсахны даҽаџьара ҳнатәеит, чықьк ҳҽавакны. Даургьы 
иҭыҧ иҧсахт…

Ахәылбыҽха ианҭынчраха, хаз бӷьыцк аҿы анҵара салагеит иахьа амш 
иалагӡаны иҟаз ахысыбжьқәа:

12:35 – хә-снариадк каҳаит атанк иҭнарҟьаз, снаиперкгьы дхысуан 
ҿааихак ҟамҵакәа.

13:05 – БМП Гәымсҭа ацҳантә – ҳпозициахь ихысуан.
13:22 – аснаиперцәа хысуан ҳахьтәаз ахь.
13:45 – ҩ-снариадк каҳаит Чычба Алиошьа иҩны иҩахыкны.
14:10 – аснаиперцәа ахысра иаҿуп.
15:30 – ҧшь-снариадк каҳаит Гаидар икоманда ахьыҟоу ааигәара.
15:55 – ҭынчроуп. Ахысыбжь гаӡом. Уи схы иархәаны, сҩызцәа абзиа-

раз ҳәа нараҳәаны сҿынасхеит бнала Дәрыҧшьаа рыҷкәынцәа ахьтәоу 
аҭыҧахь.

“Иҟәышхаз” аснариад

23.09.1992 ш. Ешыра
Уи аҽны, шьыжьы инаркны аҩбатәи абаталион ахьыҟоу аганахь аҕа 

Гәымсҭа нырцәынтә иааишьҭуан аснариадқәа…
.. .Ауха асааҭ жәаҩа ҟаларц ҩажәа минуҭ агын. Аҧшыхәрантә иааз 

Дәрыҧшьтәи аибашьыҩцәа ааҩык рҟынӡа аштаб зыҩназ ахыбра иавагылаз 
аҩны иҩнатәаны рыҧсы ршьон…

 Ус аҩны аҧхьа икаҳаит “нурс” аснариад. Ианҧжәа, ахы иамаз азбжак 
аамууаан, амҩаду ааихҵәаны, агәара злакыз аанда нкылжәаны, агәара 
инықәсны, аҩны актәи аетаж аҟны аихатәы форма иҭаҧсаз азбжак амхны, 
абарҵа иныҵсны, илаҟәны иҿаз аҧенџьыр азлакҭак ҧҽны, аҩнуҵҟа акори-
дор инбжьалеит. Ус инкыдкшала-аакыдкшало ишнеиуаз, азал ашә ивҵрааз 
инақәшәан, иаартны ауада ишьқьыруа иныҩналт.  Уа итәаз ирҳәо рҿамшәо 
иаанхеит. Аҩны зтәыз аҧшәма ҿыцха адашьма дықәиеит. Ауха исасны ирҭаз, 
Шамба Ҷыҷыкәа, дахьтәаз ишьапы инацәхасын, иаангылт. 

…Нас, Анцәа дыҟам шәҳәа! 
Имкәараҵакәа, ишааиуаз иааизҭгьы, ҧыҭҩык агар алшон. Разҟыс ироуз 

ана-ара ишкыдықшалоз, амч маҷхеит. 
...Лыҧхала уи ауха еиқәхеит зегьы…

Мышктәи ахҭысқәа

3.11.1992ш.
Иахьа ашьыжь сангылоз асааҭ ҩажәа минуҭ аус аухьан быжьба рышҟа. 

Аблиндаж санааҭыҵуаз иақәыршәаны ҩ-снариадк каҳаит Верешьчагин ихәы 
ҳәа изышьҭоу акалҭ аҿы.

Ажәҩан цқьоуп, џьара ҧҭак хым. Иҧхарроуп, ҧхынроушәоуп ишыҟоу. 
Арбаҕьқәа еиқәҿырҭуеит. Џьара-џьарагьы алашбыжьқәа гоит. Аҭынчра 
схы иархәаны, аамҭа сыманаҵы сыла иабази, исаҳази, ахысыбжьқәеи 
атҟәацбжьқәеи уҳәа ранҵара салагеит:

08:15 – Кәтышьха алҭаҳараҿы амҩа иангыланы аҕа ипозициахь ихысуеит 
ҳ-БМП.

08:25 – аӡнырцәынтә аҕа аҭак ҟаиҵеит, аснариадқәа каҳаит Верешьчагин 
ихәы аганахьала.

08:27 – танкла аҕа иааишьҭит ф-снариадк. Урҭ каҳаит Гәымсҭа ацҳа 
иҩахыкны Уаз-абаа акаӡҕаҿы.

08:40 – аиҿахысра цоит Ачадара.
08:45 – ҳахьтәоу Кәтышьха (Цкәуаа  рнышәынҭра  аханы) иҳаҳауеит 

Шромантә иааҩуа атҟәацбжьқәа.
08:50 – аӡнырцәынтә аҕа танкла иааишьҭит Гәымсҭаҟа 12 снариад, урҭ 

ҧжәауан Уаз-абаа акаӡҕаҿы.
08:55 – гаубицала ихысуан, Верешьчагин ихәы иаҿаҳаит жә-снариадк.
08:58 – атанк  иҭнарҟьеит ҧшь-снариадк, иҧжәеит Кәтышьха, Цкәуаа 

рнышәынҭра анаҩсан.
09:00 – агаубица иҭнарҟьаз х-снариадк каҳаит Мелькомбинат ааигәара.
09:03 – Кәтышьха ҳахьтәоу аблиндаж аганахьала икаҳаит хә-снариадк  

(атанк  иҭнарҟьаз), ҧхасҭа ҟамлеит.
09:05 – агаубицеи атанки иҭдырҟьаз жәохә-снариад каҳаит Уаз-абаа 

ахықәахь.
09:06 – Ешыратәи аспортбаза ааигәара икаҳаит аа-снариадк – агаубица  

атәқәа, атанк  атәқәа. Зынӡа 21 снариад.
09:15 – стәоуп Кәтышьха аҳаракыраҿы (Цкәуаа рнышәынҭра ахьыҟоу). 

Садтәалоуп хьаца дук, уи сахьчоит. Арантә снапсыргәыҵа иқәушәа, Ача-
дареи Аҳабла-ҿыц ахи-аҵыхәеи ибзианы избоит. Сылаҧш ахьзымнаӡо 
аланарҧшыга “Кобра” ала сыҧшуеит. 

Смыццакыкәа ашәҟәы ианысҵоит…
Сышьҭахь, анышәынҭрақәа рҿы, бетонла иҟаҵоу ҳаҭгәынк иаватәоуп 

Тәанба Лиутики Ҭаниа Ныгәи. Лиутик аланарҧшыга кны дыҧшуеит Гәымсҭа 
ацҳахь…

Ус ҳаштәаз, аснаипер иааишьҭыз ахқәа хҧаҟа ҳаҧхьа адгьыл иныҵакшеит. 
Аҵла сызҵатәаз ашьапы сҽадырҕәҕәалан снатәеит.  Минуҭқәак рыла еиҭах 
хык атрышә иасуа ишааиуаз, сахьтәаз иҩасхыкны, ахьаца агәышәпара 
иналаҟацеит. Уи инақәырццакны хык Ныгәи Лиутики ахьтәаз ирхыууаа 
ицеит.

–Уа узтәозеи? Арахь улбаа! Аснаипер иҟаиҵо умбои, уҽҭаурхома? Ухы 
уҭахызар, уааи арахь, – иҳәеит Лиутик, абетон ихы авырҳәҳәа  дахьтәаз.

– Дхыслааит, игәы ҧҵәар, даҟәыҵып, уаҳа иҟаиҵари?!. – сҳәан, аҩра 
сналагеит.

09:17 – аӡнырцәынтә танкла Верешьчагин ихәы иақәкны ихысит, икаҳаит 
ҧшь-снариадк.

09:48 – агаубицатә снариадқәа хҧа каҳаит аспортбаза ааигәара.
Иацы ашьыжь аахыс “Амимозатә баҳча” ҳәа иахьашьҭоу ааигәара, 

алҭаҳараҿы итәоуп дәрыҧшьаа ркоманда, Џьонџьик хадара ззиуа. Иаци 
иахьеи ахысрақәеи атҟәацыбжьқәеи ҿааихак рымам, аснариадқәа каҳауеит 
дәрыҧшьаа рааигәара.

Кәтышьха аҳаракыраҿы Џьонџьик Тәанба икоманда аҿынтә фҩык  
аанижьит, аҧшыхәра ҟарҵаларц. Ҳахьтәоу иҳаҳауеит атҟәацыбжьқәа 
рацәаны аспортбаза аганахьала. Уахь иҟоу ҳаздыруам... Уантә аӡәгьы ихабар 
аабом. Маҷк ахысра ааихсыҕьыр, уахь сцап ҳәа сгәы иҭоуп. Ашьыжь аахыс 
шаҟа снариад каҳахьоу – уи хыҧхьаӡара амам.

09:19 – аӡнырцәынтә, ангарқәа рҿынтә БМП ала ихысуеит.
09:22 – атанк  иҭнарҟьаз хә-снариадк каҳаит Уаз-абаа ахықәахь.
09:28 – атанк иҭнарҟьаз ф-снариадк каҳаит Уаз-абаа акаӡҕаҿ.
09:29 – атанк ҩ-снариадк ҭнарҟьеит, иҧжәеит Гәымсҭа ацҳа ахахьы. 

ҳахьтәоу иҳаҳауеит Шрома иго атҟәацыбжьқәеи ахысыбжьқәеи.
09:55 – аӡнырцәынтә “алазан” ала идәықәырҵаз аснариад Мелькомбинат 

аҵыхәахьала амшын иалаҳаит. Ҳахьынаҧшуа иаабоит, ацәаҟәа аӡы анҭнаго 
еиҧш, ҩнык аҟара аҭбаара аманы, столбҵас иҩаҳаракны ихалт амшынӡы.

10:00 – еиҭах уи аҩыза аснариад амшын иалаҳаит. Атанк иҭнарҟьаз ҩ-
снариадк каҳаит ҳаблиндаж  ааигәара.

10:22 – Верешьчагин ихәы “аград” иҭнарҟьаз аа-снариадк аҿаҧжәеит.
10:45 – атанк иҭнарҟьаз жә-снариадк каҳаит Уаз-абаа аганахьала.
10:50 – Шромантә атҟәацбжьқәа шгац игоит.
11:30 – “градла” 38 снариад кажьын  Шрома аганахьала. Ҳҩызцәа аӡәы 

изымычҳазт, ус иҳәеит: “Ҳара араҟа ҳтәоуп, Шрома аибашьра иалагылоуп 
ҳҩызцәа, ас ҳабанӡатәазаауеи?” – “Ажәылара ҳәа акоманда ҟалаанӡа абраҟа 
ҳтәазаауеит”, – иҳәеит завтомат зшьамхы иқәкны итәаз Ҳагба Ражьден.

11:33 – атанк  иҭнарҟьаз ҩ-снариадк каҳаит Уаз-абаа акалҭахь.
11:45 – атанк  иҭнарҟьаз ҩ-снариадк каҳаит Уаз-абаа акалҭахь.
11:46 – атанк  иҭнарҟьаз хә-снариадк каҳаит Уаз-абаа ахықәахь.
11:50 – амина аршәгала аҕа иҭирҟьеит жәаа снариад. Урҭ каҳаит Верешь-

чагин ихәы илаҵакны, аҩнқәа ахьгылоу ала.
11:53 – “градла” 28 снариад карыжьит Уаз-абаа акаӡҕаҿ.
11:55 – “градла” 26 снариад карыжьит Уаз-абаа акалҭахь.
11:57 – “градла” 34 снариад  дәықәҵан Шромаҟа.
Уажәы маҷк иааҭынчрахеит. Уи ҳхы иархәаны, Аҩӡба Фазылбеии сареи 

ҳдәықәлеит СНГ адәҳәыҧш  ахь, иҟоу аабарц.
Уаҟа ҳаннеи, абҕархықәаа ҳрықәшәеит. Урҭ хыҧхьаӡарала 20-ҩык 

рҿынӡа ыҟан, автоматқәеи ацентралкақәеи ракәын бџьарс иркыз. Еицыз 
еиҳабыс дрыман Смыр Џьон Мысҭафа-иҧа. Ҳаицәажәауа ҳашгылаз, “аград” 
аснариадқәа ааиуа иалагеит ҳпозициахь. Абжаҩык ыҩны аблиндаж ахь  
ицеит, егьырҭ ахыҵәахырҭа ҭыҧқәа рышҟа еихеит. Ахысра цон ҩажәаҟа минуҭ. 
Ианааиқәтәа, еиҭах иаацәырҵны иааидгылан, ацәажәара иналагеит.

Урҭ ирасҳәеит Абҕархықәынтәи ҩыџьа аҭыҧҳацәа амедеиҳәшьцәа 
ҳротаҿы ишыҟоу.

– Ирыжәлоузеи? – дҵааит Сангәлиа Хьыҵкәыр.
– Аӡәы Ақаҩ-ҧҳа Зина лоуп, Котик-иҧҳа, егьи – Чамагәуа Ламара Расим-

иҧҳа, – сҳәеит.
– Араҟа иааиратәы иузыҟаҵома? Дара ахьыҟоу ихарамзар, – иҳәеит Смыр 

Џьон.
Снарыдҵны сҿынасхеит. Снеит аҭыҧҳацәа зҭатәаз аблиндаж аҿы. 

Ирасҳәеит сыззааиз. Абҕархықәаа иацы аахыс араҟа иааины иштәоу, насгьы 
ирбарц шырҭаху.

– Ҳгәылацәа араҟа иааины иҟазар, ҳашҧамцо! – лҳәан, ашырҳәа  
дҩагылеит Зина. 

Ҳахҩык ҳаицны ҳнеит абҕархықәаа ахьтәаз. Урҭ уаҟа инеизныжьны, Фа-
зылбеии сареи ҳдәықәлеит даҽа позициак ахь. Кәтышьха иаҵанакуа ахьӡ 
ҷыдақәа (аҭыҧхьыӡқәа) ашәҟәы ианысҵар акәын. Уи ҩны ҳаналга, Фазылбеи 
ус иҳәеит: 

– Аамҭа умазар, ҳаиццап, џьара неирҭак сымоуп.
– Ихароума? 	
– Рацәак бжьам. Араҟа иааигәаны џьара игылоуп ҳ-БМП, аиҳабы дызбар 

сҭахуп, акы иасҳәар ауп.
Ҳнеиуан амҩахәасҭа ҳаныланы. Зны-зынла ҳааҭгылауан. Ҳамҩа хтын, аӡ-

нырцәынтә ҳарбарҭан, аснаипер адәы уқәикыр алшон азы ҳгәыҳҽанын.
БМП амаскировка ҟаҵаны иахьгылаз аҭыҧ аҿы ҳааит. Ара ҳахьынӡатәаз 

Шромантә иҳаҳауан атҟәацбыжьқәа. Иара убас аӡнырцәынтә аснариадқәа 
меигӡарахда иаарышьҭит.

12:10 – танкла ҩ-снариадк карыжьит Ешыра ашкол аханы.
12:13 – гаубицала ф-снариадк карыжьит ашкол ааигәара.
12:20 – гаубицала аа-снариадк  Верешьчагин ихәы иқәрыжьит.
12:40 – амина аршәгала 23 снариад карыжьит Верешьчагин ихәаҿы, 

Кәтышьха, СНГ адәҳәыҧш аҿы.
13:00 – гаубицала жәа-снариадк карыжьит Гәымсҭа  ацҳа аханы…
– Арҭ иахьа иҳақәыркӡеит, – иҳәеит Фазылбеи БМП дахьҭагылаз.
13:15 – Ачадара аиҿахысра ҕәҕәа цоит. БМП арациала излаҳаҳаз ала, 

Качубеи Ачадара далалеит. 
Ус ҳаштәаз, ихьӡи ижәлеи сгәалашәом, Ешыратәуп, излаздыруала, Бениа 

Иасон иаҳәшьаҧа иоуп, шьыжьхьа ҳәа БМП аекипаж рхәы ааигеит: ацыфеи 
арыжәтәи. Иҟаз ахәыҷала акрыфа-акрыжә, ҳааиқәныҳәаны ҳааидыҵит.

Ашьыжь сангыла сызҵатәаз ахьаца снеины снаҵатәахт, аҩрагьы снала-
геит.

13:40 – амина аршәгала  ҩ-снариадк карыжьит Мелькомбинат 
ааигәара.

13:42 – даҽа снариадкгьы каҳаит Мелькомбинат ааигәара. Сахьтәоу 
(Кәтышьха) исаҳауеит Шрома игауа атҟәацыбжьқәа. Аланарҧшыга “Кобра” 
ала избоит Шрома авертолиот ахаҧыруа ишахоу. Сыҵаҟа игылоу сҩызцәагьы 
уи иахәаҧшуеит ланарҧшыгала. Авертолиот иканажьуа аснариадқәа 
рытҟәацыбжьқәа ҳаҳауеит. Аиҿахысра ҕәҕәа цоит Ачадарагьы.

13:43 – Ачадара аиҿахысра бжьы шгац игоит. Шрома уажәы иҟоу 

ҳаибашьыҩцәа рҭагылазаашьа шҧаҟоушь 	 ҳәа ихәыцуа игылоуп сҩызцәа. 
Ҳашҧшыз, Шрома даҽа вертолиотк ахалеит. Аҩбагьы аабоит. Атҟәацбыжьқәа 
еиҳагьы ирыцло иалагеит. “Анаџьалмбеит, аибашьра иалагылоу ҳаҷкәынцәа 
шьыжьаахыс ацхыраара рҭахызаргьы, ирызҭода? Иабаҟоу ҳаиҳабыра? 
Ирымбаӡои иху авертолиотқәа? Ацхырааразы идәықәрымҵо ҳаирпланк, урҭ 
ҧхьазцаша ҳәа, ргәы еиҟәыҷҷо игылоуп уахь иҧшуа. “Еҳ, уажәы шаҟаҩы 
ҭахазеи ҳҩызцәа?” – иҳәеит еилагылаз рҿынтә аӡәы.

13:44 – Шрома итҟәацыз закәу ҳаздыруам, аха даара ибааҧсыз бжьык  
геит. Ахрақәа ирныҩуан... Уи абжьыцәгьа ашьҭахьгьы еиҭа хынтә игеит.

13:45 – гаубицала снариадк карыжьит Верешьчагин ихәаҿы. Ҩнык амца 
акит. Аспортбаза ааигәара атҟәацыбжьқәеи ахысыбжьқәеи гоит.

16:00- “градла” 18 снариад карыжьит Верешьчагин ихәаҿы.
16:15 – гаубицала ҧшь-снариадк карыжьит Верешьчагин ихәаҿы.
16:23 – “градла” 36 снариад дәықәҵан Шромаҟа.
16:35 – “градла” 34 снариад дәықәҵан Шромаҟа.
16:40 – сахьтәаз аҧшыхәырҭа ҭыҧ аансыжьит, избанзар машьынак ааины 

иаагылт ҳаблиндаж аҧхьа. Араҟа иҟоу аҭагылазаашьа гәарҭарц иааит. Ианцоз, 
лбаа аштаб ахь срыццеит апатронақәа рзы. 

Араҟа ҳахьыҟоу дсыцуп сашьеиҵбы. Уи апатронақәа имаз маҷын. Уаха 
ажәылара ҳәа Аҟәаҟа ҳдәықәлараны ҳаҟоуп.

Дәрыҧшьаа ахьтәаз “Амимозатә баҳча” аҿы саннеи, Џьонџьик икоманда 
анаҩсангьы, Дәрыҧшьынтә ацхыраара ҳәа иаақәаз рацәаҩын. Урҭ зегьы 
хаз-хазы џьара бахәык иаҵатәан, снариадк ааиуазар иахьчаратәы еиҧш.

Игылақәази итәақәази зегьы лаҧшыла еимыздеит. Тәанба Џьонџьик 
дахьтәаз анызба, уахь сҿынасхеит. Хықәкыла сыззааиз атәы иасҳәеит.

–Исымаз зегьы шаны ирысҭеит, – иҳәеит Џьонџьик. 
Ус ҳаицәажәауа ҳашгылаз, сиазҵааит, – сашьеиҳабы џьаракыр ихабар 

убахьоума? – ҳәа.
–Абыржәыҵәҟьа аштаб аҿы дыҟоуп.
–Иабаҟоу уи аштаб?
–Уажәы амагазин ахыбраҿоуп иахьыҟоу.
–Уа  дыҟазар, дсыҧшаауеит, – сҳәан, сҿынасхеит. 
Аштаб сазааигәахауа саналага, иҩызцәа дахьрылагылаз сылаҧш 

наиқәшәеит сашьеиҳабы. Иаргьы сгәеиҭан, иҿааихеит сара сахь. Аҧсшәақәа 
ааибаҳҳәеит. 

– Ара уааҧшы, акыр соуазар збап, – иҳәан, днасыдҵны аштаб ахыбра 
дныҩналт. Дук мырҵыкәа ф-пачкак апатронақәа аасиркит. Ишаны сџьыбақәа 
инарҭасҵеит. Сдәықәлоит ҳәа сналагоны еиҧш, дсазҵааит:

–Узлацои: машьынала акәу, шьапыла акәу?
–Сшеиқәшәо еиҧш... Зны сҩызцәа ахьтәоу снеиуеит, уаҟа маҷк саанхар 

ҟалап.
–Шьапыла уцозар, умҧшӡакәа уца, сааҭк ашьҭахь аӡнырцәынтә ахысра 

иалагоит.
Сҿынасхеит… Снеит Дәрыҧшьаа ахьтәаз. Џьонџьик иасҳәеит апатронақәа 

шысҧшааз, насгьы уажәы ирласны Кәтышьхаҟа схаларц шысҭаху. Ҩбагьы, 
сашьеиҵбы апатронақәа ихьызгӡар акәын, ажәыларахь ацаранӡа сааҭқәак 
ракәын иаанханы иҟаз.

– Умцан, сааҭк ашьҭахь амашьына ааираны иҟоуп, Дәрыҧшьынтә ауаа 
аанагоит, уи уалацап, – иҳәеит Џьонџьик, аҭаҭын дахо дахьтәаз.

Сгылан минуҭқәак. Сгәы иамузт, уаҩы сҽимырбакәа ашьшьыҳәа 
сҿынасхеит Кәтышьхаҟа. Даара акыр снеихьан, Џьонџьик сгәеиҭазаарын, 
аҿыҭра далагеит “уабацои” ҳәа. Саагыланы иқәҿысҭыр, исҳәо иаҳауамызт 
аҿынтә, снапы сҟьеит «зегь бзиоуп» ҳәа.

Снеиуан амҩаду ианыршәланы. Снеиуан сыццакы-ццакуа… Сашьа 
исеиҳәаз асааҭгьы анҵәара егьагмызт. Аҧхӡы исылҵуаз аҩар иаҩызан, хазы 
амшгьы аҽны даара ишоуран. Асааҭ ҧшьба ҟаларц ҩажәа минуҭ  шагыз 
сықәҵит  уантә. Амҩабжа снеихьан еиҧш, сааигәара ҩ-снариадк каҳаит, аха 
сара исыцрамсит, ианаамҭаз сыҽкасыжьит.

Сҩеит сҭыҧ аҿы. Сашьеиҵбы исҭеит иаазгаз апатронақәа. Смагәқәа  
аасышьысхын, сшьапҭаршәқәа амра инасҭеит. Снатәеит анышәынҭра азҭӡамцк 
(мраҭашәарала ишьҭыхны иҟаз) сыбҕа нкыдҵаны.

Ҩажәа минуҭ аус аухьан хәба рышҟа. Ҵаҟа Ешыра, сахьынтәаазынтә 
атҟәацбыжьқәа гауа иалагеит. Итҟәацуан Кәтышьхеи аспортбазеи рыбжьара. 
Дгьыл ҿацәк  ыҟам аснариад ахьықәымҳаз. Сааҭк иназынаҧшуа ихысуан. 
Дәрыҧшьаа рахьынтә иҭахеит ҧшьҩык: Ҭаниа Ахра, Папба Донцик, Папба 
Родик, Гагәуа Мурман; ихәын хәҩык: Ҭаркьыл Зака, Гегиа, Габниа Виталик, 
Гәынба Гурам, Ҭаниа.

Иара убас, Ҳагба Џьоф амашьына “Жигули” азна ауаа иманы дахьааиз 
аснариад аахан, иблит, иақәтәаз акгьы рмыхьӡеит анцәа иџьшьаны, урҭ заа 
иҭыҵхьан.

Ас ахысра ианалага, иаразнакала сҽааибыҭаны, сҭыҧ аҿы снеины ахьаца 
снадтәалеит савтомат кны, сҩызцәагьы рҽеиқәыршәаны игылоуп, шәнеи 
ахьырҳәо ҳәа иҧшуп. 

Ара сахьтәоу аҩра саҿуп:
18:03 – “градла” 14 снариад карыжьит ҳааигәара.
18:04 – гаубицала 12 снариад карыжьит Ешыра ашкол ааигәара, 

“Амимозатә баҳча” ахахьы.
18:06 – “градла” аа-снариадк карыжьит “Амимозатә баҳча” иахыкны.
18:10 – БМП иҭнарҟьаз аснариадқәа жәба каҳаит Кәтышьха.
18:13 – БМП ала ихысуан ҳпозициахь.
18:15 – ҭынчроуп, ҳҭатәоуп аблиндаж, адәахьы ҳдәылҵӡом.
18:30 – адәахьы удәылҵуа иҟам. Аблиндаж ҳахьҭатәоу адгьыл хыџхыџуеит, 

аснариадқәа рыбжьы иааузымчҳауа аҿынӡа иҟоуп. Урҭ хысуан сааҭки жәохә 
минуҭи... Арҭ ҳара ҳаҧхьа ажәылара аҧшьыргомашь ҳәа ааибаҳҳәеит. 

Ауха шаанӡа ҳтәан лацәеихьшь ҟамҵакәа. Ҳтәан ҳафҩык Кәтышьха 
ахәаҿы. Ажәылара ҳәа ҳаззыҧшыз аиҳабыра иахдырҧеит. Ус иаҭаххазар 
акәхап.

(Иацу ыҟоуп.)

Ипполит Лагәлаа

АҦСАДГЬЫЛ АХЬЧАҨ

Анатоли Ҧыс-иԥа Лагәлаа диит март мза 21 1948 шықәсазы, Очамчыра 
араион, Ԥақәашь ақыҭан. Аҵара иҵон Ҧақәашьтәи абжьаратәи ашкол аҿы, 
Аҟәатәи ашкол-интернат раҧхьатәи аушьҭымҭацәа дыруаӡәкуп. Ашкол да-
налга дҭалоит Аҟәатәи арҵаҩратә институт аҭоурыхтә факультет, уахынлатәи 
аҟәша. Иҵареи иусуреи еилеигӡон, аус иуан аҭоурыхи архитектуреи рбаҟақәа 
рыхьчара аусбарҭаҟны. Қәҿиарала иҵара даналга дҭалоит Владикавказтәи 
аиуристтә факультет латәарадатәи аҟәша. Иҵара даналга аррамаҵзураҿы 
иуалҧшьа ихигон. Уахьынтәи дхынҳәны данааи, данстудентыз аус ахьиуаз, 
аҭоурыхи архитектуреи рбаҟақәа рыхьчара, ахадара Гаграҟа ихы дырхоит. 
Ажәытәтәи Гагра, Абааҭа аҩныҵҟа игылоу абааҿы аиҿкаара напы аирку-
еит ажәытәӡатәи аҧсуа бџьарқәа рмузеи-ацәыргақәҵа. Аҧсуа қыҭақәа 
дрылсны, амузеи-ацәыргақәҵазы иҧшаауеит ижәытәӡатәиу еиуеиҧшым 
ашьанҵа шәақьқәа, иара убас аҧсуаа ажәытә аибашьраҿы рхы иадырхәоз 
абџьарқәа. Маҷ-маҷ араҟа еизигоит ахаҳәтә, аџьазтә шәышықәсақәа 
ирызку аматериалқәа. Иаарласны Гагра ақалақь есҽнытәи аҧсҭазаара 
дагәыланахалоит. Ишдыру еиԥш, ихьҟәырҷахоу Гагра ақырҭцәа рыԥсы алан, 
дара иртәарҭан, ирыҧсшьарҭан. Ихадароу амаҵзурақәа зегьы дара ахагылан, 
Имаҷны иуҧылон аҧсуаа, рыҧсадгьыл аҿы исасцәоушәа аҟалара иаҿын. 
Еиҧшын дара зегьы хәыҷи-дуи, Ҳан-Ҳаҧсадгьыл, – ҳәа рнапы еикәырша 
есҽны гәыҧжәагак, ус-ҿыцк цәырго иааиуан. Убарҭқәа ирыхҟьаны, зычҳара 
уаҳа алымшоз аҧсуаа Лыхнашҭа еизеит, иаақәырццакны – Ҧақәашь ақыҭа. 
Анатоли, уи аамҭазы қәра дук шимамызгьы, иара иоуп Ҧақәашь жәлар 
реизараҿы, аизара хыркәшо, ақәҵара иаҧхьаз. 

Аҧсны имҩаҧысуаз ахҭысқәа зхы зыхнахуаз Қарҭаа реиҳабыра иаарлас-
ны Гагра иаҭааит, имҩаҧысуа аусқәа раҧхьырҟәҟәаара ргәы иҭакны. Гагра 
ахадара ахыбраҿы, 2-тәи аихагылаҿы араионқәа зегьы рыҟнытә иаарыԥхьаз 
апартиатә усзуҩцәа драцәажәон Е. А. Шеварднаӡе. 1-тәи аихагылаҿы 
Қырҭтәыла акомҿареидгыла 1-тәи амаӡаныҟәгаҩ Ж. Шартава Аҧснытәи 
акомҿареидгыла аусуҩцәа еизганы драцәажәон. Ашьҭахь Валери Ар
чил-иҧа Кәыҵниа игәалаиршәон: «Анатолии сареи уи аҽны ауаа рацәа ҳхы 
нарылархәны дара рышҟа ҳаҩналеит. Азал унацәахы узаламҵо иҭәын. Шар-
тава аизараҿы атрибуна дадгылан, қырҭбызшәала дцәажәо иажәа наигӡон. 
Ҳара иаҳаулак ҳнеины аҧхьа ҳгылан. «Иҟалома азҵаара?» – сҳәан, снапы 
сҩахеит. Ажәа ансиҭа: Ишубо, азал хыхәхәо иҭәуп, аерманцәа, аурымцәа, 
аурысцәа, аҧсацәа, иуҳәо абызшәа ҳаҳаӡом, иҟамлаӡои иаҳзеиҧшу бызшәак 
ала уцәажәар? – сҳәеит. Уи акәхеит, Шартава итрибуна днылбаан, дааин 
даасыдгылеит.

– Уара арҧыс, исаҳәи аус ахьууа, – иҳәан, днасыхәаҧшит. Аха Анатоли сна-
пы нҭарс икын, – Валера, уара уаангыл, урҭ рыҟны ус умаӡам, сара ирасҳәоит 
аҭак, – иҳәеит, нас Қарҭтәи «асас ду» ихы наиқәкны ус ҿааиҭит:

– Уара, уи аус ахьиуа абоуҭаху, ииҳәаз иугәамҧхо арбану? Араҟа уара 
иуҳәо абызшәа ззеилымкаауа ҳрацәаҩуп. Насгьы иҟоузеи, шәгәы иҭоузеи? 

Аҧсны агәаны шәааны, иџьоушьаратә иҟоуп Русҭавели, Леселиӡе, Тбилиси, 
Грузиа, Кавкасиони ҳәа шәҭоурых хьыӡқәа Аҧсны иахьадышәҳәало. Иабаҟоу 
аханатә аахыс аҧсышәала ицәажәоз ажәытәтәи аҭоурыхтә хьыӡқәа, – абас 
дналаган, кыраамҭа имҩаԥыргоз амилаҭ еиҿазыргылоз аусқәа дрыхцәажәон. 
Аҵыхәтәан аизара мҩаҧызгоз уаҳа ациҵартә изыҟамлеит, ажәлар рцәеимпит, 
аха уи нахыс Анатоли “ҩнапыкла” аус идыруларц рыӡбеит. Ишьаҿақәа зегьы 
ҧхьаӡо ишьҭан усҟантәи Ашәарҭадара аҳәынҭқарратә комитет аусзуҩцәа. 
Гагра ақалақь Аҩнуҵҟатәи аусқәа рминистрра аҟәша аиҳабы Раҧаа Д. Д. 
иакәзар, иара иоуп изҳәамҭаз, – «Выпьем за Абхазию без абхазцев», уи аҽны 
инаркны ирыдиҵеит иусуцәа, изакәызаалак акы изыӡбаны, Анатоли Лагәлаа 
дҭаркразы. Абас еиҧш иаарласны зегьы деицгәарҭеит, амузеи ацәыргақәҵа 
акәзар, лассы зегьы ирдыруа иҟалеит.

Шәачеи, Адлери, Аҧсни атуризм азы ирыбжьарҵаз аиқәышаҳаҭра 
инақәыршәаны Абааҭа иаҭаауа иалагоит зықьҩыла атуристцәа. Урҭ рекскур-
сиа мҩаԥгаҩцәеи иареи ирыбжьаз аиҩызара иқәныҟәаны Абааҭа иаҭаауаз 
асасцәа ирзеиҭарҳәон Аҧсны аҭоурых аҟнытә иара иазирхиаз ажәахә. 
Уи ажәахә заҳауаз Аҧсны «абзиабаҩцәа» рхы рыхнахуан. Еиҳараӡакгьы 
иара ихаҭа ианымҩаҧигоз, ухәы-ужьы еиланаргылон. Уи аҭоурых ааган 
ажәытәӡантә, аҭырқәцәа, аџьамцәа, арабцәа ҳаҧсадгьыл иахыргаз аҟнытә, 
ашьҭахь Сталини Бериеи рыгәҭакы нагӡо, аҧсуаа рыҧсадгьыл аҟны 17% роуп 
иҟоу рҳәартә иҟазҵаз аҭагылазаашьа.

Зны исгәалашәоит, усҟан ашкол аҿы аус зуан. Риҵаҟа амҩа ҳақәын, 
ахәыҷқәа, аҭаацәа, арҵаҩцәа, автобус иҭаз ҳрацәаҩын. Еицыз агәаҳәара 
роуит зыхьӡ раҳахьоу Абааҭа ашҟа имҩахыҵырц. Анатоли ҧақәашьаа 
аниба, шаҟа дреигәырӷьаз ҳәашьа амам, аӡәаӡәала иеиликаауан ахәыҷқәа 
зусҭцәаз, рыҩны, рҭаацәа, ҳқыҭа иабзазашьоу дазҵаауан. Нас рыгәҭа 
дҩагылан ацәажәара далагеит, ирзеиҭеиҳәон изықәгылоу адгьыл аҭоурых. Уи 
убас еиҧш иеиҭеиҳәон, ҳахьыӡырҩуаз амҵ ҧрыр иуаҳауан, дцәажәонаҵы 

Армарахь игылоу – аибашьҩы Ан. Лагәлаа

игәаӷьны ажәак узалагаломызт, изыӡырҩуаз реиҳараҩык рылаӷырӡ дрыцқьон. 
Ҳаԥсадгьыли ҳауаажәлари знысыз амҩа хьанҭа аҟнытә уи иааигоз ажәақәа  
угәаҵаҿы инхон. 

Уи иҧсадгьыли иуаажәлари рзы дышпатриот дууз здыруаз ракәын ӷас 
дызмазгьы.

– Зны сасцәақәак ицны, аҵх агәаны аҩныҟа даауан, амҩа агәаны рма
шьына аныргылан изыҧшын «дара». Анатоли идырит игәыла, ашәаныуа 
жәла змаз, Гагра Аҩнуҵҟатәи аусқәа рминистрраҿы аус зуаз Гено Хьецуриани 
иҩызцәеи иареи шракәыз. Машьынала дыҟан, ианиба дааҭгылеит, аха иши-
бахьоу акәымкәа, инаидыххылан, имашьына ашәқәа аартуа, иҭатәаз ҭыҵырц 
рыдырҵоит. Ирдыруан абас еиҧш иҟоу ахымҩаҧгашьа шидимкылозгьы, аха 
рыдҵа нарыгӡон. Рус анырзмырманшәала, уномерқәа амх ҳәа идырҵеит.

«Аӷьыч дышәкыма, шәызҿузеи, шәнаскьа, – иҳәеит, аха урҭқәа раҳарц 
ргәы иҭамызт. Руаӡәк, Гено ҳәа хыхь зыӡбахә сҳәаз имашьына аус аирун 
идәықәламҭаз, нас дкаҳазшәа ҟаҵо амашьына акапот иҽықәижьит... Абас 
еиҧш игәиҽанӡамкәа аус дақәдыршәеит. Даргьы ҩнапыкла рҽазыркуеит 
рыгәҭакы анагӡара. Аҳәынҭқарратә усзуҩы ашәарҭа иҭаргылара, «иҭархаразы 
аҽазышәара» ҳәа азыҧхьаӡаны, ашьауӷа ус хацдыркырц иалагоит. Уи аамҭа
зы ақалақь Гагра Аҩнуҵҟатәи аусқәа рминистрраҟны ахьчара аҟәша аиҳабыс 
аус иуан Валери Арчил-иҧа Кәыҵниа. Анатоли иакәзар, данааныркыла инар-
кны адукат мап ицәкны иара ихы ихьчаларц реиҳәеит.

– «Сара, усҟан зегь раҧхьаӡа иргылан Д. Д. Раҧаа иҟны снеит, дыҧшааны 
иасҳәеит, сиҳәеит, Толик икәша-мыкәша иҟоу ацәажәарақәа шиашам ирды-
руа, аха иара акгьы изымдыруашәа ҽхырцәажәа шыҟаиҵоз збон», – иҳәеит 
Валери Арчил-иҧа.

– «Издыруан рыгәҭакы ишацәхьамҵуаз аҟнытә, Д. Д. Раҧаа ус иасҳәеит, 
Анатоли Лагәлаа акгьы ихарамкәа ахара идырҵарц иаҿуп, сара уи даанкы-

Анатоли Лагәлаа аибашьцәа рыгәҭаны

ланы дшәыманаҵ аусура сҭыҵуам ҳәа. Убас иагьыҟасҵеит, апрокурор илкаа 
ҟалаанӡа, Толик даанкыланаҵы усура ҳәа сҭымҵӡеит. Гагра ала сзышьҭаз 
аусқәа акгьы шрылымҵуаз збон аҟнытә, исыӡбеит Аҧсны апрокурор Вардаиа 
Виктор Виктор-иҧа иҟны сцарц, иҟалаз изеиҭасҳәарц. Анатоли ибзианы ди-
дыруан ихаҭа, даарагьы пату иқәиҵон, идырреи ихымҩаҧгашьеи рзы. Иҟалаз 
анизеиҭасҳәа, еиликааит аҭагылазаашьа, нас адҵа риҭеит, уи акәша-мыкәша 
иҟоу ацәажәара ааныркыларц».

Аҧсны имҩаҧысуаз аиҿагыларақәа раан, «ихьҟәырҷахоу» аҭоурыхтә 
ҭыҧқәа идырбарц, Абааҭа днаргоит Аҧсны иаҭааз Е. А. Шеварднаӡе. 
Уи иныҟәараҿы дымҩаҧыргон Аҧснытәи аобком 1-тәи амаӡаныҟәгаҩ  
Б. В. Адлеиба, ақалақь Гагра ахадара, иара убас Қырҭтәылатәи акомпартиа 
ацентртә комитет аҟнытә ирацәаҩны. Абааҭа иаҭааз асасцәа дырҧылоит 
Анатоли Лагәлаа. Иара дызусҭаз анреиҳәа сааҭк егьагымкәа еицәажәон. 
Уаҟа игылан насҭхашәа иара ишьклаҧшырц адҵа ҟазҵазгьы, изырҭазгьы, 
иргәаҧха-иргәамҧха аамҭа цон, дара еицәажәон. Ашьҭахьы Анатоли 
иҳәон, ҳаицәажәарақәа раан иара ари аҭыҧ аҿы апанорама ҟаҳҵап 
ҳәа дшалацәажәоз, аха урҭқәа еижьаган, уи ҟалартә еиҧш ахырхарҭа 
арымҭеит. Рацәак мырҵыкәа уи ашьҭахь, зны иусураҿы даннеи, Абааҭа аму-
зеи-ацәыргақәҵа зыҩназ, уаашәҩык иреиҳаны иакәшаны итәан. Иҟоузеи, 
ишәҭахузеи, ҳәа данразҵаа: – «Ари аҭыҧ аҿы иаҳҭахуп ауахәама ҟаҳцарц, 
ҳаиҳабыра «ҳабжьы» раҳарц ҳҭахуп», – рҳәеит. Иаҭахын ачҳара, аус арҽеира. 
Анатоли телефонла адырра иоуртә иҟаиҵеит уи аамҭазы Аҩнуҵҟатәи аусқәа 
Гагратәи аҟәша аҟны ахьчара аҟәша еиҳабыс аус зуаз, дзықәгәыӷуаз ауаҩы, 
апатриот иаша Валери Арчил-иҧа Кәыҵниа.

– «Усҟан сзеиҳабыз аҟәша аҟны аус руан 80-ҩык рҟынӡа ауааҧсыра.  
Иаарласны сзықәгәыӷуаз зегьы адырра рысҭеит еизарц азы. Урҭ ҳхы 
иархәаны, кыраамҭатәи ҳаицәажәарақәа рышьҭахь абаа иакәшан итәаз 
еимпыртә иҟаҳҵеит. Нас ҩнапыкла аус напы асыркит. Ҽынла усгьы уи аҩыза 
аус напы рзалакуамызт, уахынлазы адҵа рысҭеит иаакәыршан асигнализа-
циа арҭаразы, ажәакала, ахьчара схахьы изгеит», – иҳәеит усҟантәи ахьчара 
аҟәша аиҳабы Валери Кәыҵниа. 

– Ашьҭахь, иҟасҵаз зхы зыхнахуаз Д. Д. Раҧаа иџьашьо дсазҵааит: – Избан, 
изуҭаххазеи иҿыцу аҭыҧ ахылаҧшра? – ҳәа.

– Изакәанымкәа иҟоу ацәырҵрақәа ҳҽырцәаҳахьчарц иҟасҵеит, – сҳәеит 
аҭакс. Убас ицон аамҭа Аԥсны Аџьынџьтәылатә еибашьра иалагаанӡа.

Аџьынџьтәылатә еибашьра ианалага инаркны Анатоли ҳаҧсадгьыл 
ахьчаҩцәа днарывагылоит. Гәымсҭатәи ахырхарҭаҿы иеибашьуаз иҩызцәа 
ирҳәон, аибашьра алагамҭаз акәын, аҿар маҷымкәа афронт иалахәымкәа 
иҟан ҳәа. Иара идырҵеит ахәылҧаз еизо аҿар рҿаҧхьа ацәажәара. Аҧсны 
аҭоурых, иахьатәи аҭагылазаашьа кыраамҭа дрыхцәажәон иара. Ауха 
ианеиҧырҵуаз адырҩаҽны еиҭеиқәшәарц еибырҳәеит. Адырҩаҽны захьӡыз 
ҩынтәны еиҳаны еизеит аҿар. 

– Абри иакәхоит ҳаҧхьагылаҩ, – рҳәеит дара, иагьиццеит. «Папа» – ҳәа 
иарҳәон,  рҳәоит. Дзаҧхьагылаз авзвод аҿар 17–18 шықәса зхыҵуаз рыла 
ишьақәгылан, урҭ даараӡа игәра ргон, ииҳәозгьы иахыҧомызт. Урҭ алахәын, 
ианвартәи, нас марттәи ажәыларақәа, уинахыс рымҩа хан Ахалшени, Шрома, 
Каман. 

Анатоли дуаҩы ҳаракын, днаӡааӡан. Ашьха ҭыҧқәа рҿы дахьеибашьуаз 
дыздыруаз ирҳәоит дышьхахалаҩхахьан ҳәа. Анатоли Лагәлаа иҧсҭазаараҿы 
дзыхьӡахьаз аусқәа маҷмызт, аха иаҧхьаҟа ишьҭаз, иӡбатәыз азҵаарақәа 
еиҳагьы ирацәан. Урҭ зегьы ираҧхьагылаз иҧсадгьыл ахақәиҭтәра акәын. Уи 
азы хеигӡарак имамызт, ааҧсара инирҧшуамызт. Инапаҵаҟа абџьар кны иеи-
башьуаз аҿар еиҳа дрыхӡыӡаауан, дреиҷаҳауан, мыцхәы иахьшәарҭахоз иара 
аҧхьа дгылазар акәын. Урҭ дрылабжьон, аҧхьаҟа ирҧшуан, ргәы каижьуа-
мызт, жәларык ҧсадгьылда рааныжьра шзалымшоз агәра диргон, рымчқәа 
ҩбаитәуан, афырхаҵара рылаиааӡон, ҧсадгьылда аҧсҭазаара шзыҟамлоз 
рхаҿы инеигон. Аибашьра аилгамҭаз, сентиабр 24, 1993 шықәсазы, Аҟәа 
ахақәиҭтәра хымш шагыз, Линдава ҳәа иахьашьҭоу аҭыҧ аҿы дҭахоит. 
Дҭахоит, дыззыҧшыз Аиааира амш мышқәак шагыз. 

40 шықәса данырҭалоз аламҭалазы, акыр дахыҧаны аибашьра алагара 
шықәсқәак шагыз ауп аҭаацәара даналалаз. Ихатә ҩыза Марина Влади
мир-иҧҳа Ҧлиеи иареи ирыхшеит ҩыџьа ахәыҷқәа: аҷкәыни аӡӷаби. Урҭ 
иара дрыгхеит еиҳа данырҭахыз, ианааӡатәыз, аха дара Анцәа дырхылаҧшит. 
Ран Марина дмыцәа-дымтәа лхәыҷқәа Мадинеи Наҳари лааӡеит, еиҳау 
аҵараиурҭақәа ирыллыргеит.

Анатоли март мза 21 аҽны ихыҵуан 65 шықәса. Ахаҵа изы 45 шықәса, 
1993 шықәсазы иара ихыҵуаз, даараӡа имаҷуп, аха иубоит иҧсҭазаараҿы 
дызнысыз амҩа ишацыз агәаӷьра, аҟәыӷара, агәымшәара, ишхаҵамҩаз.

Угәалашәара ҳацуп, уҳагуп еснагь, игәыбылҩыз, игәымшәаз, ифырхаҵаз, 
Ҳаҧсадгьыл ахьчаҩ Анатоли Лагәлаа!



177

Д.И. ГӘЛИА ИХЬӠ ЗХУ АПРЕМИА АиураЗЫ ИҚӘГЫЛОУ 
АҨЫМҬАҚӘА ҲРЫХЦӘАЖӘОИТ

Владимир Занҭариа,
афилологиатә ҭҵаарадыррақәа рдоктор

Апоет ирҿиаратә  шьхацамҩа

Мушьни Миқаиа ирҿиаратә индивидуалраҿы 
ихадароу аҟазшьақәа иреиуоуп уи иҩныҵҟатәи 
идунеи аарҧшраҿы даҽаӡәы дилазмырҩашьо 
асубиективтә ҧсабарадкылашьа. Ауаҩи, аҧсабареи, 
аамҭеи реизыҟазаашьа сахьаркырала аҭҵаараҿы 
апоет илихыз амҩа мариамызт, иаҵан аҧшаарақәа, 
агәыҩбарақәа, аибаха-еибафарақәа  идырҵысуаз 
адраматизм.  Шаҟа иқәра ахаҩаӡарахь днаскьоз аҟара, 
алирик идунеихәаҧшраҿы аҽалнакаауан хырҧашьа 
змам, ауаҩытәыҩса  ихәыцрақәагьы иаргьы  еибаркны 
измоу зҵаара хадак: «Сабантәаауеи, ҵакыс иамоузеи 
сыҟазаара, ҧсраҽнынӡатәи сыхабыхацра?»:

Схы сыҧшаарц сшашьҭаз, сышлеит аргама,
Сынкашәар, схы здыруазар сҭахын.
Ашьха, ага, аӡымшын– акры нхама…
Аха слахьынҵа зҭаӡыз акәалаҧ ҵәахын.

Анаҩсан иара абри ажәеинраалаҿы апоет ихшыҩзцара хиркәшоит 
дызмырҭынчуа азҵаара анырра зырҕәҕәо ацәаҳәақәа рыла:

Адунеи сзықәыз адырха смаӡаӡакәа,
Сынасыҧ, ахәылҧ ӡаӡеиҧш инкабеит.
Ианааз, ианцаз ҳәа сызгәамҭаӡакәа,
Сҵыхәтәы мыш ашамҭаз ишарккеит!

Атрадициатә ҧышәа адоуҳатә-дац ҧашәи алирикатә хҭыс еибаркны измоу  
ахшыҩзцаратә рыц агәылыршәареи апоет еизааигәаитәит  еихсыҕьра змам, 
апоезиа иаша ҧсыҧ лага-ҩагарас иамоу  агәҭыхаҳәарала. Атрадициатә ҧҟара 
аилаҕьа-еилаҵәыҕьара, уи шеи-шықәсеи иҿаҳәаны измаз аидеологиатә  
ҧынгылақәа риааира  зегьы ирылшомызт, уи азын иаҭахын арҿиаратә при-
нцип ҕәҕәа,  агәаҕьра ду. М. Миқаиа иара аамҭакала  ицгылаз  алитературатә  
абиҧара рахьтә ус еиҧш агәаҕьра аазырҧшыз, аромантикатә пафос  ахыҧша 
мацара зҽамҭакәа, уи зҽаламыгӡакәа, маҷ-маҷ ауаҩы игәи-иҧси рымаӡа  
ацәыргара зҽазызкыз аҧсуа лирикцәа дыруаӡәкыуп. Араҟа иазгәаҭатәуп  
иуадаҩу, инаунагӡатәу атемақәа рыҭҵаараҿы ихатәы еилкаара амҩа ҿыц 
азыҧшаауа, М. Миқаиа ишилшаз ихәыцшьа иацназгоз  ихатәы стиль, ихатәы 
манера  аҧҵара, ашьақәырҕәҕәарагьы. «Иашоуп, сҵәыуацәоит, аха хыхь 
џьара исҳәахьан еиҧш, сҵәыуацәозаргьы, ҽырҵәыуа ҟасымҵеит. Исыхьуан, 

23. "Алашара", №3, 2013

иахьагьы исыхьуеит, иахьсыхьуа снацәа ақәыскит. Исырџьаџьацәазаргьы, 
аиаша саҕрамҧалеит…»– иҩуеит апоет, Д. И. Гәлиа ихьӡ зху аҳәынҭқарратә 
премиа аҽаҧсатәразын иқәыргылоу ишәҟәы «Амзаҭәымҭа» ( Аҟәа, 2011 ш.)  
аҧхьажәаҿы. Иашоуп, М. Миқаиа ипоезиаҿы азныказ агәҭыхаҳәара, ахьаа  
иарҿио иинтонациа, иажәа, иҳәоу неибеиҧшцәоума, ихьанҭацәоума ҳәа 
цәаныррак узнарҵысыр алшоит. Аха М. Миқаиа илирика иаҵоу аибархха-
ра зхылҿиаауа, иара ицәыриго алирикатә хҭысқәа ирыҵоу аҧсҭазааратә   
уадаҩрақәа, аҧсихологиатә хынҭа-ҩынҭарақәа роуп. 

 Апоет игәҭыхаҳәара гәаҕьс иамоу – аиаша, ацқьара аарҧшроуп, насгьы 
ҵыхәаҧҵәара змам арҿиаратә гәаҭеира, адунеи еибаркыра иабжьныҩраны 
ацәыргара – иреиҳаӡоу  рҿиаратә хықәкуп:

Адунеи цәажәоит маӡа бызшәала,
Сышьхәа  иҭагьежьуеит адунеи.
Аӡәгьы сиеиҧшӡам иахьа акала,
Ажәҩан сналшәан, адгьылаҿ скашәеит.

Аҧсрагьы сахәшәуп,
Абзарагьы сахәшәуп,
Амра сацгылт, иҟалоит сҿаҳәатәы.
Амзаҿа кыдызҵаз са снаршәоуп,
Ҩ-дунеик рыбжьара исҳауеит аҳатәы… 

М. Миқаиа илирикаҿы ҩашьара рықәым алирикатә  хаҿсахьа амчхара 
зырҕәҕәо ҟазшьақәак – аҧсабаратә цәырҵрақәа дгьылахаантәи рхаос-
еилаҩынтраҿы  агармониа аҧшаара, насгьы уи аҽалаӡҩара. Ари аҟазшьа 
адубалоит апоет иҩыза гәакьа, ақәрахьымӡа Ан. Аџьынџьал ирҿиаратә дунеиг-
ьы. Ҩыџьа алирикцәа  рдоуҳатә еигәныҩра иаҵоу агәхьаагаратә цәалашәара  
ҳаракны иаарҧшуп  ажәеинраала «Аҩыза игәхьаагара» аҿы:

Ашамҭазы ақалақь уфаетон налсуеит,
«Акырҧ-кырҧ», «акырҧ-кырҧ»–
Абжьы саҳауеит.
Уаргьы гәырҩак шуцрыхо унасаҩсуеит,
Сылаҧш шуқәҟьашо аҧхыӡ еиҧш уӡыҭуеит…

XX  ашәышықәса анҵәамҭеи XXI  ашәышықәса алагамҭеи рзын аҧсуа 
литератураҿы имҩаҧысуа арҿиаратә-естеикатә  ҧшаарақәа рҿы ихадоу 
аҭыҧ шамац иаанхоит аҭоурыхтә-ретроспеқциатә знеишьала иахьатәи 
ауаҩышәаратә  проблемақәа ҵкар рацәала рыҭҵаара. Аҧсуа лирикаҿы 
ахшыҩзцаратә акцент хадақәа, ҧыжәарыла,  иахьатәи ауаҩы иҩныҵҟатәи 
идунеи, уи иацу аиҿыхарақәа рышҟа ирхоуп. Ҳаамҭазтәи аҧсуа поетцәа 
рахьтә аӡәырҩы рҽазыршәоит ауаҩи аҧсабареи реизыҟазаашьаҿы, адоуҳатә 
ҿиаразы, аҭышәынтәаларазы ихымҧадатәны ирыҧхьаӡо аниуансқәа 
ргәынкылара, насгьы урҭ монолог-рефлеқсиақәаны, гәҭахәыцрақәаны 
раарҧшра. Ари ахырхарҭа рҽахьадырцәыло рацәоуп  ҧыжәарыла акласси
катә традициатә ҧышәа иқәныҟәо, аха уи астильтә еиуеиҧшымрақәа 
рыҩныҵҟа ҳаамҭазтәи азҵаарақәа рдоуҳатә-философиатә хыҵхырҭа ҭыз
ҵаауа авторцәақәакгьы. Иаҳҳәозар, М.Миқаиа, ҩ-строфак рыла ишьақәгылоу 
иажәеинраала кьаҿ аҿы, абас иааирҧшуеит аҧсҭазааратә еимгеимцарақәа 
рпоезиатә ҳаиҭқәиҭ, рынаҟә, рҿаҳаҿымҭра иаларҩашьашәа ицәыргоу 
алиркатә фырхаҵа  игәалаҟазаара:

Амра шьыбжь агәы еиҩнахит,
Ҵыс иаҵәак ҷыр-ҷыруеит схаҿы.
Аҭынчра дунеи ҿыцк хнахит,
Маӡажәак хәыҭ-хәыҭуеит сгәаҿы.

Ашәахәаш ықәнаҵеит ахәымра,
Ашәахәеиҧш аҳатәы аҳауеит.
Убас иҭынчроуп аҭынчра,
Ажәымҭыҕьла аҵәыҕьабжь саҳауеит…

   
Апоет дызнысыз аҧсҭазааратә шьхацамҩа  аҳаракыраҟынтә  аҧсреи аб-

зареи ириҭо асахьаркыратә хәшьара  амҽхак ҭбаауп. Шәышықәсала апоетцәа 
дуқәа акырынтә иззааҭгылахьоу ари атема хьанҭа ахатәы знеишьа ҷыда, 
насгьы ахатәы милаҭтә цәаҩа аманы аарҧшышьа дақәшәоит М. Миқаиа–  
аҵыхәтәантәи аамҭазы иаҳа-иаҳа алирикатә форма кьаҿқәа дрызхьаҧшуа, 
алирика ҭынч ҳәа изышьҭоу атенденциа ашҟа аҧхьаҩ дхьарҧшуа:

Ашәахәац канаршәит аҧсымра ….
Иҵыхәтәымҩа дықәыргалт аҧсы.
Иҭашәоит ахәы ҧшӡа ахәымра,
Ауаҩы идунеи нижьуеит лассы.

Ҽнак ииз алахьынҵа ахьыршоз,
Аҧхыӡ цәгьеиҧш диасит,
Икашәаз асырҳәы.
Уажә амаша дҭаиан
Адунеи хызфаауаз џьызшьоз,
Зыҧсҭазаара иажьаз ауаҩы!

М. Миқаиа ирҿиаратә ҧышәаҿы рҽеиздыркәкәеит  даниы нахыс ацәгьеи-
абзиеи ирыбжьагылоу ауаҩытәыҩса идунеи аҭҵаара иазкыу ахәыцрақәа. 
Урҭ рҵакы, рымҽхак зырҕәҕәо– зегь раҧхьаӡагьы аҧсҭазаара адырроуп, уи 
аетикатә-ҧсихологиатә ҷыдарақәа инарҵауланы рыҭҵаара, сахьаркыратә 
блала рҭаҧшыхәра ашҟа апоет иааирҧшуа азҿлымҳара ду ауп. Сгәы иаана-
гоит, М. Миқаиа иажәеинраалақәеи ибалладақәеи реизга «Амзаҭәымҭа» Д. И. 
Гәлиа ихьӡ зху аҳәынҭқарратә  премиа  анашьара иаҧсоуп ҳәа , ганкахьала, уи 
ишьҭнахуа ауаҩышәаратә проблематика ала уахәаҧшуазар, даҽа ганкахьа-
лагьы, апоет ихатә дунеидкылашьа аарҧшраҿы дзызкылсуа асахьаркыратә 
еихшьааларақәа рыҵауларала. «Амзаҭәымҭа» иаҳнарбоит аҧсуа медитативтә 
лирика аҿиараҿы ишыҟаҵоу амилаҭтә сахьаркыратә хәыцра аҳаракырақәа 
рахь ҳхьазырҧшуа ашьаҿақәа. М.Миқаиа ибаҩхатәра  алшарақәа 
ааирҧшхьеит  иара убас  апрозаҿы. Уи ироман «Ахҟа» ианыҧшит  аҧсуа 
жәлар рҭоурых иуадаҩыз апериодқәа раан, аиашеи ахәахәеи реиҿагылараҿы, 
амилаҭтә ҟазшьеи аетикатә-уаҩышәаратә ҧҟарақәеи иааныркылоз ароль. 
Апоет икалам-ҧынҵа иҵижьхьеит хыҧхьаӡара рацәала ашәҟәқәа. Урҭ 
ирныҧшуеит иара ибызшәа аколорит, жәлар рҿаҧыцтә ҳәамҭақәа  рнырра 
беиа ҵаҵҕәыс измоу, урҭ рархаика зныҧшуа  иара иҩышьа, иҳәоуртәашьа, 
истиль. 

Сергеи Зыхәба,
академик

АԤСАҬЕИ АЏЬЫКАЦИ ҲӘА УҲӘОЗАР…

Еицырдыруа аԥсуа литературатә критик, 
алитератураҭҵааҩ Руслан Хәанеи-иԥа Қапба акыр 
иқәрахь дышнеихьоугьы, иарԥысра данҭагылаз еиԥш, 
уаҩы иааџьеишьартә ихы ихаршҭны, иҽазҵәылхны, 
лыҵшәа бзиала аус иуеит. Данқәыԥшыз инапы 
злеикыз амилаҭтә ус ду, аус уадаҩ дамеижьакәа, 
дымҩахымҵыкәа инеиԥынкыланы аԥсуа литература 
аҭахандеира даҿуп гәкажьрак ҟамҵакәа. Абырсҟак 
злаилшазеи, дызлахьӡозеи шуҳәо, улаԥш иҵашәаша, 
иҿыцу шәҟәык ҭижьуеит. Иахьа шьҭа ҿы-ӷәӷәала 
уаҩы иҳәар илшоит Руслан Қапба шамахазмазр 
зыԥсҭазаареи зырҿиамҭеи дахымцәажәац аԥсыуа 
шәҟәыҩҩык дыҟамзар ҟалап ҳәа. Ихәыҷы, иду ҩажәи 

жәохә шықәса инареиҳаны ашәҟәқәа (астатиақәа реизгақәа, амонографиа
қәа) авторс дрымоуп. Иҟоуп ишәҟәқәа аурысшәеи ақырҭшәеи рахь иеиҭаганы 
иҭрыжьқәахьоугьы.

Иҟазшьарбагоуп аԥсуа сахьаркыратә литература ашьаҭаркҩы Дырмит 
Гәлиа инаиркны ҳашәҟәыҩҩцәа аиҳабыра абиԥара иаҵанакуа рнаҩсгьы, 
иахьа иқәыԥшу, ҿыц алитература арҿиарахьы  аԥхьатәи зшьаҿақәа еихыз-
го авторцәагьы акыр игәцаракны иахьимоу. Маҷк иадамзаргьы ихәарҭоу, 
изҩыдоу  ак ҟазҵо ианагь дрызҿлымҳауп, илаԥш иҵиршәом, ибзиоу 
деигәырӷьоит, иԥсыҽу даргәамҵуеит.

Иазгәасҭар сҭахуп, Руслан Қапба илитература-критикатә рҿиара иадыз-
балахьоу даҽа зеиԥш ҟазшьакгьы. Абжьааԥны акритик дзыхцәажәо, еилирго 
аԥҵамҭа агхаԥхақәа иԥшаауазароуп, урҭ азгәеиҭалароуп ҳәа агәаанагара 
ыҟоуп аԥхьаҩцәа рыбжьара. Руслан Қапба иакәзар, асахьаркыратә рҿиамҭа 
данахцәажәо, ианеилирго, аидеиа-сахьаркыратә анализ аныҟаиҵо, зегь 
раԥхьа иргыланы дзышьҭоу иагу сыԥшаап, иҵәылхны сахцәажәап ҳәа акәӡам, 
бзиарас иамоу аԥшаароуп еиҳа игәцаракны иҽызнишәо. Уи иаанагаӡом 
аҩымҭа иамоу агхақәеи аԥсыҽрақәеи наҟ иныԥхьаҳәҳәаны, ус баша илацәа 
хҩаны дрывсны дцоит ҳәа.

Урҭгьы, хымԥада, дрызҿлымҳауп, аха аамысҭашәала дрыхцәажәоит, 
гәаӷшақә акәымкәа, аҵәы иахаҵаны, аԥхьаҟа ииаганы акәымкәа. Акртик 
ианагь гәҭакыс имоу, дзышьҭоу дзыхцәажәо аԥҵамҭа абзырӡы аҳәареи 
аӡыргареи роуп. Аҩымҭа иага иԥсыҽзаргьы, уи автор ҳаҭырқәҵарала, 
аамысҭашәала дшизыҟоу ҩашьаӡом. Агхақәеи аԥсыҽрақәеи ртәы иҳәоит 
аԥхьаҩ агәра игартә акымкәа-ҩбамкәа аҵаҵӷәқәа рыҭаны. Автор ихаҭара 
ларҟәны аҽԥныҳәа дасыргоит ҳәа далагом.

Руслан Қапба ишәҟәҩыратә стиль азеиԥш ҟазшьа ас иахьыҟоу ирҿиаратә 
культура аҳаракыра, иаамысҭашәара иазҳәоуп. Абри алагьы аԥсуаа жәытә

натә аахыс традициала ишьақәгыланы ирымоу аӡәи-аӡәи раҳаҭыреиқәҵара, 
реибачҳара иныруеит. Уаҩы иҳәар ҟалоит иара абри ала аԥсуа милаҭтә 
менталитет ҳәа изышьҭоу хьаҳәа-ԥаҳәада иныԥшуеит ҳәа.

Руслан Қапба абрысҟаҩык ҳашәҟәыҩҩцәа раԥҵамҭақәа дрыхцәажәа
хьеит, еилиргахьеит, ахәшьара риҭахьеит (зыԥсҭазаара иалҵхьоугьы, зыԥсы 
ҭаны ҳазлагылоугьы), аха сҩымҭа иакәым ала иеилиргеит, иакәым ажәа 
сзиҳәеит, ииашаны сизеилымкааит ҳәа аӡәы идамзаргьы иара изы дыгәрым
уа, агәынамӡара иманы дсымбацт.

Абра хыхь исҳәаз азеиԥш ҟазшьа змоу ахшыҩҵакқәа меижьарада 
даҽа зныкгьы иарҵабыргуеит 2011 шықәсазы ҳакритик Аҟәа иҭижьыз, 
ҿыгҳаралагьы акыр идуу ишәҟәы «Аԥсадгьыл ԥсыс иахоу» (720 даҟьа ыҟоуп). 
Абри ашәҟәы еиднакылеит Руслан Қапба аҵыхәтәантәи хԥа-ԥшьба шықәса 
рзы иаԥиҵаз акритика-ҭҵааратә статиақәеи арҿиаратә хаҿсахьақәеи. Урҭ 
рӷьырак аԥсуа периодикаҿ акьыԥхь рбахьан, иаҳҳәар ҟалозар, агазеҭқәеи 
ажурналқәеи рҿы апробациа иахысхьан. Урҭ зегьы ара уажәы зыӡбахә  ҳамоу 
ашәҟәаҿы иахьеидкылахаз, ҳәарада, акыр ихәарҭаны иҟалеит.

Изызкузеи, ирҳәозеи  дара? Хаҭабзиарас ирымоузеи?
Ашәҟәы «Аԥсадгьыл ԥсыс иахоу» еиднакылаз аусумҭақәа досу конкретла 

хәҭаҷ-хәҭаҷла  реилыргареи рыхцәажәареи гәҭакыс иҟамҵакәа (ус ҳалагар 
хара ҳагоит), иара ҳанаԥхьа, иазкны гәаанагарас иҳауз ихадарақәоу акык-
ҩбак азгәаҳҭап.

Зегь раԥхьа иргыланы «Аԥсадгьыл ԥсыс иахоу» ҳәа зеиԥш хьӡыс изиҭаз 
Руслан Қапба ари ишәҟәы ҳнагәылаԥшыр, иҳамбарц залшом автор иа-
нагь ишиҟазшьоу еиԥш, иҭҵааратә обиект амҽхак акыр ишыҭбаау, насгьы 
атематикатә еилазаашьа еиуеиԥшымкәа ишыҟоу. Арымӡаа акәамаҵамарақәа 
зцу, хыԥхьаӡарала ирацәоу аматериалқәа нҭырҳәцааны ишҭиҵааз, рхы ше-
идикылаз, изҩыдоу ахәшьара шриҭаз.

«Аԥсадгьыл ԥсыс иахоу» аԥхьатәи адаҟьақәа азкуп Аԥсны жәлар рпоет 
Баграт Шьынқәба играждантә лирика аҟнытә илыԥшааху ажәеинраалақәа 
реилыргара, рыхцәажәара. Акритик лымкаалагьы дазааҭгылеит иааидкыла-
ны аԥсуа поезиаҿы иреиӷьӡоу аҭыԥ аанызкыло ажәеинраала «Амҳаџьыраа 
ргарашәа». Иҵауланы уаҩ дзырхәыцуа, аформа аганахьалагьы ссиршәа 
ҟазара ҳаракыла иеиҿартәу ари ажәеинраала аӡәырҩы акритикцәа 
ахцәажәахьеит, аха Руслан Қапба абри истатиаҿы заҟа ган рацәала дазнеины 
иҭиҵааз аҟара аӡәгьы иахимҳәаацызт. Иазгәеиҭеит уи ҵакыс иамоу зеиԥшроу, 
идеиас иамоу, изызку аҭоурыхтә хҭыс џьбара иахьынӡақәҿнаҭуа. Аинтерес 
рыгым ашәаны ажәлар ирылаҵәаны иҟоу ари арҿиамҭа ссир аҩышьа форма 
зеиԥшроу иазкны ҳавтор иҟаиҵаз азгәаҭақәа. Аԥхьаҩ дақәымшаҳаҭхарц за-
лшом Баграт Шьынқәба ари иажәеинраала анаԥиҵоз аԥсуа жәлар рҿаԥцытә 
поезиа атрадициақәа ахархәара риҭеит аниҳәо.

Монографиа зааирак иҟоуп уҳәаргьы имцхәхарым Аԥсны жәлар 
рышәҟәыҩҩы Алықьса Гогәуа ирҿиамҭақәа ирызку астатиақәагьы. Урҭ ара 
ҩба ыҟоуп: «Аԥсадгьыл ԥсыс иахоу», «Аиашьеи аиашьеи анеиҩымсуа». 
Иҟазшьарбагоуп акритик ара иҭҵааратә обиектс рацәак уаҩы дызхымцәа
жәац Алықьса Гогәуа иҩымҭақәак алԥшааны иахьыҟаиҵаз. Ҿырԥштәыс 
иаагозар, Руслан Қапба иҟынӡа ажәабжь «Елана» асҟак инҭкаа-ааҭкааны 
аӡәгьы дахымцәажәацызт. Акритик иазгәеиҭеит ари ажәабжь злаҟоу акымкәа-



182

ҩбамкәа аҷыдарақәа, ара иаҳԥыло асахьаркыратә хархәагақәа зеиԥшроу. 
Шамахамзар акритик иҟаиҵаз азгәаҭақәа зегьы уаҩ дрықәшаҳаҭхартә 
иҟоуп.

Астатиа неиҵых «Аиашьеи аиашьеи анеиҩымсуа» игәцаракны иаԥхьаз 
имбарц залшом автор уи акыр аус шадиулаз. Еиҳараӡак уи азкуп аԥхьа ипо-
вестыз (хазы шәҟәны аԥхьаӡакәны иҭыҵит Аҟәа, 1962 шықәсазы), ашьҭахь 
акыр шықәса анҵы, аԥсҭазарагь акыр ианеиҭакха, ашәҟәыҩҩы аус адуланы, 
арҿыцрақәа алагаланы ианыҟаиҵа, иромануп ззуҳәаша «Аси амацәыси». 
Акритик иакәзар, дмыццакыкәа, дынҭгыла-ааҭгыло, иашьашәалахаша 
хьаҵрақәакгьы ҟаҵо ари аԥҵамҭа авариантқәа акыр еиҿирԥшит. Агәра 
ҳгартә иаҳирбеит ҭоурыхтә аамҭас иаҵанакуа. Ихадароу аперсонажцәа, 
абольшевикцәа, апартизанцәа Ражьден, Кан, Абель рхаҿсахьақәа шаарԥшу. 
Иара убас иҭиҵааит ақырҭуа меншевикцәа ирыдгыло аҭауад Ардашьыл 
Маршьан, иҟалаз аҭоурыхтә еилаҩеиласра ззеилымкаакәа зыԥсҭазаара 
трагедиахаз Иаса, аԥсадгьыл ахақәиҭраз ақәԥараҿы зыԥсҭазаара ақәызҵаз 
Алоу Маршьан уҳәа убас иҵегь аӡәырҩы рхаҿсахьақәа.

Анаҩсҟа Руслан Қапба ҳзыхцәажәо ашәҟәы иагәылоуп апоетцәа, 
апрозаикцәа, аҵарауаа жәпаҩык хаз-хазы ирызку астатиа ҟаимаҭқәа. Урҭ 
рхыԥхьаӡараҿы иҟоуп: Гьаргь Гәыблиа, Фазил Искандер, Шьалодиа Аџьынџьал, 
Борис Ҭыжәба, Никәала Кәыҵниа, Рушьбеи Смыр, Анзор Мықәба, Џьума Аҳәба, 
Платон Бебиа, Енвер Ажьиба, Гәында Кәыҵниаԥҳа, Алықьса Аргәын, Иура 
Ԥкьын, Вахтанг Аԥҳазоу, Владимир Дарсалиа, Лерик Нодиа, Иван Асаӡба, 
Михаил Бӷажәба, Симон Бжьаниа, Таҷ Гыцба, Уасил Аҩӡба, Игор Марыхәба 
уҳәа ирызку астатиақәа. Арҭ астатиақәа акыр иҿыцуп, аԥхьаҩ ирҭо адыррақәа 
акыр ирацәоуп.

Иахьа аԥсуа шәҟәыҩҩцәа раԥҵамҭақәа маҷымкәа иҭыҵуеит. Уи, хымԥада, 
уаҩ дзеигәырӷьаша ус дууп. Аха урҭ ирыԥхьалатәуп, еилкаалатәуп. Зегь 
неиԥынкыланы ҵакылеи, идеиалеи, сахьаркыратә ҟазаралеи иауеиԥшыху, 
иауеиҟараху. Гьамала иеилыԥшаатәуп. Уи абжьаратә ԥхьаҩы иакәым изусу, 
изусу азыҟаҵара змоу акритик иоуп. Акритик, алитератураҭҵааҩи, ашәҟәыҩҩи, 
аԥхьаҩи  рыбжьара дыцҳаражәҳәаҩуп уҳәаргьы ҟало џьысшьоит. Аԥсуа 
шәҟәқәа аԥхьаҩцәа рҟынӡа рнагара, рыларҵәара аус иахьа акыр иуадаҩхеит. 
Абри аганахьала акыр аиҵахара шҳамоу ашьақәырӷәӷәара аҭахӡам. Абри 
аҭагылазаашьа мацара азыҳәангьы ҳазхәыцуазар, Руслан Қапба имҩаԥиго 
аус иага имаҳарҽхәаргьы имыцхәхарым ҳәа сгәы иаанагоит. Егьырҭ зегьы 
рыӡбахә ҳамҳәозаргьы, Аԥсуа ҳәынҭқарратә университет афилологиатә фа-
культет аԥсуа сектор аҿы аҵара зҵо астудентцәа рзы акыр ихәарҭоуп. Аԥсуа 
литература аҵараан астудентцәа амҩа иаша иқәнаҵоит, ҟазарала иҳаракны 
иҩу, иԥсыҽқәо реилыԥшаараҿы ирыцхраауеит Руслан Қапба егьырҭ ишәҟәқәа 
реиԥш, ара зыӡбахә ҳамоу ашәҟәқәагьы.

Хымԥада, ииашоуп Аԥсуа ҳәынҭқарратә университет  аҿы иҟоу аԥсуа 
литература акафедра алахәылацәа зегьы еицҿакны Руслан Қапба ишәҟәы 
«Аԥсадгьыл ԥсыс иахоу» 2013 шықәсазы Дырмит Гәлиа ихьӡ зху Аԥсны 
аҳәынҭқарратә премиа аиуразы иахьықәдыргылаз. Аԥсаҭеи аџьыкаци 
ҳәа иаҳҳәозар ари ҳаҭыр ду зқәу апремиа Руслан Қапба иқәнагеижьҭеи 
акрааҵуеит. Сгәы иаанагоит уи зыӡбо ауаа хьаҳәа-ԥаҳәада иеиқәышаҳаҭны, 
кәанызанра ҟамҵакәа ианаршьап ҳәа.

АҾАР РЫБЖЬЫ

БАДРАҞ АҨӠБА 
Аҩӡба Бадраҟ уажәраанӡа аҧхьаҩцәа дызлар

дыруаз ажурнал «Алашара» ианиҵахьоу илитера
тураҭҵааратә статиақәа рылоуп. 

Уи иҵара хиркәшоит Д. Гәлиа ихьӡ зху Аҧсуаҭҵаа
ратә институт аҿы. 

Инапы злаку аҭҵааратә усумҭа иахьӡуп «Таиф 
Аџьба ипоезиа аҷыдарақәак». 

Далгеит А. Цыгәба ихьӡ зху Аацытәи абжьаратә 
школ, анаҩс ААУ афилологиатә факультет «Аҧсуа бызшәеи алитерату-
реи» азаанаҭ ала. 

Ажәеинраалақәа рыҩра далагеит аҵыхәтәантәи ашықәсқәа рзы.

        Снеилап

Снеилап напышьашә,
Снеилап хаха,
Снаӡап уи ахышәахь,
Иахьа ма уаха.

Ацәқәырԥа еигәыдла
Исыжәларгьы цас,
Сықәҟьом исыдлаз
Исымаӡоу мҩас.

Шарԥыеҵәа сеижьом,
Снеилап ԥхьаҟа,
Сгәы иҭаскыз касыжьуам,
Идәықәысҵоит ахҿа.

Снеилап, сааԥсаргьы
Слабашьа насырсып,
Сцәашьы-лаша нҭааргьы,
Мцак нацрасырсып.

Снеилап, сыгәҭыха
Сара инасыгӡап,
Снеилап ҳәаҭыхла,
Снеилап – снаӡап!

                        Гәымсҭа

Аӡиас ахықәан рыԥсадгьыл ианықәуан,
Мрагылара еиқәарахь рхы нарханы.
Аԥсҿыхцәа рымшра рыԥсадгьыл иазныжьны,
Ажәҩан иазнеиуан рыԥсы азырханы.

Аӡиас ахықәан ҩ-мчык еиҿагылеит,
Аиашеи амци аӡеилаш зыбжьаз,
Аиаша наӡаӡа ацҳа аргылеит,
Амц иазууеи аӡыхәашь иагаз!

                  *  *  *
Ашәаԥыџьаԥ афҩы хаара,
Саҩсуеит сгәаҵанӡа имнаӡо.
Аҵарақәа рышәаҳәара,
Слымҳа иҭаҩуам иласӡоу.

Избан схы-сгәы маҷны,
Абаҳча сзыҵоу нас сара?
Амрахәага шәҭы-какаҷны,
Аӡаӡа изалԥхозеи бхаҿра?

Исыздыруам ҵакыс иамоу,
Сгәы змырҭынчуа изакәу…
Схәыцра хызкыз, сыԥхыӡ иалоу,
Быччара-ԥшӡа зызку.

               *  *  *
Амаӡа аҵоуп адырра,
Ауаҩы амҩа изыԥҵәоу,
Ианықәу уи иԥсынҵыра,
Иаалырҟьан аамҭа анынҵәо.

Адгьылтәи ҳамҩа ҿахҵәаргьы,
Даҽа мҩак ҳанылоит зымҩа,
Аеҵәақәа рахь ахы архаргьы,
Ҳанызаауеит ҳамҩа ҳара.

              Ҭагалан

Аӡиас иаҿыхәарц ацәаҟәа хырхәоит,
Иӡышуаз аԥҭа абар еиқәахоит.
Абӷьыжә, аԥшатлакә аҩада ишьҭырхуеит,
Адыд-мацәысла жәҩан еикәаԥхоит.

Аԥҭа ирызнымкыло ақәа нарҿышәшәоит,
Адгьыл инықәшуеит, иналаба ицо.
Ахьа-ҵла иалҟьа хьарыцк нампыҵшәоит,
Аеш имҵарсны абан иахьаго.

Иалкьуп ҭагалан, иссируп, иссир,
Ишԥасҭахыз сара ҭагаланаз сиир!

                 *  *  *
Амшқәа цоит еишьҭала,
Аҵхқәа цоит еиԥшны,
Уи са сзы акгьы алам,
Банызымбо аҽны.

Быччаԥшь амра ахылҵуеит,
Бгәы-ԥшқа ашәа ахуп,
Бымаӡа быбла ихугьы,
Иахьҵаулоу џьа иҵәахуп.

Бгәаҵа иҭан ибзымҳәо,
Ашә ывҵраан иныжь,
Насгьы са сыззыҳәо,
Былаҧш хаа сызныжь…

                *  *  *
Сашьҭоуп исымпыҵшәаз ба бцәаара,
Еимгеимцарак иаҩызан ицаз,
Ишԥеиԥшу уи аԥшалас еинаала,
Инабхьысны бхахәы еилзыршәшәаз!

           Аеҵәақәа

Абгарымҵ реиԥш икәеицеиуа,
Ажәҩан аҵа иалыԥхоит,
Сыԥсы иҭоугьы мышк уа ишнеиуа,
Уажә са схәыцра иалахеит…
            

24. "Алашара", №3, 2013

	 Амҩа

Амҩа сықәлан снеиуеит,
Сханы амра ԥшуп,
Уи ашәахәа кәеицеицеит,
Сымҩаҿ ицәашьуп.

Уи ашәахәа сацны,
Агәра го саауеит,
Сыԥсҭазаара иахацны,
Сымра лашауеит.

Иара зны илахҿыхуп,
Абла ҭшаша хтуп,
Зынгьы уи анҿыхо,
Аԥҭа аҿачуп.

АЛХАС ҚАҦШЬ
Ажурнал «Алашара» раҧхьаӡакәны зажәеинраалақәа 

аныло ари апоет қәыҧш диит 1992 шықәсазы Гәдоуҭа 
араион Бармышь ақыҭан. 2000 шықәсазы далгеит 
Гәдауҭатәи 1-тәи абжьаратә школ. Иара уи ашықәсан 
дҭалеит Аҧснытәи аҳәынҭқарратә университет 
афилологиатә факультет «Аҧсуа бызшәеи алитера-
туреи» азаанаҭ ала. 

Ажәеинраалақәа иҩуеит ашкол данҭаз инаркны.  

Апоет ибжьы
Р. Смыр ихьӡынҩылоуп

Зыдгьыл иагәылиааз,
Зышьхақәа ирҿиааз,
Зыжәлар ирылиааз,
Зыгәҭыха ашәахаз.

Зӡыхьқәа ирҿыхәаз,
Згьамахаа гәазҭаз,
Зымца-хы еиқәызҵаз,
Гәыла изырҧхаз.

Зымра хыҷҷалан
Зымшын ду цәқәырҧаз,

Зымзаҿа гылан
Зиеҵә каҧхаз.

Зыжәҩан кеикеира,
Зыҧҭа қәахаз,
Зыдгьыл гәаҭеираҿ,
Зыҵла азҳаз.

Зыхра ду иамаз,
Ахаҳәқәа аҿаҧҽны,
Збааш ду зыргылаз – 
Иҳаракны.

Абарҭқәа ирылсны,
Иахьысны ицәа-ижьы,
Иааҩуеит ишааҩц еиҧш,
Апоет ибжьы!

Илеиуеит аӡы

Еиҿагылоуп ҩ-храк,
Наӡаӡа еиҿаҧшуа.
Игылоуп ҵысрада,
Имыцәо имааҧшуа.

Ахрақәа рӡышра,
Убла рыхьӡоит,
Рашәақәа шааиуа,
Рҩашны ишәаҳәоит.

Ахра аҽалырҟьа,
Слаӡандаз ҳәа лассы,
Аҳауа аҽалырҵәраа,
Илеиуеит аӡы.

Илеиуеит аӡы,
Бзанҵы инҵәаӡом.
Ахаангьы аӡәы
Излеиуеи? – иҳәаӡом. 

		  * * *
Инеиуеит ахәыцрақәа еишьҭала,
Заа ианысҵаз аҳауа,
Урҭ ныҟәоит ирысуа аҧшала,
Са исҳәо зынӡа ирмаҳауа.

Инеиуеит ахәыцрақәа ҧшьаала
Иныҟәызго ирымоузеи мчыс?
Изырҭахи амч, дара рхала
Аӡәы урҭ аниоулак ҳәатәыс.

Инықәысҵоит сахьак снапала,
Ахала иҭнахыз са сгәы. 
Ишәымзаргьы иссиру аҧштәала,
Ажәала иҭалап шәа шәгәы.

           	 * * *
 Ианҷҷон, уи амзамҩа ианҷҷон,
Абҕьыц анхшәала еихыҵәҵәа,
Ацәаҳәа гьежьқәа аннаҵон.

            	 * * *
Хәыҷыказ хәыҷыкоуп сзыҳәо,
Ҟәарҷахак сгәаҵаҿ инхаанӡа,
Аҷыкоуп, аҷыкоуп сызго,
 Мрак сара сааигәа икаҧхаанӡа.   

                      * * *
Уажәы имцаха иҧызжәо агәқәа,
Ушьҭан инықәыӡәӡәаа иагоит ақәа,
Уажәы иумоу гәыкала ишьа,
Ушьҭан умҭаҟаарц иҭацәу аҳаҧшьа.

                      * * *
Знык са снықәланы сызцашам,
Сымҩа аҩсҭаа данану,
Знык исҳәашам, иусырбашам,
Гәалак сгәаҵа иахьану.

Амреи амзеи ахаан еиқәшәашам,
Аҧҭа жәҩанаҿ инхаӡом,
 Ақәа хкәаргьы, аӡы нҵәашам,
Адгьыл ҳаман ицаӡом.     

                  * * *
Акаҭа салакын, акаҭа,
Сызҭыҵуамызт ашаха еилаҧа,
Ихысҵәон, хаҧыцла ихысҵәон,
Са схыҵуан аҩсҭаа лакҭа.

		    * * *
Ианбаӡыҭуеи аҵаа? Сҵаан,
Аҭак сҿаххит:– Цгәышьхалбаан!

                      * * *
Ашәҭ ҟаҧшь иагәылаз абзиабара,
Ааҧын ҧшқарахаз иаатит,
Аӡын ҧхыӡла избоз лыблақәа,
Игәхьааган уажәы сынҭаҧшит.       

	 * * *
Ус акәуп
ус акәын
ус акәхоит
арахәыц акәаҧ
иакьысаанӡа…

                     ***
Сыҧсы зегьы амати иалхны,
Ашьхыц еиҧш изгаз бара боуп.

          ***
Еимгеимцарак
	 маҷк ашәара
	 маҷк агәҭыҵра      
	 маҷк ахәыҷра.
Еимгеимцарак
	 маҷк аҧшра	
	 маҷк ахәыцра	
	 маҷк агәыкра		
Еимгеимцарак			 
	 маҷк ацара
маҷк абылра
маҷк аҧсра.
Лаҧшеимҟьарак…

           ***
Амш, ақәа, ашьац,
аҧхара
Аҧсабара агәрагара
Ӡыхьк саҿыхәап 
гьама 
хаарак
Сгәы инҭалап 
издым
харак
Ааҧын-ссир иснаҭом
хьаарак
Сҵысгьы ашәа аҳәоит
иахьак

Гәаарак сымам, 
џьара
гәаарак
Џьара ҧшаарак 
џьара
еимдарак
Зегьы ашьҭазаап ҽа
                           ҧшӡарак…

          * * *
Амза лаша-лашо
Жәҩанаҿ ихшьуп,
Асы ҧшқа илеиз
Са сзы илашьҭуп
Агәыҧшқа 
Агәыҧшқа
Џьара исзыҧшуп,
Асы ҧшқа илеиз
Маҷк алахь еиқәуп. 

МАДОННА ҦЛИАҦҲА

2007 шықәсазы Даур Сарсаниа ихьӡ зху 
Гәыҧтәи абжьаратә школ далганы, дҭалоит 
ААУ афилологиатә факультет «Аҧсуа бызшәеи 
алитературеи» азаанаҭ ала. 

2012 шықәсазы ауниверситет аҿы қәҿиарала 
лҵара хыркәшаны, иацылҵоит Д. Гәлиа ихьӡ зху 

Аҧсуаҭҵааратә институт иатәу аспирантура «Афольклорҭҵаара» 
азаанаҭ ала. 

Аус луеит Нарҭдырреи Адәынтәи афольклорҭҵаареи рцентр алобо-
рант еиҳабыс. 

Ажәеинраалаҩра агәбылра лкит ашкол данҭаз инаркны. Анаҩс ларгьы 
аҩра далагеит, аха уи лҩымҭақәа иахьанӡа акьыҧхь рымбацызт.      

	 НАСЫҦ ШКӘАКӘА

Маӡа сухәаҧшуеит стәаны,
Маӡа иуцәызгоит уа уҧхарра…
Маӡа усымоуп уҵәахны,
Маӡа сумоуп са сҵәахны.

Сгәаҵа уҭоуп са сылашара,
Угәаҵа сҭаршәыз  сымацара!..

Исҭахуп сара сзыҳәан мзаҵас улашарц,
Сыҧхарц мраҵас уара узыҳәан.
Исҭахуп уареи сареи ҳаҧсҭазаара акхарц,
Ҳҟаларц насыҧ шкәакәала ҳныҳәан!..

             СЫҦШУП

Аҵәҵәабжьы геит, сыҩны ауадаҿ,
Снеины ашә ҧшьаала иаасыртит.
Уаҟа угылан уа учча-ччо,
Сара уччаҧшь сатәнатәит.

Убла гәыҕра сынхыҧшылеит,
Нас еимыздеит ухы-уҿы.
Аҧхарра иухылҵыз са иуцәызгеит,
Ижжаӡа еиқәылеит мцак сгәаҿы.

Аҩыза, суҳәоит, уааила сышҟа, 
Сгәы ҭынчны иҟам, исҵәахӡом.
Иахьеи уахеи ашә ахь схьаҧшуеит,
Аха аҵәҵәабжь уаҳа игаӡом. 

   ИАРГАМАХАЗ АБЗИАБАРА

Ицәырган исызуамҳәеит бзиа ушызбоз,
Сымаӡа наунагӡа иҵәаххеит.
Издыруеит,  дыҟоуп  бзиа иубо. 
Уи лҵыхәалагь  са сзаҵәхеит.

Аха исзымычҳаит,  ицәырызгеит сыбзиабара,
Иара сымаӡагь уаҟа иаартхеит.
Издыруеит,  дыҟоуп бзиа иубо,
Аха сара еиҳа  суҭаххеит…

    
	 *  *  *
Мой друг не пишет мне писем,
Мой друг не пишет мне писем…
               Расул Гамзатов

Иҩуам сара сҩыза салам шәҟәык,
Иҩуам сара сҩыза салам шәҟәык, 

Сааҟәымҵӡакәа сыҩуеит са схазы, 
Са сзы сҩыза иҩуашәа збоит…

Салам шәҟәқәак сырзаҧхьоит сгәылацәа…
Салам шәҟәқәак сырзаҧхьоит суацәа…
Иҟәандоу гәыкрак хара инылацәа, 
Сҩыза исзимҩыз салам шәҟәык иагоит…

КАРОЛИНА  БЫҬӘԤҲА
 
Диит 1986 шықәсазы Очамчыра араион 

Ҧақәашь ақыҭан. 2003 шықәсазы Уарчатәи 
абжьаратә школ далганы, дҭалоит Аҧснытәи 
аҳәынҭқарратә университет афилологиатә фа-
культет «Аҧсуа бызшәеи алитературеи» азаанаҭ 
ала, латәарадатәи аҟәша. 2009 шықәазы аунивер-
ситет аҿы қәҿиарала лҵара хыркәшаны, дҭалоит 
Д. Гәлиа ихьӡ зху аҧсуаҭҵааратә институт иатәу 
аспирантура, «алитератураҭҵаара» азаанаҭ ала. 

Лдиссертациатә усумҭа иахьӡуп «Аҧсни аҧсуа жәлари рхаҿсахьа аҟазшьа 
ҷыдарақәа Витали Амаршьан ирҿиараҿы».

2004 шықәса раахыс аус луеит Д. Гәлиа ихьӡ зху Аҧсуаҭҵааратә инс-
титут аҿы.  

Ажәеинраалақәа лыҩуеит даныхәыҷыз инаркны, аха акьыҧхь аҿы 
дықәгылоит раҧхьаӡакәны. 

		  *  *  *

Аҵар рашәаҳәбжь гәыҟаҵагоуп.
Ҭынч ихәмаруеит ашәахәа.
Уа уанызбо ԥхаррак сыҵоуп,
Ԥхаррак аҵоуп слахьынҵа.

Иҳазгәамҭац хәыцрак ҳалоуп,
Уи ҳа ҳхьаақәа еиқәнархоит.
Ҳа ҳазнымлац мҩак ҳагәҭыхоуп,
Уи мцабз шоуран ҳаимнадоит.
  
Ԥшакгьы насуеит, наҟ ихәмаршәа,
Ус уа баша бжьык аргоит.
Цәқәырԥак шьҭыҵуеит иаҭахӡамшәа,
Уи гхак ҳахьырҳәа иацәшәоит.

Амра икыду, уа ишанхалан,
Ҳамҩа гәыӷрак ахьнагӡоит.
Убла гәыраз сгәаҵа иҭалан,
Уи ҽа ԥсҭазаарак снарбоит.

Исзеилкаауам, мап иснырыз,
Баша ԥхыӡу, лабҿабоу?
Исыздырам мҩас сызнылаз,
Сразҟы ахьыҟоу, уи саго?..

Аха исздыуреит доуҳак сыцуп,
Мҩак санылеит ҿыц ихтуа.
Ушҟа снеиуеит, умҩа сықәуп,
Хьтәы мҩахәасҭоуп сызгауа!



193

                               *  *  *
Аԥхӡы злыҵыз аԥенџьыр ианысҵеит иа ихьӡ,
Нас, схы сацәгәаан ианысхит снахьыс.
Сара сгәаҵаҿ, уи абзиабара иамаӡам ҭыԥс,
Нас избан, иныҵак сызқәыԥсычҳаз, уажә ҭынч.

Ацәа иалоу амзагь ак аҳәарц аҭахуп,
Уи ашәахәа гәыраз аԥенџьыр иануп.
Сара иасҳәеит усҟан, – «усхашҭхьеит зынӡаск!»..
Саҟәыҵхьеит узхәыцра, усмымам гәырҩас.

Ихьаазгом шьҭа акгьы, иахьиҭаху дцап,
Ари адунеиаҿ разҟык иара ида исыԥшаап.
Сара уи дысхашҭуеит, аха избан иара ихьӡ
Изсынамҭо уажә ҭаха, иаҵои уи мчыс?

                          *  *  *
Исҳәоит уара ухьӡгьы ныҵак,
Сқәыԥсычҳауеит аҭынчра еилаго.
Исзацлеит ҽа хәыцрак, ҽа хьаак
Усзацлеит, уа узоуп сызгәырҩо.

Уаныҟам са сшыҟам удыруаз,
Уԥхарроуп, са сгәаҵа зырԥхо.
Уаныҟам са сыӡуеит иудыруаз,
Уа ублоуп са сымҩа сзырбо.

Издыруада иаҳзеиԥшу мҩахәасҭак,
Ҳзылихзар ҳаԥхьаҟа Анцәа.
Издыруада ҳанасыԥ аԥшьазар,
Иҳазгәамҭо доуҳазар иара.

Сшәоит ари аҵх лашьцараҿ,
Уаҳа исымбар ҳәа ухабар.
Сшәоит. Ари адунеи еишьылраҿ,
Сузгәамҭакәа усаҩсны уцар…

Абарҭқәа сыгәжәажәо сышрылоу,
Ашара саԥылоит ҩаԥхьа.
Издыруеит, мышкызны ушысԥыло,
Ушсыԥхьо мҩак ахь хара.

25. "Алашара", №3, 2013

ЏЬОТА  КОНСТАНТИН-ИԤА ТАПАӶӘУА

Ихьуаз ачымазара иахҟьаны 89 шықәса дшырҭагылаз 
иԥсҭазаара далҵит иеицырдыруа ахәыҷтәы шәҟәыҩҩы 
Џьота Коснтантин-иԥа Тапаӷәуа.

Џь. Тапаӷәуа диит 1924 ш. сентабр 20 рзы Очамчыра 
араион Кәтол ақыҭан. 1939 шықәсазы Кәтол ақыҭантәи 
ашкол даналга дҭалеит Аҟәатәи арҵаҩратә ҵараиурҭа. 
Иҵара хиркәшеит 1942 шықәсазы. Убри ашықәс азы, 
аибашьра дцоит ииҩыз арзаҳал инақәыршәаны. Далахәын 
Аџьынџьтәылатә еибашьра Дуӡӡа. Аха ажәыларақәа руак 
аан иоуз ахәра ӷәӷәа иахҟьаны акраамҭа ахәышәтәырҭаҿы 
иҽихәышәтәуан. 1944 ш. апрель 4 рзы абџьар акра ил-
шом ҳәа дыԥхьаӡаны доурышьҭит. Аԥсныҟа даныхынҳә, 

1956 шықәсанӡа аус иуан Кәтолтәи аа-шықәсатәи ашкол аҟны аԥсуа бызшәеи 
алитературеи рырҵаҩыс. 1953 ш. Џь. Тапаӷәуа дҭалоит Аҟәатәи аҳәынҭқарратә 
арҵаҩратә институт. 1957–1958 шықәсқәа раан, Н.А. Лакоба ихьӡ зху Аҟәатәи 
10-тәи аԥсуа школ аҟны  аԥсуа бызшәеи алитературеи рырҵаҩыс аус иуан. Уи 
нахыс акыр шықәса инеиԥынкыланы ашколқәа инспекторс дыҟан Аԥсны аҵара 
аминистрраҿы. Атәанчарахьы диасаанӡа иусура иациҵон Апедагогикатә институт 
аҟны ҭҵаарадырратә усзуҩыс дыҟан.

1958 ш. раахыс Џь. Тапаӷәуа СССР-и Аԥсни рышәҟәҩҩцәа Реидгылақәа 
дрылан. 1966 ш. Аԥсны зҽаԥсазтәыз арҵаҩы ҳәа ахьӡ ихҵан, апедагогикатә 
ҭҵаарадыррақәа дыркандидатын, СССР жәлар рҵараҿы зҽалызкааз ҳәа ахьӡ 
ихҵан. Аԥсны раԥхьаӡа Н.К. Крупскаиа лыхьӡ зху амедал Џь. Тапаӷәуа ианашьан. 
Аԥсадгьыл ахьчараан иааирԥшыз агәымшәаразы ианашьан «Аџьынџьтәылатә 
еибашьра» аорден II-тәи аҩаӡара, уҳәа еиуеиԥшым амедалқәеи аҳамҭақәеи.

Џь. Тапаӷәуа аҵарааӡаратә аус аҟны илшамҭақәа шьардоуп, аха ҷыдала 
инапы алакын, аамҭагьы рзиԥшаауан ахәыҷқәа ирзыку аҩымҭақәа раԥҵара. 
Ахәыҷтәы  шәҟәыҩҩы ҳәа уи ихьӡ рылаҵәеижьҭеи акрааҵуеит. Иажәеинраалақәа 
еидызкыло раԥхьатәи ишәҟәы «Аԥхьатәи ашьаҿа» ҭыҵит 1958 шықәсазы 
ашәҟәҭыжьырҭа «Алашара» аҟны. Убри инаркны алитература ду ахь ишьаҿагьы 
еихигеит. «Иҷырҷырыз ажәҵыс», «Арҵу каԥа», «Арбаӷь ԥагьа», «Кәадац имархәац», 
«Иухоумыршҭын», «Иахьа мҽышоуп», «Сҩызцәа хәыҷқәа рзы», «Ауаргьала», 
«Камеи Чамеи», «Аҽырхәмарра» уҳәа ирацәоуп зыхьӡқәа мацарагьы ахәыҷқәа 
хызхуа ашәҟәқәа.

Џь. Тапаӷәуа 30 рҟынӡа арҵага-методикатәи асахьаркыратәи литература 
иаҵанакуа ашәҟәқәа дравторуп. Иажәеинраалақәа еиҭагоуп: абаза, аурыс, аук-
раин, аҟабарда, аерман, аиакут  уҳәа бызшәақәа рахь. Иҩымҭақәа акыр шықәса 
раахыс арҵага шәҟәқәа иргәылоуп, урҭ рыла еиҵагыло абиԥарақәа рааӡоит.

Џь. Тапаӷәуа дахьыҟазаалакгьы, аус ахьиуазаалакгьы гәык-ԥсыкала ина-
пы злакыз наигӡон, аҟазшьа бзиа иман, ахәыҷқәа, адуцәа зегьы дырнаалон. 
Аамсҭашәара злаз даҽакалагьы ихы изымҩаԥгарымызт. Зехьынџьара  ҳаҭыр 
иқәырҵон, иааԥсарақәа рыхә ршьон. Ашәҟәыҩҩцәа рҭаацәара ду аҟны, аӡәы 
ҳәа дрылагылан, иажәа еснагь хәарҭара алан.

Абас дыҟан арҵаҩы, ааӡаҩ, аԥсадгьыл ахьчаҩ, ашәҟәыҩҩы Џьота Константин-
иԥа Тапаӷәуа. Уи ихьӡ лаша наунагӡа иҳацзаауеит.

Аԥсны ашәҟәыҩҩцәа Реидгыла

ЕҬЕРИ ФИОДОР-ИԤҲА БАСАРИА

Лыԥсҭазаара далҵит СССР-и Аԥсни рышә
ҟәҩҩцәа Реидгылақәа ирылаз, Украинатәи 
ашәҟәыҩҩцәа Рмилаҭтә еидгылеи ажурна
листцәа Реидгылеи  алахәыла, Н. Гоголи 
В. Короленкои рыхьӡқәа зху апремиақәа 
занашьоу, 1973 шықәса раахыс Украина 
аҳҭнықалақь Киев инхоз, урысшәала иҩуаз 
аԥсуа шәҟәыҩҩы аиҭагаҩ Еҭери Фиодор-иԥҳа 
Басариа.

Е. Басариа диит 1949 ш. Очамчыра араион Кәтол ақыҭан. 1966 ш. далгеит 
С.П. Басариа ихьӡ зху Очамчыратәи 3-тәи абжьаратәи  ашкол. 1972 ш. лҵара 
хлыркәшеит Москватәи аҳәынҭқарратә университет ажурналистика афакультет 
аҟны, 1973 ш. акәзар далгеит  А.М. Горки ихьӡ зху Москватәи Алитературатә ин-
ститут. Абасала, аамҭакала Иреиҳау аҵараиурҭақәа аҩбагьы рҟны аҵара лҵон.

Раԥхьатәи лҩымҭа акьыԥхь абеит Е. Басариа ашкол данҭаз, агазеҭ «Аԥсны 
ҟаԥшь» аҟны. Аха прозаикк иаҳасабала лырҿиаратә мҩа ахы акит ҳәа илԥхьаӡон 
Москватәи ажурнал «Юность» (1969 ш. №1) ианылаз лажәабжь «Балагур» ала.

Е. Басариа лҩымҭақәа раԥхьатәи реизга «Птицам небо» акәзар, Аҟәа  (1975 
ш.) ашәҟәҭыжьырҭа «Алашара» иҭнажьит. Аҩбатәи лышәҟәы «На нашей сторо-
не» ҭыҵит Киев (1977 ш.), Москва,  1980 ш. «Советский писатель» аҟны иҭыҵит 
лпрозатә ҩымҭақәа еидызкыло ашәҟәы  «Первые километры», «И говорили 
они до утра» (1986 ш.). Уи нахыс Украина еиуеиԥшым ашәҟәҭыжьырҭақәа рҟны 
иҭыҵит лажәабжьқәеи, лповестқәеи, лроманқәеи згәылоу ашәҟәқәа, зынӡа 15 
инареиҳаны. 1986 ш Аԥсынтәыла «Алашара» иҭнажьит иара убас лышәҟәы 
«Абас ишу адгьыл».

Е. Басариа лыԥсадгьыл анҭыҵ дшынхозгьы гәыла-ԥсыла Аԥсны дыҟан, 
луаажәлар дрызҿлымҳан, лассы-лассы арахь даалон. Лаԥсуара лхы-лгәы ишҭаз, 
егьшныҟәлгоз шьақәнарӷәӷәоит иреиӷьу лҩымҭақәа иахьырныԥшуа лыжәлар 
ржәытә-рҿатә. Лажәабжьқәа, лповестқәа, лроманқәа ирылоу афырхацәа, 
шамахамзар, иаԥсыуаауп, рхаҿсахьақәагьы гәылрҭәааны, баҩхатәрала 
иаалырԥшуеит.

Ашәҟәыҩҩы лҩымҭақәа еиҭагоуп аԥсшәахь еиԥш, аукраин, аиталиан, ане-
мец уҳәа абызшәақәа рахь. Е. Басариа лхаҭа  аԥсуа шәҟәыҩҩцәа рҩымҭақәа 
маҷымкәа аурысшәахь еиҭалгахьан, хазы шәҟәынгьы иҭыҵхьеит. Абри агана-
хьалагьы шьарда лыллыршеит.

Иаамҭаӡамкәа зыԥсҭазаара ҿахҵәаз аԥсуа шәҟәыҩҩы аԥсуа доуҳатә культу-
ра ӡырылгон, лҩымҭақәа рыла аларҵәаҩцәа дреиуан. Убри алагьы лыԥсадгьыл 
амаҵ луан. Лыԥсадгьыли луаажәлари дрыԥхеит макьана заԥхьаҟа иҵегьы зыл-
шашаз, агәҭакы бзиақәа змаз ашәҟәыҩҩы. Аԥсуа шәҟәыҩҩцәа аԥхьа иргыланы, 
ҳлитература, ҳмилаҭтә культура амаҵ азузуа зегьы гәалсра дула ирыдыркылеит 
дахьрыԥхаз. Аԥсадгьыл аҵеира иаԥсаз, уи ахьӡ ҳаҭырла имҩаԥызгоз ашәҟәыҩҩы 
хашҭра лықәым.

Аԥсны ашәҟәыҩҩцәа Реидгыла

АШӘҞӘ  ҾЫЦҚӘА

Енвер Ажьиба
Амҩеиԥшьырҭа
Ажәеинраалақәа
Аԥҳәынҭшәҟәҭыжьырҭа, Аҟәа, 2012.–184 д., 
–300 екз.

Апоезиа абзиабаҩцәа шәзы аҳамҭа ҿыц Енвер 
Ажьиба иҿынтә. Ажәеинраала ҿыцқәа еиднакылеит 
ашәҟәы «Амҩеиԥшьырҭа».

«Енвер Ажьиба ихьӡ ҳаамҭазтәи аԥсуа литерату-
ра амаҵ азызуа арҿиаҩцәа рыгәҭаҵәҟьа игылоуп, 
ихатә цәаҩа ҷыда имоуп, иԥсҭазааратә ԥышәа беиа 
даргәаҭеиуеит. Ирҿиаратә усураҿы «аԥсыцәгьара» 
ааирԥшуам, аха дагьышьшьылаҳам, зхы икыз 
идоуҳатә маҭа ԥкаа-ԥкаауа, ҳаҭыр ақәҵаны анагара 

даҿуп», ҳәа иҩуеит апоет Рауль Лашәриа ашәҟәы аԥхьажәаҿы.
Амҩеиԥшьырҭа – алахьынҵала,
Сазыхынҳәуеит сара еиҭа.
Исныҳәаларц ауаа рымҩа,
Ауаа рымҩа – ргәыӷырҭа. (Е.А.)

Аредактор С. Ладариа.

Белла Барцыцԥҳа
Амцажәла
Абжьы
Аҟәа. «Акьыԥхь аҩны», 2013.–424 д., –500 
екз.

Аҧхьаҩ ибзиан дидыруеит апоетесса Б. Бар
цыцҧҳа. Акьыҧхь рбахьеит лышәҟәқәа «Зуазашәа 
рлабашьахаз», «Ражден Гәымба», «Ҧсоутәи аҵх», 
«Икыдымшәаз аеҵәа».

«Белла Барцыцҧҳа егьырҭ лпублицистикатә 
ҩымҭақәа рҟны еиҧш иунмырырц залшом автор 
дышпоету.

Е. Ажьиба аҧхьажәаҿы иҩуеит: «Белла Бар
цыцҧҳа. егьырҭ лпублицистикатә ҩымҭақәа рҟны 
еиҧш, уажәы аҧхьаҩ унапаҿы иаанукыло абри 
ашәҟәы аҟынгьы иумбарц, иунмырырц залшом автор зегь раҧхьа иргылан 
дышпоету».

Апублицистикатә статиақәа ирныҧшуеит 70-тәи ашықәсқәа инадыркны 
Гагра ақалақьи уи ахаҿы зырҧшӡо аҭоурыхтә хаҿсахьақәеи знысыз амҩа.

Аредактор Е. Ажьиба.

Игор Хәарцкиа
Аҭынчра амч
Аԥҳәынҭшәҟәҭыжьырҭа, 2012.–40 д., 
–300 екз.
Ажәеинраалақәа. Абалладақәа.

Игор Хәарцкиа ишәҟәы «Аҭынчра амч» 
иагәылалеит ажәеинраалақәеи абалладақәеи. 
Ара  иҟоуп аиҭагақәа  аурысшәахьынтә 
аҧсшәахь. М. Лермонтов, Ф. Искандер, А. Пуш-
кин ражәеинраалақәа ҟазарыла ирцәажәеит 
аҧсышәала.

«Апоет иажәеинраалақәа ирыдубалоит зны 
ишьшьылаҳау, зны ихышхыҵәа ицо аҧсҭазаара 
амаӡақәа рызхәыцра, игәаҿы инхаз ахҭысқәа рырхынҳәра, апоезиа бызшәала 
рҵакы аарҧшра», – ҳаҧхьоит аннотациаҿ.

Аредактор  В. Касландзиа.

Мильви Каарес
Амшын ҳәынҭқар иԥа
Ахәыҷқәа рзы алакәқәа
Аԥҳәынҭшәҟәҭыжьырҭа, 2012.–64 д., –300 
екз.

Ишәыдаагало ашәҟәы ҳамҭа бзиоуп ахәыҷқәа 
рзы. Мильви Каарес авторс дызмоу алакәқәа еи-
дызкылаз «Амшын ҳәынҭқар иҧа» ҩуп бызшәа 
цқьала, бызшәа хаала, иубарҭоуп ахәыҷқәа 
рыҧсихологиа бзианы ишылдыруа, ааӡаратә ус 
лнапы шалакыз. Алакәқәа раҧҵара имариоу усӡам, 
автор уи даара илықәҿиеит. Насгьы алакәқәа 
хәыҷқәоуп, аҧхьаҩ хәыҷы игәы ахмыршәакәан, 

дмааҧсаӡакәа дрыҧхьоит. Еиқәыршәоуп шәыга рацәала еилыҧхаауа. Жәохә 
лакә агәылалеит ашәҟәы, ара иҟоуп: «Абна амаӡа», «Абзиабара амч», «Да-
меи акәашаҩ», «Хамхаҧагьа», «Ӡызлан», «Мрамза», «Аҧшалас»… алакәқәа 
рыхьӡқәа иҳарҳәоит шаҟа иҭбаау урҭ ртематика. Ажәакала, шәрыҧхьа лас-
сы!

…Лакә, лакә дышнеиуаз, Мильви Каарес лҟынтәи ахәыҷқәа шәашҭа 
дынҭаҧрит. Илыдаҳныҳәалоит автор!

Аредактор Ф. Быҭәба.

•

П.К. Кәыҵниа
Аҵиаақәа, абактериақәа, акәыкәбаақәа 
рбиологиа
Амаҭәар «Абиологиа» аԥсышәала аҵаразы 
ацхыраагӡа шәҟәы
(аԥышәаратә ҭыжьымҭа)
Аҟәа, «Акьыԥхь Аҩны», 2011.–286 д., –500 
екз.

Хәызмам ҭыжьымҭоуп аԥхьаҩ иудаагало арҵага 
шәҟәы. Ашәҟәы иагәылалеит аҵаҩы арҵаратә 
процесс аҿы дызхысуа аҵиаақәа рбиологиа 
(аботаника) иазку аматериал аурысшәаҟынтә 
аԥсшәахь еиҭаган. Ашәҟәы иагәылалеит атемақәа, 
алабораториатә усурақәа, атаблицақәа, асахьақәа. 
Иҟоуп ажәар, аилыркаагатә зҵаарақәа.

Ашәҟәы рызкуп арҵаҩцәа, аҵаҩцәа, астудентцәа, аҵарауааа, аԥсшәа пату 
ззақәу зегьы.

Аредактор Б. Џьонуа.

П.К. Кәыҵниа
Аԥстәқәа
Рбиологиа 
Аԥсны Аҭҵаарадыррақәа Ракадемиа 
Д.И. Гәлиа ихьӡ зху Аԥсуаҭҵааратә институт

Амаҭәар аԥсышәала аҵаразы ацхыраагӡа 
шәҟәы

Аҟәа: «Акьыԥхь Аҩны», 2012.–412 д.,–500 екз.
«Аҧстәқәа рбиологиа» иеиҭеигеит, аҭыжьра иа-

зирхиеит абиологиатә ҭҵаарадыррақәа ркандидат 
Пиотр Камшьышь-иҧа Кәыҵниа. Ашәҟәы шьаҭас 
иамоуп Урыстәылатәи Афедерациа абжьаратә 
ҵараиурҭақәа рҿы амаҭәар «Аҧстәқәа рбиологиа» 

зларҵо арҵага шәҟәқәа (Москва,2007ш).
Ас еиҧш ирцәажәоу аҧсышәала «Аҧстәқәа рбиологиа» ицхыраагӡа 

бзиоуп арҵаҩцәеи аҵаҩцәеи рзы. Илагала бзиоуп абызшәа арҿиаразы. 
Аҧстәқәа Раҳра (царство жив.) шоуп: аҧстәқәа ртипқәа, рклассқәа, руеиҭақәа, 
рҭаацәарақәа, рышьҭрақәа, рыхқәа рыла.

Ашәҟәы аредактор афил. ҭҵ. рканд. Б. Џьонуа.
Сахьала иеиқәиршәеит Гә. Џьонуа.
Аҧхьаҩцәа рыхьӡала ҭабуп ҳәа иаҳҳәоит аҭыжьымҭа зџьабаау, 

ҳзыргәырҕьаз П. Кәыҵниа.
Мҩамш!

•

Александр Ҭариа
Аишьцәа рыԥсадгьыл рыхьчон
АУН «Акьыԥхь аҩны», Аҟәа, 2012. –176 
д.,–300 екз.

Ишәыдаагало ашәҟәы аинтерес аҵоуп, ирыз-
куп Аџьынџьтәылатә еибашьра Дуӡӡа иалахәыз 
ҭаацәарак аҟынтә хҩык инареиҳаны аишьцәа 
реибашьратә мҩа, иаадырҧшыз афырхаҵара 
анемец фашист иҿагылан Рыҧсадгьыл ахы 
ианақәиҭыртәуаз.

«Аишьцәа Рыҧсадгьыл рыхьчон» иџьабаауп 
Аҧсны иеицырдыруа, СССР ажурналистцәа Рхе-
илак алахәыла, Аџьынџьтәылатә еибашьра Дуӡӡа 
иалахәыз, аибашьреи, аџьеи, Арбџьар Мчқәеи 
рветеранцәа Рхеилак ахантәаҩы, Аҧсуа ҳәынҭқарратә музеи анаукатә усзуҩ 
Алеқсандр Мақьҭаҭ-иҧа Ҭариа.

Аҿар изызҳауа рааӡараҿы, аҭоурых азы даара ихәарҭа дууп ас еиҧш иҟоу 
ашәҟәқәа анҭыҵуа.

Иҭабуп ҳәа иаҳҳәоит аинтерес зҵоу аматериалқәа хәыц-хәыц реизгаразы, 
ркьыҧхьразы.

Аредактор – А. Џьопуа.

Игорь Качалов
Рукопись
Стихи. Абгосиздат. Сухум, 2012.–128 с.,–300 
екз.

И. Качалов иажәеинраалақәа еидызкылаз аизга 
шоит х-хәҭакны: Иацы, Иахьа,  Уаҵәы.

Аҧсра, абзара, алашара, аҳалалра. Аҧсабара 
иаҵоу амаӡақәа раарҧшра, урҭ аҧхьаҩ изнагара.

Идаҳныҳәалоит апоет иеизга аҭыҵра.
Аредактор А. Ҵнариа.

Лили Ҟаитан
Амзаҭәымҭа
Ажәеинраалақәа
Аԥҳәынҭшәҟәҭыжьырҭа, Аҟәа. 2012.–468 
д., –300 екз.

Арҵаҩы, ааӡаҩ Лили Ҟаитан лажәеинраалақәа 
еидызкылаз «Амзаҭәымҭа» ҭыҵит. Аизга еиднакы-
леит ҩынеижәа инареиҳаны ажәеинраалақәа.

Сыҧсҭазаара иацу гәыҕроуп,
Сахьцалакгьы – уи арҕьажәҩоуп,
Иахьсыцрымшәо, уи насыҧуп.  (Л.К.)
Аредактор Ф. Быҭәба.

•

Леуа Леиба
Сымра гылоит
Ажәеинраалақәа,
Апоемақәа,
Абалладақәа
Аҟәа: АУН «Акьыԥхь аҩны», 2013.–268.,–300 
екз.

«Аҧсҭазаараҿы имаҷымкәа аҧышәа змоу, 
ирҵаҩратә усурала аҿар рацәа зааӡахьоу Леуа 
Леиба ари ашәҟәы аҿгьы иҿахәҳәага акалам 
иҵижьит гәҭыҕьҕьаала иҩу иажәеинраалақәеи, 
ипоемақәеи, ибалладақәеи. Урҭ иаҧхьаҩ рыгәра 
игартә еиҧш аҭагылазаашьа ирҭоит автор ихаҭа
реи илахьынҵеи ааигәаны ианидыруа. Дызнысыз 
амҩа ҿыц уаҵәтәи амш лашахь ухьазырҧшуа шәҟәуп «Сымра гылоит», 
– ҳаҧхьоит аннотациаҿ.

Аредактор Е. Ажьиба.

А.Н. Асаул, М.Г. Квициния
Управление затраты и контроллинг
Для бакалавров и специалистов
Учебник
Сухум, 2013.–290 с., –300 екз.

Аҧснытәи Аҳәынҭқарратә Университет 80-
шықәса ахыҵра ахьӡала иҭыжьуп аҧхьаҩ иуда-
агало, А.Н. Асаули М.Г. Кәыҵниаҧҳаи иҭрыжьыз 
аспециалистцәа рзы иҷыдоу арҵага шәҟәы «Уп-
равление затратами и контролинг».

Ашәҟәы иагәылоуп аҽаршьцыларақәа, адҵақәа. 
Ицхыраагӡа бзиоуп астудентцәеи аспирантцәеи 
рзы.

